
	“Улсын Хэвлэлийн Газар” Улаанбаатар хотноо 1970 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Германы фашизмыг бут ниргэсний 25 жилийн ойд зориулав.

	 

	ЛЕВ ГИНЗБУРГ

	 

	БЕЗДНА

	 

	Орос хэлнээс орчуулсан Д. Самдан

	Орчуулгын редактор Ш. Цэрэнрагчаа

	 


ХЭСЭГ БУСАГ ХЭДЭН БАРИМТ БИЧИГ

	I

	«Большевизм бол национал-социалист Германы үхлийн дайсан мөн. Энэ дайсан бол зөвхөн цэргийн төдийгүй ард түмний бутраан сарниулах нөлөөгөөрөө бол улс төрийн дайсан мөн.

	Ийм учраас большевик цэргүүд хүмүүсийн харьцаанд женевийн гэрээ ёсоор үнэнч цэргүүд гэгдэх алив эрхээ алдсан улсууд билээ.

	Дорнодын аян дайны онцгой нөхцөл нь эсэргүүцлийн өчүүхэн төдий тэмдэг илэрвэл хайр найргүй шуурхайгаар тас цохих, ялангуяа большевикийн идэвхийнүүд, улс төрийн ажилтан гэх мэтийн этгээдүүдтэй хатуу тэмцэхийг шаардаж байна...

	Онцгой арга хэмжээг дээд газрын шийд хүлээж хүнд суртал гаргалгүй гагцхүү үүрэг хариуцлагынхаа үүднээс авч явуулбал зохино.

	 

	Хамгийн урьдаар илрүүлэх зүйл гэвэл: 

	1. Нам төрийн байгууллагын нэрд гарсан бүх ажилтан, ялангуяа мэргэжсэн хувьсгалчид

	2. Коминтерны ажилтнууд.

	3. Зөвлөлт Холбоот Улсын Коммунист Нам түүний харьяа муж, районы намын төв байгууллагын бүх удирдах хүмүүс

	4. Ардын комиссариатын газрын бүх дарга, тэдний орлогчид

	5. Улаан армийн улс төрийн ажилтан байсан бүх хүмүүс.

	6. Төрийн төв болон зохих шатны байгууллагын удирдагчид.

	7. Аж ахуйн салбарын удирдагчид.

	8. Зөвлөлт-оросын сэхээтэн болон еврей нар...

	9. Хатган үймүүлэгч буюу өөрөөр хэлбэл улаан коммунистууд гэж тооцогдсон бүх хүмүүс...

	Дээрх улсуудыг устгах ажлыг олны нүдэн дээр хийж болохгүй, буйд газар хийх ёстой...Үхдэл хүүрийг нэн даруй тун хянуур далдлахыг бодох хэрэгтэй.

	(Зондеркомандын1 заавраас)

	II

	... Дургүйцэх явдлыг үндсээр нь арилгахын тулд юуны өмнө хамгийн хатуу арга хэмжээ авах хэрэгтэй... Үүний тулд эзлэгдсэн орны хүн ардын амь нас юу ч биш бөгөөд гагцхүү ер бусын хатуу ширүүн арга хэрэглэх замаар тэднийг айлган сүрдүүлж болно гэдгийг анхаарвал зохино.

	(Германы армийн дээд командлалын заавраас)

	III

	ЗАРЛАЛ

	 

	ПАРТИЗАН БОЛОН ТҮҮНИЙ ХАНЬ ХАМСААТНЫГ МЭДЭГДЭГТҮН! 

	ЦАГ ТУХАЙД НЬ МЭДЭГДСЭН ХҮНД ИХ ШАГНАЛ ОЛГОНО. ХӨДӨӨ НУТГИЙН ТАРИАЧДАД ХЭСЭГ ГАЗАР, ХОТЫНХОНД БОЛ 1000 РУБЛЬ ХҮРТЭЛ ШАН ОЛГОНО. 

	ШАГНАЛЫГ ТЭР ДОР НЬ ОЛГОНО ГЭДГИЙГ САНАГТУН!

	IV

	... Герман хүмүүс эв нэгдэлтэйгээр оросуудтай тэмцэх ёстой. Герман хүний хийсэн алдааг хүртэл эргүүлэн оросуудад тохох хэрэгтэй... ярьж хөөрсний хэрэггүй шууд л гар хөдөлж эхэл. Та нар оросуудыг ухуулан сэнхрүүлж огт чадахгүй. Тэд чинь ярьж хөөрөхдөө та нараас илүү. Өөрөөр хэлбэл оросууд гэдэг чинь төрөлхийн диалектикч, «гүн ухааны авьяасыг» эцэг өвгөөсөө удамшуулж авсан улс...

	Та нар гагцхүү гар хөдлөх л ёстой. Оросуудад зөвхөн шийдвэртэй үйл ажиллагаа л нөлөө үзүүлнэ, тэгэхгүй бол тэд өөрсдөө хэт нялуун зантай улс шүү... Тэд чинь герман биш славян үндэстэн болох учир тэднээс зохих ёсоор дөлсхийж явах хэрэгтэй... 

	(«Дорно зүгт яваа герман хүн биеэ хэрхэн авч явах хийгээд, оросуудтай хэрхэн харьцахыг өгүүлсэн 12 номнолоос»)

	V

	... Мируполь, Таганрог хоёр хотын бүх еврейг цэвэрлэж дууссаныг илтгэе... 

	Таганрог хотод оршин суугчид улаантнуудтай холбоо тогтоохын тулд шуудангийн тагтаа хүртэл хэрэглэх гэж оролдсон нь илэрлээ. Танганрогт 20 коммунист ажилтныг устгаснаас тэдний арвыг нь олны өмнө цаазлав. Одоо тус командын ажил сөргүүлэн тагнаж партизаны бүлгийг илрүүлэхэд чиглэж байна.

	(Зондеркоманд СС-10-а-гийн даргын илтгэх хуудаснаас)

	VI

	ФАШИСТЫН «НОВОЕ СЛОВО» СОНИНООС (ТАГАНРОГ)

	... Бид чөлөөлөгдсөн! Бид дахин боол болохоос өнгөрсөн! Биднийг сайхан сэтгэлээрээ аврагч - ялагдашгүй Германы армийн ачийг бид зөвхөн сайхан үг, баярын нулимсаар ч хариулаад баршгүй гэдгийг ойлгох цаг болжээ. Оросын ард түмэн энэ ачийг юугаар хариулж чадах вэ? Юугаар хариулж чадахыгаа ч бид харж эхэлж байна! Өөдгүй хар урвагчдын тэрслүүд хэргээс болж манай баатарлаг аврагч - германы хэд хэдэн цэрэг дарга нар амь биеэ алдлаа!

	(1941 он X сар 27)

	 

	АХУЙН СОЁЛЖИЛТЫН ТАЛААР ХЭЛЭХ ХЭДЭН ҮГ

	Хот дахь германы комендант герман цэргийн төлөөний хүмүүс, тухайлбал цэргүүд тэр ч байтугай дарга нартай нутгийн хүмүүс зүй зохисгүй харьцан үл хүндэтгэхийн дээр ядахдаа зам тавьж өгөхгүй, янз бүрийн ялихгүй зүйлээр ч гэсэн хүмүүжилгүй зэрлэг танхай зан гаргаж байгааг харамсан хотын даргадаа бичгээр илтгэхээс өөр аргагүй болжээ.

	ТАСС-ын газар хийгээд зөвлөлтийн суртал нэвтрүүлэг улаан армийг ялалт байгуулна гэж бичих зориг хүрээгүй байгаагаар барахгүй манайхны бичиж байгаагийн дайтай ч амжилт олно гэж найдахгүй байна...

	(1942 он 3/VII)

	 

	... Тэжээлийн хөлдсөн улаан манжин худалдаж байна... 

	VII

	ТҮҮХЭЭС БАГА ЗЭРЭГ ДУРДЪЯ

	... Герман-оросын харилцааны бодит түүхийг үзвэл буруу номтон большевикуудын хэлдгээс тэс өөр зүйлийг өгүүлж байна. Түүхийн эрин халалцаж буй энэ үед Герман бол дээд язгуурт үндэстэн арий ястны соёл, сэтгэлгээний дээд хэлбэрийн шалгарсан цэвэр төлөөлөгч, иргэншлийг баатарлагаар хамгаалагч байлдагч, бусад ард түмнийг удирдан хөтлөгч ах нь болон гарч ирлээ.

	РХ-ийн дараах бүр IV зууны үед Дорнод Европ нь... дээд язгуурт Амаловын тэргүүлж байсан аугаа их германы Остготын гүрэнд багтаж байлаа... 

	VIII

	ТАГАНРОГИЙН ШОРОНГООС БИЧСЭН ЗАХИДАЛ

	Тоня аа, намайг харуул манаатайгаар явуулах болсон гэдэг гунигт шинэ мэдээг би дууллаа. За яах вэ тэвчих л болно, яалаа ч гэсэн алуулна л даа... Лианочкаг минь битгий гомдоогоорой гэж л чамаас гуйя. Баасан гарагт өглөөний 10 цагт намайг туугаад явах болно. Тэр үед л надтай уулзахыг бодоорой. Яаж ийж байгаад уулзахыг хичээж үз. Лианочкаг минь аваад ирээрэй. Уулзуулж юу магад. Охиноо харах хүслэнд баригдаж түүний төлөө санаа зовох юм. Яахлаараа ийм хувьгүй төрснийг нь би мэдэхгүй байна.

	Намайг буудна гэж хэлэхгүй ч байж магадгүй. Ямар ч байсан тодорхой мэдэхийг хичээгээрэй. Хэрэв бүтэхгүй бол нь маргааш, ямар нэгэн бараан өнгийн плать, цамц авчраарай. Миний гутал минь ханзарч резин ул нь ховхорч орхилоо. Зуугаад километр газар явган явна гэж ярилцаж байна. Үнэн худлыг нь мэдэхгүй юм даа.

	Миний туфлийг зарж зам зуураа идэх талх аваарай! Гагцхүү Лианочкаг минь уулзуулах арга авна шүү. Аль замаар явахыг нь мэдээд, Клавдия Лианочкаг дагуулаад тийшээ явж болно. Хэрэв та нарт эхийн сэтгэл байгаа бол би түүнтэйгээ салах ёс гүйцэтгэе л дээ. Би дахиад Лианочкаг болон та нарыг харж чадахгүй болно шүү. Та бүхнээсээ хагацан салахад яасан ч бэрх юм дээ. Намайг үдэж өгөхийг та нараас их хүснэ. Хэрэв тэгэхгүй бол дахиад уулзахгүй шүү. Та бүхэн амьд мэнд хоцроход би гэдэг хүн цусандаа будагдана... 

	Би та нарт захиа бичив. Нэг ч зурвас та бүхнээс авсангүй. Та нар яаж байна, алт шиг охин минь яаж байна? Хөөрхий охин минь хэнийд байгааг нь мэдвэл сайн юм сан. Хөөрхий минь ийм л тавилантай амьтан байж дээ. За одоохондоо баяртай. Миний захиж гуйсан зүйлийг заавал бүтээхийг хүснэ. Битгий гомдоорой. Аав, ээж, Женя эмээ, Катя чамд болон чиний хүүхдүүд, өөрийнхөө охиндоо эцсийн удаа мэнд хүргэе. Та бүхнийг чанга тэврээд хонгор охин Лианачкагийнхаа хөөрхөн нүд, духан дээр нь үнсье.

	IX

	НОЁН ДАРГАД

	ӨРГӨДӨЛ ГАРГАХ НЬ: 

	Эрхэмсэг танаас Глушенко Петр Петровичийн хэргийг шүүн тунааж2 өгөхийг хүснэ. Энэ хүн ДХЭАК-ийн загас барих аж ахуйн зөвлөлд ажиллаж байсан. Чухам юу хийдгийг нь мэдэхгүй.

	Одоо загасны заводын олборлох тасагт ажиллаж байна. Ажиллахдаа үнэнч биш, өөрийн холбоо сүлбээтэй бөгөөд зориуд загас бага барьж байна. Ийм бага загас барих төлөвлөгөө ч үгүй, эрх ч үгүй билээ. Энэ бол нэг тал нь, нөгөө нь гэвэл шинэ дэглэмд харш хүн. Зөвлөлт засгийг шууд хүсэн мөрөөддөг хүн гэж би хэлч* чадна. Урьд нударган байсан Игнатенко Михаил Матвеевич фронтын шугам нарийсах үеэр Таганрог хотонд буцаад ирсэн юм. П. П. Глушенко, М. М. Игнатенкод чи юугаа хийгээд буцаад ирсэн юм. Улааныхан удахгүй хүрч ирээд л чамайг буудаж орхино гэж нүүрэн дээр нь шууд хэлсэн байна. Учир иймд хамгийн эхлээд хоёрдугаар цайзын № 106-д сууж буй Игнатенко Михаил Матвеевичийг дуудахыг зөвлөж байна. Харин Глушенко Петр Петрович бол хоёрдугаар цайзын № 108-д суудаг юм.

	Хоёр дахь зүйл гэвэл: 

	ТЗҮ-ийн олзворлох тасгийн дарга ноён Ковалев бол үнэнч шударга, шинэ дэглэмийн төлөө үнэхээр тэмцдэг юм. Харин тойрон байгаа нь хар санаатай хүмүүс учраас тэр бээр тэнд ажиллахад хүнд байна. Түүнд туслах хэрэгтэй. Эрхэмсэг танд зөвлөхөд: 

	Ноён Ковалевыг дуудвал Глушенкогийн хэрэг явдлын талаар ямар нэгэн юм хэлж өгнө. Мөн хуучин загасчдын талаар ч дуугай өнгөрөхгүй байх аа.

	Үүний тулд Ярошенко Иван Васильевич. 

	Таганрог хот. 

	Хоёрдугаар цайз № 104

	X

	ХЭЭРИЙН ШУУДАНГИЙН ДУГААР 32704 П/ № 40/ 42

	1942-5-16 СС-ОБЕРШТУРБАНФЮРРЕР РАУФТ

	БИЧИГ 501

	Симфрополиос Таганрог руу явуулсан «Зауер-вагены» маань тоормос гэмтжээ. Дугуйны нуух дахь хийн тосон тоормос нь хэд хэдэн газраа хагарчээ гэж Мариуполь дахь зондеркомандынхан тогтоосон байна. Гэвч хэв хийж амжсан тул түүгээр уг хоёр нуухыг дахин цутгасан байна... Аар саар гэмтлийг командын засварчид засах болно. Нутгийн байдал болон зам гудас бартаа ихтэйн дээр засмал зам муу учраас хийн тэрэг эвдрэх нь их байна... 

	Зардал сүйтгэлийг багасгахын тулд явахад бэрх замыг өөрсдөө засах, эс болбол №... хээрийн шуудангийн машин жагсаалаас гарсныг Берлин руу утсаар нэн даруй мэдэгдэх үүрэг өглөө.

	Түүнээс гадна хийн хордуулга хийх үед гадагш алдагдсан хийнд хордохгүй байхын нь тулд цэргүүдэд машинаас хол байх үүрэг бас өгсөн юм. Үүний хамт доорх зүйлийг анхааруулах нь: 

	Хийн хордуулга хийсний дараа хүүр буулгах хүмүүсийг хувийнхаа бүрэлдэхүүнээс гаргаж байхыг зарим командуудад даалгасан юм байна. Энэ ажил тэр даруйдаа биш юм гэхэд хожим хойно сайх хувийн бүрэлдэхүүнд бие, сэтгэлийн аймшигт хор нөлөө үзүүлж болзошгүйг зондеркомандын дарга нарт анхаарууллаа. Хордож үхэгсдийг буулгаж дууссаны дараа ямагт тархи толгой өвдөх юм гэж командын цэргүүд надад гомдол гаргаж байна. Хоригдлуудаар, өөрсдөөр нь гүйцэтгүүлье гэж бодоход сүүлийнх нь зугтаад өгөх аятайхан нөхцөлийг бүрэлдүүлэх учраас айж эмээсэн энэ зарчим маань хуучин хэвээрээ үргэлжилсээр байна. Зондеркомандын хувийн бүрэлдэхүүнийг дээр дурдсан хор уршгаас ангижруулах талаар зохих шийдвэр өгөхийг хүснэ.

	Д-р Бекер 

	СС-унтерштурмфюрер

	XI

	Гитлерийн суут ухаан, түүний ялгуулсан арми дайны явцыг өөрийнхөө талд ашигтайгаар эргүүлэх гэсэн большевикуудын оролдлогыг биелэгдэшгүй болгож чадлаа... Кавказын фронтын шугамыг цомхотгох зорилгоор германы ангиуд Георгиев, Петигор, Минеральные воды зэрэг хотыг тавьж өглөө... 

	(«Панцер форан» сонины сурвалжилгаас)


УДИРТГАЛЫН ОРОНД

	Энэ номд хүн төрөлхтөнд учирсан гамшиг зовлон, манай сая сая хүнийг булшинд оруулсан тэр мартаж тайтгарахын аргагүй гамшиг зовлонгийн тухай өгүүлнэ.

	Хэчнээн жил өнгөрлөө ч гэсэн энэ зовлон уршиг, шалтгааныг нь тал бүрээс нарийвчлан судлахыг дахин дахин шаардаж өөрийгөө сануулсаар байх болно.

	1941 оны зургаадугаар сарын 22-нд биднийг нөмөрч ирсэн тэр зовлонгийн зууш бологсдын олонх нь германы фашизмын хатуу ширүүн харгислалын тухай сонсож, уншсан атугай ч тийм юм болно гэж огт санаагүй байсан бөгөөд тэгээд ч эдийн болон билгийн өндөр их боловсролтой орон гэж эртнээс нааш ухаарсаар ирсэн чухамхүү тэр орны зүгээс жирийн дайн ч биш, дайсан этгээдийн ерийн довтолгоо ч биш, харин үзэл суртлын үүднээс үндэс суурийг нь тавьж шинэ техникээр зэвсэглээд нэгд нэгэнгүй бодож боловсруулсан, хүнийг үй олноор нь залгигч махчин зандалчны аюул манай газар нутгийг нөмрөх юм гэж бид бодохын ч аргагүй байсан билээ.

	Эсэсийн зондеркомандын дүрэмд хамгийн түрүүнд устгах хүмүүсийн нэрсийн жагсаалтыг гаргасан байдаг. Гэвч Гитлер бид бүхэнд дур мэдэж алах ял оногдуулаад байсан юм.

	Хэрэв гитлерийн герман ялсан бол ийм хувь заяа бидэнд гарцаагүй оногдох байсныг танк эсэргүүцэх шуудуу, ганга, жалганд булагдсан, хорих лагерь, шорон гянданд тамлуулан амь насаа алдсан сая сая хүмүүс батлан сануулж байна. Энэ бүхэн бол бид нар хийгээд амь насаа алдсан бидний үе тэнгийнхэнд хамаараад зогсохгүй бас дайны дараа төрж өссөн манай үр хүүхдэд ч хамаарах юм.

	Ертөнцөд мэндлэх боломжид нь заналхийлж байсан аюул, асар их хүч, тоо томшгүй олон хүний амиар хойч үеийнхний амьдралын үндсийг таслахаар заналхийлж байсан тэр их аюулын хэмжээг одоо манай үр хүүхэд тун бүдэгхэн төсөөлж байгаа юм.

	Бид амсаж өнгөрүүлсэн гашуун зовлонгоо дурсан санахдаа хүн төрөлхтний энэ эмгэнэлт явдал тус тусдаа олон хүний эмгэнэлт явдал болон хуваагддаг бол фашизмын үйлдсэн гэмт хэрэг нь тодорхой овог нэр, тодорхой хэргэм тушаалтай «тусдаа» хүмүүс фашистын янз бүрийн зиндааны албан хааж байхдаа эл нийтийн бузар хэрэгт гар бие оролцон үйлдсэн, мөн л тус тусдаа олон тооны гэмт хэрэг болон хуваагдах учиртай бөгөөд чухамхүү ингэснээрээ зохих аливаа хариуцлагыг бүрэн хүлээх ёстой гэж ямагт боддог... 

	Нацист гэмт хэрэгтнүүдийг байцаан шийтгэх явдал Зөвлөлт Улсад бүр дайны үед Краснодар, Харьков хотноо болсон таслан шийтгэх хурлаас эхэлсэн бөгөөд энэ нь цагтаа янз бүрийн зэрэг зиндаатай гитлерийн яргачдыг удаа дараа шийтгэхийн эхийг тавьж өгсөн Нюрнбергийн ардын шүүх түрүүчийн дохио болсон билээ. Гэвч бүхэл бүтэн түүхэн нэг үе өнгөрсөн ч атугай өнөөдөр тайван амьдралын гүнд нуугдан цаг хонжиж амжсан эсэсийн балмад үйл ажиллагааг зохион байгуулж, гүйцэтгэж байсан хүмүүсийн нэр ус үзэгдсээр л байна.

	Бид тэдний зарим нэгтэй нь тодорхой шалтгаанаар уул туурвилд «улаан нүүрээрээ» учрах байлаа ч гэсэн эл удиртгалд жаал жуул баримт дурдах санаа төрлөө... 

	Азовын тэнгисийн эрэг дэх Ейскт ясны сүрьеэтэй хүүхдийг эмчлэн сувилах газар олон жил ажиллаж байсан билээ. 1942 оны аравдугаар сарын 9-нд тэрхүү сувиллын байшинд нэгэн хөнгөн тэрэг давхин ирж зогсоход эсэсийн хэдэн офицер гарч ирлээ. Тэд байшин барилгыг шиншилж үзсэнээ захирлын албан тасалгаанд орж хүүхдийн нэрсийн бүртгэл өгөхийг шаардлаа. Офицеруудын ахлах хэлэхдээ,

	— Хүүхдүүдийг бид нүүлгэнэ гэхэд нь

	— Хаашаа нүүлгэх юм бэ? гэж захирал асуув.

	Тэд хариулсангүй.

	Захирал татгалзаж эхлэхэд нь өнөөх офицер дал мөрөө хавчин хэлэх нь: 

	— Юунд нь их санаа зовоод байгааг чинь би ойлгохгүй байна. Германд бол ийм хүүхдүүдийг ер байлгадаггүй юм. Герман бол соёлч боловсон орон гэв.

	Удаж түдэлгүй нэг саарал автобус давхисаар ирлээ. Тэгээд л хүүхдүүдийг «ачиж» эхлэв. Хүүхдүүд байшингийн дээвэр, цэцгийн мандалд орж нуугдахаар ийш тийш гүйлдэнэ. Тэрхүү бяцхан хүүхдүүдийн хойноос цэрэг хувцастай том хүмүүс нэхэн хөөнө.

	Ейскт Улаан армийг хүрэлцэн ирэхэд гуу жалга болон хотын захаас хоёр зуун арван дөрвөн хүүхдийн хүүр олджээ. Тэдний нэлээд хэсэг нь бие биеэ тэвэрсээр үхжээ... 

	Баруун Германы Вупперталын Цунфштрассе гудамжны 20-р байшинд Курт Триборн гэдэг хүн сууж нэгэн эмнэлгийн газар ажиллана. Тримборны өнгөрсөн үе хар толбоор дүүрэн гэж ярилцах авч тэр өөрийнхөө тухай нэг ч үг үл цухуйлгана.

	Курт Триборн бол зондеркомандын СС-10-а-гийн Ейскийн ангийн дарга байсан бөгөөд хүүхэд сувилах газрын захирлын өрөөнд ирсэн эсэсийн чухамхүү тэр офицер мөн билээ. Тэр бээр хүүхдийн байрыг үзээд «хүүхэд байгааг» «энэ талаар явуулга хийхийн чухлыг», Краснодар дахь зондеркомандын дарга Кристманд мэдэгджээ. Ейск рүү Кристман хоёр утах машин явуулав. Тримборнтой хамт «ажиллагааг» СС. Унтерштурмфюрер эмч Генрих Герц (одоо ХБНГУ-д эмчлэх ажил хийдэг) цагаан оросын дүрвэгч Юрьев нар гүйцэтгэсэн байлаа. Яргачдын дотор бас нэг этгээд байсан боловч бид одоогоор энэхүү номын хуудаснаа нэлээд ойр танилцталаа түр орхиё.

	Ейскийн хүүхдүүдийг ийнхүү яргалсан нь хэмжээ хязгааргүй олон хядлагын зөвхөн нэг хэсэг нь боловч энэ нь Баруун Германд Герц, Триборн мэтийн ялт этгээдийг шийтгэлээс аврах гэсэн хууль зүйн үндсийг хэний эрх ашгийн үүднээс юуны учир эрэлхийлж байна вэ? гэж асуухад бүрэн хүрэлцэх баримт юм.

	Энэ бол алуулсан тамлуулсан доромжлуулсан бүхнийхээ төлөө нэгэн доор хамтруулж байгаад бас нэр алдраа алтан үсгээр гантиг дээр сийлүүлсэн алдарт зовогсдоос эхлээд ангир шар уургаа хөхөж байгаад нэрээ ч авч амжилгүй араатанд суга татуулан булшны нүхэнд хаяулж сураггүй үрэгдсэн хүүхэд... хүртэл хүн нэг бүрийн төлөө тус тусад нь эцсийн тооцоо хийх учиртай бидний гашуун зовлон, бидний үед оногдож байгаа үүрэг, үйл хэрэг даруй мөн билээ.

	Фашизмын яргаллын нэг онцлог бол «түүхэн зүй зохис» гэгчийг өөрийнхөө яргаллын дэвсгэр болгон аллага хядлага, түрэмгийллийг зүй ёсоороо болж байгаа мэтээр батлах гэж оролдож байлаа. Яргачин бүхэн, тэр ч байтугай хамгийн өчүүхэн яргачин хүртэл хүний ёсноос ангид зүйл үйлдэж байна гэж бодох нь битгий хэл харин ч «Дээд зэргийн зан үйл» дээд зэргийн «ёс суртахууны чанарыг» эзэмшиж байна гэж бодоод тасралтгүй алж хядахад нь бүрэн хүрэлцэхүйц үзэл суртлын «түлхээсийг» нацист төрөөсөө авч байсан юм. Уран зохиол, хэвлэл, радио, кино, фашист «урлаг» зэрэг фашистын бүх суртал нэвтрүүлэг, олон түмэнд зориулан бэлтгэж гестапын жирийн яргачны ухаан санааны хэмжээнд тохируулсан «эрүүл чийрэг» хүн гэдэг харгис онолыг баримтлагч энгийн хүмүүсээс бүрдсэн ницшегийн бүхэл бүтэн бүлэг болон «цэвэр цус» гэж номлогч арьсны үзэлтнүүд энэ зэрлэг явдалд далдуур оролцож байлаа.

	Ийнхүү зэрлэг балмад явдлыг сэтгэхүйн талаар боловсруулаад зогссонгүй бас энэ хэрэгт нь захиргааны болон хууль зүйн арга хэмжээ авч ёсон бусын зүйлд пруссийн үхширмэл хянуур чанд заншлаар бодож боловсруулсан эрхийн хэм хэмжээг тогтоох явдал шаардагдсан байна.

	Фашистууд ямар ч гэмгүй номхон ард иргэдийг алж байхдаа өөрсдийнхөө боловсруулсан тэрхүү «хуулийн хүрээнд» гүйцэтгэж байгаа гэдгээ мэдэж байсан билээ. Тийм ч учраас «ахуйдаа» хүн аймаар юм юу ч үгүй, харин ч төлөв томоотой гэрийн эзэн, халамжит эцэг, сайхан хүмүүжсэн харчуул мэтээр уулзсан даруйд харагддаг тэдгээр хүмүүс фашист албан ажил дээрээ очоод улангасан улайрч өгүүлшгүй хурц шунал тачаалтайгаар санаанд багтамгүй бузар хэрэг үйлдэж байсныг гайхах хэрэггүй билээ.

	Фашизмын үед аливаа бузар гэмт хэрэг хууль зүй, хэв журам ёс суртахуунтай харшлахаа больж харин ч фашист «хэв ёсны» нэгэн хэсэг, гүйцэтгэвэл зохих ердийн албан үүрэг, орлогын найдвартай эх булаг болж хувирсны хамаг нууц нь үүнд оршино.

	Үүний зэрэгцээгээр хууль, тушаал, сахилга журамд захирагдаж албан үүргээ гүйцэтгэхийн чухлыг заан дурдах явдал нь одоо нацистын яргачин бүрийн өөрсдийгөө цагаатгах улигт шалтгаан болж байгаа юм. Нөгөө талаар гэвэл Баруун Германд фашист хууль зохиогчид, гитлерийн үзэл суртлыг номлогчид суртал нэвтрүүлэгчдийг хариуцлагаас хэлтрүүлсэн байна. Ингээд гүйцэтгэх ажилчид нь хууль тогтоогчдын явуулгад «мунхарч» байсан учир тэд өршөөгдөх ёстой болж харин хууль тогтоогчид нь гүйцэтгэх ажилчин биш тул хариуцлага хүлээхгүй болж өөрөөр хэлбэл цөмөөрөө л хууртсан улс болж байгаа юм.

	Бид энэхүү номд уг асуудлыг нэлээд нарийн тодорхой ярилцахыг хичээхийн дээр эл зэрлэг явдлын үзэл суртлын үндсийг тавигч, гүйцэтгэгч хоёрын төрх төлөвийг нэг хүний төрх байдалд бөөгнөрүүлэн фашист үзэл суртал, фашист «бодол санаа» фашизмын гэмт хэргийн хоорондын хэлхээ холбоог мөшгин хөөж нацист хэрэгтнүүдийг цагаатгах зорилгоор ашиглаж байгаа тэр ултай суурьтай шалтгийг нь тас цохихын тулд фашистын генерал Биркампа гэгчийн (дашрамд өгүүлэхэд иймэрхүү этгээд биетэй бодитой амьдарч байсан юм шүү) эвлүүлмэл дүрийг бүтээлээ.

	Биркампын дүрийг бүтээхийн зэрэгцээ ганц хоёр хүн төдийгүй бүхэл бүтэн үндэстний амьдрал, үхлийн тухай ярихын цагт хар амиа бодсон, холын муу санаатай тооцоо «зүй зохис» гэгч хүний үнэргүй томьёололд бугшиж буй онцгой аюулын тухай бид та бүхэнд сануулах гэсэн юм. Гэмт дэглэмийг хамгаалан харгис албанд хүчин зүтгэж хүмүүн бусын хэрэг үйлдэж явсан хэн боловч, тэр хэрэг нь хууль дүрэм, тушаал зааврын дагуу зөвшөөрөгдсөн юм уу, шууд оногдсон байлаа ч гэсэн зохих хариуцлага заавал хүлээх ёстойг дурдах нь чухал гэж бид үзлээ.

	 

	 

	... 1963 оны намар Краснодарт болсон гитлерийн зондеркоманд СС-10-а-гийн гэмт хэрэгтнийг таслан шийтгэсэн хурлын материалыг үндэс болгон энэ номд ашигласан юм.

	Зондеркоманд өөрөөр хэлбэл тусгай томилолт авсан энэ отряд бол хүмүүсийг үй олноор шууд хядаж байсан билээ. Энэхүү командад буудах, дүүжлэх, автомашинд хордуулах, түүнд түлхэж оруулах, нүхэнд булах, зэрэг яргалах янз бүрийн мэргэжилтнүүд ажиллаж байлаа. Германы цэргийн ангийг явж өнгөрсний дараа зондеркоманд хотод орж ирэнгүүт бүртгэл хөтлөх, зөвлөлтийн ба намын идэвхтний гэр бүл, цыган, еврейчүүдийг бүртгэн авч буудах зэрэг ажлыг цахилгаан мэт хурдан амжуулмагц өдөр тутмынхаа «үхлийн албыг явуулж коммунистууд, комсомолчид, нууц байгууллагын гишүүд, партизан нарыг илрүүлж устгах, өвчтөн настнуудаас авхуулаад л «хүн ам бүрийг толгой дараалан» хядах ажлыг хийнэ.

	Ийм нэгэн командын нэг бол Крым, Мариуполь, Таганрог, Ростов, Краснодар, Ейск, Новороссийск болон чанагш Беларус, Польшид цуст мөрөө үлдээсэн зондеркоманд СС-10-а байсан юм.

	Зондеркомандын офицерууд бол Германд тусгай бэлтгэл сургууль хийсэн юм уу, эсвэл фашистын эсрэг тэмцэж буй германчуудтай хийсэн тэмцэлдээ «туршлага» олсон эсэсийнхэн байлаа. Тус отрядын эгнээнд олзлогдсон цэргийн лагерь, эзлэгдсэн нутаг дэвсгэрээс зориуд элсүүлэн авсан эх орноосоо урвагчид, дүрвэгчид, зугтагчид орсон юм.

	Тэд германчуудын удирдлагаар энгийн иргэдийг үй олноор нь хядах партизаны эсрэг ажиллагаа болон мөрдөн хайж баривчлах ажилд оролцон харгалзагч, хамгаалагчийн үүрэг гүйцэтгэдэг байв.

	1943 онд манай цэргүүдийн барьж авсан хэсэг эх орноосоо урвагчдын хэргийг фашистаас дөнгөж чөлөөлөгдөөд байсан Краснодарт тасаллаа. Дараа нь зондеркоманд СС-10-а-гийн залхаан цээрлүүлэгчдийн нэлээд хэсгийг барьж аван шүүхэд шилжүүлсэн боловч зарим нэг нь нэлээд удаан хугацаагаар нуугдах бололцоо олж авчээ. Тэдний зарим нэг нь алс бөглүү нутагт шилжин бүгж зарим нь үй олноор устгах хэрэгт оролцолгүй туслах төдий албан хааж байснаар өөрийгөө илчлэн мөрдөн байцаагчдыг хууран мэхэлж хөнгөн ял эдлээд мултарч байхад зарим нь германчуудтай хамт тэдний нутаг дэвсгэрт буюу бусад орнуудад очоод зүсээ хувилган сууж байна. Энэ өнгөрсөн жилүүдэд улсыг аюулаас хамгаалах байгууллага гитлерийн тэр сүлбээтнийг нэг ч хүн үлдээлгүйгээр илрүүлэн зөвлөлтийн шүүхэд шилжүүлж хийсэн гэмт хэргийн нь ялыг бүрэн эдлүүлэхийн тулд зогсолтгүй эрж сурвалжилсаар байна.

	1962 оны сүүлч 1963 оны эхээр Улсын аюулаас хамгаалах хорооны Краснодар хязгаарын удирдах газар, Зөвлөлт Холбоот Улсын хэд хэдэн хотоос есөн хүнийг баривчилж 1963 оны аравдугаар сард Умард Кавказын цэргийн тойргийн шүүхээр хэргийг нь тасалсан юм.

	Эдгээр мөрийг бичсэн зохиогч надад хэргийн материалтай нь танилцах, урьдчилсан мөрдөн байцаалтад суулцах, дараа нь шүүхийн бүх ажиллагаанд оролцох бололцоо олдсон билээ.

	Бид энэ номдоо уншигчдыг мөрдөн байцаалт, таслан шийтгэх хурлаар дагуулан явж хүний доройтлын хамгийн бузар түүхтэй танилцуулахыг хүссэн юм. Хорин жилийн энэ хугацаа «сургамжлан сануулахын» үүднээс урьд дайн тулааны ширүүн шуурганд туугдаж явахдаа бидний дээгүүр нь алхаад гарчихсан тэр ангал руу тун анхааралтай өнгийж харах боломж олгож байна.

	Гитлерчүүд Зөвлөлт Холбоот Улс руу довтлохоор бэлтгэж байхдаа зөвлөлтийн хүнийг бүрэн боолчилж аваад дараа нь манай оронд оршин суудаг олон үндэстэн ястныг зугуухан бүрэн устгахаар урьдчилан боловсруулсан байлаа. Ийм нөхцөл байдлын дунд орос хүмүүс Германы талд татагдана гэж ярихын ч хэрэггүй билээ. Урвагч нараар бүрдэл болсон цэргийн салбар, харгис цагдаагийн газар байгуулах ба «оросын квислинг»-ийг хайх санал тавьж байсан өөрийнхөө зөвлөгч нарын саналыг Гитлер эхлээд буруушааж байсан юм. Гэтэл гитлерийн герман дорнод фронтод ихээхэн хохирол хүлээсэн учир хэдэн сая хүнийг хядах нүсэр төлөвлөгөөгөө биелүүлэх хийгээд мөн түүнчлэн Зөвлөлт Холбоот Улсын эзлэгдсэн нутаг дэвсгэр дээрх олон тооны нууц байгууллага, партизаны хөдөлгөөнтэй тэмцэх зэрэгт нь «гар хөл» яах аргагүй дутагдаж байгаа нь мэдэгдэж эхэлжээ.

	Барагцаалбал 1942 оноос эхлэн фашистууд урвагчид, зугтагчид, нийгмээсээ таягдуулсан бусад этгээдүүдийн тусламжийг хайх болсон, тэднийг эсэсийн зондеркомандад татан цагдаа, хорих лагерийн харуулаар авч ажиллуулах болсны чухамхүү шалтгаан нь энэ билээ. Гитлер удтал эргэлзэж байсны дараа «оросын чөлөөлөх арми» гэгчийг байгуулан урвагч Власовоор удирдуулахаар шийдсэн нь мөн л үүнтэй холбоотой нь мэдээж хэрэг.

	... Тусгай судалгаа шаардагдаж буй нарийн зүйлийг тоочихгүйгээр хэлэхэд германы фашистуудын талд орж урвах явдлын ихэнх тохиолдол нь нийгмийн ба сэтгэл зүйн нууц шалтгаантай байсан юм. Зөвлөлт засгийг дайсагнан үзэж байсан хүмүүс сэтгэлийнхээ гүнд хуучин байгуулалтаа дахин тогтоохыг горилон явснаа германчуудыг ороод ирэхээр чухам хэнтэй нь хамт явах вэ? гэж шилэн сонгох хэрэгтэй болсон байна. Улаан нүүрэн дээр нь эх орон нь үхлийн аюулд учирч, булаан эзлэгчид оросын газар нутаг дээр аймшигтай зэрлэгээр аашилж байхыг үзээд тэдгээр хүмүүсийн нэлээд хэсэг нь дайсантай хуйвалдах гэсэн бодлоосоо няцсан байна. Гэвч булаан эзлэгчидтэй сүлбээлдэн герман цэргийн хувцас өмсөөд дашрамд өгүүлэхэд бүтэхгүй ч гэсэн гитлерчүүд «гавьяаг» минь үнэлж урьд алдсан эрх ямбыг минь эргүүлж өгөх биз гэсэн бузар горьдлогоор сэтгэлээ тэжээн өөрсдийн хүнийг алж талан, тамлаж зовоосон хүмүүс бий юм шүү.

	Хүний цус, бусдын зовлонгоор хар амиа хаацайлахын тулд ямар ч ая шалтгийг, түүний дотор дайны гай гамшиг, дайсны орж ирэхийг ч ашиглахад бэлхэн байсан бузар бэртэгчин этгээдүүд ил гарч ирсэн юм.

	Тэд онцгой шунал, туйлын харгис бурангуйгаараа гойд хүмүүс байсан бөгөөд үүргэвчээ цус болсон «юухан хээхнээр» дүүргэн алуулсан хүмүүсийн хүүр дундуур итгэл төгс хэнэг ч үгүй явдаг байв. Эд нар «дээдсийг» биш, харин дутагдаж гачигдаж уй гашуунд нэрвэгдэн доромжлуулж байгаа хүмүүсийг үл тоомсорлон үзэн яддаг байв. Ямар ч гэм буруугүй энгийн номхон иргэдийг фашистууд чухам юуны тулд устгаж байна вэ? гэдгийг төдий л эргэцүүлж боддоггүй харин үхэл рүү туугдаж яваа гэнэн эмгэнэлт цувааг хараад бах тав нь ханадаг байв. Үүний учир нь юу гэвэл тэдний нүдэн дээр ямар ч хамгаалалт зэвсэггүй хүнийг бурангуй зэвсгийн хүч дийлж байгаа явдал юм. Бид иймэрхүү гэмт хэрэгтнүүдтэй хийсэн хэргийнхээ хариуцлагыг хүлээхээс өөр аргагүй болоод байх үед нь Краснодарт болсон мөрдөн байцаалт хийгээд шүүхийн таслан шийтгэх хурлын үеэр уулзаж тэдний зан төлөвийн онцлогийг ажиглаж байлаа.

	Үй олон хүний амьдралыг золионд гарган хүчир бэрх байдлаас ангижирч хар амиа хоохойлох гэсэн оролдлого хэргийнх нь гол үндэс болсон бас нэг хэсэг хүмүүс шүүлгэж буй урвагчдын дунд байсан юм.

	Энэ хүмүүс нийгэмтэйгээ тун сул холбоотой, зарим нь үзлийн хувьд тогтворгүй байснаас анхны шалгалтыг даван туулж чадсангүй. Энэ бол эзлэгдсэн нутаг болон фашистын хорих лагерь дахь хүчир бэрх нөхцөл дайсантай тэмцэхийн оронд харин тэдний албанд зүтгэх замаар зовлонгоо хөнгөлөх гэсэн хүмүүсийн тухай ярьж байгаа юм. Заримдаа хүн бүхэн тэр болгон бодож тунгаалгүй яваандаа «юу болохыгоо ч», бодолгүй гагцхүү германчуудтай зохицож аргацаах гэсэн жирийн тулга тойрсон хүслийн үүднээс урваж эхэлдэг байна.

	Гэвч ийнхүү сэтгэл санааны анхны урвалт хийсэн хүмүүс нь гол төлөв фашистын эрхшээлд бүрэн орж цагаандаа гарчихсан гэмт хэрэгтэн, яргачин болохын зэрэгцээ бас боол болон хувирдаг байжээ. Тэгэхдээ аргагүйн «эрхэнд» биш харин «би» гэдэг өчүүхэн хар амиа бодон бусдаас илүү сайхан амьдрах гэж оролдсоноос л боол болжээ. Тэдний энэ өчүүхэн бодлын дэргэд эх орон, төрөлх ард түмэн, сая сая хүний амь нас юу ч биш байдаг байна.

	Энэ туурвилд доройтлынхоо эцсийн хязгаарт арай хүрээгүй тийм хүмүүстэй уулзах болно. Учир иймд тэднийг шүүхэд шилжүүлэлгүй ялаас хэлтрүүлэн өршөөжээ. Гэлээ ч гэсэн тэд зөвхөн фашисттай харилцан байсны хувьд амьдралд нь өөдгүй хоосон хар толбо сууж бузарлагдсан бил ээ! Тэд хуулиар шийтгэгдэхээс аврагдсан авч хүний ухаан санаа нь хүнч чанарын шүүхийн өмнө, өөрийнхөө сэтгэлийн аймшигт шүүхийн өмнө зогссон юм... 

	Бид энэ зүйлийг бичихээр бэлтгэж байх үедээ энд дурдаж буй үйл явдал болсон нутгаар аялал хийлээ. Энэ бол булаан эзлэгчдийн эсрэг тэмцэлд боссон ард түмэн, партизан, нууц байгууллагынхныхаа алдар гавьяа, эрэлхэг зорилгоор алдраа цуурайтуулсан хот суурин юм. Бид Таганрогт комсомолын гишүүдийн байгуулсан фашистын эсрэг тэмцэх нууц байгууллагын түүхтэй танилцсан. Энд хүүхдүүд хүртэл дайсантай хүчин тэнцүүгүй тэмцэл явуулдаг байлаа. Краснодарт бидний өмнө Кубаньд өрнөсөн партизаны хөдөлгөөний хуудас нээгдсэн. Ростов, Новороссийск, Ставрополь, Краснодар болон бусад хотуудад бид намын ажилтан тагнуулын болон партизаны удирдагч байсан нөхөдтэй уулзаж тэд манай энэ туурвилд орсон «домогт үйлсийн араар» гэдэг найрууллын материалыг өгсөн юм. Эдгээр баатруудтай хүн дүрсээ алдсан урвагчдыг харьцуулах юм бол юу юм бэ, хүмүүс л юм биз дээ, «тэд хүн байсан нь л харамсалтай юм» гэж Миллерийн жүжигт фашистын тухай хэлсэнтэй бидний санаа нийлж байна. Бид өөрийнхөө номд хийсэн хэрэг, гэмт ажиллагаагаа хүмүүст илчлэн тоочих ёстой тэр хэрэгтнүүдийн булай буртгийг зохих ёсоор гаргах бодолтой байна.

	 

	 

	Би өвлийн нэгэн хуйсгануур жавартай өдөр Петрушино тосгон орохоор Петрушиний гүвээ даган явж байлаа. Энэ замаар хорин хоёр сарын турш дайсан этгээд Владимирын талбайгаас еврей, цыган, орос, украйн, комсомол, коммунистууд болон хардсан сэрдсэн бүхнээ машинаар ачихыг нь ачиж, явган туухыг нь тууж авчирсан юм.

	Хар хөрст талыг цагаан цас нэлмийтэл хучин хөлджээ. Гүвээнээс хоёр километрийн зайтай байгаа зам явж болохоо болиод хөрлөж мөстсөн замд машин шарван хар шороон хөрсөнд шигдэнэ. Би тэр эрэлхэг хүмүүсийг тууж явсан замаар алхах зуур туугдаж яваа цуваа мариуполийн замаас яагаад гэнэт ийшээ эргэж Петрушино тосгоныг чиглэх болсныг тэд тааж ядан явж байсныг нь төсөөлөн бодож явлаа.

	Хэмжээ хязгааргүй юм шиг санагдсан энэ хоёр километр бол нэгэнтээгүүр үхлийн зам, нөгөөтээгүүр горьдлогын зам байлаа. Учир нь хэн нэгэн хүн Петрушинд зогсоож амраах юм гэсэн цуурхал тараажээ. Дараа нь тэд замаас гарч хоёр хавцал толгодын хоорондуур уруудахад хамгийн сүүлд явсан нэг нь эхний хүмүүс гэнэт зогсон булшны нүх ухаж эхлэхийг нь харав. Одоо яг энд л үхэх болж гэдгийг цөм ойлголоо.

	Тэднийг «сандарч тэвдэлгүй» хувцсаа тайлж нүх рүү харайн орохыг «аятайхан» ятгаж «журам сахихыг» шаардав. Нэгэн цээрлүүлэгч ядарсан байдлаар «Одоо ухамсартайгаа харуулцгаа. Хувцсаа тайлах хэрэгтэй. Тэгээд нүхэнд орцгоо. Уухай даа яг ингээд ор» гэж хэллээ. Зарим нэг хүн тушаалын учрыг үл ойлгож үг дуугүй гүйцэтгэж байхад нэг хэсэг нь гөжиж уйлж хашхирах боловч энэ бүхэн аль алинд нь тус болсонгүй! Одоо би тэрхүү аймшигт жалганд дөхөж ирлээ. Хүн амьтангүй эл хуль хар шороон хөрс нэвсийн бараантаж байтал гэнэт гялалзсан цагаан хөшөө тулгарлаа. Энэ хөшөөн дээр мөнхийн дурсгалын үг бичигджээ. Мөнхийн дурсгал гэдэг юу юм бэ? Дурсан бичсэн хэдэн үг, жил бүрийн цуглаан, зохиолчийн ном юм уу? Эсвэл хүн бүхний шингэвэл зохих эх орныхоо төлөө, өөрийнхөө төлөө, өөрсдийн үр хүүхдийн төлөө, энэ хорвоо ертөнцийн төлөө хариуцах амьдрал мэт өнө мөнхийн хариуцлага юм уу?..

	Ийнхүү би баримт материалтай танилцаж эхэлсэн бөгөөд заримыг нь энд нэгэн ёсны эшлэл болгон оруулав.

	Энэ баримт бичиг, энэ хэрэгтэй танилцах тусам би өөрөө ёроолгүй ангал хорин жилийн гүн хавцалд унаад толгойгоороо 63... 45... 43... оныг шүргэн ниссээр ёроолд нь хүрэхэд тэртээ дээр хүршгүй хол жаран гурван оны тэнгэр цэнхэртэн харагдаж байх шиг санагдаж билээ. 

	 

	1963 оны хоёрдугаар сараас 1965 оны арван нэгдүгээр сар


ВЕЙХ, СКРИПКИН, ЕСЬКОВ, СУХОВ НАРЫН ЗЭРЭГ ЭТГЭЭДИЙН ХЭРГИЙГ ТАСЛАН ШИЙТГЭСЭН МАТЕРИАЛААС

	ЗХУ-ын Сайд нарын Зөвлөлийн дэргэдэх Улсын Аюулаас хамгаалах хорооны Краснодар хязгаарын удирдах газраас энгийн номхон ард иргэдийг үй олноор нь бүрэлгэн сүйтгэх хэрэгт биеэрээ идэвхтэй оролцож явсны учир гитлерийн залхаан цээрлүүлэх байгууллага «зондеркоманд СС-10-а» гэдэг байгууллагын офицер байсан Вейх Алоис Карлович буюу Александр Христианович Скрипкин, Валентин Михайлович Еськов, Михаил Трофимович, Сухов Андрей Устинович, Сургуладзе Валериан Давыдович, Зампаев Урузбек Татарканович, Псарев Николай Степанович нарыг баривчилсан юм.

	Зондеркоманд СС-10-а бол анх бүр германы нутагт гитлерийн цэргийн командлалын шийдвэрээр байгуулагдаж 1942 онд Крымд шилжин байрласан юм. Энд Крымын эх орончидтой шийдвэртэй тэмцэл хийж Крымийн ард иргэдийг үй олноор нь алан хядаж байлаа. Хэд хоногийн дараа энэ команд Мариуполь, дараа нь Ростов мужийн нутаг, бүр сүүлхэн хэрд Дон дахь Ростов хотод байрлаж байсан юм... Тус командын яргачид зөвлөлтийн хүмүүсийг бараг толгой дараалан нэгжиж баривчлан ямар ч гэмгүй иргэдийг урьд өмнө үзэгдэж дуулдаагүй хатуу ширүүнээр харгислан тамлаж алан хядаж байлаа.

	Энгийн номхон иргэд...-ийг «утагч машин» гэдэг автомашинд суулгаж хордуулах, бөөн бөөнөөр нь буудах... зэргээр устгаж байв. Энэхүү команд Ростовт байхдаа өвгөд хөгшид, эмэгтэйчүүл, хүүхэд багачуулаас авхуулан зөвлөлтийн хэдэн мянган хүнийг буудаж, амьдаар нь булсан юм. Гитлерийн ангиуд Краснодар хотыг эзэлмэгц тус зондеркоманд 1942 оны наймдугаар сарын эхээр Краснодарт очоод нэгжлэг баривчилгаа явуулж үй олноор устгах ажлаа эхэлсэн байна... 

	Зондеркоманд Краснодар хотод ороод өөрийн хэд хэдэн яргачин бүлгийг Новороссийск, Анап, Ейск болон хязгаарын бусад хотод байгуулсан юм.

	1943 оны эхээр гитлерийн цэрэг Краснодарын хязгаараас ухрах үед зондеркоманд СС-10-а дахин Крымд шилжин ирсэн бөгөөд хэд хоногийн дараа Беларуст очиж Мозырь хотноо байрлажээ.

	Хэрэгтэн этгээдүүд Беларуст очмогц тэр үед «Кавказын суман» гэж өөрчлөн нэрлэгдсэн бусад эсэсийн командынхны хамт Беларусын партизан, эх орончдын эсрэг идэвхтэй тэмцэж эхэлсэн байна. Залхаан цээрлүүлэгчид зөвхөн Мозырь районы Жуки тосгонд зөвлөлтийн 700 гаруй иргэдийг хядсан юм.

	1943 оны зуны сүүлчээр «Кавказын суман» Польшид очоод Люблин хотод суурьшиж, Люблины СД-тай нийлсэн билээ. Тэд Польшид байх үедээ ЗХУ-ын нутаг дэвсгэр дээр байсантайгаа адил польшийн эх орончидтой догшин ширүүн тэмцлийг хийж энгийн номхон ард иргэдийг нь хүйс тэмтэрч байлаа.

	Хожим «Кавказын суман» гэгдэх болсон Зондеркоманд СС-10-а-гийн туулсан бүх зам хүний цусанд бялдан, эхчүүд, хүүхдийн нулимсанд дэвтэж, зандалчдын гарт тарчлан амь гуйн уйлж буй багачуудын уйлан хайлах дуу хадаастай байсан юм.

	Энэ хэрэгт татагдсан шүүгдэгч Псарев, Зампаев, Вейх, Еськов, Буглак, Сухов, Жирухин, Сургуладзе нар нь Краснодарын хязгаар, Ростов муж, ЗСБНХУ-ын нутаг дэвсгэр дээр зондеркоманд СС-10-а-гийн үйлдсэн зөвлөлтийн иргэдийг үй олноор баривчлах, тамлах, буудах, утагч машинд суулган хордуулах ажилд биеэрээ шууд оролцсоноос гадна зарим нь БНПАУ-ын нутагт тэдний эх орончдыг хүйс тэмтрэх зэрэг бусад балмад хэрэгт оролцож байсан нь мөрдөн байцаалтаар нотлогдсон юм.

	Зондеркоманд СС-10-ийн толгойлогч яргачин Кристманы удирдсан СС-ийнхэн зөвлөлтийн цэргийн олзлогдсон дайчид, зөвлөлтийн намын идэвхтнүүд, еврей үндэстнүүдийг зэрлэг балмадаар тарчлаан хүйс тэмтэрсэн билээ... 


КРИСТМАН

	... Таганрог, Ростов, Краснодар, Ейск, Новороссийск, Мозырь хотод иргэдийг үй олноор цаазлах ажлыг зохион байгуулж мөн түүнчлэн олзлогдсон цэргүүдийг бөөнөөр нь хядсантай нь холбогдуулан цэргийн гэмт хэрэгтнийг бүртгэлээр хайж байна.

	Кристман Курт доктор, 1907 оны, зургаадугаар сарын 1-нд Мюнхен хотод төрсөн ажилчны национал, социал-демократ намын гишүүнд 1933 оны тавдугаар сарын 1-нд элссэн. Намын батлах №3203599. Хувийн №СС-103057 

	Оберштурмбанфюрер СС (дэд хурандаа)

	1931—3—12 хууль цаазын анхны улсын шалгалт өгсөн.

	1934—4—20 хууль цаазын хоёр дахь улсын шалгалтыг ОНЦ дүнтэй өгсөн

	 

	ХИЙЖ ЯВСАН АЖЛУУД

	1934—4—21 — 1937—11—14 Гүрний аюулаас хамгаалах ерөнхий газарт хэвлэл, марксизмын асуудал эрхэлсэн референт.

	1937—11—15 — 1938—6—16 Гүрний аюулаас хамгаалах ерөнхий газар, ахлах референт.

	1938—6—17 — 1939—12—1 Мюнхен хотын Гестапод мөрдөн байцаагч.

	1939—12—1 — 1942 он Зальцбург хотын гестапогийн дарга. Засгийн газрын ахлах зөвлөх.

	1942—1943 Байлдаж буй армид зондеркоманд СС—10-а дарга.

	1943—1944 Клагенфурт хотын гестапогийн дарга.

	1944—1945 Кобленц хотын гестапогийн дарга.

	 

	Би 1963 оны зун намар Баруун Германд хоёр дахин очсон юм. Тэгэхдээ Кристман хийгээд цэргийн гэмт хэрэгтнийг эрэхээр очоогүй минь мэдээж билээ. Би Гамбург, Штутгарт, Мюнхен хотуудад шүлэг цуглуулсан юм. Би навч цэцэг нь унаад хатаж орхисон иш лүгээ адил мөр шад нь ёрдойсон ямар ч айзам хэмнэлтгүй шүлгээс эхлээд нэлээд сайн тордож айзам хэмнэлийг нь тааруулсан бүтэн боодол шүлэгтэй Москвад ирлээ.

	Одоо ер нь хүмүүс төлөв үхэл, амьдрал мэтийн ноцтой зүйлийн тухай бичихээс гадна бас улс төрийн бодлого, дайн, энх тайван, гачаал, элбэг хангалуун амьдралын тухай залхаж гүйцсэн юм шигээр бичдэг болжээ. «Аа муусайн цатгалан гахай гольф тоглохоос өөрийг үл мэдэгч» эдгээр яруу найрагчдын хэн нь ч чухам юу хүсэж байгаагаа эс мэднэ. «Улс төрийн удирдагчид» бас л тэдний санаанд үл нийцнэ. Тэд ямар нэг юм болохыг хүлээгээд л хөлөө жийж хүйсээ нулимж хэвтэхийг эрмэлздэг ажээ.

	Тэр «ямар нэгэн юм» гэдэг нь атомын дайн ч юм уу, эсвэл даян дэлхийд юүлэх усан галав ч юм уу, аль хувьсгал ч юм уу, магадгүй хувьсгалын эсэргүү хөдөлгөөн ч юм уу, ер нь юу болохыг өөрсдөө эс мэднэ. Тэд юм бүхнийг доромжилж байдагтаа болоод ч тэр юм уу, юм бүхэнд дургүй нь хүрч дайрч, доромжлохын зэрэгцээ өөрсдийнхөө тохилог гэр орон, машин «хувийн өмчийг» хүртэл шууд үзэн ядах мөртөө социализмыг хүсдэг үү? гэж тэдний асуунгуут л цаадуул чинь хачин жигтэй ярвайж орхино. Тэгээд л дахин юм асуух дур хүрэхээ болино доо. Ер нь ингэхэд би хорин жилийн тэртээ мухарт Таганрогийн нэгэн эмэгтэй гурван хүүхдээ тэврээд эрдэнэ шишийн талбайд нуугдан байсан, Новороссийскийнхэн цагдаагийн газар бүртгүүлэхээр дугаарлан зогсож, Краснодарт баригдсан хүмүүсийг шоронгийн автобуснаас зондеркомандын үүдэн дээр буулгаж байсан, тэр улирсан үеийн тухай бичих гэж байгаа болохоор энэ номд тэдний тухай дурдаад байх хэрэг над юун билээ.

	Хөлс, цус, хорны үнэр танар хамар цоргин ханхална... 

	Миний залуу яруу найрагчид энэ бүхний тухай дуулж сонссон буюу номоос уншиж мэдсэн улс шүү дээ. Тэд дайныг үл хүснэ. Учир нь дайнгүй бол налгар тайван байна гэсэн. Харин дайны үед бол адаглаж өглөө эрт босож бас хэн нэгнээр даргалуулах хэрэгтэй болно. Ер нь ч тэгээд ингэж байх нь ямар хэрэгтэй юм бэ? Цөм хуучирсан зүйл шүү дээ. Одоо дайн болдог юм гэхэд цэргийн алба хаах чинь урьдын адил биш болж товч дараад л өнгөрөх төдий болжээ. Диван дээрээ хэвтэж байгаад л цагаан хуванцар товч дарахад бүх юм өөрөө болох нь тэр... 

	Гэвч би тэдний шүлгийг цуглуулах ёстой. Сайх яруу найрагчдыг найраг шүлгийнхээ нээлтийг бувтнахыг би сонсож л байдаг юм. Одоо чинь шүлгийг ямар ч цог золбоогүй зүгээр л нэг бувтнаж уншихыг сайханд тооцдог болжээ. Үнэндээ би юу ч ойлгоогүй боловч үгсийн цаана нуугдсан дотоод утга санааг нь ойлгосон дүр үзүүлж бөөндөө надад огтын хэрэггүй атал нь... Ганц нэг үгийг нь сонссон болж суудаг даа. Би хоцрогдсондоо бас юмны учир зүй «эрүүл ухааныг» хэт их шүтдэгтээ эгдүүцдэг юм. Гэхдээ юмны учир хоцрогдсонд минь биш харин улирсан цэрэг-харуулын албаны нэг ахлагч шоронгоос өдөр бүр Скрипкинийг мөрдөн байцаагчийн өрөөнд хүмүүсийг авчирч байгаа одоо үед энэ нутагт хаа нэгтээ энэ шүлгүүдтэй хаяа хатган амьдарч байгаа Кристмантай санаанд багтамгүй ойр танилцаж Краснодар, Ейскийн үйл явдлыг тархи толгойдоо хэт их шингэсэнд... минь ч байж магадгүй... 

	Гайхалтай үзэгдлийн холбоонд нэвт шингэсэн би одоо Кристманы тухай ярихаар бэлтгэж өөрийнхөө тэмдэглэлийг хажуу тийш нь тавиад Баруун Германаар галт тэргээр хэрхэн явж байсан тухай тун ч тодорхой санаж байна.

	... Шилэн хаалга үл дуугарахаар шиллэсэн өрөөнд өөрсдийгөө ихэмсгээр тоомсорлосон зорчин явагчид тамхины утаа суунаглуулан явах бөгөөд тор дахь чемодан зугуухан савлана. Галт тэрэгний үйлчлэгч ёсорхуу байдлаар кофе цай аягална. Диван дээр үнгэгдсэн сонин, үнгэгдсэн Кристин Киллер болон тэр үед алагдаагүй байсан Кеннедийн зураг үнгэгдсэн хэвтэнэ.

	Цонхоор харвал заводуудын шилэн цонх, утаа униар болсон зэвхий гудамж, манан доторх дэнлүүний бүдэг гэрэл, өглөө эрт боссон айлуудын цонхны гэрэл ёлтойн байлаа. Нэг хотыг өнгөрөхөд нөгөө хот залган шөнийн зугаалга, дарс, пивоны газрын хаяг чимэглэлийн улаан гэрлийг унтраасан үзэгдэнэ.

	Төмөр замын өртөөний буудал дээр идэш уушны мухлаг сэтгүүлийн хавтасны зургийг эрээн цоохор болтол наасан сонин сэтгүүлийн шилэн мухлаг харагдах бөгөөд зорчигч олон, цувныхаа захыг босгон өмсөж, нохой хөтөлсөн авгайчуул, одон медалийн тууз лугаа адил улаан даавуу мөр дээрээ тохсон замын үйлчлэгчид үүгээр түүгээр холхино...

	Энэ бүхнийг харахад Европыг цусаар тургиж, хүүхдүүдийг нүхэнд чулуудаж байгаагүй юм шиг харагдана... 

	Гэтэл энэ хүмүүс болон Европ тивийг хайрлан өрөвдөх сэтгэл гэнэт намайг эзэмдлээ. Энэ бүх юмыг, өөрөөр хэлбэл дэнлүү, цонх, шилийг ганцхан өглөө хага цохиж хамаг юмыг орвонгоор нь онхолдуулан эдгээр чөрийсөн урт хөлтэй амьтдын үс гэзгийг хусаад уйлуулж орилуулан өргөст торонд хөөн оруулахад ядаж цөхөөд байх юм ч үгүй юм даа гэж бодсоноос надад өрөвдөх сэтгэл төрсөн юм. Ийм явдал ер нь гарсан шүү дээ. Тэгээд би Краснодарын тухай, Кристманы тухай дахин бодолд автлаа. Энүүхэндээ гэхэд жижигхэн нимгэн уруул, дэлдийсэн зузаан чихтэй энэ хүн харийн газар нутагт нэгэн гудамжны булангийн ягаан байшин дахь бусдын өрөөнд урт ширээний ард ямар үндэстэй болоод тэгж ихэрхэн суух болсныг дээд тушаалтай хийгээд хүүхнүүдэд их л үнэлэгддэг, ярилцаж буй хүнээ нэвт шувт ширтдэг тэр харцанд нь ямар бодол, ямар агуулга, ямар үр ашиг нуугдаж байв гэдгийг л бодсон юм. Энэ хүн бол ёстой л мөс шиг хүйтэн харцтай, чухамдаа гэвэл дөрвөн янзын харцтай хүн байсан. Түүнийхээ нэгдүгээрийг доод тушаалын хүмүүс, хүүхнүүдэд, хоёр дахь нь байцааж буй хүндээ, гурав дахь нь нөхөртөө, дөрөв дэхийг нь дээд тушаалын хүмүүст зориулдаг байжээ.

	Түүний харц, гөлийсөн хүйтэн царай, нимгэн ярвагар уруул, хохимой тэмдэг бүхий өндөр оройтой цэрэг малгай зэрэг нь зориуд бодож боловсруулсан байвал зохих чухал зүйл мэт санагддаг байжээ. Одоо ийм хувцастай «албаны хүн» бол ер тоогдохооргүй болж кино болон театрын жүжигчний дүр буюу хүүхдийн тоглоом лугаа адил болжээ. Урьд нь түүний өмнө хүмүүс бөмбөгнөн өсгийгөө тасхийлгэн ёсолж, хувийн нь тогооч Бруно тоорт жигнэн асар том тасалгаанд баривчлагдсан хүмүүсийн цус олгойдон, дээд давхарт нийлмэр хүүхэн Томка нь хүлээчхээд л овчарк үүлдрийн хоёр том нохой нь эрхлээд л байсан цаг бий юм шүү... 

	Кристманы нийлмэр хүүхэн Томкатай би Москвад өвлийн нэгэн хүйтэн өдөр уулзлаа. Цан хүүрэг савссан маш хүйтэн нэгэн өдөр би Томкаг метронд хүлээж байлаа. Томка алс холын нэгэн хотоос ажил төрлөөр хүрэлцэн ирсэн билээ. Би түүнтэй урьд нь бичиг захидлаар харилцаж байсан болохоор Кристманы тухай хэдийгээр хорин жил өнгөрсөн боловч санаж мэдэж байгаа бүхнээ ярьж өгнө гэж амласан юм. Тэр «Зуун жил өнгөрлөө ч гэсэн тийм аймшигт зүйлийг мартахгүй» гэж над бичиж байлаа. Гестапогийн баривчилсан зөвлөлтийн иргэдтэй хамт Томка Краснодарт түүнд хүргэгдэхдээ туранхайвтар боловч царай зүс сайхан хархан үстэй охин байсныг би мэдэх байв. 1943 онд манай цэргийнхэн Кристмантай хамтран зүтгэгчдийн нэгийг олзлон авчирсан юм. Түүний мэдүүлэгт: «Кристман өөрийн дэргэд тусгай өрөөнд 18—20 орчим насны хархан үстэй охиныг байлгадаг. Хоол ундаар хангалуун, Кристманыг үйлчлэхээс өөр ямар ч ажил хийдэггүй...» гэж бичсэн байлаа. Би метро дотор зогсон цахилгаан шатаар өгсөж яваа хүүхнүүдийг харан «та намайг хүлээж байна уу?» хэмээх дуун гартал олийтлоо ширтээд л байлаа. Миний өмнө том алчуураар толгойгоо ороож, хар пальто, эрэгтэй хүнийх шиг том шаахай өмссөн өндөр нуруутай, бөгтгөр хижээлдүү авгай зогсож байлаа.

	Модойсон улаан хуруутай урт гар, цэрэг эр шиг хол хол алхаж байгаа зэрэг гадаад төрх байдал нь яг л эрэгтэй хүн лүгээ адил харагдана. «Томка» гэж дотроо бодож байсан тэр хүнтэй би өрөөндөө ирлээ. Тэр сумкнээсээ3 хайрцаг папирос (энэ папирос бол «Башир цэцэг» гэдэг эхүүн үнэртэй нарийхан ороосон тамхи гаргаж) татаад мэдүүлэг өгөх гэж байгаа юм шиг сандалд шигдэн суулаа... Томка, Кристманд үйлчилж (энэ эмэгтэй зондеркомандтай бүр Итали хүртэл явсан юм) байсныхаа төлөө цагтаа зохих «ял» эдлээд дараа нь өршөөлөөр гарснаас хойш дахин байцаагдаж явсангүй гэдгийг би мэдэж байв. Гэлээ ч гэсэн Томка намайг яаж ч магадгүй гэсэн байртай их л соргог байдалтай хүлээн байхад нь аль болохоор тайвшруулав. Томка дахин сумкээ уудалж дөрөв нугалсан нугалаагаараа урагдаж сэмэрсэн цаас, лавлах, алив нэгэн юмны хуулбар гаргаж ирлээ. Энэ насандаа нэг удаа буруу замаар орж түүнийхээ төлөө хүлээх ёстой шийтгэл нь зөвхөн түүний эдэлсэн «хугацаа» болоод зогсоогүй энэ бичиг цаас нь ч гэсэн нэг ёсны зэмлэл болж байгаа юм байна даа гэж би бодлоо.

	Ийм бичиг цаастай хүн түүнийгээ нандигнан хайрлаж найдвартай газраа хадгалахаас яах вэ. Ямар нэгэн хүнд түүнийгээ үзүүлж "за харж байна уу? энд надад тэгж хэлж байсан, тэнд ингэж байсан, яг ёсоороо байгаа биз" гэж ярьж байхад бас л нэг хэрэг. Цаг хугацаа өнгөрч, хүн өтлөн амьдрал өөрчлөгдөж байхад бичиг цаас бол хэрэгтэй хэвээрээ л байна. Энэ бол хүний хуяг бамбай, зэр зэвсэг нь бөгөөд тэр зэвсэг хэрэгцээгүй хэвтэх ёсгүй.

	Дашрамд өгүүлэхэд ямар ч байлаа гэсэн тэр жилүүдэд Томка өөрийн дураар биш ч гэсэн Кристмантай нөхцөн толгой хоргодож буй байшингийнх нь доод давхарт үетэн нөхдийг нь буудаж байхад өөрөө гуравдугаар давхрын нэг өрөөнд санаа амар сууж германчуудтай алиалан нийлмэр эрийнхээ доод давхраас эргэж ирэхийг нь хүлээхийн зэрэгцээ гал зууханд орж өнөөдөр ямар хоол хийж байгааг нь тогооч Бруногоос асуун явдаг байлаа. Хордуулагч машины жолооч чийрэг бадируун эр Фриц Голендерыг үнэн зүрхнээсээ таашаадаг байсныхаа төлөө хариуцлага хүлээсний нь чухамхүү учир бас л энэ бичиг баримттай холбоотой юм. Зондеркомандын ухрах үед хордуулагч машин дотор «гудас хаяад л өнхрөөд өгөх» зэргээр аяны замд шөнийг өнгөрүүлэх явдал Томкад бишгүйдээ л нэг гардаг байжээ.

	Тэгээд Томка миний өмнө өөрийн лавлах цаасыг дэлгэн тавиад ярьж эхэллээ. Түүний яриа анх баригдсан газраасаа шууд Кристманы тасалгаанд хүргэгдсэн тэр минутаас л эхлэв. Үсээ ар тийш нь толийтол самнасан гонзгой нүүртэй, намхан нуруутай туранхайвтар хүнийг Томка анх үзжээ.

	«... Энэ хүн лав дарга юм байна гэж би мэдсэн. Хивс дэвссэн уудам том өрөөнд буй бичгийн ширээг ногоон цэмбээр бүтээсэн байлаа. Тэр дарга их намхан тул ширээнийхээ араас бараг л харагдахгүй байв. Түүний дэргэд Раабе, нэг офицер өөрийн нь орчуулагч Литтих Сашка нар байсан. Түүний өмнө тэд яг хав шиг гөлгөнөн «номхон» зогсож байхыг нь бодвол ширээний ард буй хүн дарга нь мөн гэдэг нь мэдэгдэж байлаа... Тэр намайг харж байснаа орчуулагчдаа нэг юм хэлсэн боловч би ойлгоогүй. Тэгээд л намайг газар доорх давхарт оруулан цементэн шалтай, сандал ширээгүй таг харанхуй, ус тогтсон нэг өрөөнд хийлээ. Идэх юм гэвэл хоногт хагас литр түүхий усанд зуурсан буурцгийн гурилын зутан өгнө. Ингээд л гүйцлээ... Би арав хоног сууж байтал Кристман дахин дуудлаа. Дуниартсан нүдээр харж байснаа: «Тан шиг ийм улсыг ойд буудаж байгааг харж байгаа биз. Гэвч бид шударга улс болохоор хэрэв та бид нартай хамт ажиллахыг хүсвэл өөрөөр хандаж болно...» гэхэд нь та нартай яалаа ч гэсэн ялгаа юу байх вэ, чөтгөр ав. Яаж ажиллахаа харж байгаад л болъё гэж бодоод тэр дороо зөвшөөрч гарын үсэг зурахад минь дахин доош нь оруулж тэгэхдээ ганц хүнийхэд биш харин нийтийн өрөөнд хорилоо... Ингээд удалгүй миний үе мөчний өвчин хөдөлж хөл минь мэдээ алдарч орь дуу тавьж эхэллээ. Ер нь биднийг яг л үхдэл хүүр шиг үздэг байсан. Надтай хамт хоригдож байсан нэг хасаг эмэгтэй хөлдөө шээсээрээ жин тавь гэж зөвлөсний дагуу жин тавихад яс янгинатал өвдөх нь арай гайгүй болсон...» гэж ярилаа. Томка энэ үйл явдлаа олон дахин ярьсан болохоор их л сурамгай ярина. Энэхүү үйл явдлын чухамхүү энэ хэсэгт тун ч хийгүй овоо бүтэмжтэй эхлэл байгаа юм.

	«... Гэтэл нэг өдөр Литтих орж ирээд: «Больницод аваачна гэж байна явъя» гэв. Тэгээд л усан бороо цутгасан өдөр Краснодарын захад байдаг энгийн больницод намайг аваачлаа. Энд эхлээд өвчнийг минь шалгуулж дараа нь миний цаашдын ажлын төлөө намайг эмчлэх боллоо. Чанагш надаар ямар ажил хийлгэхийг бүдэг бадаг тааварлаж байсан хэдий авч чухам юугаар төгсөхийг мэдэхгүй байлаа. Би яаж ийж байгаад л араар нь тавиад алга болчихъё доо гэж л бодож байв.

	Хоёр долоо хоногийн дараа намайг больницоос гарган Зондеркоманд дахь Кристманы байранд аваачив.

	Дээд давхарт байрлах үүрэг над өгөөд өөрийнхөө өрөө тасалгааг цэвэрлэж, зуух галлаж байх тушаал буулгалаа... (би хашаан дотроос гарч ер чадсангүй. Тэр даруйдаа л Кристман надтай зууралдах боллоо. Би насаараа түүнийг үзэн ядна...» гэв.

	Томка өнгөрсөн үеийн тэр уудам зай-дөчин гурван он тийш... ширтэн тамхиа сорсоор их л удаан дуугүй суулаа. Зондеркомандын байрны дээд давхарт хар үсээ задгай тавьсан залуухан бүсгүй цонх руу хараад ийнхүү сууж байсан гэдэг нь нүднээ тусна.

	Томка чанагш үргэлжлүүлэх нь «Би цонхоор хордуулагч машиныг харж байсан. Муухай хар ногоон будгаар будсан, хойноо хаалгатай зургаан тонны даац бүхий хөргөгч машин лугаа адил том машин газар доорх давхрын хаалганы өмнө үргэлж зогсож байдаг сан! Өдөр бүр хүмүүсийг түүнд бөөн бөөнөөр нь чихээд явж байхад нь би эхлээд өөр нэгэн хорих лагерьд юм уу, аль туслах аж ахуй руу аваачиж байгаа юм байхдаа л гэж боддог байсан.

	Би өглөөгүүр хүмүүс жагсан жижүүрийн офицер командлан байхыг цонхоор харна. Тэр командлан байгаа офицер нөгөө навтгар амьтан маань байлаа. Ширүүн дуугаар хашхиран зандрахад цаадуул нь өсгий нийлүүлэн, инээж жуумалзах ч үгүй байна. Офицер ийм л ширүүн хүн билээ.

	Орой бүр Краснодарын шатаж байхыг хараад манайхан дөхөж яваа юм байлгүй... гэж боддог байв.

	Кристман орой над дээр орж ирдэг байлаа. Би эмэгтэй хүн болохоор энэ тухай ярихад эвгүй байна. Гэсэн ч та сонсож бай л даа. Тэр орж ирээд л энд тэндээс базалж, татан байснаа уг хэрэгт хүрэхийн хамт чармай нүцгэлнэ (тэд ингэдэг ёстой юм). Үнсэж, үнсэж, таалан байснаа энэ ч биш, тэр ч биш юм болно... Тэгээд тэр хүн төрөлхтөнтэй огт төсгүй үхэр мал шиг л өөрийнхөө хүслийг хангадаг байлаа.

	Эмэгтэй хүн эмэгтэйгээр л үлдэнэ. Зарим үед гомдмоор байдаг сан. Ямар нэгэн ууж идэх амттай зүйлээр тэр намайг хэзээ ч дайлж байгаагүй. Харамч болохоороо л тэгдэг байсан байх, би... мэдэхгүй байна. Тэр «Чи яаж байна, Томка юу хэрэгтэй байна вэ?» гэж нэг ч удаа тултираа хэлээрээ надаас асууж байгаагүй. Миний сэтгэл санаа, байдал ямар байгааг нэг ч удаа сонирхоогүй. Би түүний зугааг гаргагч болохоор нэг хэлэхэд нь явах л хэрэгтэй болдог байлаа... 

	Краснодарын энэ командад сайн санаатай хүнтэй дайралдсан «казино» гэдэг гуанзанд тогооч Клара эгч, тогооч Бруно нар ажиллана. Бруно амтлаг зүйлийг байн байн над тавина. Тэдний ажилд оролцох ч үгүй тун сайн хүн байсан юм.

	Кристманыг харангуут л «а, Томка, шайзе» гээд гар дохино. Энэ нь хогийн амьтан гэсэн үг юм.

	Бруно дайны өмнө чихэр боовны сайн мэргэжилтэн байсан болохоор торт сайн хийдэгт нь Кристман гал зуухандаа ажиллуулдаг байв. Ер нь Кристман хоол бага иддэг хүн байсан. Хоол ундыг нь тавьж өгч байхад нэг таваг шөл, дараа нь биточик юм уу, махан хуурга иднэ. Гол төлөв цагаан будаатай шөл идэх дуртай... 

	Заримдаа тэд «камерадшафтсабенд» гэдэг бүжиг цэнгээ зохионо. Ийм цэнгээнд гагцхүү германчууд орохоос биш, орчуулагч, эмэгтэйчүүдийг хавьтуулах ч үгүй, өглөөгүүр тэр өрөөг нь цэвэрлэхээр очиход минь юу болсон байна гэж санана!.. Ширээ сандлаа өнхрүүлэн сав суулга хундагаа хагалж, шалаар нэг тарааж хаяад энд тэндгүй бөөлжиж, жорлонд ч хүрч чадалгүй хөнгөхнөөр бие засчихсан байдаг байлаа...

	Краснодарт болсон улаан өндөгний баяраар Германаас Кристманд жижигхэн гачуур мод ирүүлснийг санаж байна. Тэгэхэд намайг гуурстай чихрээр ганцхан удаа дайлсан...» гэв.

	Томка «эвгүй юмнаас» айхаа больж чөлөөтэй болоод Кристманд гомдож дургүйцсэнээ хорин жилийн дараа надад тоочиж байлаа. Тэрээр ууртайгаар тамхиа сорон хүйтнээр шивнэн ярих нь: 

	«...Кристман Германд эхнэр хүүхэдтэй, сургуульд явдаг нэг охинтой хүн байсан шүү! Кристман тосгонд ажиллаж явахдаа хоёр охиныг барьж аваад эдэлж элдэвчилж ханамагц буудсан гэдгийг би Брунотой ярилцаж байхдаа мэдсэн. Ямар ч гэмгүй хүнийг л буудаж орхино. Хүнийхийг хэрэггүй өөрийнхнийгөө ч хүртэл хайрлаж өрөвдөхийг үл мэднэ. Аль зугтах гэсэн юм уу, ямар нэгэн эвгүй үг хэлснээс болсон юм уу өөрийнхөө нэг цэргийг буудсаныг нь санаж байна. Бүр хожим Беларуст болсон нэг зүйлийг би өөрөө харсан. Фронтоос тус командад шилжиж ирсэн нэг герман офицерыг алуулж буй хүмүүсийг өрөвдлөө гэж шаралхаад жагсаалын өмнө гаргаж буудсан... 

	Би тэдэнтэй хамт явдаггүй байсан болохоор нутгийн энгийн номхон ардуудыг зэрлэгээр хэрхэн хядаж байсан баримтыг дурдахад нэн бэрх байна. Харин тосгоныг түйвэргээд буцаж ирэхийг нь би цонхоор хардаг байлаа. Машин хашааны хаалга дээр ирж зогсоход цөм л шавар шавхай болчихсон ядарсан байдалтай бууцгааж нэг нь нугас чирч байхад нөгөө нь тахиа чирч бас нэг нь шуудайтай юм чирдэг байсан. Бүгд бүрэн зэвсэглэсэн харагддаг. Тэд шувууны өдийг амьдаар нь зулгааж аваад л уутанд хийж Герман руугаа явуулдаг сан. Нугасны өдийг амьдаар нь зулгаана гэдгийг урьд өмнө дуулаагүй болохоор яаж ингэж зүрхэлнэ вэ гээд л дургүй минь их хүрдэг байсан.

	Тэд хайрцаг хайрцгаар нь өөх, цагаан ямбуу, сүлжмэл даавууг боодол боодлоор нь Германд явуулна...

	Тэдний тухай би өөр юу танд ярих вэ?

	Уншиж судалж байгаа ном, уран зохиол тэдэнд байхыг бүр хараагүй. Сонин гэвэл германы сонин байдаг байсан, чухам юу бичсэн байсан чөтгөр бүү мэд дээ.

	Гадаад төрх байдлаараа өвөр хоорондоо бага ялгаатай бөгөөд товойлгон цутгасан хохимойтой монет бөгж их төлөв зүүнэ. Тэд нар хүнтэй адилгүй зэрлэг улс шиг над санагдсан. Яг л тийм. Яагаад вэ? гэвэл тэд хүмүүст хандахдаа ер бусын зэрлэг муухайгаар хандана. «Руссише швайне» (орос гахай) гэж хочлон оросуудыг үзэн ядах бөгөөд ялангуяа еврей хүмүүсийг бүр ч их үзэн ядна. Эмэгтэйчүүд биднийг яаж хардаг гэж санана. Тэдний санаанд нь тохируулах гэж оролдоход бэрх.

	Нэгэн орой Литтих Сашка миний өрөөнд орж ирсэн тэр үеийг хүртэл буюу өөрөөр хэлбэл 43 оны хоёрдугаар сард ухрах хүртэл би Краснодарт түүнтэй хамт иймэрхүү байдалтай байлаа.

	Би дарга нь л дуудсан юм байх даа гэж бодож байлаа. (Тэгэх нь ээ нь өөрөө над дээр ирэлгүй Сашкагаар дуудуулсан юм байж) Бид Камышанский руу ухрах тушаал аваад үүрээр хөдөллөө. Офицеруудын нүд цахилгаан шиг гялалзан бүх юм нь эмх замбараагүй болж ганцхан гарах зам нь зугтаад л алга болох явдал мөн гэж ойлгож байгаа нь илэрхий харагдаж байв. Саша бүр сэтгэлээр уначихсан «За Томка бид энд өнгөрөх нь тэр. Кристман болон ахлах офицерууд онгоцоор ниснэ. Тэгэхдээ биднийг загас адил шүүрч аваад л явах байх» гэв. Гэтэл тэгж шүүрч аваад явсангүй. Үүрээр би гал тогоо ачсан машинд Бруно, Клара бас нэг хоол зөөгчийн хамт сууж явлаа. Тэр орой би Кристманыг хараагүй бөгөөд Камышанскийд л дахин уулзсан...» гэв.

	Томка тэр орой түүнтэй дайралдаагүй гэдгийг баримт материалаас мэднэ. Зондеркоманд Краснодараас ухрахын өмнөх шөнө Кристман юу хийж байсан нь тодорхой нотлогдсон билээ.

	Кристман тэр шөнө зондеркомандын байшинг тойрч үзээд доод давхрын хорих өрөө рүү оржээ. Энэ үед эсэсийнхэн савтай бензин авчирсан байна. Ингээд хорин минутын дараа гал дүрэлзэж хоригдсон хүмүүс толгойгоороо сараалж төмөр нүдэж байжээ.

	Энэ тухай Нюрнбергийн шүүхийн ажиллагааны материалд дурдахдаа «... Урьдчилан тавьсан мина дэлбэрч түймрийн гал яах ийхийн завгүй газар авсан явдал хоригдлуудыг аврах аргагүй болгосон байна. Нэр нь мэдэгдээгүй хоцорсон ганцхан хүн гал дундаас гарч амжсан боловч хүндээр тамлагдаж, түлэгдсэн учир удалгүй үхжээ...»

	Энэ «ганцаараа» амжиж «булт үсэрсэн» хүний тухай би нэлээд тодорхой зүйлийг мэдсэн. Тэр бол улаан армийн байлдагч узбек хүн байлаа. Сайх байлдагч түймрийн дундуур цонхоор гарах гэж тэмүүлж байхад нь германы харуул винтовын бөгсөөр, шүдийг нь цөм цохижээ. Гестапочуудыг явсны дараа нөгөө байлдагч түлэгдэж цус нөжөө гоожуулсаар гудамжинд мөлхөн гарахад нь Краснодарт суудаг Рожкова дайралдан гэртээ чирсээр аваачсан боловч хэдэн цагийн дараа үхжээ... 

	Мария Ивановна Глуховагийн ярьсан бас нэг хувилбар бий. Мария Ивановна түймэр гарсны маргааш өглөө нь ахынхаа хүүхэн Елена Выскребцовагийнд очихоор, Оржоникизийн гудамжаар явж байгаад зондеркомандын байшингийн дэргэдүүр өнгөрөхдөө ажиглахад нь газар доорх давхрын бүх цонхыг чулуугаар хааж бөглөсөн байжээ. Харин булангийн нэгэн цонх шил ч үгүй, бөглөө ч үгүй, тор ч үгүй бага зэрэг нурж онгойсон харагджээ. «Удсан ч үгүй. Тэр цонхонд ямар нэгэн юм бүртгэнэн хөдлөх шиг болсноо хүний гар цухуйгаад алга болохыг би ажиглалаа. Тэгэхээр нь хэн нэг нь гарах гэж оролдоод чадахгүй байгаа юм байна гэж бодоод туслахаар шийдсэн юм.

	Эвдэрхий цонх руу очиход үл таних эрэгтэй хүн харагдлаа. Тэр цонхны ирмэгээс шүүрэн аваад гарах гэж оролдовч нэгэнт чадалгүй болжээ. Гар нь их түлэгдсэн тул бариад татаж болохгүй байлаа. Тэгээд би толгойныхоо алчуурыг авч сугаар нь оосорлон татлаа. Тэр миний дэмжлэгтэйгээр тэмүүлэн зүтгэсээр гарч ирлээ. Ямар үндэстэн болохыг би хэлж мэдэхгүй байна. Орос л лав биш. Дунд зэргийн нуруутай, 30—35 эргэм насны, усан цэргийн шинель өрөөсөн ботинк өмсөж гартаа дорвого угласан байлаа. Нүүр нь их харлаж хэлээ тас зуужээ. Подвалоос хэншүү хярвас, өтгөн шингэний үнэр хамар цоргино. Яг энэ үеэр нэгэн үл таних хүүхэд гүйж ирлээ. Бид хоёр тэр хүнийг ойролцоо байгаа сургуулийн эвдэрхий байшинд оруулж эвдэрч нураагүй өрөө олоод тэнд хэвтүүлэв. Нөгөө хүүхэд маань котелоор нь ус олж ирж шархадсан байлдагчид өглөө. Би чухам юу болсныг асуусан боловч ярьж чадахгүй зөвхөн дохиогоор ямар нэгэн юм цацаж байгаад гал асаасан гэж тайлбарлаж байснаа чимээгүй болов... Би газар доорх давхарт өөр хүн байж магадгүй гэж бодоод гестапогийн байшинд очиж тагласан цонхнуудыг онгойлгож эхлэв. Цементэлж бэхлээгүй болохоор нураахад хялбар байлаа.

	Цонх тагласан чулууны цаана бас төмөр сараалж хийжээ. Удалгүй германчуудын явсныг ашиглан хоригдсон хүмүүсийг аврахаар хэдэн эрэгтэй эмэгтэй улс над дээр ирлээ. Бид дотогш орж хэн хэнд маань ч гар чийдэн байгаагүй болохоор чүдэнз буюу цаас асаан гэрэлтүүлж явлаа. Биднээс өмнө гудамжны хаалгыг хэн нэг хүн онгойлгосон байв. Гудамд ороход шатсан эрэгтэй хүний хүүр их байсан. Гэрэл гэгээ муутай болохоор тоолж чадаагүй. Энэ тухай ярихад ч нэн бэрх байна! Коридорын буланд гурваас дөрвөн настай болов уу гэмээр хөхүүл хүүхдээ тэврээд шатсан эмэгтэйг харсан. Газар доорх давхрын зүүн талын хана нь нурж тэндээс хэншүү хярвас ханхалж байсан...» гэж ярилаа!

	 

	 

	Томка энэ үеэр хотын баруун захад элдэв хог новшоо цуглуулж аваад брезент бүхээгтэй гал тогооныхоо машинд суужээ. «Энэ ухралт миний санаанаас гардаггүй юм. Бид Краснодарыг дайраад гарч явахдаа дүүжлүүлсэн хүн олныг харсан...» гэж Томка ярилаа.

	Тэр үймээнийг ашиглан оргох гэж ер оролддоггүй байна шүү! «... Би нэгэнт л тэдэнтэй хувь тавилангаа холбосон болохоор хаашаа зугтаж оргох юм бэ?» хэмээн Томка ярьсан.

	Үнэхээр ч Кристманы савраас мултарна гэдэг тийм хялбар биш ээ. Тэр ганц Томкаг ч чанга атгаж байсан биш, цэргээс эхлэн дээд тушаалын дарга нарыг хүртэл бүх командыг хатуу гараар атгаж байсан. Ширүүн догшин болохоор хүн бүхэн айдаг байлаа. Кристманы албан тушаал, хүний амьдрал үхлийг дураараа шийдэх хэмжээгүй их эрх дарх нь хүмүүсийг чанга барьж байхад нь зохих үүрэг гүйцэтгэдэг байсан ч байж болох юм. Юу ч л гэсэн тэр их эрх дарх нь Кристманыг өөрийгөө «Дээд зэргийн хүн» гэж тооцох бүрэн итгэлтэй болгосон байна. Албан тушаал хүнийг сайн сайхан болгодоггүй харин хүн, албан тушаалыг сайн сайхан болгодог гэж ярьдаг. Энэ ч тэр болгон тийм биш ээ. Албан тушаал хүнийг гол төлөв өргөмжилж, нөлөөг нь бусдын нүдний өмнө тодруулдаг бөгөөд тийм бүх хүний «төмөр мэт хатуу сэтгэл» нь албан ажлынхаа байдалд нийцүүлэн «төмөр» шиг байхад тийм ч хэцүүгүй байдгаар тайлбарлагдана. Тэр хатуу сэтгэлийг эсэргүүцэх гэж оролдоод үз л дээ. Тэгвэл түүний гарын доор байгаа бүх аппарат ажиллагаанд орж эсэргүүцэх гэсэн тэр этгээдийг ганц минутад л арчаад хаяна.

	Ямар ч болох нь ээ Кристман бол гэрчийн өчиг хийгээд баримт материалаар конторын хүнд сурталтан биш маш хөнгөн шуурхай идэвхтэн байлаа. Тэр хүн ямагт идэвхтэй шуурхай ажилладаг байсан бөгөөд үүнтэй холбогдуулан би Кристманы хэргийг сайн мэдэх нэгэн хүний ярьсан зүйлийг санаж байнам. Тэр, Кристманы садизмын талаар бичихийг битгий их чухалчлаарай, чамгүйгээр нэгэнт илэрхий болсон юм гэж над урьдчилан сануулаад түүний шуурхай шинж чанар, хашир туршлагатай тун ч овсгоотой сөрөх тагнуулч байсныг анхааруулсан билээ. Бараг бүх буудах дүүжлэх ажилд өөрөө биеэр оролцдог байсан нь зөвхөн садизмд дуртайгаар нь тайлбарлагдаад зогсохгүй бас үүгээр тайлбарлагдана. Цаазлах явдал нь түүний бодож боловсруулсан ажиллагааны биелэл мөний хувьд Кристманд цаглашгүй эрхэм зүйл байсан бөгөөд энэ ажлыг зохион байгуулагчийн хувьд эцсийнх нь үр дүнг харахдаа сэтгэл ихэд ханадаг байв гэж тэр хүн тайлбарлаж билээ.

	Би энэ саналтай санаа бүрэн нийлж байгаа боловч одоо Кристманы шуурхай ажиллагааны авьяасыг ярих хэрэг алга.

	Энэ загатнасан шуурхай зан чанар нь чухамдаа гэхэд ямар зүйл байв аа? Тэгвэл энэ нь мөрдөн мөшгөгч зальхай этгээдийн шунал тачаал байсан юм. Тэр үед Кристман нууц бүлгийнхэн, муж районы намын хорооны нууц байгууллага, партизаны холбоог илрүүлэх гэж үхтлээ улайрч байлаа. Тэр бээр партизануудыг бүсэлж аваад уулын энгэр дээр хэвтчихээд л савхин бээлийгээрээ гар дохих болгонд цэргүүд нь мөлхөн гэтэж дараа нь шороо тоосонд дарагдан эцэж цуцсаар буцаж ирэхэд л сэтгэл нь ханана. Нүд ирмэхийн зуур нударга юм уу ташуур буулган хамаг зохицлыг нь эвдэж бүрэн болох гартай, хөлтэй, сахалтай уруултай хүнийг өмнөө зогсоочхоод байцааж байхдаа хөдөлмөр хийгээд шагнал хүртсэн юм шиг л баярладаг байв.

	Байцаалгаж буй хүний нь цус урсан эвлэгхэн хамар нь нармий бууж нүд нь бүлтэрнэ. Тэгэхэд хүнийг ийм болголоо гээд Кристманд муудах юм юу ч байхгүй харин ч дээдчүүл нь баярлалаа гэж хэлээд хэргэм зэргийг нь нэмж орхино. Түүнд оросын униар татсан уудам нутгийн цаана өөр баяр баясгалан, сэтгэлд таатай өөр нууц бий. Тэр нь эрхэм нандин, сэтгэлийг булаасан герман орон, нам гүм цэвэрхэн байшиндаа унтлагынхаа морин цамц өмсөөд өөрийг нь хүлээж байгаа эхнэр нь, үр хүүхэд нь билээ.

	Кристман чемоданаа онгойлгон хүүхэлдэй бамбарууш, цаг, хүлээн авагч, сүлжмэл бараа, арьсан эдлэлийг их л дуртай чихнэ. Герман руугаа ийм илгээлт явуулж байхыг нь Томка нэг удаа харжээ. Эсэсийн нэг олзлогдсон хүн мэдүүлэхдээ: «43 оны хоёрдугаар сард зондеркомандыг нүүлгэж байх үед Кристман Симферополь орж тэнд зөвлөлтийн гурван авдар мөнгө орхиод дээрэмдсэн алтаа Герман руу явуулсан...» гэжээ.

	Харин тэд тэнгэрийн тааллаар өөрийн гэсэн үзэл сурталтай байсан нь бас ч яамай хэрэг шүү. Хэрэв үзэл суртал байхгүй байсан бол энэ дайн, энэ аллага хядлага хүнийг амьдаар нь булшилсан энэ олон гуу ганга салаа байсан юм шүү. Тийм гэхийн тэмдэггүй зүгээр л нэг цуст тэнэг хэрэг, эмх замбараагүй явдал болох байсан биз ээ. Гагцхүү тэд үзэл суртлаа хэрэгжүүлэхийн төлөө энэ бүхнийг үйлджээ. Энэ суртлаар амь зуухад хялбар бөгөөд таатай «би үзэл суртлаас гажаагүй», би бол үзэл сурталдаа итгэдэг үнэнч хүн» гэж дотроо өөрийгөө цагаатгах шалтаг ямагт олдоно. Бас ч ашигтай. Учир нь үзэл сурталд үнэнч байсны нь төлөө хөлс төлнө. Ингэснээрээ үзэл суртал гэгч нь өөрөө орлогын эх сурвалж болж хөрөнгө мөнгө, эрх дарх олгоно. Өөдгүй муу хүмүүсээс хүн төрөлхтнийг цэвэрлэн, («өөдгүй муу хүмүүс» гэдэгтээ германаас бусад бүх хүнийг хамааруулжээ) цус, үхдэл хүүр дээгүүр «шинэ зарчмын» зам тавих хэрэгтэй. Урьдын бүх түүх үнэн чанартаа зарчимгүй, эмх замбараагүй зүйл байсан юм гэнэ. Тэгсэн цагт л энэ урссан цусны оронд цэцэг навч дэлгэрэн, хөгжим хангинаж бүх хүн төрөлхтөн гагцхүү герман хэлээр ярих болно гэсэн гайхалтай энгийн, ойлгомжтой, ашигтай үзэл суртал дэвшүүлсний нь төлөө фюрерт Кристман талархдаг байжээ.

	Кристман иймэрхүү байдлаар хүч үл хайрлан амьдарч ажиллаж байлаа.

	Кристманы хийх ажил их болохоор өөрийнхөө төлөвлөсөн цагийн хуваарь ёсоор хэвтэж амрах явдал тун ховор дайралдаж байлаа. Цагийн хуваарь нь: 7: 40-д офицеруудыг жагсааж сүүлийн үеийн үйл явдлын мэдээ сонсгох; 8—12 цаг хүртэл ажил, 12—13 цаг үдийн хоол, 13—17 цаг хүртэл ажил, 17 цагаас амралт гэсэн ийм хуваарь байжээ. Шуурхай ажлын дөрвөн хэсэг ажиллаж байлаа. Зөвлөлтийн идэвхтнийг илрүүлж байх (12 офицерын бүрэлдэхүүнтэй) хэсгийг урьд нь цагдаагийн тагнуул байсан дэслэгч Кирмер удирджээ. Партизануудтай тэмцэх хэсгийг дэслэгч Сарго толгойлж байв. Энэ хэсгийн ажил бусдаас хамгийн хүнд нь байсан юм.

	Сарго дайны өмнө жимсний архины том үйлдвэрийн эзэн байсан болохоор цэргийн дадлага бага, харин Краснодар хавийн усан үзмийн тариаланг харчхаад үүнийг гартаа авч жимсний архины завод байгуулчихвал мөн сайхан аа гэж бодон арилжаа наймааны ажилд сэтгэл нь татагдана. Орос хүмүүсийг шалгаж байх тусгай хэсгийг дайны өмнө засгийн газрын төлөөлөгчөөр баруун европын бараг бүх оронд ажиллаж байсан хуучин тагнуулч дэслэгч Пашен толгойлжээ. Үндэстэн бүхэн таарч тохирох өөрийн «түлхүүрийг» шаарддаг болохоор Пашен франц, англи, итали үндэстний онцлогийг сайн судалжээ. Тэгээд ч тэр, хүн бүхэнд дуртай «түлхүүрээ» тааруулж болно, тэгэхдээ баттай ба батгүй үзэл бодол ололт, хийгээд дутагдал, хайр дурлал хийгээд үзэн ядах үзэл, айх эмээх хийгээд яахаас ч буцахгүй зоригтой байх, биеэ тоох хийгээд өөрийг дорд үзэх, ашиг хичээх хийгээд амьдралд уйдах зэрэг хүний зан чанарын алив нэг согогийг овжин ашиглаж хожил хийхийн тулд гагцхүү сэтгэлийн ямархан хөдөлгөөнийг барьж авах вэ гэдгийгээ л мэдэх хэрэгтэй гэж бат итгэдэг хүн билээ.

	Гэвч Пашен энэ онол Оросын нөхцөл байдалд хэрэг болох нь бага бөгөөд эндээс тагнуул туршуулыг элсүүлнэ гэдэг тун ч бэрх, магадгүй оросууд оюун санааныхаа хоцрогдлын эрхээр ердийн аргад боловсорч өгдөггүй, коммунистуудын улиг болсон сургаалтай зууралдсаар байгаад ч үүний гол гогцоо байж болох юм гэж Кристманы нэгэн адил итгэдэг хүн билээ. Мөн үүн дээр коммунист элементүүд хүн амын дунд зүгээр оршиж байгаа биш түүний гол үндэс нь болж байхад коммунист ёс дэглэмд идэвхтэй дайсагнагч этгээд өдрийн од шиг цөөн байгааг данс бүртгэл, тусгай шалгалт харуулжээ. Энэ бүхэн үнэн чанартаа Берлиний төлөөлөгчид болон дээд удирдлагын нь заавар дүгнэлтийг няцааж байв. Берлинд хийж байгаа энэ алдаатай дүгнэлт Кристманыг амар тайван байлгасангүй. Тэр бээр дарга нарынхаа алдааг тэвчиж чадахгүй байсан бөгөөд харин «дээдсийн» дүгнэлттэй яв цав нийцэх нөхцөл байдлыг бий болгох буюу өөрөөр хэлбэл нэгэнт иш үндэсгүй баримтад тулгуурлан хийгдсэн дүгнэлтийг засах нь биш харин эцсийн эцэст зөв дүгнэлт хийхийн тулд чухамхүү тэр баримт сэлтийг өөрчлөн залруулах нь миний албаны болон эх оронч үүрэг мөн гэж үздэг байв.

	Учир иймд Кристман нүсэр бөгөөд ойлгомж муутай нэр бүхий «Эзлэгдсэн нутаг дэвсгэр дээрх бүртгэн цэгцлэх хорооны хэсэг» гэдэг зондеркомандын дөрөвдүгээр хэсэгт л онцгой найдлага тавьсан. Энэ хэсгийг иргэний дайны үед германчууд Киевийг эзлэх үед германы армид элссэн өндөр нуруутай, буурал Юргенсенээр (Юрьев) удирдуулжээ. Энэ хэсэг үнэхээр цагдаагийн ангийн тусламжтайгаар «шинэ дэглэмд» үл тохирох хүн бүрийг устгаад зөвхөн тэр дэглэмийг талархагч нарыг л үлдээх хүртэл ажиллах ёстой байлаа...

	Кристман тагнуул төлөөлөгч болох хүмүүсийг элсүүлж өмнөө суулгаад урьдаас бэлдсэн бичигтээ гарын үсэг зуруулж суухдаа бүр ч сэтгэл хангалуун байна.

	Дор дурдсан бичиг өгч гарын үсэг зуруулна.

	 

	ҮҮРЭГ АВАХ ӨРГӨДӨЛ

	194... он... сар.

	... Оршин суудаг би тогтнон буй германы шинэ дэглэмийн ажил үйлсэд сайн дураараа идэвхтэй тусалж шинэ байгуулалд аюултай хүмүүсийг мэдсэн даруйд мэдэгдэж байхыг амлая. Амласан үүргээ хөсөрдүүлбэл хамгийн хатуу хариуцлага хүлээхээ ойлгож байна.

	Гарын үсэг ... ...

	Нууц нэр ... ...

	 

	 

	Маргааш нь энэ хүн дадаж заншаагүй хүнд дарамтад орж бүлх залгисан юм шиг гөлийж бөгтийсөөр (гарын үсэг зурсан энэ цаас, бүхэл бүтэн тонн ачаа мэт дарна) таньдаг айл, найз нөхдийндөө ороод тэдний элдэв яриа хөөрөө сонсож, санаа нийлсэн мэт дүр үзүүлэн толгой дохин байж дээр нь өөрөө ч давс нэмж үг алдуулж аваад л урт ширээ бүхий өнөөх тасалгаандаа ирж мэдэгдэхэд эзэн нь өрөм мэт хурц нүдээрээ өөгшүүлсэн байртай ширтэнэ. Кристманы шадар ажилтны дотор доктор Герц, Кристманы орлогч Раабе нар байгааг дурдах хэрэгтэй. Энэ Раабе бол үй олон хүнийг дүүжлэх буудах ажлыг шууд удирддаг байлаа. Раабе бол урьд нь хулгайч, луйварчин байгаад олон жил шоронд сууж нацистууд Германы засгийн эрх авахад л суллагдсан аж. Раабе Гитлерийг ер бусаар ямар ч утгагүй шүтэн биширнэ. Урьд нь эрүүгийн гэмт хэрэгтэн байсан этгээд одоо ийм идэвхтэй зүтгэлтэн болчихсоныг ойлгоход нэн бэрх билээ. Тэр бээр юуны өмнө Гитлер болон түүний ёс дэглэмийг халуунаар талархагч байв. Раабе «Фюрер намайг хүн болгосон юм. Урьд нь би ямар юм байсан бэ? Хууль зүй зөрчигсдийн нэг хэсэг, хулгайч байсан. Харин одоо бол офицер болсон» гэж нэг биш удаа ярина. Тус командын эмч доктор Герц бол утан хордуулагч машиныг удирдахаас гадна офицерууд, хэлмэрч нарыг эмчилнэ. Түүнээс гадна оросын эмнэлгийг устгаж, өвчтөн хүмүүсийг цааш нь харуулах үүргийг хүлээж байлаа. Тэр командын офицеруудын дотроос хамгийн боловсролтой нь байсан байх аа. Германаас ном захиалан авчрахаас гадна хоригдсон хүүхдийн аманд түрхэх хар өнгөтэй шингэн буюу хар өнгийн нунтаг бодис санаачлан зохион бүтээгчийн баталгаа бичгийг авчээ. Энэ бодисыг арван хүүхдэд туршиж үзэхэд дөрөв нь тэр дотроо үхсэн байна. Учир иймд сайх хорыг чанаржуулах ажил шаардагджээ. 

	Эх орноосоо урвагч Скрипкин, Еськов, Псарев, Сухов болон бусад урвагчид жагсаалын залхаан цээрлүүлэгчээр ажиллаж байсан СС-10-а-гийн «Краснодарын үеийн» үйл ажил товчхондоо ийм байлаа. Энэ этгээдүүд Кристмандаа бол айж бэмбэгэнэсэн, бялдууч, дуулгавартай тал засахын эрхэнд залхаан цээрлүүлэхдээ хамгийн харгис хатуу юм шиг санагддаг хэн нь ч хэн гэшгүй нэг л төрхийн хүмүүс байв. Кристман ба түүний офицерууд хүмүүсийг буудахдаа дуртай газраа сайн онилон шагайж нам бууддаг бол энэ бэмбэгэнэсэн этгээдүүд дайралдсан газар нь чиглүүлэн буудаж үхсэн үхээгүй хурдхан шиг «таашаалгаж, зусардахын тулд» нүхэнд хийн булчихна. Энэ хүмүүс бол тэр командын доторх хамгийн сэжиг бүхий нь байсан бөгөөд Герц, Юрьев хоёр хүртэл тэднийг Кристманы овчарк нохойноос дорд үзэж, Томка хүртэл хардан сэжиглэж цөөвөр чононууд... гэж үздэг байлаа.

	Ер нь ингэхэд тэд хүн бүр өөрийн хувь тавилан, уйтгар гуниг найдлага хадгалж байсан бөгөөд өөрийн эрх мэдэлгүй, фашистын албаны хамгийн доод зэргийн хэргэм эдлэн байгаагийнхаа хувьд Кристманд гоморхон гомддог байжээ. Бид тэдний тухай сүүлд ярилцъя. Одоохондоо Зөвлөлтийн цэргийн өвлийн давшилтад Краснодар дахь тохилог амьдралаа гэнэт ширүүнээр эвдүүлсэн Кристманы тухай эргэн ярилцъя.

	Энэ давшилт нь оросын талаас учруулж буй ичгүүр сонжуургүй үлгэр санамж болохоор хатуу цээрлүүлбээс зохих, уучилж болшгүй хэрцгий хэрэг мэтээр зондеркомандын офицеруудад ойлгогджээ. Тэд үйлдэж байгаа цуст явдлаа ямар ч гэм зэмгүй үйл явдал бөгөөд «дээд зэргийн шударга ёс», жирийн хүний ухаан хүрэмгүй, хувь тавилантай яг тохирч байгаа гэж үздэг байв.

	Үнэндээ ийм асар уудам нутагт шинэ дэглэм тогтоон амьдралын буруу хэлбэрийг дээд зэргийн төслийн дагуу боловсруулагдсан шинэ, хэлбэрээр сольж энэ шинэ хөгжилд саад тотгор бологч хүмүүсийг ертөнцөөс бүрмөсөн цэвэрлэнэ гэдэг тийм ч амаргүй хэрэг бөгөөд тэндээ энэ шинэ дэглэм тогтоох үүргийг хүлээж авсан хүмүүс буюу цус урсгасан ширүүн тэмцлийн дунд төрөөд хэдэн мянган жил тогтнох тавилантай ирээдүйн шинэ ертөнцийн анхны пионеруудад цаглашгүй их алдар гавьяа оногдох болно гэж Кристман боддог байв.

	Энэ Кристман, цагдаагийн жирийн шиншүүрчин Кирмер, эрүүгийн гэмт хэрэгтэн Раабе болон өнөөх нунтаг хар хор найруулсан доктор Герц нар улс төрийн зүтгэлтэн, зохиолчид, гүн ухаантнуудын хэдэн үеийн турш хүрч чадаагүй эцсийн үнэнд бид хүрлээ, тэгэхээр бараг бүх хүн төрөлхтөн «хоцрогдлынхоо эрхээр» биднийг ийнхүү шургуу эсэргүүцэж байгаа юм гэж гүн итгэдэг байлаа.

	Тэд өөрсдийнхөө туйлын зөвд, үйл ажиллагааныхаа «ухаантайд» итгэл төгс байв. Учир нь гэвэл ажил үйлс нь хийморьтой бүтэж, амжилтаар бялхан бүх Европ германых болж Кристман өөр ямар нэгэн газар биш бас л германы эзэмшилд орсон Краснодар, Кубаньд байгаа болохоор зүй ёсондоо эргэлзээд байх юу байх бил ээ! Ажил үйлс нь ийм бүтэмжтэй байгаа маань ертөнцийн сод ухаантнууд» мөрөөдөж байсан нь үзтэл илэрхий байна.

	Оросуудын юмны учир ойлгож өгдөггүй мулгуу байдал, «дээд хүсэл» буюу зөв зүйтэй зүйлийг эсэргүүцэх гэсэн оролдлого танкны дайралт болон партизаны ажиллагаагаар «ертөнцийн сод ухаантныг» дөнгөчих гэсэн эрмэлзэл зэрэг нь Кристманы хор шарыг хөдөлгөдөг байжээ.

	Гэвч Германы бүрэн ялалт удаашраад ирэх үед санасныгаа хэрэгжүүлж «шинэ дэглэмийг» заавал тогтоохоос эхлээд бусад дээд зэргийн материйн тухай бодох нь улам улмаар багассан байна. Өөрөө «дээд зэргийн хүнээс» гагцхүү амьдрах, тодруулбал эсэн мэнд ертөнцийн тоос хөдөлгөж явахыг хүсэж буй ерийн Курт Кристман болон хувирч байгаагаа анзаарахын цагт гайхаш тасрах болжээ.

	Түүний дотоод сэтгэхүйд ийм хувиралт болж буйг гаднаас нь хараад хэн ч анзаараагүй нь мэдээж билээ. Гэлээ ч гэсэн амьтныг тасралтгүй залхаан цээрлүүлж утах машин нь зогсолтгүй ажиллан партизаны сууриныг самнан шүүрдсээр л байлаа. Кристман үзэл санааны уналт, бүтэлгүй ажиллагаандаа хорсохдоо тарчлаан зовоох, буудах явдлаа улам ч хүчтэй болгов. Ийнхүү оросоос гарцаагүй тонилохоос өөр аргагүй болж ирэхийн алдад аль болохоор сүйтгэн бусниулж «зомгол» болтол нь түйвээж он удаан жил санаж байхаар ул мөрөө үлдээх сэн гэсэн шуналд автсан байна.

	Кристманы албан ажил ингээд дууслаа. Одоо үүнийгээ ерийн албан ажил гэнэ... Германы бусад ангиудын хамт зондеркоманд баруун зүгт ухарлаа. Юуг угтан ухарч байна вэ?.

	Томка над ярихдаа: «Краснодараас явсныхаа дараа бид Камышанскийд гурван долоо хоног байсан юм. Хүн бүхэн ажил бүтэмжгүй болсныг мэдэж сэтгэл санаагаар унаж уулан дахь ойн шувуу лугаа адил сууцгаан, ялангуяа шөнийн цагаар дайраад ирэх бий хэмээн айцгааж харуул манааг ч чандалдаг байсан. Камышанский голын дээд талд байсан бөгөөд тэнд партизанууд бий гэж би хүний амнаас сонссон. 

	Бид нартай хамт Лида гэдэг нэг охин байлаа. Түүнийг Краснодар орчмоос яг л над шиг авчраад эмнэлгийн салбарт шилжүүлсэн боловч үнэн хэрэг дээрээ хий нэр зүүснээс биш бас нэг офицер л дэргэдээ авч байсан юм. Тэрхүү офицерын нэрийг би одоо хэлж чадахгүй байна. Би нэгэн өглөө есөн цагт ус авахаар голын бэлчир лүү очтол Лида алагдан тэрхүү бэлчрийн усанд түрүүгээ хараад хэвтэж байв. Тэгэхээр нь би командад очоод Лидаг Германтай нөхөцсөн гээд партизанууд алчихжээ. Намайг бас л ингэх байхдаа гэж айн бөмбөгнөсөөр байлаа. Тэгтэл Сашка ирж «За тэгж битгий ярь. Чамайг алахгүй. Бүү айж сандар. Одоо байдал ийм л байна шүү дээ. Чухам эндээс яаж гарахыгаа би бүр мэдэхээ байлаа» гэж хэллээ. Гэтэл удалгүй Лидаг Зөвлөлтийн тагнан турших ажил хийж байсан учир Германчууд алсан гэнэ гэдэг дам яриа тархсан.

	Нэг үгээр хэлэхэд тэд бүх юмтай зууралдаагүй гагцхүү л хурдхан ухрах юм сан гэдэг бодол л тэднийг эзэмдэж байсан юм. Баярт мэдээг авчирсан хоёрдугаар сарын нарлаг нэгэн өдрийг санаж байна. Кристманы өрөөнөөс нэгэн офицер гүйж гараад «явъя, явъя, явъя!...» хэмээн хашхирч байсан.

	Хэдэн өдрийн дараа бүх юмаа ачаад бүрэн бүрэлдэхүүнээрээ Темрюкийн зүг хөдөллөө. Темрюкийн цаана хоноод гол гарах боллоо. Тэнд «Чушка» гэдэг хошууны тэнд замд зогсон бараг гурав хоносон байх аа. Тэгэхэд офицерууд үүгээр түүгээр хэсэн хэрж нуураар ан хийн нугасалж цагийг нөхцөөнө. Яг гол гарах гэж байтал тэнд цэргүүд дүүрэн байлаа. Тэгтэл СС байна гэдгийг харангуутаа германы армийн нэгэн хурандаа хамар сөхөн гаргахгүй гэж элдвээр саатууллаа. СС-д л дургүй байгаа нь илт харагдана. Ингэхэд германчуудын дотор дүүрэн урвагчид байна. Үүний учрыг олохын тулд энэ хурандааг шүүрдэнэ гээд л Кристманы уурлан хашхирч байсныг би санаж байна. Арайхийж эв зүй нь олдож биднийг урьдаар гол гаргах болов. Бид гол гарах үед зөвлөлтийн нисэх онгоц улам хүчтэй бөмбөгдөж эхлэв. Бүх л замын турш сэтгэл санаа үймсээр явлаа.

	Бид Симферопольд хоноод маргааш нь Феодосийн зүг явж дараа нь Жанкой руу хөдлөв... Ийнхүү ухрах үед командын бүрэлдэхүүн өөрчлөгдөж Юрьев, Герц нар нэг тийшээ алга боллоо. Тогооч Бруно гол гатлах үед шархдан эмнэлэгт хүргэгдээд эргэж ирсэнгүй. Тэгээд хордуулах машины жолооч Фриц намайг дагах боллоо. Энэ хүн бол тотготой чацуу нуруу өндөр, том хамар, цэнхэр нүдтэй боловч туниа муутай үслэг гартай яг л төрөлхийн герман байсан юм. Төрөлх нутагтаа хүүхэнтэй байсан гэдгийг үзүүлж байсан зургаас нь мэднэ.

	Цэвэрхэн охин байна билээ... Фриц хувцас хунараа болхи эдлэн цэвэр явах юм гэж нэг ч байхгүй, үргэлж л хөлс тос болсон хувцастай явна. Нэгэн бүтэн сайн өдөр ууж согтууран өвөр хоорондоо зодолдон боошигтой4 бензин аваад шидэхэд нь булт үсрэн тарцгааж дараа нь арайхийж тайвшруулсан. Харин надад яг л хүн шиг хандаж байлаа. Жанкойгоос Мозырь хүртэл ухрахад би утлагын машинд хонож явлаа. Тэр үед Фриц намайг донсолгооноос хамгаалан аль болох тохилог газрыг олж дэвсгэр дэвсэж, хөнжлөөр хучиж өгдөг байв. Гэвч би түүнд маш дургүй байсан бөгөөд харин түүнтэй хамт ажилладаг Ханс надад их тааламжтай санагддаг байлаа. Ханс бол үг дуу цөөнтэй, дөлгөөн тайвуу, соёлч боловсон хүн байсан... 

	Жанкойгоос биднийг Беларусын Мозырьт аваачиж хаяв. Бид бургас мод гөлөглөж ногооны үнэр ханхалсан цагаар ирээд сургуулийн байшингийн хоёрдугаар давхарт орлоо. Хашаанд байсан өөр нэгэн байшинд офицерууд байрлан тэндээ мөрдөн байцаах ажлаа явуулна. Харин бид бол бүр сургуулийн байшинд нь байрласан.

	Беларуст байдал маш хүнд болж эргэн тойронд партизанууд ажиллаж байсан учир тэдний эсрэг сөрөх ажиллагааг командынхан өдөр шөнөгүй явуулна. Тэр үед би Кристмантай тун цөөхөн уулздаг байсан. Надтай тэгж байх цаг ч түүнд бага байлаа.

	Тэд галзуу юм шиг л нэг тосгоноос нөгөө рүү давхин партизануудыг хайн тосгон сууриныг шатаан нүдэндээ харагдсан бүхнийг хүйс тэмтэрч байлаа.

	Тэдний ийнхүү улайран галзуурч байхыг нь хараад айдас хүрдэг сэн. Нэг тосгонд хүүхдүүдийг худагт хайж байхад нөгөө тосгонд улс амьтныг модноос дүүжилнэ. Сургуулийн хашаанд нэгэн партизан эмэгтэй багшийг буудаж байхыг нь би нүдээрээ харсан. Бас нэгэн олзлогдсон комиссарыг авчраад хэдэн өдрийн турш тарчлаан тамлаж байсан. Бодвол мөрдөн байцаалт хийж байсан шиг санагдана. Энэ комиссарын тухай л яриа хөөрөө үргэлж гарч байсан. Хүнээс гадуур тамлуулан зовсоор комиссар насан барсан билээ.

	Тэр үед тэдний галзуурч байсан тухай айдас хүрмээр юм ярьж чадна. Тэд Беларусын партизануудаас их айдаг байв. Зам харгуй бүрд мина тавьж, ой модонд бүхэл бүтэн партизаны арми ажиллаж байна гэж ярилцдаг байсан. Үнэхээр ч тэд мөрдөн устгах ажиллагаанаасаа буцаж ирэхдээ офицер, хэлмэрч нарын хүүр ачсаар ирдэг байсан. Тэд өвөр хоорондоо юу болдог бол? гэж шивнэн уйтгар гунигтай явдаг болж билээ. Харин манайхны урвасан оросууд нэг л хариултаас өөр бодох, санах юмгүй болохоор сэтгэл үймрээд байх юм бага билээ...»

	Томкагийн ярианд зарим нэгэн булзааруулан өнгөвчлөх зүйл байгаа болохоор бусад гэрч баримтын материалаар нөхөн тодруулахыг би бодъё. Мозыриос дөчөөд километр зайтай ой дотор Костюкович тосгон оршино. Өнөөдрийг хүртэл мөрдөн байцаагч, прокурорууд энэ тосгонд ирж эндхийн худгийн намтар түүхийг тодруулахыг хичээсээр байна.

	Энүүхэндээ гэж хэлэхэд эндхийн худгуудын түүх бүхэнд тодорхой билээ. Хуучин худгууд энэ үйл явдлаа аяндаа л өөрсдөө хэлээд өгнө. «Энэ худагт германы фашистын булаан эзлэгчид Костюкович тосгонд оршин суудаг зөвлөлтийн эх орончид төчнөөн хүнийг (тоо хэмжээ нь бичигдсэн бий) хаяж алсан билээ» гэсэн бичиг бүхий дурсгалын хөшөө босгоостой бий.

	1943 оны долоодугаар сард Мозыриос гарсан Кристман тэргүүтэй зондеркоманд автомашинаар түргэн жагсаалаар шөнө явахдаа эсэргүүцэх 45 миллиметрийн их буутай явлаа. Тун их ажиллагаа зохиохоор боджээ. Тосгоноос километр хагасын зайтай өглөө ирж зогсохдоо Костюковичоос ойн зүг олон хүн хошууран гүйж явахыг харжээ.

	Кристман байдлыг үнэлэн үзэж энэ хүмүүсийг хөөгөөд ч гүйцэхгүй, хойноос нь мод руу орох юм бол партизануудтай тулгарна гэж айгаад буудахаар шийдлээ. Тэгээд л тушаал өгч их буугаар гал нээхэд бараг нэг ч хүн амьд гарч чадсангүй. Тэдний дотор эмэгтэйчүүд, хүүхэд олноор алагдсан юм. Дараа нь тосгоныг бүслэн авч Кристман эсэсовчууд офицеруудынхаа хамт салаа салаагаараа дайран ороод л дахин хүн амьтны орилох чарлах дуун тэнгэрт хадан буун дуун зогсоо зайгүй тачигнаж эхэлжээ... 

	Энэ ажиллагаанд хамарч бүслэлтэд оролцож явсан нэгэн хүн мөрдөн байцаалт дээр өчихдөө: «...Хэдэн цагийн дараа биднийг бүслэлтээс буулгасан. Тэгээд би сууринд ороход хэсэг улсыг цуглуулан Германд явуулахаар бэлтгэж байхад бусад хэсгийг нь бөөгнүүлэн худаг руу хөөж явсан. Нэгэн худгийн дэргэд эмэгтэйчүүд, өвгөд, хүүхэд нийлсэн тавь орчим хүн байсан. Тэдний дотор эхийнхээ гар дээр байгаа хөхүүл хүүхэд хүртэл байсан билээ. Эд нар айж сандран орь дуу тавин уйлж унжиж харагдсан. Зарим нэг нь бултаж зугтах гэж оролдоход нь герман цэргүүд тэр дор нь буцаан хөөгөөд л оруулдаг байлаа. Тэгсээр байтал Кристман ирж гар хуруугаа гозгонуулан хашхирч хүйс тэмтрэх тушаал өгч байхыг би харсан.

	Тушаал өгсний дараа цэргүүд хүмүүсийг шүүрэн авч худагт хаях гэж оролдоход нь эсэргүүцэхэд Кристманы тушаалаар автомат буугаар тулган буудаж эхэлсэн. Хүмүүс хяргагдан өвс лүгээ адил унасаар байлаа. Кристманыг хуруугаар худаг руу заахад алагдсан, шархадсан шархдаагүй хүмүүсийг түүний дотор хүүхдүүдийг хүртэл худаг руу чулуудаж байлаа.

	Ийнхүү хүйс тэмтрэлт цаг хагас гаруй үргэлжилж байснаа хамаг малыг нь тууж, тосгоныг түймэрдсэн...» гэж ярьсан юм.

	Энэ ажиллагааны тухай хагас хугас дуулсан боловч нарийн тодорхой зүйл санахгүй байна гэж Томка ярилаа.

	«Зөвлөлтийн цэргүүд эдгээр залхаан цээрлүүлэгчдийн зарим хэсгийг барьж аваад Краснодарт хэргийг нь шүүн хэлэлцэж байна. Тэд Кристман Раабе болон бусад офицерууд ер нь тус командын тухай өчиг мэдүүлж байгаа бололтой байна. Энэ мэдээ сэтгэл маш их түгшүүлж» гэсэн зүйлийг Томка наймдугаар сарын эхээр анх мэдсэн гэв.

	Томкагийн ярьж байгаа энэхүү таслан шийтгэх хурал нь цагтаа их дуулиантай байсан 1943 оны Краснодарын таслан шийтгэх хурал мөн бөгөөд энэ нь фашистын хэргийг тасалсан шийтгэх хурлын түүхэн дэх хамгийн анхны нь хурал байсан билээ.

	Энэ үйл явдал хурлын тухай дэлхийн бүх сонин бичиж, кино театрын дэлгэц дээр баримтат кино зургуудыг харуулж байлаа. «Зондеркоманд СС-10-а-гийн цуст яргачин Герц, Кристманчууд мэтийн яргачид шийтгэлээс мултарч чадахгүй гэдгийгээ мэдэж аваг» хэмээн киноны тайлбарлагч ярьж байлаа.

	Энэ дурдаж буй нэрс, баримт материал бол тэр үед огт санамсаргүй дуулдсан хэрэг. Фашизм бол толгойлогч болсон Гитлер, Геббельс, Гиммлер нарын нэртэй л холбоотой байсан билээ. Тэгвэл одоо тодорхой гүйцэтгэгч, гар биеэрээ оролцогсдын нэр гарч хэн ямар хэргийн учир ямар хариуцлага хүлээх учиртайг харуулсан тооцоо гарлаа. Энэ таслан шийтгэх хурал Кристманыг хийж байгаа үйл хэрэгтээ өөрөөр, бүр шинээр ханддаг болгосон юм. Сайшаагдаж хуулиар зөвшөөрөгдсөн өмнөх ажилдаа дасал болоод байтлаа энэ бүх ажил нь эрүүгийн гэмт хэрэг гэж үздэг өөр нэгэн хууль байдаг гэдгийг Кристман ойлгох болов. Энэ «өөр хуулийн» цаана төрийн аппарат болсон хууль цааз, арми байгааг ойлгов. Нэг үгээр хэлэхэд Кристман дайчин офицероос эрүүгийн гэмт хэрэгтэн болон хувирч дайн байлдааныг амжилттай хийх тухай биш харин шүүхээс яаж нуугдах тухай л ярих ёстой болов. Энэ бүхэн түүний дадсан ажлыг талаар болон нэр хүндийг нь унагалаа. Дайн тулалдаанд амь үрэгдэх биш, харин урьд өмнө огтхон ч санаж бодоогүй шинэ аюул буюу шүүхээр шийтгүүлэх явдал түүнийг ер бусаар айлгах боллоо.

	Тэгээд цоо шинэ аюулд өртөхийн цагт тэр этгээд хуулиар мөрдүүлж буй эрүүгийн гэмт хэрэгтний сэтгэхүйн учир зүйд захирагдан ул мөрөө баллаж мултрах арга сүвийг бухимдан хайх болсон байна.

	Энэ нь Томкагийн ярианаас авч үзвэл ийм байна: «Кристман нэг л бишдэж мунгинуу болсныг би ажиглаж эхэлсэн юм. Ингээд удалгүй түүнийг Германд албан ажлаар явуулах болж гэнэ гэдэг яриа ангиар нэг тархлаа. Наймдугаар сарын сүүлээр Кристман над дээр ирээд (өдрөөр анх удаа ирж байгаа нь энэ юм) Германд явах боллоо гэв. Тэгэхэд нь би аль эрт дуулсан гэж хариу өчлөө. Тэр бээр хацрыг минь илэн таалан байснаа аз жаргалыг ерөөв.

	Хэсэг хугацаа өнгөрсний дараа бүх анги Польшийн Люблины зүг хөдлөхөд би тэдэнтэй хамт явлаа. Тэр хотод биднийг зондеркоманд гэхээ больж СД-гийн Кавказын рот гэж нэрлэх болсон юм...»

	Томкагийн үйл явдал чанагш Кристмангүйгээр болж Люблины СД, Майданек, Ченстохов, Герман хүрээд улмаар Югославаар дайран Итали руу явжээ. Тэнд Америкуудад бууж өгөх санаатай байжээ. «Нэг газар биднийг Италийн партизанууд барьж аваад машинаас буулган хорих лагерьд хүргүүлэв. Нэгэнт ийм болсон хойно бид хаа холдох вэ дээ. Зөвлөлтийн төлөөлөгчид очиж бид ч буцах хэрэгтэй боллоо...» гэж Томка ярилаа.

	Арчаагүй урвагч дайны хог новш болсон Томка одоо миний өмнө сууж байна...Асаасан тамхи нь унтарчихсан шигээ цог заль нь унтарч ядарчхаад ярьж байгаа энэ бүхэн нь өөрийг нь зовоож дуусжээ. Одоо харин энэ хүнийг Томка биш Тамара Даниловна гэдэг... 

	«Хүн болгон адилгүй юм, нэг нь амьдралаа үл хайрлан тэсэж байхад нөгөө нь... зодолдоод цус нөжөө гоожуулавч бууж өгдөггүй, нэг хэсэг нь хүүхэд байхад, бас зодуулангуутаа буугаад өгчихдөг нөгөө хэсэг байдаг шүү дээ. Би бол тэр буугаад өгчихдөгийг нь нэг гэж өөрийгөө ойлгож явдаг. Энэ бол хүний өвөрмөц зан байдал билээ. Нэгэнтээ л сүлбээтэй болж анхныхаа алхмыг хийсэн болохоор эгж буцах юмгүй цаашид хийх зүйлийг нь хийхээс яах вэ...» гэж Томка над ярилаа. Тэр над руу бичиг баримтаа дөхүүлж тавиад «Та хараад орхи л доо... Энд миний бүх л хэрэг байгаа, би бол өөрийн буруугаар тэднийтэй хамт яваагүй яг л олзлогдсон болохоор ажилласан хугацаагаа сэргээх гэж оролдоод үзвэл яана вэ... гэж би бодох юм...» хэмээв.

	Юм бүхэн тодорхой зааг хэмжээтэй «ёроолгүй» ангалын ёроол нь болсон энэ туульстай холбогдуулан Кристманы зондеркомандтайгаа бидэн рүү ирэхээсээ өмнө аж төрж байсан тэр нутагт, тэр оронд аялан явсан тухайгаа би дурсан санаж байна. Энэ орон яриа хөөрөө, хөл хөдөлгөөн ихтэй улс төрийн цуглаан хийж, кино фестиваль зохион хөгжиж цэнгэн арилжаа наймаа хийж зэвсэглэж барилга барьж, идэж уун байдгаараа л байж байна. Гэвч энэ оронтой Кристман өчүүхэн ч гэсэн холбоогүй байсан бол түүний өдүүлсэн хэргээс ичиж түлэгдэн, түүний тухай бодох хүн бага сага байсан биз.

	Түүнийг энд байсан гэдгийг тодорхой бус хэсэг мэдээллээс би мэднэ. Кристман Гамбург юм уу, Мюнхенд байсан сууж буй өрөөний минь хөшигний цаана хэн нэг этгээд хүний нүдэнд харагдалгүй нуугдан сууж байна даа гэж бодож суухад ямар байдгийг би одоо л мэдлээ... 

	Кристман Мозыриос явсныхаа дараа эхлээд Клагенфурт, Австри, сүүлд нь Германы Кобленцад гестапогийн даргаар томилогдон ажиллаж байв. Энд дайны эцсийг хүртэл ажиллахдаа мөн л өдөр тутам нэмэгдсээр байгаа дүрвэн зайлагсад сэтгэл санаагаар унаж үймүүлэн бусниулагчдыг илрүүлж баривчлах ажлаа хийсээр байв.

	Энэ хүмүүс нь нас өндөр болсон ажилчид, түшмэд залуу оюутнууд, фронтоос тахир татуу болоод эгж ирсэн улс, цэргүүдийн бэлэвсэн эхнэрүүд билээ.

	Эд бүхнийг урт ширээний ард сууж байгаа нимгэн өмгөр уруул, гэдэслэг дэлдгэр чихтэй өнөөх Кристманы өмнө авчирна. Хүргэгдэж ирсэн хүмүүс түүний нүүр өөд хараад л гестапод ирлээ гарах замгүй болж гэдгийгээ ойлгож байлаа. Тэднийг арван хоёр жилийн турш гай гамшиг тойрон өнгөрч байгаад одоо л юмны учир олдож арван хоёр жилийн хар дарсан зүүд арилах нь дээ гэж бодож байтал буцалтгүйгээр гай дайрсанд харамсан хувь тавиландаа гоморхоно. Энэ үеэр Германы баруун, дорно талаас холбоотны арми орж эхэлсэн атугай ч тэдний хүрч амжаагүй байгаа газар фашист дэглэм бүрэн хадгалагдаж байлаа. Гестапо, нацистуудын сонин «үндэсний орлогын хэмжээ» нэмэгдэж байгаа ургацын тухай тайвнаар мэдээлж байв. Радио нэвтрүүлэг 19,30—19,45. хүртэл фронтын мэдээ, 19,45 — 20,000, хүртэл доктор Хебсельсийн өгүүлэл, 20,15—22,00 хүртэл Моцарт, «Шидэт лимбийг...» нэвтрүүлнэ.

	Кобленцийг буулгаж авахаас таван өдрийн өмнө Кристман баривчлагдсан улсыг мөрдөн байцааж өрөөндөө ийш тийш алхан «Чи гахай! Ухаан санаа нь уландаа орсон тэнэг! Чи бол адгийн новш! Бүх ард түмэн большевикуудаас соёлч боловсон байдлаа хамгаалах гэж дусал цусаа хайрлахгүй тулалдаж байхад урван тэрсэлж тэдэнд даралт болж байна!...» хэмээн зандчиж байжээ. Тэр мөрдөн байцаасан протокол дээрээ үхлээс өөр зүйлгүй гэсэн тэмдэг болгосон хэрээс зураад л зүйл дуусгана.

	 

	Боннд суугаа «Труд» сонины тусгай сурвалжлагч А. Григорьянцын бичсэн өгүүллээс... 

	... Штахус бол Мюнхен хотын олон гудамжны бэлчир болсон хөл үймээн ихтэй төв талбай билээ. Энэ талбайд бүтэн өдрийн турш хүн амьтан чихцэлдэн холхиж машин тасралтгүй цувна. Талбайн дэргэд Штахус, Штютценштрассе 1 гэсэн хаяг бүхий олон давхар цайвар өнгийн байшин бий. Үзмэрийн нэгэн цонхонд нь «Та зөв сонгон авчээ. Доктор Курт Кристманы үйлчлэх товчоо хэсэг газар байшин, сууц, гуравдугаар давхарт бий» гэсэн зарлал харагдана. Цахилгаан шатаар өгсөн хүлээн авах өрөөнд орлоо. Бичгийн машины ард хоёр залуухан авгай сууна. Солгой этгээдэд нээлттэй хаалгаар албан хаагчдын нь ширээ харагдана. Энд даргын нь өрөө байгаа ажээ. Их л тохилог сайхан контор байлаа.

	Нарийн бичгийн дарга нь орж хүн уулзахаар ирснийг мэдэгдсэний дараа би дотогш орлоо. Гонзгой нүүр, махлаг гэдэстэй дэлдгэр чихтэй жижигхэн хүн яаран тосож ирлээ.

	— Та зондеркоманд СС-10а-гийн дарга байсан Курт Кристман мөн үү? гэхэд

	— Бишээ, би тийм хүн мэдэхгүй.

	— Та Орост байсан уу?

	— Байсан. Цэрэг л байсан даа... гэж хариу өчлөө.

	Ямар ч сандарч тэвдсэн шинжгүй итгэл төгсөөр урдаас эгц ширтэж байлаа. Тэр дорхноо Кристманыг хаанаас мэдэх болсон, буруутай гэсэн ямар баримт нотолгоо байгаа, прокурорын газар танд Кристманы тухай мэдээлсэн ямар нэгэн зүйл байгаа юу? гэх мэтээр дээр дээрээс нь шалгаана.

	Сайх дарга контортоо оросын тухай бодолд автав. 

	— Мөн ч сайхан орон, гайхалтай ард түмэн шүү. Зөвлөлт Холбоот Улсад түрэмгийлэгч болж очсондоо «харамсаж» байдгаа илэрхийлнэ. Тэгснээ арилжаа наймааныхаа ажилд эргэн орж оүх ажил бүтэмжтэй, их үйлстэй байгаа Мюнхены хүн ам олширч, орон сууцны хэрэгцээ маш их шаардагдаж байна гэж ярив. 

	Намайг хаалга хүртэл гаргаж өгөөд дахин ирж байхыг хүслээ.

	— Тэр Кристманыг чухам хаагуур хайх вэ? гэж асуухад минь,

	— Тэр хүний тухай ямар нэгэн юм мэдэгдвэл нэн даруй танд хэлье гэв. Ажил үйлс нь өрнөж яваа энэ хүний контороос би гарч одлоо. Штахусийн талбай өнгөрч... прокурор луу явлаа.

	СС-ийн оберштурмбанфюрер байсан Курт Кристманы өнөөгийн эзэмшиж байгаа мэргэжлийг тодруулж өгөхийг хүслээ.

	— Үлхөдлөх хөрөнгө хөлслөгч хэсэг газар байшин, сууц гэж хэллээ.


СКРИПКИН

	Таганрогт анх намайг очиход Скрипкин бол «манай Таганрогийн хүн» гэлцэж байсан билээ. Хавчиг мөр, өндөр нуруутай, бөлцгөр хөнхөр нүд, сөөнгө хоолой бүхий Скрипкиний хот даяар үл андана. Нэр нь хүртэл чихнээ чийртэй, инээдтэй аж.

	Дайнаас өмнө бөмбөг өшиглөдөг, өөрийгөө хүрээлүүлсэн бөмбөгний хорхойтнуудтай байлаа. «Скрипкин одоо өшиглөөд хаалганд хийнэ!» «Скрипкин хийнэ!» гээд л тэд нар хашхирдаг ч байлаа. Герман орж ирсний дараа ханцуйдаа цагдаагийн тэмдэг уячхаад явж байхыг нь хүмүүс хараад өнөөх гол довтлогч Скрипкин маань ийм болчихжээ! гээд л гайхдаг байв.

	Тэр удалгүй хаашаа ч юм германтай алга болж авгай нь ямар ч хэргээр юм ийш тийшээ үргэлж хэсэн явна. Нөхөртөө очихдоо үхсэн хүний элдэв хог новш авчирч байна гэдэг яриа хөөрөө дэлгэрэв. Скрипкин зөвхөн 1956 онд өршөөл үзүүлэх шийдвэр гарахад өөрийгөө илчлэн Таганрогт дахин суурьшжээ. Тэр одоо урьдын адил хөл бөмбөгчин биш их ядарч туран бөгтийж алчуураар амаа даран ханиалгаж явдаг болжээ.

	Скрипкин талхны заводод ажилд ороод байхдаа үргэлж яриа хөөрөөнд орж албаны хүмүүс энд тэндээс ирж ярилцан ямар нэгэн юм бичиж аваад явах буюу ийш тийш нь дуудаад л аваад явдаг байв. Шүүхийн хуралд нэг биш удаа гэрчээр очлоо... 

	«Би нууж далдалдаг хүн биш ээ. Би ямар нэгэн юм хийсэн бол өөрөө илчлэх байсан. Бурхныг бодож та нар надтай битгий зууралдаач» хэмээн баригдахаасаа өмнө мөрдөн байцаагчийг итгүүлж байсан боловч жирийн цагдаагийн үүрэг гүйцэтгэж байгаагүй нь түүний гэрчилж мэдүүлсэн өчгөөс тодорхой боллоо. Скрипкинийг зүгээр орхиж болох байсан боловч тэгээгүй билээ. Мөрдөн байцаагч өөрийн буурь суурин дээр хатуу зогсож 1962 оны арван нэгдүгээр сарын 5-нд баяраас өмнө тэднийд очоод: «За Валентин Михайлович явъя гэж хэлэхэд нь тэрээр юу ч асуулгүй уруу царайлсаар пальто малгайгаа авч өмсөөд мануухай шиг юм дагаад явжээ. Тэр мөрдөн байцаагч хожим нь над ярихдаа: «Би түүнийг Ростовт авчраад л сандалд суулган анхны протокол бичиж эхлэхэд бараг бүх зүйлээ ярьсан, Тэгээд мөрдөн байцаах ажлыг дуустал өөрийнхөө өчсөн зүйлээс ухраагүй юм» гэв.

	Түүний өгсөн «мэдүүлэг» ёсоор бол Скрипкин Таганрогийн цагдаа хийж байгаад Ростовт ирж зондеркомандад оржээ. Түүнийг «Рот фронт» кинотеатрын зурагчин Федоров гэдэг найз нь уруу татан өөрийнхөө орлогчоор томилон ажиллуулав. (Федоров бол зондеркомандын салааны дарга байлаа) Скрипкин германчуудтай, гестапотай хамт Ростов, Новороссийск, Краснодар, Николаев, Одесс хотууд болон Румын, Галац, Катовиц, Дрезден, Эльзас-Лотаринг хүртэл урт замыг туулахдаа олон хүнийг буудаж, булж явжээ. Мөн Бухенвальдын хоригдлуудын харгалзагч, Николаевд гестапогийн шоронгийн харгалзагч, хамгийн сүүлд нь Берлиний орчимд хүрч олон улсын торгуулийн хорих лагерь гэдэгт Унгар, Польш, Италичуудыг харгалзан харж байв.

	Скрипкин хамгийн эхлээд «үй олноор нь хороох ажилд» Ростов хотонд байхдаа оролцжээ. 1942 оны наймдугаар сарын 10-нд германчууд байшингийн хананд «Ростов хотын еврей иргэдэд хандан уриалах нь» гэсэн бичгүүдийг наажээ. Бүрэн эх нь: 

	 

	«Сүүлийн өдрүүдэд еврей бус оршин суугчдаас еврейчүүдтэй харилцахдаа хүч хэрэглэн байгаа баримт нотолгоо гарлаа. Одоогоор бүх хот даяар еврейчүүд тархан сарнисан үед хойшид ийм байдал гаргуулахгүй байх талаар арга хэмжээ авч болохгүй байна. Германы цагдаагийн байгууллага энэ хүч хэрэглэх явдалтай тэмцэж байгаа боловч Ростовт суугаа бүх еврейчүүдийг тусгай нэгэн районд бөөгнөрүүлэхээс илүү арга зам байхгүй гэж үзэж байна. Иймд Ростов хотод суугаа бүх еврей 1942 оны наймдугаар сарын 11-ний мягмар гарагт дайсагнах явдлаас хамгаалагдсан онцгой районд шилжүүлэн суулгах болно. Амь насыг нь хамгаалахаар авч буй энэ арга хэмжээг биелүүлэхийн тулд эрэгтэй, эмэгтэй, бүх насны еврей, түүнчлэн еврей бус үндэстэнтэй суусан еврейчүүд бүгдээрээ 1942 оны наймдугаар сарын 11-ний өдрийн өглөөний 8 цагт цугларах газар ирсэн байх ёстой... 

	Бүх еврей хүмүүс биедээ бичиг баримтаа авч ирээд одоогийн оршин буй байшингийнхаа түлхүүрийг цугларах газарт хүлээлгэн өгсүгэй. Байшингийнхаа хаягийг болон овог нэрээ картон дээр тодорхой бичээд төмөр утас буюу бусад бөх уяагаар түлхүүрээсээ уясан байх ёстой. Үнэт зүйл, мөнгөө авахыг еврейчүүдэд анхааруулж байна. Өөрсдийнхөө хүсэлтээр зайлшгүй хэрэгцээтэй гар тээшийг авч болно... Еврей хүмүүсийн ашиг тусын тулд авч байгаа энэ арга хэмжээг эсэргүүцэлгүй биелүүлэх хэрэгтэй.

	Еврейчүүдийн ахмадын зөвлөлийн өмнөөс Д-р Лурье» 

	 

	гэжээ. 

	Дор нь: «SS-Sonderkommando 10-а» гэж германаар бичжээ.

	Би 1963 оны хавар Ростовд явж байгаад тэгж еврейчүүдийг цуглуулж байсан нэг газрыг санамсаргүй олсон билээ.

	Би Энгельсийн гудамж дахь «Москва» зочид буудлын яг өмнөөс харсан нэгэн их цэцэрлэгийн хайсны дэргэд зогсож байхдаа 1942 оны наймдугаар сард өөрөө энд зогсож байсан юм шиг л чухам юу болсон хийгээд хараахан учир нь олдож уяа нь тайлагдаагүй байгаа энэ шижмийн үзүүрт хэчнээн хүний амь нас байгааг дотроо төсөөлөн сэргээхийг хичээж байв. Үүнийг хэн сайн мэдэх вэ?...

	Гэтэл тэр үед энд би биш харин Ростовын багшийн дээд сургуулийн утга зохиолын багш доцент Ботвинник, англи хэлний багш Бакиш, гуравдугаар ангийн оюутан Леви нар зогсож байсан юм. Эд нар энд харуул хамгаалалтаар туугдаж ирсэнгүй. «Зарлах» бичгийн дагуу эд агуурсан чемоданаа авч гэрийнхээ түрхүүрт модон пайз хийгээд өөрсдөө ирлээ. Айл аймгийн нь танил нөхөд үдэж гаргахаар ирэв. Доцент Ботвинник өөрийнхөө «еврей бус» эхнэртэйгээ ирэхэд төмөр хашаа хүртэл авгай нь үдэж өгөөд «Москва» зочид буудал буй гудамжны нөгөө талд гарлаа. Доцент Ботвинник эхнэр лүүгээ харан зогсовч уйлсангүй харин тэр авгайн хацрыг даган нулимс бөмбөрсөөр энүүхэндээ гэхэд жирийн нэг гудамж шиг (гудамжны хоёр этгээд ийнхүү эрс тэс ялгаатай болж мөн үүний зэрэгцээ зочид буудлын дэргэд зогсож байгаа хүн, цэцэрлэгийн төмөр хайсны дэргэд байгаа хүн хоёрын хоорондуур үхэл амьдрал хоёрын зааг гарч үүнийг алгасах зоригтон үгүй болжээ. Хүний байр суурь, хувь заяаг шийдэхэд хэрэм цайз, торон хашааны аль аль нь хэрэггүй зөвхөн «Та наашаа...» гэж хоёрхон үг хэлэхэд л болох нь тэр. Энэ чинь яасан хачин, ямар аймшигтай хэрэг вэ? Доктор Лурье түлхүүрүүдийг хүлээн авч: «Та юунд нь уйлж сандраад байгаа юм бэ? Таныг яах ч үгүй. Та нар тусгай зориулан бэлдсэн хотхонд оршин сууж урьдын адил ажил төрлөө хийх болно» гэж уйлж унжсан хүмүүсийг тайтгаруулна.

	Брезент бүтээлэгтэй ачааны машин давхин ирлээ. Чемоданаа барьсан хүмүүс машинд авиран гараад настныгаа зайчлан суулгаж хүүхдүүдээ тэврэв. Зочид буудлын дэргэд үлдсэн хүмүүс нь алчуур даллан хоцорлоо.

	 

	 

	Федоровын салааг ажиллагаанд гаргах' тушаал өглөө. Герман офицер хүрч ирээд автобусанд суу гэдэг тушаал орчуулагчаар дамжуулан өгөв. Орчуулагч нь герман формын хувцас өмссөн боловч погонгүй нутгийн «фольксдойче» герман байв. «Дойче» байсан явдал нь түүнийг Феодоровын салааныхнаас хамаагүй дээгүүр зэрэг зиндаатай болгожээ. Хэдийгээр тэр хүн герман нутгийнх биш «фолькс» герман ч гэсэн шилдэг дээд гаралтад тооцогддог байв. Гэвч харь газар сууж байсан нь түүний цэвэр ариун чанарыг нэлээд бууруулсан учир тэр хүн зондеркомандад хоёрын хоорондох байр суурийг эзэлнэ.

	Скрипкин винтовоо барьсаар машинд суухдаа чухам энэ хүмүүсийг хэрхэхийг одоохондоо ойлгоогүй явлаа. Биднээр олзны хүмүүсийг харгалзуулах юм уу, эсвэл баривчилгаанд ашиглах гэж байгаа юм байлгүй гэж боджээ. Хотын дундуур гараад бүр зах руу явлаа. Ростовоос арваад километр яваад машин зогсоход «Буугаад!» гэж Федоров командлав. Скрипкин бууж харвал алсад төмөр зам, өртөөний байшин жижигхэн байшингууд л харагдана. Хажуухан талд нь элс авч байсан гүн нүх байв. Өөрсдийг нь нүхний амсар тойрон жагсаад гэж герман офицерын тушаасныг хэлмэрч дамжуулах үед л чухам юу болохыг Скрипкин гадарлажээ. Тэгтэл ч Ростовын зүгээс өнөөх брезент бүтээлэгтэй ачааны машин гарч ирээд элстэй нүхнээс зайдуухан зогслоо. Машинаас чемоданаа барьсан хүмүүс цувран бууна... «Ажиллагаа» доорх байдлаар явагдав. Хэдийгээр ямар нэгэн зүйлийн тухай энд тайлбарлаагүй, боловч бүх юм тодорхой болжээ. Өөр газар аваачиж ажил төрөл хийлгэнэ гэсэн нь гэнэт биш болж нэгэн байшингийн дэргэд чармай нүцгэн болтлоо хувцсаа тайлахыг тушаан яаруулж эхлэхэд энэ зүй бусын аймшигт явдалд дургүйцэн айж гайхсан хүмүүс орилж хашхиран шуугиан үймээн боллоо. Энэ үед тэднийг живэх юм уу зүрх их өвдөх үед төрдөг үхлийн муухай бодол нөмөрчээ. Цөхрөнгөө баравч эцсийн эцэст аз дайрч аюул гамшиг замхраад бид амьд мэнд гарах биз хэмээн горьдсон хүний сэтгэл үхэхийг үл хүсэн үймэрч дүрлийсэн харц нь Скрипкин дээр туслаа. Гэтэл тэр этгээд дүлий дүмбэ оргин уруу царайлсаар зүүн талд цагдаа Лобойкогийн дэргэд зогсоод автомат буу хүзүүндээ углачхаад л тушаал буулган нүхний амсар луу хүмүүсийг түлхэн ойртуулах юм уу, сөгдүүлж байгаад нуруу дагз руу нь буудаж яваа шөрмөслөг герман офицероос хараа үл салгана. Скрипкин Лобойкогоос энэ офицерыг хэн гэдэг юм бэ гэж асуун Герц гэдэг нэрийг анх тэнд сонслоо.

	Өөрийнхөө өмнө баруун талд буй хагас дугуй хүмүүсийн тэнд цэргийн хагас формтой залуухан бүдүүн цагдаа байхыг Скрипкин харлаа. Тэр залуу махлаг гартаа винтов буугаа эв хавгүй атган чичирнэ. Дэргэдүүр нь хүмүүсийг нүхний амсар луу авч явахад тэр залуу хараа буруулна. Герц түүнийг ширэв татан харахад өнөө залуу чичрэхээ болин винтовоо чанга гэгч атгалаа. Дараа нь хүн хашхирахыг сонсвол салаан дарга Федоров Скрипкин руу хашхирч байв. «Бууд» гэж тушаахад нь Скрипкин винтовоо чиглүүлэн буудлаа.

	... «Ажиллагаа» дуусахад Скрипкин Федоровт хэлсэн нь: 

	— Ийм юмыг харахад нүд халтираад байна, Гэртээ харья гэтэл нь,

	— Чи юу болж байна. Галзуурч орхив уу? Биднийг ч тэр, гэр бүлийг маань ч буудна...хэмээн Федоров хариу өчив.

	Орой нь Федоров Скрипкинийг амь алдсан хүмүүсийн хөрөнгө хогшил байгаа агуулахад авч орлоо. Бурхан минь шал дэмий юм л байлаа. Скрипкин ихийг санаж байсан юм сан. Гэлээ ч гэсэн тэр хоёр германаас нуун сэм хоёр энгэртээ товчтой костюм тус бүр нэгийг авлаа. Харин Скрипкинд цус болсон хүүхдийн хувцас илүү ноогдлоо. Тэд хуарандаа хүрч, «ажиллагааныхаа» дараа шаардагддаг архи дарс уулаа. Скрипкин гэр орныхоо тухай бодож авгай маань надаас илгээлт авч баярлах болно гэж бодохдоо сэтгэл тайвшрах шиг боллоо...

	Хүн алах явдал ингэж түүний мэргэжлийн ажил боллоо. Саарал костюм өмссөн гулзгар биетэй энэ хүн гурван жилийн турш удаа дараалан хүн буудаж, дүүжилж, хордуулах машин руу чихэж явлаа. Нэгэнт алж хядаж, ийм албан ажил хийж явсан болохоор зүгээр нэг «аятай амьдрахыг» хүсээгүй энэ ажлын хажуугаар жаал зуул юм олж авахыг хүссэн нь илэрхий.

	Зондеркомандын яргачин нарын дотор Скрипкин хамгийн «баян»-ны нэг нь байсан юм. Европын бараг тэн хагасаар хэрж тэнэхдээ үүргэвчиндээ хийгээгүй юм гэж байхгүй ээ! Салаан даргын туслах болонгуутаа бусад ердийн яргачдыг өөрийнхөө шаардлагад «хүргэж» энд тэнд хүрэхгүй газаргүй болж нэг ч ажиллагаа түүний оролцоогүйгээр өнгөрч байсангүй... Дайны бүх зам дагуу эргэлдсэн энэ аюултай командад хэдийгээр өөрийн нь захиргаанд хэдхэн тооны урвагчид байсан ч гэсэн энэ нь зохих хэмжээний эрх мэдэл байсан тул Скрипкин түүнийгээ нандигнахын зэрэгцээ дайны бүх замыг туулсан тэр аймшигт зондеркомандад нэлээд суурьшил бүхий том байр суурь эзэлсэн гэж өөрийгөө боддог байлаа. 

	Герман дайнд ялагдаж чөтгөр шулам руугаа тонилж байгааг Скрипкин гурав дахь жилдээ анзаарчээ. Тэгэхээр нь өөр шинэ амьдралд шилжихээр шийдээд америкчуудад бууж өгчээ. Дайны дараах ширүүн өдрүүдэд түүнийг америкчууд зөвлөлтийн шалгах хэсэгт хүргэж өглөө. Энэхүү шалгах анги «цагдаагийн газар» ажиллаж байсныг нь илрүүлэн арван жилийн хугацаагаар Колым руу явуулжээ...

	Скрипкин тэнд тийм муугүй ажиллаж байсан гэнэ. Хорихын дарга, хамт хоригдож буй нөхөд нь хүртэл өвчин эмгэгт баригдсан Скрипкинийг зуугаар юм уу магадгүй мянга мянган хүний амь насыг бүрэлгэж байсан аюултай яргачин этгээд гэж мэдсэнгүй. Зөвхөн Скрипкин өөрийнхөө тухай бүх зүйлийг мэдэж байлаа.

	1963 оны хоёрдугаар сард Краснодарт мөрдөгдөж байхад нь Скрипкинийг би харж суулаа. Тэрээр урт гартай муруй хамартай, тонгорог шиг тожийсон хүн байсан. Түүний гар, хөл гулдгар биеийг нь тал дундуур нь нугалаад тавьчихаж болмоор санагдсан... 

	...Түүнийг байцаагчийн өрөөнд оруулахад нойрмоглосон хэвдээ байв. Хөх ноосон цамц үнгэгдсэн хүрэн пиджак өмсөж, үсээ хойш нь толийтол самнажээ. Сандалд суухдаа савхин гуталтай хөлөө зөрүүлэн ачлаа. Уйтгар гунигтай царай гарган эмнэлгийн хүмүүсийн гар шиг цэвэрхэн хуруугаараа чүдэнзний хайрцаг эр гүүлж тойруулан оролдсоор мөрдөн байцаагчийн асуулт сонсож яаралгүй зугуухан хариу өчиж суухыг нь би харж байлаа.

	Краснодарын шоронд түүнийг эмчилж, хотын сүрьеэгийн диспансерт аваачиж уушгийг нь хийлүүлнэ. Мөрдөн байцаагч асуултыг намуун тавьж байлаа.

	— Валентин Михайлович асуудлыг одоо тодруулъя гэж мөрдөн байцаагчийг асуухад,

	— Буудаж байхад болсон нэгэн явдлыг санаж байна. Баригдсан улсын дотор. нэг залуу эмэгтэй байлаа.

	Түүний дотуур хувцсыг нь урж хаяад ичээж доромжлох зорилгоор өмдийг нь урж хаясан. Тэр эмэгтэй энэ доромжлолыг тэвчиж чадалгүй Еськов бид хоёртой хамт зогсож байсан залхаан цээрлүүлэгч рүү дайрахад нь бид цочин хажуу тийш булт үсэрсэн. Түүнийг германчууд унатал цохихоор нь Еськов бид хоёр хөл гараас нь дамжлан нүцгэн хэвд нь окопт хаясан. Тэнд түүнийг германчууд алсан юм... 

	Энэ бүхнийг ярьж байхдаа үүргэлсэн байдалтай их л удаан сунжруулан ярьж байлаа. Морин толгойгоо урт ясархаг гараараа тулан тамхи чүдэнзээ хямгадан хааяа нэг сорсоор сууна... 

	Би түүний мөрдөн байцаалт дээр суухын өмнө хавтаст хэргийг нь уншин танилцаад хэдэн асуудлыг бэлтгэн асуух зөвшөөрлийг байцаагчаас авсан юм. Миний тавьсан асуудал их л гэнэн байсныг би санаж байна. Харин юуны тухай асуух байсан бэ?

	 

	1. Та цагдаагийн газар ажиллахаасаа өмнө Таганрогт германы үед аль хэр хугацааг өнгөрүүлсэн бэ? 

	— Арав, арван нэг, арван хоёрдугаар сар... Цаг үе их хэцүү байсан. Ялангуяа эд материал, хүнс тэжээлийн талаар бэрх байлаа. Сууринаар хэсэн муусайн новш зарж идэж уух юм болгоно. Гэртхэн маань, өөрөө ч өлсөөд л байдаг байлаа. Зурагчин Константин Федоровтай танилцах хүртэл иймэрхүү байдлаар гурваас дөрвөн сар хэртэй явжээ. Федоров ярихдаа: «Тэнэг минь, хэрэв чамайг хүсвэл ажилд оруулаад өгье. Маргааш над дээр ир...» гэсэн. Цагдаа нартай хамт ажиллалаа гээд л авгай хадам ээж хоёр маань уурлаж хэрүүл маргаан болсон юм гэв.

	 

	2. Урьдын танил нөхөд болон айл хөршийн тань хүмүүс (Таганрогт) ямархуу байдалтай танд харьцдаг байсан бэ?

	— Үргэлж л гадуурхаж хардаж сэжиглэж байсан.

	 

	3. Та яагаад хүн алдаг болсон юм бэ?

	— Гахайн сүрэг дотор ороод л өөрөө гахай болчихсон юм... 

	 

	4. Хүн буудсаныхаа дараа та юу хийдэг байсан бэ?

	— Хоол идээд л сонин уншдаг. Хөзөр тоглож нүх шахна. Үгүй бол германы цэргийн жагсаалын дуу сурдаг... 

	 

	5. Кристман яадаг байсан бэ?

	— Кристман гэдэг чинь бүхнийг айлгадаг хүн байсан... 

	 

	6. Та баригдсан хүмүүсийг Бухенвальдад аваачдаг байсан, Веймарт ч очиж байлаа. Веймар танд ямар сэтгэгдэл төрүүлсэн бэ?

	Би Веймар, Гетегийн байшин Шиллерийн байшин, театрын өмнөх чулуун талбай херцогийн цайзыг санаандаа орууллаа. 

	Скрипкин Веймарт юу үзэж, юу бодсон бол?! Гэвч миний энэ «уран зохиолчийн яриа бодлыг тэр огтхон ч анхаарахгүй, намайг чухам ямар хүн болохыг ч мэдэлгүй ер тэвдэж самгардсан шинжгүй ярих нь: 

	— Веймарт тийм гайхал төрүүлэхээр юм ер олж үзээгүй. Нэг л жижигхэн хот байна билээ. Эд бараа, идэж уух юмаар тарчиг газар байсан, ядаж пиво уухаар ороход л хиймэл пиво байдаг.

	 

	7. Бухенвальдад Тельман сууж байсныг мэдэх үү? Тельман гэж хэн бэ, та тэр хүнийг мэдэх үү? 

	Тэрээр энэ хачин шалгалтад их л цэнэсэн хариу өгөхдөө

	— Тельман бол Германы коммунист намын удирдагч. Харин тэнд сууж байсныг нь би мэдэхгүй... 

	 

	8. Та ном уншсан уу?

	— Яалаа гэж уншихгүй байх вэ? Оросын сонгомол уран зохиол, гадаадын утга зохиол их уншсан гэж хариулав. 

	 

	Одоо би түүнтэй ярилцаж сууна. Скрипкин баригдахаасаа өмнөхөн «Дахаугаас зүү шивж тавьсан номертой эргэж ирлээ. Тэнд байснаа үхлээс аврагдсан» гэж ярьдаг нэгэн хүнтэй танилцаж бүр үерхэж нөхөрлөх дөхсөнийг би мэднэ. Энэ хүнтэй Скрипкин орой болгон шил юм задлан түүний яриаг сонсож хорвоо дээр тийм аюултай юм байх гэж, тэр аюулыг бас хүн давдаг байна аа хэмээн гайхсан дүр үзүүлж сүүрс алдан толгой сэгсэрдэг байлаа. Энэ бүх түүхт явдал өөрөөс нь хол газар болж өөрөө ийм явдалтай ер хутгалдаж байгаагүй юм шиг байна. Тэд шилтэй юмны дэргэд суун толгой сэгсэрцгээнэ.

	Скрипкин Таганрогт баригдахгүй юм сан гэж горилно. Учир нь хийсэн хэргийг булж засаж болохгүй болохоор яаж ийж амьдарч яваад л хорвоог өнгөрөөхийг бодно. Тэр бээр хоёр хүүтэй бөгөөд том хүү нь яг л тэр дайны жил Скрипкинийг зондеркомандад ажиллаж байсан тэр үед төрсөн юм. Одоо нас бие өсөж усан цэргийн албан хааж байгаа, бага хүү нь хорих лагериас буцаж ирсний дараа төрсөн. Одоо таван настай... 

	Скрипкин өөрийнхөө тухай ярив. Оройн цагаар мөрдөн байцаагчийн өрөө нэлээн тохилог байна. 45 онд, мөн 62 онд яагаад энэ бүхнийгээ хүлээгээгүй юм бэ гэж Скрипкинээс асуухад минь,

	— Тэр үед айгаад зориг хүрээгүй юм. Одоо юу ч нуулгүй бүхнийг үнэнээр нь ярьж байна...гэж тэр надад хариулсан юм.

	Би Скрипкинтэй уулзахаасаа өмнө түүний хавтаст хэргийг уншаад задарсан дээрэмчин, ичгүүр сонжуургүй зэрлэг этгээдтэй уулзах нь дээ гэж бодож байсан билээ. Гэтэл миний өмнө сууж байгаа энэ хүн тэр Скрипкин мөн гэж үү хэмээн гайхмаар гал нь үхсэн зэвхий царайтай, сульдаж ядарсан этгээдийн сунжруу яриаг сонсож суув. Тэрхүү «хэрэг» үйлдэж байсан урьдын Скрипкин одоо ширээний ард сууж байгаа энэ Скрипкин хоёрыг хооронд нь хэрхэн нэгтгэж нэг хүн болгож болох вэ? Танд германчууд яалаа гэж медаль өгсөн юм бэ гэж мөрдөн байцаагчийг зүгээр л нэг санаандгүй асууж байгаа юм шиг асуухад үүнийг нь мөрдөн байцаагч мэдсэн гэдгийг мэдээгүй байсан Скрипкин ядарсан бололтой дээш харан хэлэх нь: 

	— Олон жил ажилласанд л өгөө биз. Өөр яалаа гэж өгөх юм бэ? гэв.

	Тэгтэл мөрдөн байцаагч буруу хэрэг хийсэн шавиа багш нь хараад толгой сэгсэрч байгаа юм шиг толгойгоо зугуухан сэгсрээд,

	— Үгүй, үгүй, Валентин Михайлович Юуны чинь удаан жил ажилласан байх юм бэ? Ингэхэд та медаль хэдийд авлаа?... 

	Скрипкин жуумалзан тэр ч байтугай таашаах маягтай болоод манай мөрдөн байцаагч овоо эр юм. Тэнэг амьтан биш байна. Ийм хүнийг хуураад барамгүй гэж бодон буулт хийж өгүүлэх нь: 

	— За олон жил ажилласанд биш, харин албыг сайн хаасанд л олгосон юм гэв.

	Энэ хариулт мөрдөн байцаагчид багадаж Скрипкин рүү улам шигдэн асуудлыг лавшруулан асуух нь: 

	— Ямар албыг сайн хаасанд тэр вэ? Валентин Михайлович нэлээд тодруулах гэж оролдоод үзээч гэж хэлээд босож ойртон очоод —Ямар албан ажил сайн хийсэн гэж тэр билээ? Скрипкин одоо дуугай болж хараа нь халтиран сөөнгө дуугаар өгүүлэх нь: 

	— Бүхнийг мэдэж байх би ямар генералын тархитай юм уу?... гэхэд нь

	— Валентин Михайлович та хэдийд шархадлаа? 1943 оны зун биз дээ? Тийм, тийм! Партизануудтай байлдаж байхдаа шархадсан. Энэ ажиллагаанд сайн оролцлоо гэж медаль авсан. Тэнд юу юу болсныгоо яриарай гэж мөрдөн байцаагч хэллээ.

	— Юу болсон гэнээ? Юу ч болоогүй. Бид Александров суурин руу хар ойг дамжин хориод хүний бүрэлдэхүүнтэйгээр партизануудтай тулалдахаар явж байлаа. Ойд тулж ирлээ. Тэр ой доторх ууланд сүм байдаг байсан юм. Бид тэр уулыг бүслэн авч дээр нь тагнан турших хүн явуулсныхаа дараа л тулалдаан эхэлсэн. Энэ бол партизан Калашниковын эсрэг хийсэн тулалдаан билээ. Тэр хүн герман офицер болж ирээд манай хорин цагдааг аваад явсан юм... 

	Би бүслэлтийн байрнаас л буудаж байгаад хөлөө шархдуулсан. Тулалдаан удаан үргэлжилж партизаны хагас нь явж хагас нь алагдсан. Ер нь тулалдаанд германы талаас ч тэр манай талаас ч тэр үрэгдсэн хүн олон бий... 

	— Манай гэж хэнийх вэ?

	— Зөвлөлтийн.

	— Та аль талд нь байсан бэ?

	— Германы талд байсан... 


ЕСЬКОВ

	ЕСЬКОВЫН ӨӨРИЙН НЬ БИЧСЭН МЭДҮҮЛЭГ

	(хэсэглэн авлаа)

	 

	... Үүнийг би анх удаа ойрхноос харж байгаа болохоор биеэ барьж чадалгүй хүрзээр шороо хаяж эхэлсэн боловч чухам хаана унаж байгааг нь харсангүй. Германчуудад бид тун удаан ажиллаж байгаа юм шиг харагдсан болохоор тэд «Шнель, шнель!» гэж үргэлж л хашхираад байсан. Хүүрүүдийг булж дууссаны дараа биднийг амрахаар суухад доктор Герц (энэ ажил ердийн газар шорооны ажил юм шиг) тоглож тохуурхан хөхөрч байв.

	Орой нь салааны дарга энд оролцсон бид бүхнийг цуглуулж «Доктор» та нарын хулчгар аймтгайд маш дургүй байна гэж донгодсон. Тэр бээр зүрх зоригоо чангалан эр хүн шиг байхыг над сануулсан билээ... 

	... Биднийг хашаанд хүрч иртэл эмэгтэй хүний хашхирах дуун сонсогдлоо. Унтер офицерын погонтой герман офицер нэг эмэгтэйгээс 4—5 орчим насны хүүхдийг нь булаан аваад машинд хаялаа. Германы хойноос нэхэн хөөж буй өнөөх эмэгтэйг цагдаагийн нэг нь түлхэн унагав. Дараа нь бид өөр гудамжинд буй нэгэн байшинд очиж дөрвүүл нэгэн айлд орлоо. Бидний урд салаан туслах, хаяг авсан хэлмэрч хоёр явав... 

	...Утаж хордуулах машины хаалгыг Ханс онгойлгуут л хэлмэрч бүгдийг хувцсаа тайлахыг тушааж биднийг ойрхон яв гэдэг команд өглөө. Гарах хаалгыг бидний хоёр нь харгалзан хордуулах машины хоёр талд зогсов. Би гурван хүний хамт баригдагсдыг хувцсаа хурдан тайлахыг шаардан тулгаж байлаа. Тэд ч өөрсдийнхөө шийтгэлийг ойлгож байв. Эсэргүүцсэн хэсгийг нь бид хүч хэрэглэн түлхэж, хувцсаа тайлж чадахгүй байгаа хэсгийг нь хувцсыг нь урж хаяад л утах машин руу түлхэн оруулна. Олон хүн биднийг занаж зүхэн нүүр ам руу нулимж байсан. Харин өршөөл энэрэл гуйсан хүн нэг ч гараагүй. Энэ үеэр доктор Герц өндөр дээр гарч зогсоод бөөнөөр нь устгаж байгаа аймшигт зүйлийг харан инээн баяссаар байдаг сан. Заримдаа хэлмэрчдээ ямар нэгэн юм хэлээд чанга чанга хөхөрнө.

	Баригдсан хүмүүсийг утлагын машинд хийж дуусаад агаар үл нэвтрэх хаалгыг нь Ханс хааж кузовт нь резин хоолой шургуулаад мотороо асаав. Доктор Герц кабинд суугаад мотор дүнгэнэн үл ялих цохилт, үхэж байгаа хүмүүсийн бүдэг хашхиралт сонстон машин хөдөллөө... Бидний зургаан хүн тэнд байсан хоёр дахь машинд суухад кабинд хэлмэрч суугаад хордуулагч машины хойноос явлаа. Машин төв гудамжаар хэсэг мод бүхий усан үзмийн цэцэрлэгийг чиглэн давхина.

	Тэгээд танк эсэргүүцэх нүхэнд хүрэх үед жолооч машинаа ухраан зогсоож хаалга нээлээ. Хорт хий гарч дуусахыг нь доктор Герц хүлээж ядан байн байн утлагын машин руу шагайж байснаа үхдэл хүүрийг гарган хаяхыг тушаалаа. Манайхны нэг нь хүүрүүдийг хаалга руу дөхүүлэхэд хоёр нь хөл гар аль дайралдсан газраас нь татан өтгөн шингэнтэйгээ холилдож хөхөрсөн хүүрийг нүх рүү хаяж байлаа. Үхдэл хүүрүүд дээр дээрээсээ унахдаа ямар нэгэн уухилах дуун сонстох нь жаргалгүй хүмүүсийн хүүрийг хүлээн авч байгаа тэр газар ёолж байх шиг санагдсан. Энэ аймшигт ажлыг гүйцэтгээд бид бие биеийгээ хөөн урд хойноо оролцсоор яаран буцна. Зарим үед доктор Герц биднийг саатуулан барьж байгаад үхдэл хүүрийг их анхааралтай үздэг байв.

	Дараа нь бид гараа угаагаад машиндаа суун хоёр дахь хэсгийнхээ рейст гарна... 

	 

	 

	Би нэгэн өдөр зондеркомандын хашаанд газар доорх давхаргын хаалган дээр манаанд зогсож байлаа. Залуу офицер хэлмэрчийн хамт хүрч ирээд намайг дагаад явахыг тушаав. Тэд зооринд ороод өнөөх офицер нэгэн өрөөний цоожийг түлхээд намайг эсрэг өрөөний үүдэнд винтов бариулан зогсоолоо.

	Дөнгөж өрөө онгойлгуут л (тор татсан ганцхан жижиг цонхтой) дүүрэн хүн чихээстэй байв. Эхүүн үнэр хамар цоргин агаар салхигүй өрөөнд чихэгдэн хөлс нь гоожиж минчийсэн царайтай улс нэгэн зэргээр хашхиралдахад энэ муухай шуугианы дунд юуг нь ч ойлгож болохооргүй байв. Зарим нэг нь шалан дээр унаж өндийж чадахгүй болчхоод уруул ам нь хатаж хөхрөн ус гуйж байгаа нь харагдана. Зарим нь «тамлагчид», «яргачин», «өөдгүй новшнууд» гэж харааж хашхирна. Урагшаа нэгэн эмэгтэй зүтгэсээр гарч ирлээ. Түүний үс гэзэг нь сэгсийж нүүрний нь өрөөсөн тал хөхөрч, дээл хувцас нь зад урагдаж цээжин бие бүр ил гарч хоёр нүд нь чичгэнэн гялалзаж байлаа. Урагш сунгасан гар дээрээ үхсэн хүүхдийнхээ туранхай хүүрийг барьжээ. Тэр эмэгтэй хаалга руу дөхөөд хий өвчин туссан юм шиг тачигнатал хөхөрнө. Тэгтэл офицер хаалга хаагаад гарлаа. Хойноос би даган гарч манааныхаа байранд очсон билээ. Үхлийн тэр аюулт хөхрөлт миний чихнээ их л удаан сонсогдсоор байсан. Хэдэн цагийн дараа утагч машин хүрч ирэхэд бид ачих ажилдаа орсон юм... 

	 

	 

	... Олзлогдсон цэргүүдийг буудах ажлыг 40—45 орчим насны герман офицер удирддаг байв. Тэр, нуруу нам, загзгар бүдүүн нүсэр бие өргөн цээжтэй, өргөн нүүр, том эрүүтэй хүн байсан. Түүний харц, хөдөлгөөн нь нэг л зэрлэг араатан лугаа адил. Миний харсан яргачдын дотор хамгийн аюултай хүн гэдэг ойлгоц над үлдсэн билээ.

	Энэ өдөр биднийг урьд урьдахаас их ажилд тавилаа. Дүрмийн ёсоор утагч машинд 4—6 хүн ажиллуулдаг байсан бол өнөөдөр командын бүх хүн машин хоёрыг дайчилснаас гадна германы цэргийн ангиас хүмүүс авчран өөр машинууд гаргав.

	Бүслэлт хийнгүүт л олзлогдсон цэргүүдийг машинаас гарч нүхний амсраас тавиад метр хиртэй, газар суухыг тушаав... 

	Миний бодоход энэ ажиллагааг удирдаж байгаа офицер үхлийн газар ийм холоос гүйн очиж амиа алдах хүмүүсийн зовлонгоор зугаалж байгаа юм шиг над санагдсан.

	Нэг нэгээрээ гүйж ирэхийг тушаав. Буудлага эхэллээ.

	Амиа алдах тавилантай энэ хүмүүс алгуур явах нь явж, гүйх нь гүйж очоод л нүхэн дэх усанд орж зогсоно. Офицер ер яаралгүйгээр хуруу гозойлгон зогсох газрыг нь хүртэл зааж өгч байлаа. Тэгээд л ганц ганцаар нь дагз руу нь буудахад усанд унан булингарт ус улааран байв. Яг иймэрхүү байдлаар 15—20 хүн алагдав. Олзлогдсон цэргүүд одоо хоёроороо юм уу, гурваараа гүйн очих болов. Зогсож байгаа хэсэг мөн л ийнхүү гүйж зарим нэг нь яргачдад ажиглагдахгүйгээр усанд унаж амжлаа.

	Энэ үеэр нэгэн олзны цэрэг эрэгт нь хүрч усанд уналгүй офицерын араар овоолсон шорооны дундуур гүйсээр усан үзмийн модонд орж нуугдлаа. Түүнийг харангуутаа яргачин хашхирч бидэн тийш харснаа хойноос нь нэхэн явлаа.

	Энэ үеэр буун дуу түр зогсож, нүхний нөгөө амсар өөд нэг хүн авирч байхад нь хэн нэг нь «бууд!» гэж хашхирахад нь би винтовоо хараалан тэр хүнийг буудахад тонгосхийн нүх рүү унасан... 

	 

	 

	... Би Новороссийскт Зөвлөлтийн идэвхтэн нарыг буудахад оролцлоо. Тэдний дунд бүслэхээ хүртэл нүцгэлсэн тавь эргэм насны, бууралтаж яваа сахалтай хүн байлаа. Тэр гарч ирээд биднийг тун сэжигтэйгээр харж байв. Тайвнаар окоп руу дөхөж очоод харайн орж германы улаан нүүр өөд харан «фашист бууд!» гэж хэллээ. Офицер сандран түүнээс цаашаа харахыг шаардлаа. Дарга энэ явдлыг сонирхон дөхөж очоод инээсээр автомат буугаа тэр настайвтар хүн лүү чиглүүлэхэд тэр «Мандтугай...» гэтэл автомат бууны дуун түүний сүүлийн нь үгийг тасалсан юм.

	Нэлээд хэдэн хүний нь бид окопт. хүчээр түлхэн оруулахад хүрсэн билээ. Тэд биднийг фашист өөдгүй новш гэж харааж зүхэн эсэргүүцэж цохиж нүдэн, хазахыг оролдож байсан...

	 

	 

	... Нэг өдөр намайг газар доорх өрөөнд аваачин баригдсан хүмүүстэй хамт суулгав. Тэнд 18—20 орчим насны охинтойгоо нэг эмэгтэй, үргэлж л хэвтэж байдаг сүрьеэ өвчинтэй бас нэг эмэгтэйгээс гадна гурван хүн байлаа.

	Би олзлогдоод гэртээ харьж яваад энд ороод ирлээ гэж ярихад намайг ямар хүн болохыг мэдэхгүй тэдгээр хүмүүс үнэмшсээр байлаа. Тэд намайг хайрлан чамайг цаадуул чинь яах ч үгүй биз.

	Буцаагаад л хорих лагерьд явуулах биз хэмээн тайвшруулна. Намайг тэд жижиг тасалгааныхаа буланд зай гаргаж өгөөд хүн бүхэн гэр орны маань хөрөнгө хогшлыг тоночих бий дээ хэмээн санаа зовцгоож байсан. Тэдгээр хүмүүс шөнө унтаад өгөхөд зөвхөн би л ганцаар өглөөг хүлээн суулаа. Өнөөх өвчтэй эмэгтэй л намайг унтуулах гэж санаа зовдог байв. Өглөө нь хэлмэрч ирээд намайг дуудан дарга дээр оруулж шоронгийн улсууд юу ярьж байгааг асуун лавлаад, дарга, миний формыг эргүүлэн өгч буудах газар луу автобусаар явахыг тушаав.

	Тэгээд явахаар болж байтал хорих газраас өнөөх хэдэн эмэгтэйг гаргаж ирэхэд би харж ч чадахгүй байсан. Тэд намайг герман цэргийн хувцастай байхыг хараад гайхсан боловч хэн нь ч юм хэлсэнгүй. Би тэдний тухай муу юм огт яриагүй авч хамгийн өөдгүй хүн болохоо ойлгож байлаа. Бодвол энэ удаад намайг зориуд авч явж байгаа бололтой байв. Энэ эелдэг сайхан зантай, энгийн даруу хүмүүсийг хайрлан харамсах сэтгэл төрж байсан. Гэвч зандалчны сүрэгтэй нийлчихсэн хойноо түүнээс гарах арга олоогүй юм.

	Тэднийг авч явах замдаа нэгэн байшинг дайран дөч эргэм насны эмэгтэйг хүүхдийн нь хамт барьж авлаа. Тэр эмэгтэй гартаа шил сүү барьжээ. Түүнийг автобусанд суулгаад аваад явав. Тэр эмэгтэй зөвлөлтийн цагдан сэргийлэх газрын даргын эхнэр байжээ.

	Бид хороох газар ирээд баригдагсдыг гаргахад өнөөх өвчтэй эмэгтэй «Новшнууд, буудахаар авчрав уу» гэж хэллээ. Нөгөө авгай орь дуу тавин охиноо тэвэрч үнсэнэ. Нялх хүүхэдтэй авгай хүүгээ элгэндээ наан чанга тэврэв. Өвчтэй эмэгтэй алчуураа авч хаяад окопт орж эргэн хараад: «Зулбасгууд, та нарын үхэл ирэх болно» гэж хашхирахад офицер түүнийг буудаад «Шнель!» гэж хашхирлаа. Бид ч бас «Хурдан! хурдан» гэж хашхираад баригдсан улсыг түлхэж байлаа. Нөгөө охин «Лениний комсомол мандтугай!» гэж хашхирсаар тэврэн буй эхээсээ холдон окопт харайн ороход нь буудлаа. Эх нь охиныхоо хойноос газар шурган унаж тусан гүйсээр окопт хүрч унаад «Охин минь!» гэж хашхиран цусандаа холилдсон охиноо тэврэв. Дахин буу тажигнаж эхийн орилох дуу таслахад эх үр хоёр тэврэлдсээр цусанд хутгалдан таг боллоо. Хамгийн сүүлд нялх хүүхэдтэй эх, үрээ биеэрээ халхлан харайн ороход офицер автоматын гол төмрөөр тэр эмэгтэйг хөшүүрэгдэн эргүүлэхэд хүүхдийг нь буудлаа. Эх нь хүүгээ тэврэн хашхирахад хоёр дахь буудалтаар эх үр хоёр үүрд хагацан тэвэрсэн хүү нь газар унахдаа хажуу тийш өнхрөв.

	Бид цус нь урссаар буй хүүрүүдийг газар буллаа. Буцах замдаа нэгэн яргачин нь өнөөх шилтэй сүүг олоод «Сайхан юмыг зүгээр хаяж яаж болох бил ээ!» гэж хэлээд инээсээр ууж орхилоо... 

	... 1943 онд гэм зэмгүй Зөвлөлтийн хүмүүсийг устгаж байсан энэ аюулт явдлыг шүүхээс нууж амжсан боловч өөрөө өөрөөсөө энэ бүхнийг нууж амжаагүй билээ... 

	 

	 

	Еськов бол зохион ярихдаа гарамгай бөгөөд өөрийнхөө өчсөн мэдүүлгээрээ «Еськовын дүрийг» товойлгон гаргасан юм. Тэр өөрийнхөө мэдүүлгийг Севастопольд болсон үйл явдлаас эхлэн ярилаа. Хот дайсанд эзлэгдэж байсан үед Хар тэнгисийн хоёр усан цэрэг Элстийн булангийн нэг окопт хамгаалан тулалдсаар байв. Окопт германы жижиг танк тулж ирэхэд тэр хоёр пулемётоор сүүлийн удаа галлаад сумаа дууслаа. Гэтэл танк гал нээж нэг усан цэргийг нь алж нөгөөг нь битүү шархдуулав.

	Тэр алагдсан нь нэргүй баатар болон мөнхөд үлдээд ах дүүгийн булшинд оршуулагдаж дурсгалын хөшөөний нь дор өнөөдөр цэцэг тавьсаар байна. Тэр битүү шархадсан нэг нь Еськов билээ.

	Еськовыг хорих тасалгаанаас оруулж ирэхэд намайг тэмдэглэлийн дэвтэр барьсныг харангуутаа мөрдөн байцаагч руу толгой дохиод нүд ирмэн: 

	— Аа редакцын газраас ирээ юү? За за «Араатан шинжийн нүдтэй хавчиг духтай...» гээд л бич, бич гэж хэллээ. Энэ хүн задгай тавьсан саарал цамцны нь дороос усан цэргийн хөх судалт цамц цухуйж сатин өмд, тапочектай5 сууж байв. Тэр бээр папирос тамхи гарган зууж чүдэнзээ асаасан хэр нь таталгүй байсаар хуруундаа хүртэл нь барьж сууна. Шоронгийн уйтгар гунигаас түр ч болох нь ээ амсхийхийн тулд мөрдөн байцаалгахдаа нэн дуртай аж. Юмыг эвлүүлж ярихдаа ч сүрхий сурамгай уйтгарлан гуньж ч чадна. Ер нь янз янзаар ярьж чаддагийгаа гайхуулах дуртай хүн байв.

	— Араас чинь бүхэл бүтэн арми явж байхад баатарлахад ч сайхан л даа. Харин зэвсэггүй бол юу хийж чадах юм бэ?... гэнэ. Зондеркомандын тухай ярихдаа: 

	— Зондеркомандад зүгээр хөндий суугчид байдаггүй байсан. (энэ нь бүгд л адил «ажил» хийж хүн бүхэн алан хядах ажилд оролцдог гэсэн үг)... 

	— За та мужаан байж гэж бодъё. Сайн мужаан гэдэг чинь бригадын дарга гэсэн үг. Харин тэнд алж хядах нь мэргэжил. Тэгэхээр сайн яргачин салааны дарга гэсэн үг... гээд тэр үеийн (43 он) өөрийнхөө тухай ярихдаа: 

	— Дайны түймэр ид дүрэлзэж байхад л би дайн тулалдаанд орсон. Тэр үед би ой шугуй хоёрыг ялгаж чадахааргүй залуу байж билээ... Тэгээд л зөв замаа олж чадалгүй төөрчихсөн юм. Ингээд л гүйцлээ... гэв. Еськов өөрийнхөө тухай маш дуртай ярьж ялангуяа хэрхэн яаж зондеркомандад орсон түүхээ тун эвтэйхэн ярина. Энэ бараг тууж буюу сэтгэл зүйн туурь билээ. Би энд тэр зүйлийг нь өгүүлье.

	... Түүнийг Севастополиос олоод германы цэргийн эмнэлэгт авчирлаа. Германчууд олзны цэргийг газар дээр нь алчхаад явдаг гэж Еськов сонссон болохоор ийнхүү эмнэж сувилан байх нь түүний гайхлыг төрүүлжээ. Тэр бээр хэдэн өдөр хэвтэж эмчлүүлэн, жаал зуул хоол ч идэж байлаа. Малгай дээрээ гавлын яс дүрсэлсэн дугуй тэмдэг хадсан эмч түүний хэвтэж байсан тасгийг үзнэ. Еськов эмч хүн заримдаа «үхлийн туслагч» гэж тохуутай нэрлэгддэгийг санаж хөхөрнө. Тэр ийнхүү тоглоом хийн нэрлэх нь энд шал өөр утга агуулга, цэргийн эмнэлэг нь СД-ийн аюулгүй байдлыг хангах албан ажил гэдгийг мэдсэнгүй. Зургаа дахь хоног дээр эмчлүүлж эдгэрсэн хэсгийг жагсаан Симферополь руу явган туугаад явлаа. Гучин километр яваад цувааг зогсоон офицер хэлэх нь: 

	— Явж чадахгүй хэсгийг нь морь тэргэнд суулгана гэв. Тэр даруй л морь тэргэнд суухыг хүссэн олон хүн гарлаа. Тэднийг замын хажуу хонхорт оруулан бууджээ. Анх хоёр зуун хүн гарснаас Симферополь хүрэхэд дөнгөж тавин хүн үлдсэний дотор Еськов хоцорчээ.

	Амь гарах явдал огт санамсаргүй тохиолджээ. Хорих лагерийн захиргаа Крым, Ставрополь, Кубани нутгаас ирсэн хүмүүсийг тэр районд нь явуулж хөдөө аж ахуйн ажил хийлгэхээр бүртгэж эхлэв.

	Еськов энэ тухай мэдэнгүүтээ хорих лагерьд гүйн очиж би Ставрополь нутгийн хүн гэдгээ мэдэгдэв. Тэгэхэд нь чи одоохон гэртээ харих болно. Харин түүнээс өмнө «орос салааны» харуулын албанд хэсэг зуур ажиллах хэрэгтэй. Энд ийм дүрэм заавартай байдаг юм гэж хариулжээ. Эхлээд германд үйлчилнэ гэдэг тун муухай хэрэг гэж бодоод дотроо татгалзаж байсан авч энэ ердөө л секундийн төдий үргэлжилж өөрөө өөрийгөө хэлж байх зуураа л үзэг аваад гарын үсгээ зурчихлаа. Тэгээд л герман цэргийн хувцас буу зэвсэг авангуутаа л манаачийг нь алж ямар нэгэн агуулахыг нь түймэрдэнэ. Олзлогдсон цэргийн батальон толгойлоод фронтын шугамыг давж гарна. Бас... бас... гэх мэтчилний зүйлийг дахин бодож эхэлжээ.

	Түүнд герман цэргийн хувцас өмсгөж ханцуй дээр нь «Зондеркоманд СС-10-а» гэсэн хаяг бүхий хар тууз хадаж өглөө. Эхний өдрүүдэд жагсаал, газрын зураг, өнцгийн баримжаа, буудлагын хичээл хийхээс өөр онцгой юм байсангүй. Герман буу сур гэж шаардахад нь «Ин ай-нем грю-нен валь-де да штейт дес фёр-стерс хауз» гэж орос үсгээр тэмдэглэж аваад л сурна. Герман хүрч ирээд л «... 26-нд фюрер Гитлерийн хэлсэн үгний» талаар яриа хөөрөө дэлгэнэ. Маргааш нь «Шинэ германы эх үрсийн» тухай ярилцана... 

	«Улс төрийн удирдах байгууллагын зэрлэг ажиллагаа» гэсэн товхимол тараана. Еськовт энэ бүхэн эхлээд зүүд зэрэглээ мэт санагдаж байсан боловч яваандаа дасаж германтай явах л ганцхан зам үлдсэнээ ойлголоо.

	Нэг өглөө тэдний салаанаас зургаан хүнийг дуудан ханцуй дээрээ гавлын яс бүхий хар тэмдэг хадсан арван хүний хамт машинд ачихад нь одоо л аваачиж буудах нь гэж Еськов үнгэлцгээ хагартал айжээ. Очих газраа хүртэл буу зэвсэг тавьж өгөхөөр нь сая нэг санаа амраад төдий ч удалгүй баригдагсдыг ачсан машинууд давхин ирэх үед л Еськов амь хэлтэрч тэднийг буудах болсноо ойлголоо. Тэр чичирч салганасаар зогсож аль болохоор түргэн эхэлж хурдхан шиг дуусах юм сан гэдэг ганцхан бодолд автана. Салааны дарга «Хэн зүрх муутай нь оронд нь очоод зогсож бай» гэж хэлэхийг сонслоо.

	Тэгээд Еськов хүн буудахаа больё. Магадгүй буудах ч үгүй байж болох юм. Хэрэв бууддаг юм гэхэд буудсан дүр үзүүлэн тун болохгүй бол толгой дээгүүр нь хий буудаад л тавьчихъя гэж шийдлээ. Буудах команд өгөхөд нь Еськов онилж байгаад л буудаж орхилоо. Харин гар хуруу нь ч чичирсэнгүй яргалах ажлыг дуустал буудлаа... 

	Тэр бээр Ставрополь руу амралтаар явах боломж олдтол ийнхүү зургаан сарын турш хүн буудаж байлаа. Тэнд очоод үнэхээр германчуудаас тасарч түүнээс хойш хорин жил өнгөрлөө... 

	Усан цэргийн эрээн цамцныхаа цаана «Цус урсгах хэсэг» гэсэн эсэсийнхний шивээс бичиг бүхий хар тэнгисийн усан цэрэг агсан Еськовын ярьсан зүйл ерөнхийдөө ийм билээ... 

	Еськов одоо хорин жил хоригдож байна. 1953 онд Колымд арван жилийн6 ял эдэлж дуусаад тэндээ хөлсний ажил төрөл хийхээр үлдсэн юм. Өөрөө ч «Колым бол миний хоёрдугаар эх орон. Эндхийн байшин барилга цөм миний гараар босгогдсон. Байшин бүрийг мэднэ. Би энд чинь дан ганц майхан шаалттай байхад нь ирсэн юм шүү» гэж ярьдаг байв.

	Эхнэр нь бас хоригдож байгаад гарсан болохоор бас л хөлсний ажилчнаар үлджээ.

	Нэгэн өдөр найзтайгаа наргин дуулж хуурдаж архи дарс ууж байтал авгай нь гүйж ирээд нэг согтуу хүн эргүүлж тойруулаад явуулахгүй байна. Хаалга онгойлгохыг хүлээгээд пин дотор зогсож байна гэж хэллээ. Тэгэхэд нь Еськов ханан дахь буугаа авч гараад өнөөх хүнийг гэдсээр нь буудаж орхилоо. Еськовыг хүн алсан хэрэгт дахиад арван жилээр хорьж шийтгэв.

	Энэ тухайгаа Еськов ярихдаа: 

	— Би Колымд нэг сувай тахиатай байсан. Харин эх тахиаг минь алаад өгөөч гэж хөршөөсөө гуйсан юм гэж байлаа. Еськов энэ тухайгаа ярихдаа «тодорхойлолтын» тулд биш, харин зэрлэг амьдралыг гайхан байгаа юм шиг ёжтойгоор инээн дал мөрөө хавчдаг байлаа.

	Зондеркомандад ажиллаж байснаа дурсан санасан уу, үгүй юү гэж асуухад, 

	— Яаж санахгүй байх юм бэ? Санахгүй байхын тулд л хамгийн хүнд бэрх ажилд үсрэн орсон юм. Миний ажил төрлийг хар л даа.

	Мужаан бол миний хамгийн хөнгөн ажил, энэ уулын хайгуулын ажил ч адилхан л даа гэж уруу царайлан хариу өчнө. Өөрийгөө буудуулна гэдэгт эргэлзэх юм алга гээд гөлийсөөр номчирхох нь: 

	— Үхэл аюултай биш, харин аюултай нь үхэлд хүрэх зам л байна. Над хамаа алга. Дайнд мордсон цагаас хойш хорин жил болж амьдрал минь дууслаа. Хэрэв буудан алахгүйгээр арван таван жил өглөө ч гэсэн би энэ гучин жилийг чинь шоронд өнгөрөөж барна гэж үү?... гэнэ. Би Еськовын тайван баргил дууг нь сонсож эвтэйхэн уруул, ихэмсэг инээлтийг нь харж суухдаа харин ч намайг буудахгүй байлгүй, би гуньж гутарсан яриагаараа амьтны аврах «сэтгэлийг» татаж чадсан, энэ маань үйлдсэн хэргээс минь хүчтэй байж болох л юм хэмээн шал өөрөөр бодож байгааг мэдэв.

	Дараагийн өдөр түүнийг авчрахад хорих тасалгаанд байхдаа гурван хуудас дүүртэл харандаагаар бичсэн шүлгийг нь би уншлаа. Энэ нь: 

	 

	ҮҮНИЙГ МАРТАЖ БОЛОХГҮЙ!

	 

	Тэр цагаас хойш хорин жил өнгөрсөн ч 

	Тийм юмыг мартаж бас болно гэж үү? 

	Араатны шинжээр

	Цусанд бялдсан

	Аймшигт фашистын яргалал!

	Үнэн гэж юмыг үгүй хийж болдоггүй юм! 

	Үнэхээр тийм явдал дөчин хоёр онд болсон юм.

	Хот тосгон харийн зандалчны улан доор ёолж

	Хот тосгон цус нулимсандаа хахан цацан живж

	Хот тосгон хортон дайсны гарт тамлагдаж байлаа. 

	Зон олны минь идээшиж дассан нутагт

	Зондеркоманд СС арав «а» гэдэг

	Зандалчны бүлэг дураар эзэрхэж байлаа.

	Тэд газар шороог маань хайргүй гишгэчин 

	Тонож цөлбөн тамлаж зовоон жанчиж дүүжлэн 

	Азай буурал өтгөс настан ачит эхийг нь хядаж 

	Амраг хонгор үрийг нь амьдаар нь булшилж байлаа...

	Энэ чинь догшин хэрцгий авираараа

	Эртний татар, эзэнт ромын зандалчид 

	Иерусалим хааны шадар ноёдоос ч

	Энгүй хол давж гарсан юм.

	Үүнийг бичих нь надад бас хэцүү ч

	Үнэндээ гэхэд мартаж болшгүй шүү, энэ чинь 

	Тийм дээ, тэр хэцүү цагийг мартах гэж үү?

	Тэгээд бас үүнийг дахин гаргуулах хэрэг үү? 

	Дарагдаа нь үгүй араатан дахин өндийж

	Дайны гал шатаахын нь тулд уу?

	Хаанаас даа, харгис хүчин дахин бүү амилаг!!! 

	Хараалт дайн дахин бүү дэгдэг!!!

	Хорвоо дэлхийд энх ёсон тогтог!!! гэж 

	Хотол олон үгээ хэлж байна.

	 

	Еськов энэ цаасаа мөрдөн байцаагчид өгөөд бичсэн шүлгийнхээ хүчит утгад итгэн өөрөө ямар ч хэрэг хийлээ гэсэн хэрэг нь гол биш хэлсэн хэдэн үгээ зөв гэдэгт найдвар төгсөөр сэтгэл түвшин тамхиа сорсоор сууна... 

	Түүний гутранги баргил дуу дахин гарч: 

	— Юм бичээд унших болгондоо нулимс минь гардаг юм... Ер амьдрал гээч юмыг сайн мэдэхгүй номоос л уншсан тав гурван юмыг мэднэ гэхийг нь би сонсов.

	 


ЖИРУХИН

	Тодорхойлолт

	 

	Жирухин Николай Павлович 1959 оны есдүгээр сарын 1-нээс эхлэн Новороссийск хотноо тус дунд сургуульд ажиллаж байна. Үүнээс өмнө манай энэ хотын долоон жилийн дунд сургуульд түр ажиллаж байв. Эхний жил хөдөлмөрийн хичээлийн багшаар ажилласны зэрэгцээ герман хэлний хичээл ч бага зэрэг зааж байснаа 1960 оноос эхлэн энэ хичээлийг дагнан заах болов. Энэ үед багшийн дээд сургуулийн гуравдугаар курст гэрээр суралцаж байсан бөгөөд 1962 онд төгсжээ.

	Жирухин Н. П. дунд сургуульд ажиллаж байхдаа чадварлаг багш гэдгээ харуулсан юм. Түүний хичээл дээр сурагчид зарчмыг хатуу баримтлан сахилга баттай ч байдаг байлаа. Тэр ангиа сайн удирдаж сурагчдадаа маш шаардлагатайгаар хандана.

	Сурагчдад ч хангалттай ойлголтыг өгнө. Ажилд үнэн санаанаасаа сайн хандаж сахилга батыг хатуу баримталдаг. Энэ хичээлийн жилээс өмнө заах хичээл ихтэй байсан учраас сургуулийн олон нийтийн ажилд оролцдоггүй байсан.

	1962 оны аравдугаар сард сургуулийн багш нарын үйлдвэрчний хорооны даргаар сонгогдсон... 

	Анги удирдсан багшийн хувьд өөрийн ангийн хамт олныг чадамгай удирдаж байдаг юм. Энэ байдлуудыг харгалзан үзэхийн зэрэгцээ гойд сайн гэж хараахан болохгүй. Жирухин бол дунд зэргийн л удирдагч болно.

	1962-ХII-4.

	ЗАХИРАЛ (гарын үсэг)

	 

	 

	— Жирухин та ямар боловсролтой вэ?

	— Дээд

	— Дунд боловсрол бий юу?

	— Дунд боловсрол бий.

	— Энэ таны гэрчилгээ юу?

	— Минийх 

	— Та энэ гэрчилгээгээр институтэд орсон уу?

	— Тийм.

	— Энэ гэрчилгээ таных гэж та баталж байна уу?

	— Баталж байна.

	— Үүнийг хэн танд өгсөн юм бэ?

	— Нэг эмэгтэй багш өгсөн... 

	— Ямар байдлын дунд өгсөн бэ?

	— 1954 онд би «Красноармеец» гэдэг гахайн сангийн аж ахуйн 28-р сургуульд герман хэлний багшаар ажиллаж байсан юм. Тэнд орос хэл утга зохиолын багш нэг эмэгтэй байлаа. Би түүнээс багшийн сургууль төгссөн гэрчилгээ гуйсан юм. Тэгээд л тэр эмэгтэй над өгсөн.

	— Энэ тэр эмэгтэйн гэрчилгээ байсан уу?

	— Түүний гэрчилгээ байсан.

	— Тэгээд танай гэрчилгээ болсон уу?

	— Тэгж л таарах нь

	— Ямар байдлаар хүний гэрчилгээ гэнэт таных болж хувирдаг билээ.

	— Би тэр эмэгтэйг над өгсөн гэж ярьсан шүү дээ. Энэ гэрчилгээ түүнд ямар ч хэрэггүй байсан юм. Би засаад л өөрийнхийгөө болгож авсан юм.

	— «Засаад» гэдгийг чинь хэрхэн ойлгох вэ?

	— Эхлээд би баллуураар арчиж дараа нь хлороор овог нэрийг нь арчаад тушээр өөрийнхөө овог нэрийг бичсэн.

	— Гэрчилгээ танд яагаад хэрэг болсон юм бэ?

	— Над багш хүн гэдэг ямар нэгэн баримт бичиг хэрэгтэй байлаа. Би багшаар нэлээд ажиллаж дадлага туршлагатай болсон болохоор мэдлэгийн хэр хэмжээнд тохирсон үнэлэлт бүхий гэрчилгээ хэрэгтэй байв. Түүнээс гадна би боловсролоо дээшлүүлэхийг хүссэн юм.

	— Дараа нь та хуурамч баримтаар дээд сургуульд орсон уу?

	— Үгүй

	— Яалаа гэж үгүй байх билээ? Энэ гэрчилгээ чинь таных биш. Энэ чинь өөр хүний овог нэртэй байсан шүү дээ. Та үүнийг аваад нэр усыг нь хлороор арчиж өөрийнхөө овог нэрийг бичсэн шүү дээ. Хэрэв хуурамч биш юм бол энэ чинь юу юм бэ?

	— Гэрчилгээг над сайн дураараа өгсөн. Би ч бас л багшаар ажиллаж байсан хүн шүү дээ. Миний мэдлэгийн хэмжээнд тохирч байгаа юм... 

	— Жирухин та сонсож бай. Та бол нас бие гүйцсэн хүн шүү. Энэ бүхнийг юу гэж нэрлэдгийг та мэдэхгүй байна гэж үү?

	— Би шударга үнэнээр ажиллаж байсан. Энэ үнэлэлт надаас дээр гараагүй гэдгийг л зөвхөн мэдэж байна. Дуртай хүнээсээ асууж болно.

	— Хлор та хаанаас авсан юм бэ?

	— Бие засах газраас... 

	гэж Жирухин хариу өчлөө.

	... Жирухин хэрэгтэн этгээдийн суудаг шаланд бэхлэгдсэн ширээний ард хөх улаан судал бүхий үнгэгдсэн костюм, оосоргүй ботинктой сууж байлаа. Тэр хоригдоод дөнгөж хоёр сар сууж байгаа боловч бодвол саяхан болтол ягаан шаравтар туяа гийж байсан дугуй царай нь одоо цонхийж эхэлжээ. Махлаг, чийрэг биетэй гаднах байдлыг нь харвал дөч юм уу, дөчин хоёр орчим настай болов уу гэмээр харагдана.

	Түүнийг анх (энэ мөн үү, аль биш болов уу гэж) удаан эргэлзэж байгаад арван хоёрдугаар сарын сүүлээр баривчилжээ.

	Олдсон баримт материалаар энэ бол зондеркомандад албан хааж байсан тэр Жирухин биш шиг байлаа. Харин Скрипкин бараг мөрдөн байцаалт болгон дээр өөрийнхөө хамт ажиллаж байсан ч хүмүүсийн дотроос усан цэрэг Николай Жирухинийг онцлон ярьдаг байсан юм.

	Скрипкиний хэлж байгаагаар гадаад ерөнхий төрх байдал нь яг тохирно. Новороссийскт багш Жирухин Николай Павлович 41 онд усан цэрэг байжээ. Краснодарын Улсыг аюулаас хамгаалах газар ямар нэгэн алдаа болчих бий гэж их л эргэлзэж байлаа. Скрипкиний ярьж байгаа «тэр» Жирухин бол цэргээс оргон Новороссийскт зондеркомандад элсэж эх орноосоо урвасан хүн тул түүнийг нутгийн олон хүн таньдаг байх ёстой. Тэгтэл тэр этгээд чухам яагаад Новороссийскт дахин очиж тийм нэр төртэй албан ажилд орсон байдаг билээ? хэмээн эргэлзэж байв.

	Цэргийн хорооны баримт бичиг, цэргийн бүртгэлээр үзэхэд бүх л дайны жилүүдэд тасралтгүй усан цэрэгт албан хааж шархдаж ч үзсэн тэгэхдээ олзлогдож яваагүй хүн байв. Мөн «тэр» Жирухин 1920 онд төрсөн байх ёстой атал энэ Жирухин 1918 онд төрсөн байлаа.

	Ер нь ямар ч байлаа гэсэн өөртэй нь уулзахаар шийдлээ. Жирухин ирээд: 

	— Нөхөр минь, тус хүргэмээр юм юу байна вэ? Би та нарын төлөө тусалъя... гэж хэллээ.

	Түүнээс янз бүрийн юм асууж зүгээр л ерөнхий сэдвээр ярилцаж байлаа. Надад онцгой итгэлийг хүлээлгэх нь байна гэдэг ойлгоцыг Жирухин авч улам зоригтой болоод энэ тэр юм ярилгүй,

	— Надаас шаардах зүйл байвал би дуртай минутад хийгээд орхиё... гэв.

	Аль хэр удаан ярилцаж байгаагаа мэдэх гэж цаг руугаа харахаас биш чухам энэ явдлын уг чанарыг ер ойлгохгүй байлаа. 

	Тэгтэл мөрдөн байцаагч германд олзлогдоод байхдаа юу хийж байсан бэ? гэж гэнэт асуухад Жирухин ер мэдэгдэхгүй гэсэн аятай шүлсээ залгивч үнэн хэрэг дээр илэрхий байлаа. Нэлээд сандарч дараа нь жуумалзан залхуутайгаар хэлэх нь: 

	Аа та олзлогдсон тухай асууж байна уу? Тийм явдал гарсан юм. Үнэхээр би нэг үед олзлогдоод байсан билээ. Гэхдээ одоо ингэлээ гээд хүнийг байцааж шалгахаа больсон цаг билээ... 

	Мөрдөн байцаагч, танай цэргийн бүртгэлд бичигдсэн зүйл чинь яагаад тохирохгүй байгаа юм бэ? гэж асуухад Жирухин дахин инээж: 

	— Тийм ээ, би хлороор арчиж зохих зүйлүүдийг бичсэн юм. Яах гэж та нар үүнийг сонирхоод байна вэ? Олзлогдсон хүмүүст өршөөл үзүүлсэн болохоор энэ цэвэрлэж янзалсны талаар би шууд хариуцлага хүлээж чадахгүй шүү. Та нар намайг ойлгох хэрэгтэй. Манайхан олзлогдсон нөхдийгөө хэрхэн үзэж яаж ханддаг байсныг өөрсдөө мэдэж байгаа... гэхэд нь

	— Бидэнд өөр баримт материал байна. Николай Павлович, та тэнд олзлогдсон цэрэг байгаагүй, харин германы СС-д өөрөөр хэлбэл зондеркоманд СС-10-а-д албан хааж байсан шүү. Ийм командын тухай сонссон уу? гэж мөрдөн байцаагч асуув.

	Жирухин тэр дороо тайван болж нүд ч ирмэлгүй хариу өчих нь: 

	— Зөв, Би энэ командад харгалзагч л хийдэг байсан. Би худал хэлэх дургүй. Засгийн өршөөлөөр энэ гэмт хэрэг надаас хэлтэрснийг та бүхэн сайн мэдэж байгаа шүү дээ. Эсвэл засгийн зарлиг өөрчлөгдсөн юм уу? гэв.

	Элдэв юм дасал болсон мөрдөн байцаагч хүртэл энэ ичгүүр сонжуургүй үгийг нь сонсоод барьц алдахад хүрэв.

	Жирухин дахин цагаа харснаа ууртайгаар хэлэх нь: 

	— Та нар намайг энд ингэж удаан барьж суух уу? Би галт тэрэгнээс хоцрох гэж байна. Маргааш өглөө хүүхдийн өдөрлөгтэй сүлд модны наадамтай гэхэд нь, 

	— Николай Павлович сүлд модныхоо наадмыг та хойшлуулах хэрэгтэй болжээ. Яагаад гэвэл та ерийн нэгэн харгалзагч байгаагүй харин яргачин, зөвлөлтийн олон хүнийг алан хядаж байсан... гэв. Тэгэхэд л Жирухин анх удаа биеэ барьж чадахаа больж гараараа ширээ балбалаа.

	— Та энэ арга залиа орхи! Би гомдол гаргана! Маргааш л хотын намын хороонд очно... гэж тэр хашхирлаа.

	Тэр энэ «очно» гэдэг үгийг минь хэрхэн хүлээж авдаг бол мөрдөн байцаагчийн нүүрэнд «Чи хаашаа ч очихгүй». Учир нь одоо ингээд бид чамайг баривчилна» гэсэн ёжтой инээмсэглэл тодрох нь уу, үгүй юү гэсэн янзтай байцаагч тийш хяламхийн харав. Хэрэв тийм инээмсэглэл тодрохыг Жирухин анзаарвал миний хувь заяа нэгэнт өнгөрч гэдэг тодорхой ойлгоц аваад арай амсхийх ч байсан байж болох юм. Мөрдөн байцаагч юу ч хэлэлгүй «Дуртай газраа очиж болно. Энэ бол таны хэрэг. Миний ажил бол бүх асуудлын учрыг олох л байна» гэсэн юм шиг дал мөрөө хавчисхийв. Жирухин «байдлыг» харж тайвшран дахин зориг орж: 

	— Танд нотлох ямар баримт байна вэ? Зондеркомандад ямар ажил хийж байсныг минь хоёрхон хүн—салаан дарга Федоров салаан туслах Скрипкин хоёр л мэднэ. Тэд бол намайг шууд удирддаг дарга нар байсан. Тэднээс асуу л даа... гэж хэллээ.

	Федоров алагдаж, Скрипкин бүр 1945 онд Америк руу оргон зугтсаныг сайн мэдэх болохоор Жирухин мөрдөн байцаагч руу өдсөн байдалтай харна. Мөрдөн байцаагч хонхны товч дарлаа.

	Хэдэн минутын турш тэр хоёр дуугай байтал хаалга нээгдэн Скрипкинийг оруулж ирлээ.

	— Николай Павлович, за яах вэ, бид таны хүсэлтийг гүйцэтгэлээ. Энэ хүнийг таньж байна уу? гэж мөрдөн байцаагч хэлэв.

	Жирухин царай нь цайрсан боловч сандарч тэвдсэнгүй биеэ чөлөөтэй байлган үнэн байдлыг тодруулж өгөх энэ уулзалтад улам их баярлаж байгаа байдалтайгаар хариу өчих нь: 

	— Танилгүй яах вэ! Скрипкин... 

	Тэр бээр «Чи чинь энд ямар замаар яваад ирдэг билээ?» гэж шохоорхсон байдалтай Скрипкин лүү харж үүний энд байгаа явдал надад ямраар нөлөөлөх бол, энэ уулзалтаас надад учрах зүйл юу билээ хэмээн тааварлахыг хичээнэ. Скрипкин Жирухинийг удаан харцаар тойруулан хараад дахин түүнийг үл анхааран мэдээлэх нь,

	— Энд сууж байгаа хүн бол Жирухин Николай байна. Бид хоёр эсэсийн ангид алба хааж, зөвлөлтийн ямар ч гэмгүй байсан иргэдийг хүйс тэмтрэх ажилд надтай хамт шууд биеэрээ оролцдог байсан юм гэв.

	Энэ минутаас эхлэн Жирухин ёроолгүй нүхэнд унаж, хоёр сарын турш гүн бодолд автан унаж байснаа мэдэрч мөрдөн байцаагчийн дуу хүртэл тэртээ дээрээс дуугарч байгаа юм шиг сонсогдоно... 

	...Жирухин Тихвиний орчим нутгийн хүн бөгөөд боловсролын хувьд бүрэн бус ойн техникумыг төгссөн ажээ. Цэрэгт яваахаасаа, өмнө гал командад ажиллаж байгаад 1940—1942 оныг дуустал «түгээгч» өөрөөр хэлбэл Новороссийскийн харуулын гарнизоны бичээч нярваар ажиллаж байлаа. Германыг Новорссийск орж ирэхээс нэг өдрийн өмнө 1942 оны есдүгээр сарын 8-нд хүнсний хэрэглэл авахаар яваад буцаж ирэлгүй тэр чигээрээ алга болжээ. Тэгээд түүнийг ор сураггүй алга болсонд тооцож байтал Кабардинд зохион байгуулагдсан харуулынхан цэргийн ангитай хамтран тулалдаан хийж байх үеэр бичээч «Колько Жирухин германы гестапод ажиллаж байна. Айл айлаар хэсэн комсомолын ажилтны эхнэрүүдийг илчлэн хэлж өгсөөр явна» гэдэг мэдээ Новороссийскээс иржээ. Жирухиний ийнхүү илчилсэн нэгэн эмэгтэй «Чи ч бас комсомолын гишүүн шүү дээ!» гэж хашхирахад тэр түүнийг «Би ямар комсомолын гишүүн болохоо чамд үзүүлээд өгнөө!» гэж хариулаад элдэв өөдгүй үгээр хараан зүхэж байжээ.

	Харуулын албаны дарга ахлах дэслэгч Васильев түүний тухай иймэрхүү мэдээллийг бичиж цэргийн анги нэгдлүүдэд хүргүүлж байсан байна. Жирухинээс болж Васильев нэлээд эвгүй байдалд орсон боловч сүүлд нь «сонор сэрэмж алдсан», «Өөрийн ангийн бүрэлдэхүүнийг хувийн талаар нь муу судалж байсан» гэж сахилга батын арга хэмжээ авхуулаад өнгөрчээ. Васильев үнэнийг хэлэхэд ангийнхаа бүрэлдэхүүн түүний дотроос Жирухинийг яаж судлахаа ойлгохгүй байсан боловч энэ шийтгэлийг зүй ёсны хэрэг гэж хүлээн авлаа. Жирухинтэй хоёулаа бараг нэг ор дээр бүтэн жилийн турш унтаж хамаг дотно сэтгэлээ хуваалцан байснаас хардах сэтгэл ер төрөөгүй билээ. Хүний эрээн дотроо могойн эрээн гаднаа гэгчээр тэр хүний дотор чухам юу бодогдож явсныг яахин тааж мэдэх билээ. Жирухин, бол өөрийнхөө үүргийг сайн биелүүлдэг усан цэрэг байсан юм. Тэр нэлээд залирхаг овсгоотойн дээр гал тогооноос хоолыг минь авчирч өгөөч гэж дарга нарынхаа гуйхад дорвогынх нь ёроолд нормоос ахиухан мах олж ирэх юм уу зарим үед архи ч олоод ирэх зэргээр бас ч дарга нартаа тал засаж чаддаг хүн байлаа. Үүнд гайхах юм ер байхгүй. Бичээч нар гэдэг чинь цөмөөрөө л иймэрхүү овсгоотой улс байдаг шүү дээ... 

	Түүнийг хот руу явуулах хэрэггүй ч байсан байж магадгүй. Гэвч хүнийг ингэж итгэхгүй байхын чухам учир юу билээ?

	Нэг үгээр хэлэхэд Жирухин бүгдийг аятайхан аргалж амжжээ. 1943 оны хоёрдугаар сард Новороссийскийн Бага газар дээр домогт десантын үйл ажиллагаа эхлэх үед Васильев өөрийнхөө цэргүүдэд Жирухинийг хайж амьдаар юм уу, эсвэл үхсэн биеийг нь ангидаа авчрахыг тушаав. Гэтэл Жирухин Новороссийскоос алс газар явж ул мөрөө балласан болохоор түүнийг олж чадсангүй.

	Харуул ангийнхан тулалдаж буй ангийн нэгтэй нэгдэн ахлах дэслэгч Васильевын удирдлагын дор дайчин замаа үргэлжлүүллээ... 

	... Жирухинд ийм нэгэн явдал болсон байв. Тэрээр есдүгээр сарын 8-нд агуулахаас хүнсний зүйл аваад Козловын гудамжны 62-р байшинд суудаг танил Валентинаг эргэхээр шийджээ. Тэднийд очиж архидаж суулаа. Хажуухан талд нь тулалдаан болж байсан тул Жирухин түргэлэх хэрэгтэй байсан боловч хэт согтоод орноосоо өндийх чадалгүй болжээ.

	Үүр цайх үеэр сэрээд одоо ингээд харуулынхан хүрч ирээд оргосон гэж барьж авна хэмээн бодохын зэрэгцээ

	Васильевын нүүр царай, цэргийн шүүх нүдэнд харагдах шиг болжээ. Жирухин айж тэвдсэндээ босон харайн цонхоор шагайвал гудамжнаа герман цэргүүд автомат барьчхаад явж байхыг хараад мэл гайхаж цэл хөхөрчээ. Тэр дорхноо л өөрийг нь айлгасан, зүү шиг хурц нэгэн сэтгэгдэл төрж энэ сэтгэгдэл бол хариуцлага хүлээхээс ингээд мултардаг байж гэсэн бодол байлаа. Өнөөдрийг хүртэл амьдралыг нь тодорхойлж байсан иргэний алив үүргээс бүрэн чөлөөлөгдөж, эх орных нь хууль зүй хүчингүйд тооцогдох харь газар очсон юм шиг л болжээ.

	Козловын гудамжаар алхаж яваа фашистын энэ автомат буу зүүсэн цэргүүд энд ирснээрээ түүнийг ангидаа заавал буцах ёстой гэсэн үүргээс чөлөөлж, Васильевын өмнө тооцоо бодуулан албан үүртээ үргэлжлэн гүйцэтгэх эсвэл цэргийн шүүхээр шийтгүүлэх энэ хоёрын аль нэгнээс ангижруулсан байв. Энэ бүх зүйлийг гүйцэд ухамсарлан чадаагүй байхдаа өөрийнх нь өмнө нээгдсэн энэ шинэ боломжийг германчуудаас хүлээн авлаа. Энэ боломжийг сонгон авч байх тэр үед өөрийнхөө үүргээс чөлөөлөгдсөндөө хараахан зуур сэтгэл уужрах шиг болсон байна. Тэрээр ийнхүү урвагч боллоо.

	Жирухин цонхны дэргэдээс эгж орон дээр суугаад толгойгоо унжуулсаар Валентинагаас асуусан нь: 

	— Одоо юу хийх хэрэгтэй болж байна вэ? гэжээ. Тэр дороо баахан хөл болж арга сүв хайж эхэллээ. Валентинагийн нагац нь хөрөнгөө хураалгасан нударган тул Германчууд үүнийг ямар ч байлаа гэсэн тэгж «үздэггүй» юм гэхэд сонинд бичээд байдаг зүйл үнэн л бол партизан, нууц байгууллагынхныг эрж тэдэнтэй нийлэх хэрэгтэй болох нь. Тэгвэл нууц байгууллагынхан намайг комсомолын гишүүн, хар тэнгисийн усан цэрэг байсны хувьд авах байлгүй... 

	—... За тэгээд та яаж германы албанд орсон юм бэ?

	— Германд үйлчилье гэдэг бодол санаа төрөлгүйгээр Валентинагийнд бүтэн долоо хоног нуугдсан. 

	Дараа нь эрлийнхэн баривчилж хорих лагерьд суулгасан. Тэнд амьд амьтан байхын аргагүй аймшигтай байлаа. Хоногт ганцхан удаа хоол өгч, нойтон газар унтуулна. Хэн ч туслалцаа үзүүлсэнгүй. Гэтэл ахлах цэрэг хүрч ирээд яриа хөөрөө дэлгэж байгаад германтай хэн тань хамтран ажиллах вэ? гэж асуухад нь би биеийн байдал их ядарсандаа болоод зөвшөөрчихсөн юм... 

	— Тэгээд л хүн алж эхэлсэн үү?

	— Юун алах вэ? Бүгдээрээ л хамт буудаж байсан. Хүн алж байсан эсэхээ мэдэхгүй байна. Би л ямар нэгэн хүнийг алж байснаа хувьдаа мэдэхгүй байна гэхэд нь, 

	— Та хүмүүсийг буудахад оролцоогүй болж байна уу? гэж мөрдөн байцаагч асуулаа.

	— Оролцож байсан. Би мэлзэхгүй.

	— Хэрэв та хэнийг ч алаагүй юм бол яаж оролцож байсан юм бэ? 

	— Яагаад хэнийг ч алаагүй гэж? Тэнд чинь алж байсан юм уу үгүй ч юм уу ялгахын арга алга. Тушаал өгөхөөр явахаас яах вэ... 

	— Цемдолины хорих лагерьд байсан зөвлөлтийн олзлогдсон цэргүүдийг хэрхэн яаж буудаж байсан тухай яриарай. Энэ явдлыг санаж байгаа биз дээ?

	— Их сайн санаж байна.

	— За, тэгээд яасан бэ? хэмээн мөрдөн байцаагчийг асуухад,

	— Герман офицер Николаус хүрч ирээд л «хүмүүсийг жагсаалгаад» гэсэн. Бид жагсааж аваад л хотын зах дахь танк эсэргүүцэх шуудуу руу аваад явсан. Тэнд тэд хувцсаа тайлцгааж... 

	— Юу гэнээ, тэд чинь яах гэж тэнд очсоныг ойлголгүй өөрсдөө л сайн дураараа хувцсаа тайлж байсан хэрэг үү? гэж мөрдөн байцаагч асуув.

	— Яагаад ойлгохгүй байх юм бэ? Бүгд сайн ойлгож байсан... 

	Та нарын өмнөөс ямар ч эсэргүүцэл тавьдаггүй байсан гэж үү?

	Чадалтай нэг нь эсэргүүцэж, хөдлөх тамиргүй болсон нь эсэргүүцэж чадахгүй байсан.

	— Тэгэхэд нь та нар яадаг байсан бэ?

	— Юу яадаг байсан гэж? Барьж аваад л шуудуу руу түлхэн унагаж бууддаг байлаа. Дараа нь булах тушаал өгөхөд нь хүрз аваад л шороогоор дарчхаж байсан. Тэдний уранхай ноорхой муу хувцсыг нь машинд ачаад л ангидаа авчирна. Германчууд тэр хувцсыг нь агуулахдаа хийж бид өрөө өрөөндөө тарна. Амрах нэг нь амарч, өөр зүйл хийх нь хийнэ. Хүн бүр өөрийн бодол санаатай байлаа.

	Ганцаарыг нь байцаах, нүүрэлдүүлэх зэргээр Жирухинийг бүтэн хоёр сар мөрдөв. Өнгөрсөн хилэнцэт хэргийн тухай дахин санахад түүнд эвгүй хэцүү байлаа. Мөрдөн байцаалт нэр хүндийг минь гутааж байна. Би чинь ямар ч гэсэн багш хүн шүү дээ. Тэгэхээр багш нарын өмнө эвгүй юм болох нь, бас сурагчид юу гэж... бодох бол хэмээн зовдог байв.

	Дараа нь за энэ бүхэн одоо өнгөрсөн, хамт олон багш нар, шавь, анги удирдсан багш Николай Павлович энэ бүхэн оргүй алга болж бүх л насныхаа турш зондеркомандын яргачин Колька Жирухин гэдэг л үлдэх болно гэдэг бодолд автлаа. Яаж байгаа нь энэ вэ? Жирухин одоо дөч гарч бараг хөгширлөө. Тэгвэл одоо түүнийг 42, 43 оны залуу байдалд хүчээр буцаан оруулаад хааш нь ч хөдөлгөхгүй байна.

	Жирухин хуучин байдалдаа эргэж орсон энэ амьдралдаа удтал дасаж ядав. Тэрээр өөрийгөө багш хэвээр байгаа гэж үнэнчээр сэтгэж байсан учир Еськов, Скрипкин нар луу их л дээрэлхүү байдалтай харна.

	Мөрдөн байцаалтад хэргээ удаанаар хүлээж, байдал бүр дээр холбирон, худал хэлж дэмий зүйлээр хөөцөлдөн дараа дараагийн аллага, луйвардлагаа ярьж өгөхгүй байсаар байв.

	—... Та улс төрийн ахлах удирдагчийг буудахад оролцсон уу?

	— Оролцсон.

	— Яаж буудсан тухай ярьж өг дөө гэхэд,

	— Бид Гайдук руу явж байгаад нэгэн байранд орлоо. 

	Хөлдөж цэлцийн хавдсан нүүртэй, цув өмссөн хүнийг германчууд тойрон байхыг би харлаа. Бид түүнийг машиндаа ачаад Новороссийскт ирэв. Түүнийг зуухны дэргэд шалан дээр хэвтүүлж байгаад «ус авчир» гэж мөрдөн байцаагч Унру тушаахад нь би ус авчирсан... 

	— Ингээд л гүйцэв үү?

	— Гүйцлээ.

	— Улс төрийн удирдагчийг та нар яасан бэ? 

	— Буудсан.

	Жирухин хоригдож байхдаа «өөрийнхөө мэдүүлгийг» бичиж ирүүлжээ. Олон хуудсанд өөрийнхөө түүхт явдлыг будилуулан бичсэн байв. Бичихдээ: Новороссийскээс Краснодарт ирж тэндээс германчуудтай хамт Украины Николаев, Херсон руу ухарч «ирэнгүүтээ» тэнд өвдөж («улаан эсэргэнэ туурч») байжээ. Дараа нь «Донбасст» хэсэг байснаа «Донбасаас» дахин Херсон очжээ. Тэнд байхдаа «Хулгайн хэрэгт» германчууд «шоронд» хийсэн боловч «шоронгоос» удалгүй суллаж «Дюсельдорф» руу явж «Дюсельдорфын шоронгийн» манаачаар ажиллаж байжээ. Дайны дуусах гэж байх үед Берлиний цагдаагийн тэргүүлэгчдийн газар албан хааж байгаад америк руу зугтаж тэнд баригдаад зөвлөлтийн шүүн шалгах ангид хүргэгдэж иржээ. Тэнд «Нутаг буцаах улсын бүртгэл данс» хөтлөх бичээчээр ажиллаж байлаа... 

	Жирухиний энэ бичиг үсгийн боловсролгүй байдал нь мөрдөн байцаагчийг түүний боловсролын байдлыг сонирхоход хүргэжээ. Тэгээд түүний гэрчилгээг бичиглэлийн мэргэжилтнээр шалгуулж хуурамч гэрчилгээ гэдгийг илрүүлэв. Түүний дайны дараах амьдрал нь дан ганц хууран мэхлэх, луйвардах замаар явж иржээ. (Хулгайлах, хуурамч бичиг баримт үйлдэх, хээл хахууль өгөх, хоёр эхнэр авч, хүүхдийн мөнгө төлөх явдлаас зугтах, гэрчийн этгээдийн мэдүүлсэн баримт бичгийг хулгайлах... энэ бүхнийг хийж явжээ.

	Жирухин хэдэн жилийн турш хотоос хот дамжин хэсэж мөрөө баллан хаана ч ажил хийлгүйгээр Одесст очиж зах дээр камса загас худалдаж байснаа Вашковецийн районы ардын шүүхийн нарийн бичгийн даргын албан хаалаа. Дараа нь санхүүгийн байцаагч, сургуулийн биеийн тамирын удирдагч ч хийлээ. Дараа нь татарт очиж сургуульд «хөдөлмөрийн» хичээл зааж байгаад сурагчидтай хэрцгий хандсан учраас багшаас халагдан өөртөө сайн талтай тодорхойлолт хийж өөр сургуульд ажиллалаа. Жирухиний хувь тавилан дахиад л Валентинатай холбогдлоо.

	Тэгээд 1952 онд Новороссийскт анх эх орноосоо урвасан өнөөх Козловын гудамжны 62-р байшиндаа суурьших болов... 

	Шүүхийн задлан шинжлэх ухааны шинэ амжилт, бичиг баримтыг нарийн судалж, тус орны янз бүрийн районоор явж асууж тодруулсны үндсэн дээр мөрдөн байцаагч амжилтад хүрээд Жирухиний өмнө уг асуудлыг тавилаа. Шинээр хэрэг болгоныг илрүүлэхэд тэр бээр цочин сэрдхийснээ дахин биеэ барина.

	— Та яагаад өөртөө хуурамч тодорхойлолт хийсэн юм бэ?

	— Багшийнхаа ажилд хэвээр үлдэж үнэнчээр ажиллахын тулд тэгсэн юм,

	— Ээ, Жирухин! Та өөрийнхөө сурагчдын нүүрийг яаж харж байсан юм бэ? Үнэхээр таны сэтгэл зовохгүй байсан гэж үү?

	— Яалаа гэж зовохгүй байх вэ? Зовж байсан... 

	Тэр, протокол хөтлөн буй залуу мөрдөн байцаагч руу харж нүд ирмэн аятайхан үеийг нь тааруулан асуух нь: 

	— Хүүхэд хүмүүжүүлэх газар багшилж болох уу? Тэнд багш хэрэгтэй юу? гэв.

	Хэрэв мөрдөн байцаагч зөвшөөрсний тэмдэг болгож толгой дохивол Жирухин хүүхэд хүмүүжүүлэх газар очиж заавал буудуулалгүйгээр багш болох бололцоотой болно гэж бодон хүлээн сууна... 


СУХОВ

	Сухов бол малын бага эмч байсан бөгөөд би түүнтэй уулзахаас өмнө хорин жилийн өмнөх зургийг нь үзсэн юм. Тэр зургийг харж байхад «Юу болоод байгаа юм бэ? Хийсэн зүйл минь бүгд тэмдэглээстэй байгаа. Шалгаад үзэж болно» гэсэн юм шиг дүрэлгэр харц, том хамартай эрээгүйдүү байрын хүн байлаа.

	Тэр үед «түүний тодорхойлолтыг хийж гэрчилгээ олгохдоо: «эрэлхэг зоригтой, өөрийнхөө ажил төрлийг сайн мэддэг... зан төлөв шударга томоотой...» гээд л балархай үсэгтэй машинаар цохисон байв.

	Өөр нэгэн тодорхойлолтод тэмдэглэхдээ: «өөртөө шаардлагатай ажилладаг... нөхөдтэйгөө эвтэй...» гэж бичжээ.

	Суховыг оруулж ирлээ. Би түүнийг ер танихааргүй байлаа. Нас өтөлсөндөө уруул ам нь унжсан яйжгар эрүүтэй, шовх унжуу хамартай өвгөн байв. Тэр «өөрийнхөө» ширээний ард суугаад хоолой засан «Би ч илэн далангүй ярина шүү...» гэсэн шиг нүд ирмэн, уруулаа долоосоор уг хэргийнхээ тухай унжруу нуршиж эхэллээ. «Илэн далангүй»-гээр их ч юм ярьж чадсангүй. Зондеркомандад ажиллаж, утагч машинд ч бас ажиллаж байжээ. Хамт «ажиллаж» байсан хүмүүсийг бүрэн тоочиж чадна. «Би тэднийг бүгдийг толгой дараалан мэднэ» гэнэ. Энэ «толгой дараалан» гэдэг нь бол аж ахуйн зүйлээс шалтгаалж «өөртөө шаардлагатай» байснаас нь болжээ. Сухов ямар ч нөхцөлд хурдан ахиж үүрэг даалгаврыг «биелүүлэн» албан хааж байлаа. Сухов эхлээд овоо сүрхий байснаа суларсаар суларсаар бүр таг болно. Нэмэлт асуулт тавьж эхлэхэд дахин сэргэж заримдаа нэг ёсны сэтгэлийн хөдөлгөөнд орон: 

	— Буудах юм гэхэд буудуулна. Тэгэхдээ би Зөвлөлт засаг, Зөвлөлтийн ард түмнийг хараахгүй. Би гэмт хэрэг үйлдсэн гэснээ (гараа гозгонуулан) бусад хүнийг энэ замаар явуулахгүйн тулд намайг шийтгэ!.. гэнэ. 

	Ингэж байгаа нь хэдийгээр хоосон дүр үзүүлсэн зүйл байгаа ч гэсэн бас үнэний хувь бий. Өөрийг нь өршөөнө гэдэг бол зарчимгүй явдал, «зан төлөвөөр тогтуун хүн» үүнийг эсэргүүцдэг хүн, ер нь «ийм л байх ёстой» гэсэн итгэл хүнд байгаа ажээ.

	Сухов олон жилийнхээ туршлагаар нэлээд үнэнийг ухаарч хэн ажлаас болж хэлмэгдэн, гэмтэл олсон байна тэр хүнийг хүндэтгэн зөөлнөөр ханддагийг мэдэх болжээ. Гэхдээ үүний зэрэгцээгээр ямар «ажлаас болж» гэмтэл олсныг таг мартчихаад надад «тусламж» үзүүлээгүй юм гэж гомдоллоно.

	— Би Ейскт утагч машины хийнээс үнэртчихээд үхэх дөхсөн. Доктор Герцэд очих л байсан. Тэгэхэд «Оросууд герман эмчид очиж болохгүй» гэж салааны дарга хэлсэн юм гэв.

	Биеийн хүчний хамгийн хэцүү бохир ажил хийдэг хүмүүсийг нийтээр өрөвдөн үздэгийг тэд мэдэх тул бас л энэ талаар тодорхойгүй холилдож хутгалдсан ойлголттой байв.

	Тэр хэлэх нь: 

	— Яг л илэн далангүй хэлэхэд үргэлж л хүмүүсийн өтгөн шингэн дотор хутгалдана. Халаад ч өгч байгаагүй, бээлий ч өгдөггүй байсан гэнэ. Нэгд тусгай хувцас олгодоггүй, хоёрт, бээлий өгөөгүй, гуравт, заавал өгөх ёстой байсан саванг өгөөгүйг... л нөхөн олж авахаар Сухов шаардаж байх шиг санагдаж байлаа.

	Хордуулан утагч машинд «үйлчлэх» нь хамгийн хүнд бохир бөгөөд ашиггүй зүйл гэж Сухов үзэж байна. Түүний ярьж байгаагаар бол дадлага туршлагагүй ухвар мөчдийн харгаагаар дандаа хар бор ажилд дайчлагддаг өөрөөр хэлбэл жирийн «ажилсаг» этгээд байсан ч гэсэн зондеркомандын бусад залирхаг, сэргэлэн этгээдүүд шиг өөрийгөө буудахдаа хүртэл тэнэглээгүй юм гэсэн санаа цухалзаж буй нь илт байлаа. Сухов одоо хүртэл хүмүүсийн өтгөн шингэн, цус нөжид хутгалдаагүй ачигч нарт атаархдаг ажээ. Харин өөрөө гол төлөв буулгах ажил хийж байсан аж. «Машинд» ачих буулгах хоёрын аль нь хэцүү байсан бэ? гэж намайг асуухад Сухов «үйлдвэрлэлийн» асуудал тавигдаж байна гэдгийг ойлгоод гоморхох маягтай хариулахдаа: 

	— Үнэхээр мэдэхгүй байна гэж үү? Буулгах нь хэцүү байлгүй яах вэ! Тэр «ачигч» нар чинь цэвэрхэн явдаг юм. Ачиж өгөөд л баяртай гэж хэлээд гүйцлээ. Ачихыг чинь хэн бүхэн чадна. Харин буулгах гээд үз л дээ, тэр чигээрээ л бохир юмтай... 

	Сухов гагцхүү үүгээр л хордуулан утагчийн ажил «зөөлрүүлэх талтай» гэж үзэж байлаа.

	Симферопольд хэн юунд авьяастайг нь шалгаж үзсэн юм. Тэгээд намайг буудах авьяасгүй болохоор тэр дор нь хордуулан утагч руу явуулсан... гэв. Германы талаар гэвэл бусад этгээдүүдийнхээ нэгэн адил тэднийг үзэн ядаж байлаа. Германчуудын хэрцгий догшин авирт л дургүйцэн гомдож байгаадаа ингэж байгаа хэрэг. Герман ч биднийг үзэн яддаг байсан. Бид ч тэднийг үзэн ядна... 

	— Яалаа гэж тэр вэ?

	— Тэд биднийг оросууд гэж, бид тэднийг фашист гэж үзэн ядна. Ийнхүү ярьсныхаа дараа Сухов дахин сэргэнэ.

	«Эрэлхэг зоригтойгоо харуулсан...» хүмүүсийн нэгэнд тооцогдож Берлиний төлөө тулалдаанд оролцож холбооны тусгай батальоны малын бага эмч байснаа санахдаа сэргэж байгаа нь энэ билээ.

	Үүнд нь зөрчилтэй зүйл огт үгүй бөгөөд хэтрүүлж өсгөсөн түүний тодорхойлолтод өсгөж дөвийлгөсөн юм байхгүй билээ.

	1943 оны нэгдүгээр сард Сухов германчуудаас хоцорч Цимлянскт фронтын шугам тулж ирэх үед онцгой хэлтэст хүргэгджээ. Тэгээд түүний хэлж байгаагаар бол хордуулагч машин дээр ажиллаж байснаа хэлжээ. Гэтэл «онцгой хэлтсийн ажилтан» үл итгэн түүний яриаг хэрэгцээлгүй «чи дэмий юмаар толгой эргүүлэхээ боль. Ямар даалгавартай ирсэн бэ?» гэж гэнэ. Тэгээд түүнийг торгуулийн батальонд явуулснаар зүйл дуусаж Сухов «эхнийхээ цусыг үзтэлээ» тэндээ байжээ. Өөрөөр хэлбэл шархаджээ. Тэгээд ахлах дэслэгч цол авч үнэхээр Берлин хүртэл явсан байна. Тэр одоо германы таван хэсэг төмөр торыг «шүдээрээ» хэрхэн тасалсан хийгээд Германд очингуут өөрийнхөө дарга Кристман, Герц, хордуулагч машины жолооч Ханс, Фриц нарыг хэрхэн хайсныгаа яриад «Энэ өөдгүй новшнуудыг олсон бол тастаад хаях байсан юм» гэв. Тэрээр германчуудыг хайж олоход «мөрдөн байцаагчид» тэр үед туслах байсан юм сан гээд л нүд ам нь гялалзан гараа гозгонуулан хашхирна. Үүнийхээ зэрэгцээгээр тэр үед энэ муу хар толгойд тийм бодол орж ирээгүй юм гээд л хуруугаараа толгой руугаа тогшиход мод лугаа адил дуун гарна. Суховд германчуудад гомдох юм бий. Тэр үүнийгээ улам дэврүүлэн тэдний цуст яргаллын тухай ярина. Би түүнээс германчууд ямар нэгэн ажиллагаанд гаргахдаа зорилтын нь тухай хэлдэг байсан уу гэж асуув.

	— Хэзээ ч үгүй! Чухамхүү үүнийг л чандлан нуудаг байсан учир яах гэж юуны тул шинэ яргалал үйлдэх гэж байгаагаа тайлбарладаггүй байсан. Тэгээд л би сүүл сүүлдээ тэднээс салж бушуухан л тонилъё цаашаа! гэж бодсон гэв.

	Дараа нь Сухов түгдэрч зүрх алдан байгаад л «ейскийн ажиллагааны» талаар ярьж эхэлнэ.

	Ер нь тэр ёсыг хүндэтгэн («тэгэх ёстой юм») одоо нэгэнт хоригдож байгаагаа санан «ёсыг даган» гар дохиж хүлээх боловч хажуугаар нь «Юм бүхэнд залирхаг хандах хэрэгтэй» гэж үзсэндээ ямар нэг хэмжээгээ худал хэлнэ. Хэн нэгэн хүнийг буудуулахаас аварсан нэгэн партизанд тусалсан гээд л зүйл зүйлээр үлгэр домог шиг ярина. Үүнийг нь шалгаж үзэхэд ямар ч баталгаа олдсонгүй. Тэрээр энэ зүйлээ «нурсныг» мэдээд «Энэ бол та нарын хэрэг, итгэнэ үү, байна уу над пад алга би л сайн санаж байна» хэмээн нэг их маргасангүй.

	Сухов «Ейскийн» явдлыг дургүйхэн боловч болж байсан бүх зүйлийг ярьж эхлэв. Урьд өдөр нь талх загасны консерв, ургамлын тос зэрэг хүнсний норм аваад Ханс, Фриц нарын хамт Ейск руу явжээ. Машины кабинд германчууд сууж өөрөө «Махно, Скрипка нарын хамт машин дотор суусан боловч хаалга «онгорхой» байлаа... Хүүхдүүдийн байшинд хүрч ирлээ Герц, Тримборн Юрьев нарыг конторт орж «хэлэлцээр хийж байхад нь Сухов болон бусад яргачид ногоон дээр хэвтэн хүлээж байжээ. Бүрхэг боловч дулаахан өдөр байлаа. Тэд нар дээр хүүхдүүд гүйж ирээд л юун машин бэ гэж шалгаан асууж байхад зарим нь машин өөд авирч цоройно. Тэгэхэд Сухов «Энэ хүүхдүүдтэй л зууралдах нь дээ» гэж бодон ноогдсон ажилдаа дурамжхан хэвтэж байлаа.

	Тэгсээр байтал Герц гарч ирээд хүүхдүүдийг ачих боллоо. Эрхлэгч эмэгтэй нэгэн охиныг зааж их авьяастай, юм бичдэг зурдаг... гээд л Герцээс гуйж байсныг Сухов санаж байгаа аж.

	— Энэ ажиллагааг чухам юунд хийж байсан юм бэ? гэж өөртөө юм уу, өрөөл бусдаас асууж байсан уу? гэж асуухад,

	— Энэ хүүхдүүд юунд нь саад болоод байгаа юм бэ? Улс төрийн бодлогод энэ хүүхдүүд ямар хамаатай юм бэ?.. гэж би тэр үед Скрипкинд хэлж байсан гэв.

	Тэгээд л Сухов машинд наян хүүхдийг түлхэн оруулжээ. Мөрдөн байцаалт дууссаны дараа дандаа үргэлжилдэг ёсоор «хувийн нь» тухай ажил амьдралын талаар яриа үүслээ. Баригдахын өмнө Ростовд бензин агуулахын цэрэгжүүлсэн харуулд алба хааж байсан гэж Сухов ярилаа. Саяхан эхнэр нь рак өвчнөөр нас барсны дараа сэтгэлээр их унаж «Эхлээд бүр солиотой юм шиг байсан. Одоо хэр нь сэтгэлээр унасаар яваа...» гэнэ.

	Скрипкин, Жирухин, Еськовын дараа Сухов над «аймаар сэтгэгдэл» төрүүлсэнгүй. Харин махан бие, зураг хоёрынх нь ялгаа жаахан аймшигтай санагдсан. Эд нар гадаад төрх байдлаараа ерийн нэгэн хүмүүс лүгээ адил, түүхт байдал нь яргачны албан ажил байсанд би бүр дасал болсон билээ... 


ВАЛЬТЕР БИРКАМПТАЙ ЯРИЛЦСАН НЬ

	...Ростов мужийн нутаг дэвсгэр, Краснодар хязгаар Ставрополийн хязгаар, Зөвлөлт Социалист Бүгд Найрамдах Украин Улс, Зөвлөлт Социалист Бүгд Найрамдах Беларусь Улс, Бүгд Найрамдах Польш Ард Улсын нутаг дэвсгэр дээр зөвлөлтийн иргэд болон олзлогдсон цэргүүдийг үй олноор нь хүйс тэмтрэх ажлыг зохион байгуулж биеэр оролцож байсан цэргийн гэмт хэрэгтнүүдийн нэрсийн жагсаалтаар «Д» эйнзацгруппийн дарга СС-ын генерал Биркамп Вальтерыг эрэн сурвалжилж байна. 

	Биркамп Вальтер Гамбург хотонд 1901 оны арван хоёрдугаар сарын 17-нд төрсөн. 

	Төрөл төрөгсөд: 

	Эцэг — Эмиль Герман Генрих

	Биркамп, ахлах нягтлан бодох.

	Эх—Иоганна София Луиза

	Штёвер нутгийн хүн, Евангел, лютеран шүтлэгтэн. 

	Хүүхдүүд: 

	Хорст — 1930 оны долоодугаар сарын 30-нд төрсөн. 

	Вольф — 1933 оны тавдугаар сарын 17-нд төрсөн.

	Үндэсний социал-демократ намд 1933 оны арван хоёрдугаар сарын 1-нд элссэн. Намын батлах № 1408449. СА-д 1933 оны арван нэгдүгээр сарын 1-нд элссэн. 1924—1925 онуудад эрх чөлөөний национал социалист хөдөлгөөнд оролцож явсан. 

	Чөлөөт чулуучдын7 эвсэл хийгээд түүний салбар байгууллагуудад оролцож яваагүй. Өөрийнх нь болон гэрийн нь арий гарал батлагдсан.

	1924 оны арван хоёрдугаар сарын 10-нд хууль цаазын нэгдүгээр улсын шалгалтыг «бүрэн хангалттай» дүнтэй төгссөн. 1928 оны дөрөвдүгээр сарын 28-нд улсын шалгалтыг «хангалттай» дүнтэй өгсөн,

	1925—1—27. ХII/I хүртэл Гамбургийн ганзейн шүүхэд нарийн бичгийн дарга.

	1928-V-16 — 1930-ХII-31 хүртэл Гамбург хотын прокурорын туслах, 

	1931—11—IX—15 хүртэл Гамбургийн засаг захиргааны шүүхийн туслах.

	1933-IХ-19 — 1937-ХII-29 хүртэл Гамбургийн прокурор

	1937—1942 он хүртэл Гамбургийн цагдаагийн задлан шинжлэх ангийн дарга, засгийн газрын ахлах зөвлөх.

	1942 оноос Дорнод фронтод байлдаж буй армид «Д» эйнзац группийн дарга байв. СС генерал.

	...Биркамп Вальтер 1945 онд Шарбоитц хотонд үхээд Тиммердорферштрандад оршуулагдсан. Түүнийг үхсэн гэдэг баримт Глешендорф дахь иргэдийн ерөнхий хорооны нас барагсдын бүртгэлд бичигджээ... 

	Баттай баримт мэдээнээс авч үзвэл Гамбург хотын харьяат 1901 онд төрсөн, Биркамп Вальтер амьд мэнд байгаа бөгөөд одоо хуурамч нэр хэрэглэн Холбооны Бүгд Найрамдах Герман Улсад нуугдаж байна.

	 

	 

	Иймэрхүү байдлаар генерал Вальтер Биркамп одоо хүртэл олдолгүй нэг мэдээгээр үхсэн нэр хүлээж, өөр нэг (тун баттай) мэдээгээр амьд мэнд яваа бөгөөд Тиммердорферштрандын булшинд түүний биш өөр хүний яс нойрсож байгаа аж. Гэхдээ бид генерал Биркампыг олдолгүй амьд байна гэж бодъё л доо. Тэгвэл энэ зүйл намайг маш их бачимдуулж байна. Учир нь миний энэ номын бүх үйл явдал болж буй тэр зурвас буюу өөрөөр хэлбэл «Эйнзацгрупп«Д»-г удирдаж байсан генерал Биркампыг тойрон өнгөрч би хэрхэвч чадашгүй нь.

	Удиртгалын хэсэгт генерал Биркамп. Ростов, Таганрог, Ейск, Краснодарт байсныг дурдсан билээ. «Арван нэгдүгээр сарын 16-наас арван хоёрдугаар сарын 15-ны дотор 75881 хүнийг буудав гэсэн сарын тайлан «42-III-1-нээс — 42-ХII-15-ны дотор 687 еврей, 359 коммунист, 810 цыган... 42-III-15-наас 42-III-30-ны дотор 588 еврей, 405 коммунист, 261 цыганыг буудав» гэсэн хагас сарын хоёр тайлан зэрэг Биркампын үйлдсэн материал эдүгээ хүртэл хадгалаастай байгаагийн дээр бас «Буудлагаас зугтсан хүмүүсийг олох талаар арга хэмжээ авч байна» гэсэн цахилгаан утас, зул сарын баярыг бузарлахгүйн тул «үй олноор нь устгах ажлыг» түүнээс янагш түргэн дуусгахыг хүсэж «Таны мэдэлд хорт хий, ачааны машиныг хүмүүсийн хамт явууллаа...» гэсэн 11-р армийн штабаас генерал Биркампад ирүүлсэн бичиг сэлт олдсон билээ. Харин Биркампыг хаанаас олох вэ? Би баруун Германд утасны лавлахаар орж хайн, сэтгүүлчдээс асууж, сураглаж явлаа. Түүнийг үзсэн харсан хийгээд мэдэх хүн ер гарсангүй. Тэглээ ч гэсэн би Биркамптай уулзаж «ярилцсан» билээ. Надад төсөөлөгдөж байгаа байдлаар нь түүний тухай энд бичье.

	Би хий зохион ярьж бараг байгаагүй билээ. Өнөөдөр эйнзацгруппийг командалж байсан тэр үеэсээ дутуугүй аюултай хэвээр байгаа зэвсгээ хураалгаагүй нацист буюу амьд Биркампыг өмнөө босгохын тулд уулзаж ярилцаж үзсэн баруун германы зарим хүмүүсийг дурсан санаж, Баруун Германы сонин, Холбооны Бүгд Найрамдах Герман Улсын таслан шийтгэх хурлын материалыг дахин уншиж шийтгэл хийгээд өмгөөллийнх нь шинж чанарыг анхаарч үзэхэд л бүрэн хүрэлцээтэй юм.

	 

	 

	«... Та нар намайг зөв ойлгох ёстой. Хүнийг харааж зүхнэ гэдэг юу юунаас хялбар. Тэгэх тусмаа одоо үед ингэж «зүхэх» нь танд ямар ч хал балгүй шүү дээ. Уучлаарай, дөчин хоёр, гурван оны үед надтай ямаршуу янзаар ярилцах байсны тань би сонсохыг байг гэж чадашгүй нь... 

	Таныг орон гаран ухаантайгаар над дээр авчирлаа гэхэд өмнө чинь үхэл хүлээж байгааг та мэдэж гэж бодъё «За яах вэ, тэглээ гэж би бодъё л доо!» магадгүй та тэр үед үхэхийн өмнө үгээ хэлэхээр зэхэж болох юм. Тэртээ тэргүй танд алдах юм юу ч үгүй болохоор аль болох дуулиантай нэр төртэйгөөр (энэ үгийн утгыг таны ухаардгаар хэрэглэж байгаа юм шүү) амьдралаас хагацахыг хүсэхдээ намайг муу муухай үгээр утахаар шийдсэн гэж бодъё.

	Гэвч таны тэр дуулиан надад ямар ч нөлөө үзүүлж чадахгүй. Үхлийн өмнөх энэ хашхиралт тань юу юм, энэ чинь таны болоод миний байдалд юу өөрчилж чадах юм бэ? Таныг тэртэй тэргүй буудах юм уу, эсвэл дүүжилнэ. Тэгэхэд та амьдралыг «нэр төртэй» орхисон ч бай, өршөөл энэрэл гуйж гутаасан ч бай энэ бүгдээс үл шалтгаалан амьдрал өөрийнхөө замаар л яваад өнгөрнө. Хүн гэдэг хязгааргүй гэнэн амьтан. Би үүнд нэг биш удаа итгэсэн. Хүмүүс зөвхөн тодорхой үйл ажиллагаа л ашигт хүргэнэ гэдгийг мартаад үгийг хэт их үнэлдэг юм... 

	Тэгээд л би Орост ажиллахын тулд очсон юм. Хэрэв танд хэрэгтэй бол бид маш олон зүйлийг буруу, хэт шулуун замаар тэнэг үйлдсэн гэдгийгээ би хүлээхэд бэлэн байна. «Итгэл», «сайхан зүйл». «шударга ёс», «эрх чөлөө», «хайр», «ардчилал» гэх мэт шуугиант үгсийг хүмүүсийн хэрхэн үздэгийг чухамхүү бид тооцоолж үзэлгүйгээр шууд л таягдаж эхэлсэн учраас л тэнэг хэрэг хийсэн юм. Дээр дурдсан иймэрхүү үг олныг би хэлж чадах сан билээ. Хүн төрөлхтний дийлэнх олонх нь ийм уран гоё үггүйгээр цааш явах тийм хэмжээнд хүрч чадаагүй учир энэ шуугиант үгнээс хүмүүсийг шууд биш харин алгуур салгах хэрэгтэй гэдгийг бид бодолцсонгүй л дээ. Харин одоо би хүн төрөлхтний эгэл бүдүүлэг ойлголтыг энэ нэр томьёог аль болохоор ашиглаж баймааж нь бид шилдэг үр дүнд сая хүрч чадна гэдгийг ойлгосон.

	Нэр томьёо бол хүнд зайлшгүй шаардагдана. Нэр томьёо ямар ч гэмт хэргийг зөвтгөж (зарим үед түүнийг сайн үйлс хэмээн хөөргөж ч чадна) хэрэв ямар нэгэн юмыг өөрийнх нь нэрээр биш, бүр эсрэг утгаар нь нэрлэх юм бол хүн гээч амьтан өөрөө санаачлаад л нуруугаа ташуурт тавьж өгөх болно. Бид улс төрийн бодлогод хүн чанар гаргана гэдэг бол хий хоосон мөрөөдөл гэдгийг бүхний сонорт хүргэхийн зэрэгцээ бид бол «сайны» төлөө ч биш, бурхны төлөө ч биш, «хүн» гэдэг хийсвэр ухагдахууны төлөө ч биш, гагцхүү өөрсдийнхөө ашиг сонирхлыг удирдлага болгон ажиллах болно гэж бид илэн далангүй хэлсэн юм. Бидний онцлог үүнд л оршиж байлаа. Үүнийг маань дэлхий дахин уучилж үзээгүйн дээр энэ маань биднийг дэлхий дахинд үзэн ядуулахад хүргэсэн юм8.

	Бидний энэ ажлын дадал зуршил болоогүй ер бусын арга барил хуучныг баримтлагч хүмүүсийн ой ухаанд багтахгүй байгаа юм. Орчин үеийнхэн нь ойлгоогүй шинийг санаачлагчдын хувь тавилан бидэнд ноогдсон шүү дээ. Жишээ нь: Хордуулагч машин хамаг амьтныг айлгасан юм. 

	Нацистууд тусгай боловсруулсан автомашины хийгээр хүмүүсийг хордуулан алж байсныг бодох л хэрэгтэй.

	Энэ машинд орсон хүн шланкийг холбосноос хойш 10—15 минут болоод үхдэг тул зовох хугацаа нь өчүүхэн ч гэсэн үүнийг ухаан санаанд багтамгүй бузар хэрэг гэж үзэж байна.

	Буудуулахаар юм уу, дүүжлүүлэхээр туулгаж явахдаа хүний эдэлдэг сэтгэлийн асар их зовлонгоос хэдий чинээ олон хүнийг ангижруулсныг маань бодоод үз л дээ.

	Энэрэнгүй сэтгэл гэдэг энэ тухай анх Мольтко тодорхой хэлж дараа нь гитлерийн «Майн Камф»-даа давтахдаа: 

	«Хамгийн нинжин сэтгэл гэдэг бол дайснаа аль болохоор түргэн устгах явдал юм. Тэднийг хэчнээн түргэн зүйл дуусгана, зовж шаналах нь төдий чинээ багасна» гэсэн билээ. Хордуулан утагч машинд хүн хоромхон зуур үхнэ. Үхэж буйгаа мэдрэх, үхэх хоёрын хооронд тун ч өчүүхэн хугацаа бий. Энэ бол барин тавин утгаараа аль аль талдаа өөрөөр хэлбэл цаазлуулж, цаазалж байгаа хоёр этгээддээ сайн хэрэг. Бид ингэснээрээ үхэл хийгээд хүний зовлонгийн яс хавтайм аймшигт үзэгдлээс аль алины нь ангижруулж байсан юм.

	Бүхэл бүтэн арваад цэргийг олон нугалаас бүхий ёс суртахууны хатуу ширүүн зовлонд учруулж байж гүйцэтгүүлэх ажлыг жижигхэн резин хоолой огт юман чинээ бодолгүй янзалж орхино шүү дээ9.

	Тэгвэл юунаас болж тийм их шуугиан гарсан юм бэ? Утагч машин гэж нэрийддэг энэ шинэ зүйлийг нэгэн үе «Шулмын хувилсан дүр» гэгдэж байсан. Уурын хөдөлгүүр галт тэрэг, шугамгүй утас, цахилгаан эрчим хүч зэрэг зүйлийн нэгэн адил ахуй амьдралд баттайяа нэвтэрч хүмүүсийн дасал болохыг хүлээлгүйгээр анх удаа хэрэглэснээс маань л болсон юм даа!

	Алив үхлийн лагерийг аваад үзье л дээ «Яаж байгаа нь энэ вэ? Өвгөд хөгшид, эмэгтэйчүүд, хүүхэд нийлсэн дөрвөн сая хүн Освенцимд алагдсан шүү дээ!» гэж манай яллагч ярьж байна. Тэгэхдээ тэд энэ дөрвөн сая хүн дөрвөн жилийн дотор алагдсан бөгөөд (тооцоолж үзье л дээ) жилд нэг сая хүн, сар бүр 93 мянган хүн, хоногт 3600 хүн, цагт 125 хүн алагдаж байсныг огт дурдалгүй өнгөрдөг юм. Тэр үед Гамбург дээгүүр нэг нисээд өнгөрөхдөө хоёрхон цагийн дотор 30 мянган хүн алсан. Тэдний дотор мөн л хөгшид, хүүхэд, эмэгтэйчүүд байсан шүү дээ! Тэгвэл, энэ чинь юу болж байгаа нь энэ вэ?

	Хөгшид, хүүхдийг бөмбөгдөн нурсан хананы дор амьдаар нь булшилж, халуун фосфороор шүрших нь хэдийгээр зохисгүй муухай зүйл боловч байж болох юм гэж хэлсэн хэр нь хорих лагерийн (шатаах зуух) юм уу, хорт тасалгаанд устгахыг гэмт хэрэг гэнэ шүү! Энэ бүхэн бас л аанай «хорт тасалгаа» бол муу, «бөмбөгдөх», «хотын дээгүүр нисэн дайрах» нь хэрэглэж болно хэмээн сохроор шүтэж нэр томьёогоор хөөцөлдсөн хэрэг. Бид хэнээс ч хэрхэвч муу биш ээ. Хэрэв бид буруутай бол дайнд ялагдсан маань л буруутай болох юм биз10.

	Зан төлөв, гэрээ зөрчсөн, түрэмгийллийн тухай ярьж байна. Хэдийд ямар улс төрийн бодлоготон өөрийнхөө үйл ажиллагаанд хамгийн наад захын зүй зохисыг бодолцолгүйгээр дан ганц ёс суртахууныг удирдамж болгож байсан юм бэ? Та үүнийг хэлээд орхиоч.

	Үүнээс өөрөөр бол дэлхий ертөнц эх захгүй замбараагүй байдалд орох сон бил ээ!

	Энэ бүхнээр би хордуулах тасаг, шатаах зуух, үй олноор нь буудах явдлыг бүрэн зөвтгөх гээгүй байна. Гэхдээ л эдгээр «аюулт зүйлс» чинь зохиолчид, нийтлэгчид, кино бүтээлчдийг хорь гаран жил хооллож байгаа юм шүү. Ер нь ингэхэд хэрэв биднийг байгаагүй бол энэ ноёд юу хийх байсан бэ? Энэ л сонин байна. Зарим хэсэг нь гестапын аймшигт ажиллагааны тухай бичсэнээрээ бүхэл амьдралдаа хүрэлцэхүйц хөрөнгөтэй болсон байна... Тэгэхлээр бидний хэрэглэж байсан нэлээд олон арга хэмжээ өнгөрсөн хориод жилийн дотор утгаа алдаагүй юмаа гэхэд хэрэггүй илүү зүйл болжээ хэмээн үзэж байгаагаа би давтан хэлье.

	Хамгийн гол гай нь бид арван жил шаардагдах асуудлыг хэдхэн сарын дотор шийдэх гэж яарч сандран оролдсонд л байгаа юм. Үүнд: Еврейчүүдийг устгах алхам бидэнд хэт өндөр үнээр олдсоныг жишээ болгон хэлж болно. Бид еврейн асуудлыг шийдэхээр бодохдоо ажил үйлс маань заавал өөрөөр эргэж хэзээ нэгэн цагт Вильногийн хөгшин гуталчныг чирч гулдран хордуулагч машинд хийхэд хүрнэ гэж огтхон ч бодоогүйгээ хэлэх хэрэгтэй билээ.

	Ер нь ингэхэд еврейчүүдэд биологийн талаар дайсагнах юм надад байгаагүй гэдэгт итгээрэй. Би багадаа сургуульд еврей хүүхдүүдтэй хамт сурдаг байлаа. Миний аавтай хамт нэгэн танил еврей ирж оройн цагаар бриж тоглодог байсан. Энэ еврей намайг өвдөг дээрээ суулган тэврээд л чоно ба долоон ишигний тухай үлгэр ярьдаг байсныг би нуухгүй.

	Хэрэг явдал хувийн үзэн ядалтдаа биш ямар нэгэн зорилгод л байсан байх. Еврейг гадуурхах үзэл бол үндэстнийг нэгтгэн тэдний сэтгэлийг сэргээн ангийн эсрэг тэсрэг тэмцлийг арилгах ёстой байв. Бид ажилчинд бол еврей гэдэг чинь хөрөнгөтөн, германчуудын бүх алт тэдний гарт байна! гэж хэлдэг. Бид хөрөнгөтөнд еврей гэдэг чинь марксистууд, хувийн өмчийн эсрэг ханддаг улс! гэж хэлдэг байлаа. Еврейчүүдийн аз дутаж тэд дасгал сургууль үйлдэх хэрэглэгдэхүүн болсон юм. Орос польш, франц сая сая хүнийг устгахын тулд аль нэг үндэстнээс эхлэх ёстой байлаа. Еврейчүүдийг үзэн ядах явдал нь үндэстний бат байдал, арьсны давуу тал, д а р а х чадлын шалгуур боллоо.

	Германы дотоод дахь аж ахуйн болон соёл, улс төрийн амьдралаас еврейчүүдийг шахан гаргаж еврейн эд хөрөнгийг хураах төдийхнөөр эхний үед хязгаарлагдаж байсан бидний арга хэмжээний зарим нэг шалтгааныг товч дурдахад ийм байна. Еврейчүүдийг Европоос зайлуулах санаа хожим төрсөн. Тэгээд дараа нь...Дараа нь юу болж өнгөрснийг чөтгөр бүү мэд! Бид улам улайрч магадгүй, ямар ч ганц цохилтоор л асуудлыг нэг мөсөн шийдэх гэж бодсон. Тэгээд юу болж хувирав даа? Эцсийн эцэст дахиад л еврейчүүд хожиж, бидний арга хэмжээг дэлхий даяар жигшин хилэгнэлээ. Одоо тэд зовлон амсаж зүдрэлийг туулсан улс болжээ!. Ер нь ингэхэд энэ явдлыг арай ухаалгаар ямар нэгэн хэрэгсэл, их хүч хэрэглэлгүйгээр хамгийн гол нь нэг мөсөн биш зугуу хийх байсан юм даа11.

	1941 онд бид Орост цөмрөн орсон явдал бол манай тодорхой алдаа байсан юм. Энд бид бас л яарсан Дорнод аялал бол Оросын уудам нутаг, хатуу ширүүн уур амьсгалтай учрах ер бусын хүнд бэрх зүйл байсан боловч Английг бут ниргэсний дараа л орос руу довтлох нь зөв болох байсан юм. Орос руу дайрч эхлэхдээ бидэнтэй хүн амын талаар нэлээд өргөнөөр хамтран ажиллахыг санамж болгож байсан ухаалаг зарим нэгэн зөвлөгч нарын зөвлөмжийг энэ довтолгооныхоо улс төрийн бодлогод тусгасан юм.

	Бид оросын хот, тосгоныг эзэлж авангуутаа устгах, нэгжих, нарийн чанд дэглэм тогтоох зэрэг ажилд ордог байлаа. Уг нь үүнийхээ хажуугаар хүн амын зарим хэсэгт хөнгөлөлт олгож, эрх «дархтай» хэсгийг бий болговол тун их хэрэг байх сан ажээ. Тэр ч байтугай Германы шинэ дэглэмд нэн таашаангуй байсан орос хүмүүст зарим завод, фабрикийг өгч болох байсан юм. Тэр олгосон бүх эрх дархыг аажмаар аль нэг газрын тушаал шийдвэрээр хүчингүй болгочхож болох байсан боловч урамшуулах арга хэмжээ авах нь анхны үед тус хүргэх байв.

	Бид «орос хүн», «коммунист хүн» гэдэг энэ хоёр ойлголтыг адилхан үзэж байсан маань биднийг үзэн ядаж, оросын ард түмний нэгдэж нягтрахад улам аятайхан аян шалтаг болж байв12.

	Манай хэрхэн будилсныг таны өмнө бэлээхнээ би үнэн мөнөөр нь хэлж байна. Өнгөрсөн гашуун сургамж, алдаа хийж, ялагдаж байж бидний хуримтлуулсан туршлага байгаа хойно одоо тэр бүхнийг дүгнэж хэлэхэд ч ядаж цөхөөд байх юм алга аа. Тэр үед бидэнд энэ бүхнийг бодож боловсруулж суух зав чөлөө байсангүй билээ. Тэр үед бид залуу халуун насны аагт дэнгийн эрвээхэй шиг явсан болохоор ирээдүйн юм бүхэн нээлттэй гэж санаж байсан юм. Бид өөрөө өөртөө «Бүх юм юу ч биш!» гээд л «Бүх юм! Юм бүхэн юу ч биш!..» гэж хариулдаг байв.

	Бид хүмүүсийн ба ард түмний хоорондох тэгш байдал гэдэг бол шал дэмий үг. Бид бол ноёд, чи бол боол, энэ гарцаагүй үнэнээс одоогоос эхлэн зайлахыг бодогтун. Эс тэгвэл бид та бүхнийг үгүй хийгээд хаяна гэж шууд хэлдэг байсан. Энэ сэдвийг хүлээн авсан буюу эсэргүүцэл тавиагүй хэн бүхэнд бид гар хүрээгүй. Бидний устгасан хүмүүсийн нэрийг дуудаж байсны оронд амьд үлдсэн хүмүүсийн нэрийг тоочсон нь дээр!

	Германд алба хаахын тулд юуны өмнө амьдралын эрх олж аваад ямар нэгэн юм хийж, үйлдэх авьяас чадал, бидний хүчний тодорхой хэмжээний чанарыг эзэмших хэрэгтэй. Учир нь бид ямар ч ашиггүй хоолны савнуудыг дэргэдээ байлгах хэрэггүй, өөрсдийнхөө хөдөлмөрийн хөлсний үр шимээс ядахдаа гартаа хүрз барьж чадахгүй болсон амьтдад хувааж амсуулаад ч яах юм.

	Хэнд ч ашиг тустай хөдөлмөр хийж чадахгүй болсон Таганрогийн аль нэгэн хөгшин оросыг хооллох гэж би германы цэргээс зүсэм талхыг нь салгах гэж үү дээ? Тэгээд би яах болж байна вэ? Тэр хөгшин орост талх өгнө гэдэг дэмий хэрэг, өлсгөөд байна гэдэг чинь хүнлэг биш чанар. Ганц ухаалаг зам гэвэл тэр хөгшдийг аль болох хурднаар л энэрэнгүй шиг хандаж байгаад цааш нь харуулаад байх явдал мөн. Энэ талаар би та нарт урьд нь ярьсан... 

	1943 оны зун Таганрогт бид хэдхэн цагийн дотор нүүлгэх гэдэг нэрийдлээр олон хүүхэдтэй айл, өвгөд хөгшид. өвчин эмгэгтэй улс, ажил төрөлгүй бүх хүмүүсийг устгаж хотыг цэвэрлэсэн тухай та бүхэн сонссон биз.

	Мөн Ейск дэх хүүхдийн асрамжийн байшинд юу болсныг ч тэр!. Та бүхэнд санаанд багтмааргүй юм шиг зөгнөл мэт санагдаж буй бидний үй олноор хядсан тэр их нүгэл дарамтаас өөрийгөө ангижруулна гэдэг итгэл бидэнд байлаа.

	Тухайлбал хулгана юм уу жоом арилгаж буй асрагч ариутгагч ямар сэтгэгдэлтэй байх вэ? Модны хордсон навч мөчир огтолж буй цэцэрлэгчийн сэтгэл санаа ямар байх вэ?. 

	Далимд алагч хядагчийн тухай ярья л даа... Үнэн чанартаа сууж буй хүн бүхэн хүн алж чадна. Яг үнэнээр нь ярих юм бол хамгийн ойр дотно хүнээ ч алах юм сан гэж нэг удаа ч болох нь ээ боддоггүй хүн гэж байхгүй. Олон хүн гагцхүү хулчгар муудаа л хүн алж чадахгүй байгаа юм. Хүн алах юм сан гэдэг энэ шаардлага нь идэвхтэй ажиллаж байж амьдралд эрхээ үлдээх гэсэн эрүүл эхлэлийн тэмдэг биз ээ. Гэвч сүсэг бишрэлд автсан чанартай соёл гэдэг нь энэхүү чинхүү сэтгэлийн шаардлагыг тарааж бутраан юу ч биш болгодог байна. Аллага хядлага нь бүдүүлэг шинж чанартай байдаг болохоор нийгмийн ёс журамд аюултай байдаг. «Битгий ал» гэж сургадаг атлаа сүсэгт соёл нь хардлага (Отелло), ариун үнэнч гэсэн хуурмаг ойлголт (Дуэль) өөрөөр хэлбэл хэнд ч хэрэггүй, ямар ч утга учиргүй юманд хүмүүсийн дээр үеийн хүсэл шаардлагыг чиглүүлдэг байна.

	Хүнд төрөлхөөс заяагдсан чанарыг бид анх удаа оновчтой үр бүтээлтэй болгож түүнийг манай алба ажлын үзэл санаа болгосноороо ганц нэгээрээ дур мэдэн аашлах мэт зугуухан буюу зохион байгуулалтгүй алж хядах явдлыг мэдэгдэхүйц бага болгосон юм. Өөрийнхөө хувийн хүсэлд автан хүн алах эрх хэнд ч байх ёсгүй боловч бидний тогтоож өгсөн хүрээнд хүн бүхэн өөрийнхөө хүслийг хангаж болно.

	Манайд атомын бөмбөг байсан бол уу! Бидэнд мөн ч тусгүй юм болох байсан гэж би үргэлж боддог юм. Учир нь атомын зэвсэг Германыг юунд хүргэх байсан бол! Циклон «Б», Фауст сум, хийт бөмбөг, «пантер», «фердинанд» гэх мэтийн бүдүүлэг зэвсэг манай агуу их төлөвлөгөөнд зохицохгүй байлаа. Мянга мянган хорт хий бүхий зуухыг цөмөөр цэнэглэсэн ганц ракеттай зүйрлэж болно гэж үү? Энэ тухай бидний халааг авах хүн бүхэн л санаг. Бундесвер цөмийн техникээр зэвсэглэх хэрэгтэй. Тэгэхгүй бол дэлхийг эзэгнэх хүсэл үлгэр домог шиг сайхан мөрөөдөл болон үлдэнэ.

	Цөмийн зэвсгийн үе мянга мянган шинэ бололцоог нээж байгаа болохоор бидний хойчийг залгамжлагчдад өнөө үеийг бодвол их л хялбар болж байна. Харин бидэнд ямар байна вэ?.. «Би даанч эрт төржээ» гэж германы эртний дуунд байдаг билээ. Энэ гунигтай үгийг надад л яг тохирсон дуу гэж би үздэг. Бидний хойч үеийнхэн даанч хожуу төрлөө гэж харамсах эсэхийг хэн мэдэх вэ? 

	Ямар ч байлаа гэсэн германы ард түмэн үүний төлөө одоо хүртэл хатуу шийтгэл хүлээж байна. Дайнд ялагдаж, хүнд тэмцлийн дунд бидний олсон хуваагдмал нутаг сая сая хүнээ алуулсанд хамаг хэрэг оршиж байгаа биш ээ. Энэ бүхэнтэй эв зүйгээ олон зохицож болно. Бүр үүнээс дор шийтгэл ч бий. Өнөөгийн өдрүүдэд манай тоглоомын ширээн дээр нөлөөллийн асар их хүрээ буй үед, өөрөөр хэлбэл орон бүхэн, тив дэлхий, түүгээр ч үл барам огторгуйн уудамд ямар нэгэн Баруун Герман төдий юм уу, аль 1937 оны өчүүхэн хилээрээ эрэлхийлэн «Бага шиг» тоглож өчүүхэн цэргийн хүчээрээ бид сэтгэлээ зайлшгүй тайвшруулах хэрэгтэй. Мөн бид Эль-Аламейнаас Ижил мөрөн хүртэлх эзэлж буй нутгаараа чи бас гайхуулах ёстой.

	Энэ бүхэн гол нь биш ээ. Энэ ч бүр гол нь биш л дээ! Өчүүхэн цэргийн хүчээ гаргаж өчүүхэн гомдлоо хэлэхэд л гол шийтгэл зэмлэл орших бөгөөд бид та нартай төрөлх хэлээр чинь ярьж, хэвшмэл хэллэгийг чинь ашиглаж байж л бид нүгэл хилэнцэт фашистыг бутраан энхийг сахигч энэрэлт, ардчилсан христиан үзэлтэн болж чадна.

	Та нарт хэзээ нэгэн цагт дурсан санагдах, бидний өршөөж болшгүй гомдол, бузар булай бүхэн энэ бил ээ!

	Миний хамтран зүтгэгчдийн олонх нь яг л ингэж боддог боловч надаас өөр хэн ч энэ бүхнийг ийнхүү чангаар хэлэхгүй гэж буй намайг итгээрэй. Бодит зүйлийн тухай бидний яриа болж байгаа гэдгийг та бүхэн хэзээ ч баталж чадахгүй болохоор би зөвхөн үүнийг хийж байна. Та нар намайг чухам хаана байгааг ч мэдэхгүй шүү дээ. Энд таны бичээд байгаа бүхэн чинь янз бүрийн дурсгал бичиг, өдрийн тэмдэглэл, шүүхийн баримт бичиг архивын цаас онгичиж уншсаны дараа л танд үзэгдэх болно. Биркамп иймэрхүү юм ярьсан гэж үү?

	Үгүй тэр Биркамп чинь одоо хаана байна вэ? Ер сураггүй алга болоод энэ олон жилийн турш олдохгүй байна. Аль хэдийн үхсэн ч байж болох биш үү?

	Харин би амьд мэнд байна. Үхэхийг ч үл хүснэ. Миний туршлага миний ач тус ихээхэн хэрэгцээтэй байгаа учраас би бас л хэрэгтэй хүн. Сонины тэнэг сурвалжлагчид ба «Нийгмийн санааг» баярлуулахаар намайг ямар ч хэрэггүй амьд хүүр гэж үзээд худалдаж орхиж болох юм. Тэгвэл ч Биркамп баригдлаа. Биркамп шүүхэд шилжлээ! Үнэн шударга ёс ялан дийллээ! гээд л мөн ч их гайхуулсан шуугиан болох бий!

	Миний эхэлсэн ажлыг эцэст нь хүртэл үргэлжлүүлэн миний гаргасан алдааг анхааралдаа авч намайг шоронд нуучхаад байх тэрхүү шинэ биркампчуудаас та нарын анхаарлыг шүүхийн өмнө хөндийрүүлэх хөгшин Биркампыг бариад авч чадах болов уу?

	Хэрэв энэ бүхэн ёсоор бүтэж хэрэв намайг шүүхэд шилжүүлбэл би ялагдагчийн рольд тоглохдоо өнөөдөр та бүхэнтэй ярьж байгаа юм шигээр өөрийнхөө шүүгч нартай ярихгүй ээ.

	Би микрофоны өмнө очоод л ингэж хэлнэ...

	19... ОНД...ХОТОНД БОЛСОН ТАСЛАН ШИЙТГЭХ ХУРАЛ ДЭЭР ВАЛЬТЕР БИРКАМПЫН ХЭЛСЭН СҮҮЛЧИЙН ҮГ

	Ноён шүүгч ээ!

	Дэлхийн хоёрдугаар дайны буун дуун тасарснаас хойш өнөөдөр хүртэл... жил өнгөрлөө. Харин хүн төрөлхтөн дэлхий дахинаа болсон гунигт явдлыг ойлгох, түүний үлдээсэн хор хөнөөл хохирлыг ухамсарлаж, дуулж сонсогдоогүй бөөн гай гамшгийг авчирсан хүнтэй эцсийн тооцоо хийх хатуу зориг дүүрэн байна. Тийм ээ, энэ бол гайхах зүйл биш. Хүний хамгийн наад захын эрхийн хэв хэмжээ, хүнлэг чанар болон хүний ёс суртахууныг доромжилж тоглоом тохуу хийсэн ийнхүү явдлыг боловсронгуй соёлт түүх урьд өмнө нь үзээгүй юм. Даруу эелдэг зан, шударга ёс, тэвчээр, хүн хүнээ хүндэтгэх зэрэг эрин үеэр улиран ирсэн ариун ойлголт, цус нөж, шороо хогтой хутгалдан гишгэгдлээ.

	Хэрэв өнөөдөр өөрийнхөө эмгэг өвчнөөсөө салж, хүн төрөлхтний ухаалаг амьдралыг сэргээх гэсэн хэн боловч өчигдрийнхөө өнгөрөөсөн зовуурьт үйлийг мартаж чадахгүй бөгөөд энэ яргын машины дэргэд очиж ажиллах болсон тавилантай хүмүүсийн дургүйцэлд ямар хэмжээ байх юм бэ? Дээд дарга нарынхаа итгэлийг хүлээж хамгийн аймшигт гэмт хэрэг үйлдэх нэрийн дор эх орондоо хайртай байж үүргээ үнэнчээр гүйцэтгэх гэсэн тэр бүгд чухам юу амсах юм бэ?

	Яргачдын гарт амь үрэгдсэн хүний хувь тавилан үнэхээр гунигтай боловч хойч үеийнхнийхээ ариун бодол санаанд дүүрэн итгэлийг үлдээсэн ухамсрын эрхт амьдралаасаа салсан болохоор түүний оролцсон явдал арай зөөлрүүлж байгаа билээ. «Гайндаа гарсан» гэсэн асар том үг өөрийн дарга нартаа хууртаж мэхлэгдэх буюу олзлогдон зовлонт байдалд орсон тэдэнд тохирохгүй гэж үү, хэдэн зуун гунигт хэрэгт оролцож тэд гэмт явдлын гар хөл өөрийн эрхгүй болоогүй гэж үү? Тэд өөрсдийнхөө бодол санаа, зорилгын эсрэг аргагүйн эрхэнд ажиллаагүй гэж үү?

	Одоо өнгөрсөн... тэр жилүүдэд ба нацистуудын зэрлэгээр ихээхэн тамлан хядаж байсан тэр бүлэгт багтах хүн гэдгээ илэн далангүй хэлж байна. Оногдох хариуцлагаас ч айхгүй байна, өөрийнхөө амь наснаас ч айхгүй байна. Харин хүнлэг хуулийн үүднээс үзэхэд миний өдүүлсэн хэрэг ёс суртахуунгүй зүйл, жирийн гэмт хэрэг гэж нэрлэж болохоор эрүүгийн гэмт хэрэг биш зөвхөн хүний эмгэнэлт хэрэг гэж үзэх тул хэзээ нэгэн цагт Дээд шүүхийн өмнө зайлшгүй зогсож өдүүлсэн хэргээ хүлээх хүний үнэн шүүхээс гүн ичиж зовох явдал намайг нуугдахад хүргэсэн юм.

	Баримт бичигт тогтоогдсон ёсоор би 1942 оны зургаадугаар сард эйнзац бүлэг «Д»-гийн даргаар генерал Отто Олендорфын халааг авч ажиллав. Иймэрхүү байдлаар тэр үед намайг Дорнод фронтод ирэх үед энэ бүсэнд ажиллаж буй миний бүлгийн гол үйл ажиллагаа дууссан байсан. Намайг Гамбургийн цагдаагийн эрүүгийн хэргийн даргын үүргийг гүйцэтгэж байсан тэр үед Крым, Мариуполь, Таганрог дахь еврей, цыганууд болон коммунистууд, германы эсрэг хандагч этгээдүүдийг хүйс тэмтрэн байсан болохоор намайг түүнтэй холбон зэмлэж яахин болох билээ.

	Генерал Олендорф хүмүүсийг устгах маш тодорхой боловсронгуй ажиллагаатай машиныг буй болгож тэрхүү машин нь ч устгах үүрэгт ажлаа нэгд нэгэнгүй нарийн гүйцэтгэж байсан болохоор над зондер-командын ажил төрөлд оролцох юм уу, аль нэмэгдэл ямар нэгэн тушаал өгөөд байхын хэрэггүй байсан билээ. Энэ маань одоо эгдүү хүрмээр сонсогдож байж магадгүй. Харин миний аз болоход над Олендорфоос маш сайн зохион байгуулагдсан аж ахуй өв болон үлдсэн юм.

	Олендорф маягаар зохион байгуулагдсан бэлэн зэлэн юм хэвийн байдал хүчээрээ явж байлаа. Тэгээд л Ростов Новороссийск, Краснодар, Ставропольд хийсэн цэвэрлэгээний үед эйнзац бүлгийн удирдлага зохих заавар дүрмийн ёсоор хийж буй эсэхэд нь зохих зондеркоманд анхаардаг ч үгүй байлаа.

	Юм бүхэн эртнээс боловсруулж бэлтгэсэн болохоор тэдэнд миний шийдвэрийг авах хэрэгцээ ч үгүй байсан юм. Харин ямар нэгэн операцыг дуусгасныхаа дараа л гол төлөв над мэдэгддэг байлаа. Миний ойролцоо ажилдаг хүмүүс хүртэл үүнд их дургүйцдэг байсныг нь би санаж байна. Үнэн хэрэг дээрээ бүртгэгч нарын үүрэг үгүй болчхоод зондеркомандын дарга ганцаараа дур мэдэн арай хэтэрхий эрх мэдэл эзэмшиж байна гэж зарим хүмүүс гомдол ч гаргаж байсан удаа бий. Нэлээд хэдэн офицерууд хүртэл «Биркампын бүртгэгчдийг» дуудан аваад «Хуучин оле»-ийг минь эгүүлж (тэд өвөр хоорондоо Олендорфийг ингэж нэрлэдэг байв) өгнө үү гэсэн хүслийг рейхсфюрер СС-ийн Гиммлерт явуулж байсан мэдээг би авч байсан юм.

	Ер нь миний тэр өндөр албан тушаалд ажиллаж байсныг шалтаг зааж миний удирдлагад байсан бүлгийн тэр нутагт хийж байсан бүх операцад шахуу л хариуцлага хүлээлгэхээр намайг хэрэгт холбогдуулан яллаж байна.

	Энэ нөхцөл байдал яг өөрөөр харуулж байна шүү дээ! Би энэ өндөр тушаалд байсан гээд өдөр болгон хийж байсан залхаах командын ажилд оролцдоггүй байсан зөвхөн ерөнхий тогтоогдсон зүйлд л ажиглалт хийх төдий байсан. Коммунистууд, еврей, бусад хүмүүсээс «цэвэрлэнэ» гэдэг зүйл чухам юугаар тодорхойлогдож байсан нь над үнэхээр мэдэгдээгүй билээ. Зохих газраас мэдээ аваад л миний мэдлийн бүснээс гадна буй тухайлбал Освенцим, Бухенвальд, цугларах газар, дамжуулан өнгөрөөх гетто гэх мэтийн тусгай лагерьд ажилд явуулах юм уу, аль нүүлгэх гэж байгаа юм байна гэж би боддог байлаа.

	Зөвхөн дайны дараа таслан шийтгэсэн хурлын тухай мэдээлсэн сонины хуудаснаас л нүүлгэх нэрийдлээр үй олноор нь устгадаг байсныг би мэдсэн юм.

	Хатуу ширүүнээр барьж байсан тухай юу ч мэдээгүй гэвэл харин би арай шударга биш юм болох байх. Хаана болох газар нь би нутгийн хүмүүстэй зөөлөн харьцуулахыг хичээж байснаар үл барам, түүнд туслалцаа хүчээр үзүүлдэг байсан. Мариуполиос Таганрог явж буй «зауер» хэмээх утагч машиныг засуулахаар бригад явуулахыг шургуу шаардаж зондеркоманд СД-6-гийн даргаас миний нэр дээр ирүүлсэн П(40)42, П(56)48 ба М(70)84 тоот цахилгаануудыг машид анхааран үзэхийг таслан шийтгэх хурлаас хүсэж байна. Бэлтгэгдсэн үйл явдлыг аль болохоор саатуулахын тулд хордуулгын шланг байхгүй гэдэг нэрийдлээр засварыг хойшлуулж байсан маань тэр цахилгаануудаас үзэхэд тодорхой буй билээ. Ийнхүү ажилласнаараа би зуу зуун хүн, магадгүй мянган хүний амь насыг аварсан ч байж мэднэ.

	Мөн түүнчлэн оросын олзлогдсон хүмүүсийг устгах, партизануудтай хатуу ширүүнээр харьцах гэдэг талаар хэлмээр юм байна. Ер нь уг чанартаа таслан шийтгэх хурал миний үгэнд итгэхийн ч хэрэггүй л дээ. Партизануудын эсрэг явуулсан байлдааны үйл ажиллагаа бол дүрэм ёсоор армийн анги нэгтгэлүүдийн даргын удирдлагын дор явж байсан бөгөөд эйнзац бүлэг тийм операцад оролцох нь үнэн чанартаа ор нэрийн төдий байсан гэдгийг ойлгохын тулд байгаа баримт бичгүүдийг судлаад үзэхэд л хангалттай.

	Би өөрийн биеэр буудах явдалд нэг ч удаа оролцоогүй. Нэг ч уталт, нэг ч дүүжлэлтэнд оролцоогүй учир миний гарт цусны нэг ч дусал наалдаагүй гэдгийг хатуу баталж байна.

	Өвгөн настай хүмүүс, үр хүүхэд олонтой гэр бүлийг Таганрогт устгасан буюу Ейскт дэх (1942 оны аравдугаар сард Ейскийн операцыг хийхэд би госпитальд эмчлүүлж байсныг далимд хэлэхийг минь зөвшөөрнө үү) өвчтэй хүүхдүүдийг устгасан гэмт хэргийн тухай над юу ч мэдэгдээгүй гэдгийг би баталж байна.

	Аюулаас хамгаалах байгууллагын гүн нэвтэрсэн шулам шиг нууц ажиллагааны систем мөн гүйцэтгэх ажилтнуудын ажлын үнэн шинж байдлыг удирдах хүндээ тэр болгон мэдээлдэггүй байсан системийг мэдэх хэрэгтэй.

	Тодорхой операц ба практик ажилд оролцож чадалгүй хамаг цагаа өнгөрөөж байсан эйнзац бүлгийн штабын эх захгүй ажилд «конторын нуршуу» тэдний хүнд суртал зэрэг ажил төрлийн байдлыг мэдэх хэрэгтэй.

	Ямар ч хүсэлтэй байлаа гэсэн намайг тэр гэмт хэргүүдэд холбогдуулан ял оноож болохгүй гэдгийг ойлгуулахын тулд би дээр дурдсан зүйлийг хэлж байна.

	Таслан шийтгэх хурал, даргын тушаалаар буруутаж цэрэг хүний байдлыг анхаарахгүйгээр өнгөрч болохгүй бөгөөд дарга нарынхаа тушаал зааврыг биелүүлэхгүйгээр чармайн зөрөх сэтгэл санааны ба ажлын бололцоо над байгаагүй. Хэрэв ямар ч агуулгатай тушаал байлаа гэсэн түүнийг биелүүлээгүй бол би доорх хүмүүстээ өөдгүй үлгэр үзүүлж тэр маань яваандаа эйнзац бүлгийн бүх ажлыг унагаж бүр ч зохион байгуулалтгүй зэрлэг ажиллагаанд хүргэх байсан билээ. Ямар ч оронд, ямар ч армид ялангуяа дайны үед тушаалыг заавал биелүүлэх явдал бол цэргийн албан хаагч хүний хамгийн эн тэргүүний үүрэг мөн гэдгийг нотлох гээд байхын хэрэггүй гэж үзнэ.

	Миний гаргасан тушаалын дагуу биш хийгдэж байсан нэг ч гэмт хэрэгт би биеэр оролцоогүй, тэр бүх тушаал гол гэмт хэрэг байсан нь миний буруу биш гэдгийг хэргийн материал тодорхой харуулж байна.

	Албан тушаалдаа үнэнч байж өөрийн албан үүргийг гүйцэтгэн байсанд би буруутан болж байгаа юм гэж үү? «Гэмт хэрэгтэн» гэдэг үгийн ойлголт бол уг зүйлийг ямар зорилгын үүднээс харж байгаагаас шалтгаалах ёстой шүү дээ. Намайг гэмт хэрэгтэн болгоод өнөөдөр яллаж буй нь миний өчигдрийн дарга байсан нь над шударга зүйтэй юм шиг санагдана. Миний үйл явдлыг гэмт хэрэг болгон өнөөдөр биш харин дөчин хоёр юм уу дөчин гурван онд гэж ойлгож ухамсарлавал би өөрийн удирдлагын эсрэг босох байсан билээ. Та нарын бодлоор би тэр үед баатар болчхоод миний үйл ажиллагааг энэ таслан шийтгэх хурлаар шүүх биш харин миний тэр «баатарлаг» үйл явдлыг эх орноосоо урвасан гэмт хэрэг гэж үзэж нацистын цэргийн шүүхээр шүүх байсан.

	Харин баатар ч болоогүй, эх орноосоо ч урваагүй ээ.

	 

	 

	Хөөрхий дээ, хүн төрөлхтөн гэдэг баатраас бүрэлдэн тогтдоггүй аль оронд нутагшин иргэн болон сууж байна, тэр орныхоо хууль зүй байр байдалд захирагдан байдаг жирийн хүмүүсээс бүрэлдэн тогтдог шүү дээ.

	Энэ бол тусгай номнолыг зөрчсөн ганцаардмал «баатарлаг» явдлын ямар ч утга учиргүйг тайлбарлаж байна.

	Тийм «баатарлаг» явдал олон түмний ойлголт байж чадахгүй зөвхөн аллага таллага, хатуу ширүүний долгиог улам ихэсгэх биз.

	Ноён шүүгчид ээ! Энэ таслан шийтгэх хурал дээр шүүхийн ялган тунгаах зүйл болсон тэрхүү үйл хэрэг аль хэдийн түүх болон үлджээ: Түүх нэг хэсэг хүний хэргийг нөгөө тийш нь тавьчхаад цаг үе, ёс журам засгийн газрын шийтгэл болсон тэр өөрийнхөө шийтгэлийг авчирлаа. Учир нь хүмүүс цаг үеийн шинж байдлыг тодорхойлоогүй, харин цаг үе, хүмүүсийн шинж байдлыг тодорхойлж байгаа юм.

	Хэрэв түүх цаг үеийн усны эргүүлэгт унасан элсэн хумхи шиг энэ өчүүхэн хэсэг хүмүүст энэрэнгүй хандах юм бол би та бүхний шударга байдал дайн тулалдааны үед амь сүйдсэн хүмүүсийн тоог нэг ч болох нь ээ нэмэгдүүлэх байх гэсэн та бүхний хүсэлд итгэн хурлаас над оногдуулах шийтгэлийг тайван хүлээх болно.

	 


ОРОН ДООРХ ХҮН

	... Ростов хотын Горькийн гудамжнаа байгаа байшингийн үүдэнд жижиг пин байна. Эргэн тойрон ороонго өвсний тасархай бут байгаа нь зун ногоорох нь илт.

	Харанхуйн дундаас жар эргэм насны эмэгтэй хаалга онгойлгон зөөлөн нарийн дуугаар: 

	— Сайн байна уу? гэв.

	Тарган цатгалан нүүр царайтай, нүдний шил зүүсэн энэ хүн бол түүний эхнэр ажээ.

	— Өвгөн ах хаана байна вэ?

	— Ажил дээрээ байгаа.

	— Аа тийм бий!.. Ажилд орчихсон уу? Хаана орсон бэ?

	— Гараашны манаач болсон гэв.

	Гэрт нь орлоо. Өрөө нь «давчуу боловч гомдох аргагүй» тохилог, гэрийн тавилаар дүүрэн байлаа. Мебель байлаа. Ширээн дээр нот дэлгэж хажууд нь төгөлдөр баян хуур тавиастай харагдана. Хувьсгалын өмнөх үеийн томоор авхуулсан хэсэг хүний зураг өлгөжээ. Халзан толгойтой, сахал тавьсан, босоо захтай зогсож буй хүмүүс байв. Хэдэн ор тавьжээ. Хаалганы дэргэд гар нүүрийн угаагуур, хувьсгалын өмнөх үеэр тохилог зассан өрөө байв. Энд тэр хүн сууна.

	Эхнэр германчуудын үед хэчнээн их айж байсан гэнэ. Дараа нь... энэ тухай дурсан бодсоны хэрэггүй. Тэр хүн өөрөө танд бүгдийг яриад өгнө. Хүүгийн нь эхнэр залуу эмэгтэй намайг дагуулан хүргэхээр хөгжилтэйгөөр хөдсөн дээл хөдөрч гарлаа. Бид явлаа.

	Төмөр хаалга тогшлоо.

	— Аав аа, би байна. Тантай хүн уулзахаар явна. Та зөвшөөрнө биз..

	Төмөр цоожны дуу тажигнан удлаа. Хаалга нээгдэж өндөр нуруутай цонхигор царайтай, удаан хөдөлгөөнтэй хүн гарч ирээд ер айсан шинжгүй, гайхах ч төлөвгүйгээр оруулав. Биднийг орсны дараа хаалгаа хааж хоёр эргүүлэн цоожлов. Жижүүр хийж буй конторт нь орлоо. Гэрэл гэгээ хурцтай дулаан өрөө байв. Ширээн дээр хөнгөн цагаан халбага, ширхэг биомицин тавьжээ» Чапыгины «Разин Степаны» зураг болон улс төрийн газрын зураг хананд өлгөжээ. Хоол хүнстэй сав харагдана.

	Түүнийг ажвал гялалзсан гонзгой нүүр, үсээ хоёр тийш нь хагалан самнасан (колчакийн үеийн цэргийн тушаалтнууд ингэдэг байсан) байх бөгөөд офицер маягаар чамархайгаа хусаж, нүүр нь огт үрчлээгүй, толийно. Ярихдаа том цайвар бүйл гялалзан энд тэнд нь ганц нэгэн урт цагаан шүд ёрдойно. Ярьж байхдаа хааяа нэг уруулаа долооно. Бүдүүн дуутай энэ хүний урт саарал пальто нь погоны нь аваад хаячихсан морин цэргийн шинелийг санагдуулах ажээ.

	 

	 

	ТҮҮНИЙ АМЬДРАЛ

	 

	Түшмэлийн гэр бүлээс гаралтай сибирь нутгийн энэ хүн Колчакийн цэрэгт албан хааж байжээ. Иргэний дайны дараа Ростовт гуанз, рестораны трестэд нягтлан бодогч, ардын дуу бүжгийн чуулгын үндэсний хөгжмийн удирдагч хийж явжээ. Балалайк, гитар, мандолин хөгжим тоглоно. Өөрийнхөө «Зөвлөлтийн зүтгэлтэн» байсан тухайгаа ийнхүү ярив.

	— Их идэвхтэй ажиллаж хорооны орлогч, үйлдвэрчний хорооны даргаар сонгогдож байсан. Түүгээр ч үл барам ОҮАҮБ-ын дарга хүртэл байжээ.

	1941 онд дайн болж журамт цэрэгт орлоо. Тус хороо Новочеркасскаас шөнө ухарч байгаад германчуудад эзлэгдлээ. Арай гэж гуйж байгаад гэртээ эгэн ирэв. Өлсгөлөн боллоо. Тэгтэл хэрэв цагдаагийн газар орох юм бол «Сайн ч хооллоно. Үнэмлэх ч олгоно» гэж нэг нь хэлсэн юм даг.

	— Би цагдаагийн газар ажилд орж хүмүүсийг ажилд гаргах, хэсгүүдийг эргэх, ёс журмыг сахиулах ажил хийх болов.

	Ханцуйдаа тэмдэг уясан өндөр нуруутай, зэвхий царайтай хүн, хэсгийг эргэж явах болов.

	— Цагдаагийн газар таныг яаж «хооллож» байв даа?

	— Муу. Ямар ч эрх ямба байгаагүй. Нохой, муурын мах идэж байлаа. Ичихдээ... 

	Албан ажил үргэлжилж байлаа. Нэгэн өдөөн хатгагч нь дэг байранд коммунист еврей нуугдчихаад зөвлөлтийн утга зохиолыг хадгалж байна гэсэн мэдээ ирүүллээ. Тийшээ очоод л нэгжлэг хийлээ. Сэжиг бүхий хүнээ цагдаад авчирлаа.

	— Буудан алах, тамлан зовоох талаар та юм мэдэж байсан уу?

	— Өөрөө хараагүй. Тэгж л ярьдаг байсан... 

	— Танд тэр хүмүүсийг хайрлах сэтгэл төрдөггүй байсан уу?

	— Яая гэх юм... 

	Тэр бээр «үүргээ гүйцэтгэж байсан» гэхдээ өөрийнхөө айл хөршийн хүмүүсийг илчлэн өгч байгаагүй, харин зарим нэгд нь тусалдаг ч байлаа.

	Еврейчүүдийг бүртгэж эхлэхэд үлээвэр хөгжмийн удирдаач нэг еврей түүн дээр ирлээ. «Урлагийн шугамаар» түүнийг мэддэг байлаа.

	— «Яах вэ, очих уу болих уу?» гэж надаас асуухад нь: «Яваад оч. Чам шиг ийм мэргэжилтэн тэдэнд хэрэг

	болно...» гэж би хэлсэн. Тэгээд л миний үгэнд орж очоод алуулсан байх гэж боддог. Түүнээс хойш би тэр хүнтэй дайралдаагүй. 1943 онд Германыг Ростовоос ухрахад Таганрог хүртэл явган явж тэндээсээ Первомайск хүрч, германыг даган явсаар Германд очоод нэгэн заводод нягтлан бодохоор ажиллаж байлаа. Улаан арми орж ирэхэд өөрийгөө олзлогдон ирснээ илчлэн «Улсын шалгалтыг» хялбархан давж Ростовт буцаж иржээ. Гэртээ шөнө ирсэн болохоор түүнийг хэн ч харсангүй.

	Энэ бол 1945 онд болсон хэрэг бөгөөд тэр үед тавин гурван настай байжээ. Одоо далан настай.

	Түүнийг таньж мэдээд л цагдаагийн газар ажиллаж байсныг нь илрүүлэн таслагдах байх гэдгээс тэр ухаангүй айдаг байлаа.

	— Би айдаг байсан гэв. Тэгээд л орны дор шургажээ.

	Тэр арван долоон жил орон дор буюу аль гурилын хайрцаг дотор сууж арван жилийн турш гудамжнаа нэг ч гаралгүй, цэвэр агаар нэг ч амьсгалалгүй хэвтжээ. Энэ хугацаанд эхнэр нь хөгширч, хүү нь томорч, хадам эх нь ч, бүр эрүү өвдөг нийлжээ. Шөнө нь эхнэртэйгээ хэвтэж байхдаа үл ялих чимээг тун соргог сонсоно. Өглөө нь босож гимнастик хийчхээд л дахин шал хүртэл унжсан бүтээлэгтэй орныхоо доогуур орно.

	Тэрээр хааяа нэг гарч радио сонсох буюу аж ахуйн ажилд тусална... 

	Орон доорх энэ хүн л гэр бүлийн амьдралын хамаг гол зүйл болж байлаа. Айлчин гийчин огт ирэхгүй байв. Хэрэв хүүгийн найз нөхөр юм уу, үерхдэг охин хааяа нэг шагайгаад гарвал өнөөх хүн маань орныхоо дор ханиалгачих вий, чимээ гаргачих вий гэж айн бэмбэгэнэсээр хэвтэнэ. Орныхоо дор хүн алаад хийчихсэн нь одоо илрэх гэж байгаа юм шиг гэр бүлийнхэн нь айж нууцлан байна. 

	Цаг хугацаа өнгөрсөөр байлаа. Дөчин он дуусаж тавин он, жаран он эхэллээ. Тэр болж байгаа үйл явдал шинэ сониныг радиогоор анхааралтай сонсон мэдэж авч байлаа. Өглөө бүр л урт хүн маань орныхоо дор мөлхөн орно.

	Хүү нь том болж цахилгаан техникчээр ажиллаж байв. Эрийн цээнд хүрч хайр дурлалаа хүнд өгч эхнэр авлаа. Одоо эхнэрээ гэртээ авчрах хэрэгтэй болов. Тэрээр эхнэртээ маш аюултай нууцыг задаллаа. Одоо тэгэхээр «орны доорх эцгийн» түүхтэй бас нэг хувь тавилан, бас нэг амьдрал холбогдон эвдрэх боллоо. 

	Тэр хүн мөн л орон дороо байсаар зарим нэг онцгой аюултай үед гурилынхаа хайрцагт орно. Цонхны цаана ямар нэгэн хөлийн чимээ гарахад гар нүүрнийхээ угаалгын цаана нуугдана.

	Нас дал гараад явчихлаа. Өвгөн болж ч гүйцлээ. Хамаг шүд нь унаж, шүдний өвчинд шаналавч эмчид очихын аргагүй байлаа. Урьд өмнө өвдөж зовж байгаагүй болохоор шүдний өвчин тэсэхүйеэ бэрх байв.

	— Би амьд явахдаа баярлах юм алга байсан. Санаа сэтгэлээр өвчин олж зүрх ч хүртэл муудлаа. Энэ бол зөвхөн миний хувьд ийм байсан. Гэр бүлийнхэнд минь ямар байсан гэж санах вэ?.

	Эхнэрийн нь эх үхэж гэр бүлийнхэнд нь золгүй явдал тохиолджээ. Түүнтэй салах ёс гүйцэтгэхээр төрөл төрөгсөд, айл хөршийн нь хүмүүс цугларан өрөө дүүрэн болжээ.

	Өнөө хүн маань нөгөө л нууцавчдаа хэвтэн ханиалгачих вий л гэж айсаар байв. Орны дороос ийш тийш холхих хүмүүсийн хөлийг ширтэн, яриа хөөрөөг нь чагнана... 

	Тийнхүү байтал 1962 оны намар одоо гар л даа гэж хүү нь хэлжээ.

	— Хүү маань нас бие гүйцсэн эр, би ч хадгалсан юмаа гарган орныхоо дороос гаръя гэв.

	Эхнэр нь пальто худалдаж авч өглөө.

	— Энэ бол яг Карибын тэнгисийн хямралын өдөр байлаа... Тэрээр гэрээсээ гарч арван долоон жилийн өмнө нуугдсан төрөлх хотынхоо дундуур явж үзлээ. Таних ч хүн, мэдэх ч гудамж, байшин барилга байсангүй. Энэ бүхэн түүний байхгүй хойгуур, түүнгүйгээр өсөн хөгжиж өөрчлөгджээ. Тэр хоолны цүнх барьсаар зохих газар очоод,

	— Би германы цагдаагийн газар ажиллаж байсан гэж хэлэхэд цаадах хүмүүс гайхсан харцаар түүнийг ширтэнэ.

	— Би арван долоон жил нуугдлаа. Одоо намайг бариад ав гэж хэлэв.

	Түүнийг асууж байгаад л танд долоон жилийн ял ноогдсон нь ингээд өнгөрчээ гээд гэрт нь явуулав.

	Түүнд паспорт олгож суух газрын нь зөвшөөрлийг олгоод гараашинд ажилд орууллаа.

	... Би гэдэг хүн ийм халамжийг даах ажил хийгээгүй байхаа гэж хэлжээ.

	Уйллаа. Настай хүний мэгшилтээр гингэнэн уйлна. Энэ бол хөгшин урвагчийн нулимсгүй хуурай уйлалт. Хамаг сэрэл мэдрэл нь барагдсан уйлалт. Орон доор удаан хугацаагаар нуугдсан хүний уйлалт билээ.

	— Би ямар гэмт хэрэг өдүүлснээ мэдэж байна. Нэгд, эх орноосоо урвасан. Цагааны армид албан хааж байсан маань бас л урвасан хэрэг. Яаж баяр талархал илэрхийлэхээ ч би мэдэхгүй байна... гэв.

	Би хэд хэдэн асуулт тавилаа. Тэр миний асуултад хариулахдаа: Анх хүрч ирэхдээ амиа хорлоод үхчихдэг юм бил үү ч гэж бодлоо. Ер нь яаж амьдарна гэдэг л түүний хамгийн аймшигтай зүйл байлаа. Амьдрал гэдэг над ямар ч утгагүй зүйл болсон.

	Гудамжнаа гараад л найдвартай нуугдаж байна гэсэн бодол санаа нь алга болжээ. Одоо тэгвэл паспорттай, ажил төрөлтэй болсон болохоор хэнээс ч нуугдахын хэрэггүй билээ. Гэвч өнгөрсөн зорилго байлаа. Энэ эх орноосоо урвасан, цагдаагийн газар ажиллаж байсан нь л хамгийн аймшигт зорилго байсан юм.

	Одоо шинээр зорилт тавьж чадах болов уу? Бараг л чадахгүй биз дээ. Далан настай шүү дээ. Ардын үндэсний хөгжмийн чуулгыг удирдаж чадна гэж өөрөө хэлж байгаа боловч түүнийг «соёлын ажилд» авахгүй. (Ийнхүү ярьж байхдаа үгүй гэж хэлэхийг найдаж над руу харан сууна).

	Бид хоёрын яриа дууслаа. Шоронгийн хашаа лугаа адил харанхуй, ус шалбаагтай хашаан дундуур явлаа. Эв хавгүй тохийсон биедээ багадсан юм шиг бөнжгөр толгойтой тэр хүн маань хамт явсаар хаалганд хүрч цоожоо түлхэн төмөр хаалгыг түлхэхэд хяхтнан дуугарсаар нээгдлээ.

	Ард минь хаалгаа дахин цоожлон модоор түгжиж сайн түгжигдсэн байгаа даа?...гэж шалган буй юм шиг түжигнүүлэн байгааг нь би сонссон.

	Энэ найрууллаас зарим нэгэн сонин хэсэгчлэн нийтэлсэн билээ. Би олон уншигчдаас захиа авсан. Тэдний нэгээс дор сийрүүлье.

	 

	 

	УНШИГЧ ЭМЭГТЭЙН ЗАХИДЛААС 

	 

	Урвагч этгээд айсандаа хорин жил орныхоо доор нуугдан хэвтжээ.

	Түүнийг уучлан өршөөл үзүүлсэн байна. Орчин үеийнхэн түүнийг бас л тэгж өршөөж байна гэж бүү бодогтун. Яах вэ 20 жил ч болог, 1020 жил ч өнгөрсөн байг. Ирода нэртэй байг, Иуды ч байг ард түмэн удам угсаагаараа мартахгүй. Газар гишгэж байсан цагт л жигших болно.

	Энэ араатан «Сэжигтэй хүмүүсийг цагдаагийн газар хүргэж өгдөг байсан» гэж өөрийнхөө тухай ихэмсгээр ярьж байна? Тэр зөвхөн хүргэж өгдөг байсан биш харин ямар ч гэмгүй хүмүүсийг шүүрч аваад л алуулахаар германчуудад тууж аваачдаг байсан.

	Тэр энэ бүхнийг хийхдээ нас тогтоогүй бага залуу үедээ хийгээгүй хагас зуун жил насалчихсан байхдаа хийсэн. 

	Жигшмээр бузар гэмт хэрэгтэн этгээдийг одоо ухаарч байна гэхэд хэн итгэх юм бэ? Үгүй ээ, бид түүнийг хэзээ ч итгэхгүй!

	Бид айсан ач үрсээ элгэндээ чанга тэврээд царай нь хачин болчихсон эхчүүд, эмээ нарыг машинд ачаад явж байхыг нь харсан. Бид мөн тэдэн лүгээ адил алуулахаар ачигдсан охид хөвгүүдийг бас харсан. Харин эд нар амьдралаас хагацах ёс гүйцэтгэн дуу дуулж малгайгаараа даллан явж байсан. Бид гестапод хүргэгдэн ирсэн гэм зэмгүй мянга мянган хүний хүүрээр дүүрсэн Ростовын шоронгийн хашааг харсан. Бид бузар хар хэргийг үйлдсэн урвагчдыг уучлахгүй... 

	 

	Эмч Людмила Назаревич 

	Дон дахь Ростов

	Агуулга: Театрт орох

	Шаардлага: Дайны нөхцөлд цэргийн ангиудын дотор театр тун сул ажиллаж байна. Театр бол улсаас хөрөнгө авалгүйгээр зөвхөн өөрийнхөө орлогод түшиглэх ёстой. Үзэгч нар багатай театр бол орлогогүй болж эцсийн эцэст хаах асуудалд хүрэх болно. Германы цэргийн ангийн дотор хараанд байгаа оросууд соёлын ажил зохиож болохгүй нь аяндаа ойлгомжтой билээ.

	Хотод байрласан цэргийн ангиудын сонирхол болон өвлийн урт саруудыг өнгөрөөх зорилгын үүднээс театруудыг хаалттай байлгаж болохгүй байлаа.

	Ийм учраас Таганрогт буй цэргийн ангийн бүх дарга нар болон ялангуяа амралт, цэргийн эмнэлгийн дарга нарт үзэгч олныг элсүүлэх буюу энэ талаар холбогдох тооцооны замаар театруудын жүжигчдийг урамшуулан байх зөвлөмжийг өгчээ. Харуул манаа жижүүр болон холбоочдыг театрт оруулж байхын тулд цагийн хуваарийг тохируулахын зэрэгцээ театрт тоглох зүйлийг наймдугаар сарын 28-наас эхлэн 15 цагаас гаргаж байх. Тоглолт хоёр цаг үргэлжлэх болно.

	Түүнээс гадна энгийн хүмүүсийг театрт дагуулан ирэхийг цэргүүдэд зөвшөөрнө.

	Хурандаа Ф. Бюлловын шийдвэр ийм байна.

	 

	 

	1939—1940 онуудад Сочийн дагшаа чуулгын тавцан дээр тоглож байсан дуучин Лариса Георгиевна Сахарова (ингэж нэрлэе) одоо Таганрогт аж төрөн амьдарч байна. Энэ эмэгтэй 1941 онд Таганрогт гэртээ ирээд байтал герман хотыг эзлэн авлаа. Тэгээд л театрт орж германчуудад тоглодог болов. Би энд нууц байгууллагын баатарлаг эмэгтэйн тухай биш, эх орноосоо урвасан эмэгтэйн тухай ч биш харин яриад байх юмгүй ерийн нэгэн «дуучны» тухай ярих гэж байна. Германы офицеруудад дуулж бузар булай бүхнийг харж байсан юм. Өлсгөлөн ч болж байлаа. Ажилгүй бүх хүмүүсийг Герман руу ачиж байсан болохоор зугтах газаргүй байв. Гэтэл хөдөлмөрийн хэрэгцээний газар театрт жүжигчин хэрэгтэй байна гэж хэлэхэд нь Лариса хоёр бүрээчний хамт очиход гурвуулыг нь авч ажиллуулав. Тэгээд л тэнд дуу дуулдаг болсон юм.

	Амьдрал богино, урлаг мөнх болохоор фашистууд мөн л урлаггүйгээр өнгөрч болсонгүй. Өдрийн хүнд хүчир ажлын дараа орой нь хувцсаа солиод үнэртэй ус цацан театрт ирж гэрэл гэгээ ярайсан танхимд улаан хилэн зөөлөвчтэй сандалд суугаад тайз дээр... харж гоо сайхан зүйлээр нүд хужирлах нь хүний төрөлхийн хэрэгцээ билээ.

	Театрын тайзан дээр юу гарч байсан нь эхлээд над сонин санагдаж байснаа Лариса Георгиевна юу сонирхож байсан нь ч хүртэл анхаарал татлаа. Учир нь би фашистын «урлагийн онол»-ын тухай их юм уншсан. Энэ талаар ч олон ном бий. Үнэн хэрэг дээрээ урлагт шингэсэн «фашистын хор» гэж нэрлэдэг зүйл юу байдгийг ойлгох нь чухал байв.

	Нэгэн зүйл л миний гайхлыг төрүүлдэг байсныг би хүлээж байна.

	Энэ өөдгүй новшнууд өөрсдийгөө аллага таллагад, бэлтгэж аллагыг ажил төрөл, хамаг баяр бахархал, амьдралынхаа агуулга болгосон эдгээр новшнууд урлагаас ямар нэг хүмүүн бусын зүйлийг шаарддаг билээ. Тэдний нүдэнд цуст үзэгдэл, аймшигт зүйл, уул овоо шиг үхдэл хүүр, өвдөж шаналсан нүүр царай л таатайхан харагдах ёстой юм шиг санагдавч тийм биш шүү. Уран зурагт бол жишээ нь хөдөлмөрч тариачдын «боловсруулсан хөрстэй» германы ногоон тал, ой мод, ууланд үхэр сүрэг идээшлэн буйг харуулсныг уйтгар гунигтай зураг гэж үздэг байв. Булчин шөрмөс нь зангирсан гоёмсог «герман эрийн» (бэлэг эрхтэнгүй) нүцгэн буюу мундиртэй асар том баримал, хөрөг байдаг алтан шаргал үстэй «алс» тийш бодлогошронгуй боловч итгэл төгс эрмэлзэн харж буй «герман эмэгтэйн» зураг ч байдаг. Гитлерийн гантиг чулуу, хүрэл, гипсээр хийсэн баримал, тосон будгийн болон нүүрсээр зурсан хөрөг байдаг боловч энэ нь бамбарын гэрэлд хурал цуглаан буюу «партайтаг» хийлгэж үй олныг бужигнуулсан тэр хэнээтэн биш харин үсээ хоёр тийш нь хагалан толийтол самнаж, сахлаа, мөлчийтөл хуссан, зангиа бүхий ёсорхуу эрхмийг дүрсэлсэн байдаг. Ялангуяа зангиаг тод гаргаж сахлын нь ширхэг бүрийг тод зурж, хагалан самнасан үсийг нь аль болохоор тэгш, китель дээр нь буй товчийг хүртэл бодит зүйл мэт тод хурцаар гаргасан байдаг.

	Фашистуудын үзлийн үүднээс авч үзэхэд ийм уран зураг «ямар хүмүүжүүлэх үүрэг» гүйцэтгэдэг байна даа хэмээн би эхлээд ойлгож яддаг байсан юм. Энэ нь тэдэнд хүний зүрх сэтгэлийг чангалж бодол санааг нь төөрүүлэхэд л хэрэгтэй байжээ.

	Улс төрийн болон гадаад бодлогын ажил явуулгандаа өвчилж өрөвссөн хэнээрхлийг удирдлага болгосон бодлогын хувьд цагаандаа гарсан эдгээр декадентууд, цагаан солиорлоор хамаг амьдралаа дүүргэсэн сэтгэл мэдрэлийн өвчтэй эдгээр мухар сүсэгтнүүд, хүний санаанд багтамгүй тамлалыг зохион байгуулж эдгээр яргачид урлаг дахь эрэмдэг зэрэмдэг, өнгө зохицолгүй хий хоооон хэнээрхлийг л эрхэмлэн үзэх ёстой баймаарсан. Гэтэл тэд «хэм хэмжээнээс хэтрэх» явдалтай улайран тэмцэлдэж, «эрүүл саруул» «амьдрах шим шүүсээр дүүрэн»,«цэвэр ариун» урлагийн тухай хашхирч тэр талын арга хэмжээг ч авдаг байлаа.

	Жишээ нь: Нэгэн удаа Геббельс германы бүх музейг самнан хайж бэлтгэл нөөц болон хадгаламжид буй «дайсагнасан» зураачдын зургийг олохыг тушаажээ. Тэгээд «730 зургийг хадгаламжаас гарган «Ухаан мулгуу улс байгалийг ингэж харж байна» «Еврей эмэгтэйн нүд шиг зальжин нүдтэй германы тариачин эмэгтэй» гэх мэтийн тайлбар зүүгээд «бүх ард түмэнд» харуулахаар тавьсан байлаа. Мухлагийн эзэд, бага дарга офицерууд, эхнэрээ дагуулсан түшмэд хүрч ирэн элгээ хөштөл инээлдэнэ. Энэ бүхнийг үзсэний дараа бүх зургийг шатаажээ13. 

	Утга зохиол, театр, хөгжмийн урлагт мөн л ийм явдал болов. Урлаг соёлын эдгээр салбарт ёс суртахуунгүй хэт садар самуун, амьдралыг сурталчлан хүний сэгэхүй, ёс төрийг ялзруулж байна хэмээн хэн нэгнийг яллан, бут ниргэж, шатааж, шүүрдэн зайлуулж байлаа.

	Энд дэлхийд нэрд гарсан томоохон зохиолчид, жүжгийн зохиолчид, хөгжмийн зохиолчдын тухай яригдаж байна. Сонгодог зохиолуудыг (хэдхэн зүйлээс бусдыг нь) «либералийн хорт зүйл» гэж тооцон хот руу хаяхыг шаардаж байлаа. 1933 оны тавдугаар сарын 10-нд алдар номуудыг «өнгөрсөн үеэ хүндэтгэх, хүний сайн сайхан сэтгэлийн төлөө, ёс суртахуун сахилга батын төлөө»гэдэг лоозонгийн дор шатааж байв. Авьяас билгийг үл хүсэм аюултай, бараг гэмт хэрэг мэтээр үзэж байлаа. Энэ бол эхлээд харахад гайхалтай билээ. Учир нь гэвэл ямар ч засгийн газарт, яах вэ фашист засгийн газарт ч гэсэн авьяас билигтэн гүн сэтгэгч нар хамгийн цөөн тоогоор ч болох нь ээ хэрэг болмоор сон доо. Юу боловч гитлерийн улс мулгуучууд, гүехэн мэдлэгтэнгүүд болон түүгээр ч үл барам Берлиний шог зохиолч Франк Мараунд хаяглан бичсэн нэг онцгой захидалдаа албан ёсны урлагт «ичгүүрээ алдсан бүдүүлэг ёс» ноёрхож байгаа гэдгийг өөрийн эрхгүй хүлээн зөвшөөрсөн нацистуудын үзэл бодлыг нэг үе шохоорхсон нэрт яруу найрагч Готфрид Беннтэй хүртэл ажил төрлөө холбохыг чухал гэж үзэж байлаа. Тэр бичихдээ: «Гүехэн мэдлэгтэнгүүдийн шагнал, ердөө л ганцхан тэдний шагнал, эпигонуудыг урамшуулах хүчгүй атлаа гавьяа байгуулаагүй улсын нэр төрийг өндөрт мандуулах... зэрэгт л тэдний хүч оршино» гэсэн билээ.

	Энэ бол үнэхээр тэдний «хүч» байлаа. Энэ нь мухардмал байдал, хүнийг үзэн ядагч хүч мөн. Учир нь мулгуучуудыг өргөн мандуулах, энэ бүх «зохистой» уйтгарт гунигаа дэлгэрүүлэх нь өөрийн зорилго, өөрийн учир утгатай байлаа. Энэ нь юу байсан бэ гэвэл, хүний баяр баясгаланг устгаж хүний бодол санаа, амьд сэрлийг үгүй хийж хүнийг устгах тачаангуй хүсэл, хүн гэдэг амьтныг бодол санаагүй, автомат болгон хувиргахын тулд мэнэрсэн амьтан болтол дарахад оршиж байсан юм.

	Тэд ийм «урлагт» хөрөнгө үл хайрлан мөнгөөр зодох өчүүхэн бага нөхцөлд ч урлагийн ордон сууринд ойртуулж болмооргүй юу ч биш амьтдыг «профессор» «Соёлын сенатч», «Улсын жүжигчин» гэх мэтийн цол хэргэмээр өргөмжилж байлаа. Түүгээр ч үл барам тэд «Юуны өмнө үл тоогдсон яруу найрагчид, зохиолчид жүжигчдийг урамшуулах» гэгч тусгай хороог байгуулсан юм. Цэвэр мэргэжлийн шүүмжлэл гээд хэн нэг нь хэлээд орхивол доромжилсон хэрэг гэж тооцогдон бөөгнөрүүлсэн хорих газар тун ч хялбархан хүргэгдэж болно.

	Юлиус Штрейхерийн удирдлагын дор ажиллаж байсан нэгэн хөнгөн театрын тухай үл сайшаасан үг хэлчихсэн хоёр сэтгүүлчийг Нюрнбергийн цагдаа барьж авсан билээ. Тэгээд тэр хоёрыг тэрхүү театрт авчраад нүүр аманд нь будаг шунх түрхэж шүүмжлэгдсэн жүжигчдийн хамт дуулж бүжиглэхийг тушаасан юм. Тэр хоёр «шалгалтад унаж» үзэгчид тэднийг «жигшүүртэйгээр» тайзнаас хөөн зайлуулжээ. Энэ тохиолдлыг хожим Геббельс ашиглаж «Бохир еврейн бодлого» гэдэг шүүмжлэл зарлаж, «шүүмжлэл бүр ямар ч үед бэлэн байх ёстой бөгөөд хамгийн анхны шаардлагаар шүүмжилж байгаа хүнээ өөрөө орлож болно. Хэрэв тэгэхгүй бол шүүмжлэл өөрийнхөө утгыг алдаж, биеэ эзэмшиж бүр чадахаа болиод соёлын хөгжлийг чангаах болно» гэсэн тусгай тушаал гаргасан билээ.

	Гэсэн атлаа тэд бүхнийг «шүүмжилж» байв. Тэдэнд гестапогийн мөрдөн байцаагчаас авхуулаад германы сэхээтнүүдийг намалдаглаж байсан Геббелсийн ба Розенбергийн ухуулагчид хүртэл өөрийн орон тооны улстай байлаа. Тэд заримыг нь шоронд хийж нөгөө хэсгийг нь нутгаас нь хөөн зайлуулж, заримыг нь ажиллах боломжгүй болгож байсан юм. Тийм үедээ гол хөдөлшгүй шалтгаан нь «германы эсрэг» гэдэг үгээр таглаж байв.

	Тэд германы ард түмнийг алхам бүрд нь хараан зүхэж зохиолчид зураачид, эрдэмтдийн... нэр хүндийг гутаасаар байв. Тэднийхээр бол Томас Манн, Генрих Манн, Ремарк, Фейхтвангер нар нь германы ард түмнээс төрөөгүй, Брехит Бехер, Вайнерт нар германы ажилчин ангийн яруу найрагчид биш болчхоод харин Розенберг Геббелсийнхээ хамт германы ард түмэн яаж амьдарч юу хүсэж байгааг мэддэг болсон гэнэ. Харин гитлерийн Германд хэн нэгэн хүн ард түмэн хэрхэн яаж амьдарч байгааг үнэн зөвөөр нь ярих гэх юм уу, аль үгүй бол ард түмний амьдралыг их бага хэмжээгээр сонирхохыг оролдвол түүнийг германы ард түмний шилдэг төлөөлөгчдийн тэр үед байсан үхлийн амьдралыг «сурган заах» газар луу нэн яаралтай явуулчихна. Бие биеийгээ идсэн хамгийн санамсаргүй байрлал тогтоосон тэр соёлоос тэдэнд чухам юу хэрэгтэй байгааг ойлгоход заримдаа бэрх. «Соёлын бодлогот» бүх юмны адил дур зоригоороо аашлах явдал ноёрхож нацистын захиргаа тогтоосон юм. Түүнээс гадна «Соёл» нь суртал нэвтрүүлгийн сайд Геббельс ба «номын үзэл суртлын» Розенберг гэдэг хоёр том өрсөлдөгчийн тооцоог харуулсан харилцан идэлцэх яс хаялцахад хамгийн тохиромжтой зүйл нь болж байсан юм. 36 онд шиг бил ээ дээ, Геббельст «гарамгай германчууд» цэргийн жанжид, төрийн харчуул, үйлдвэрийн эздийн тухай «эх оронч» кино гаргах санаа төрсөн юм. «Эх орны байгалийн» тухай «ул суурьтай» гэж нэрлэгдэх тийм кино буй болгов. Энэ бүхэн бол «марксизмын халдвараас» ангижруулагдсан «шинэ германы соёлын» аугаа их гялалзсан амжилт гэж тооцогдон «кинонд, урлагт нэмэгдсэн шинэ санаа шинэ үг болж албан ёсоор тунхаглагдав. Кино нэгдлүүдийн ид шидтэй юм шиг энэ ажил ид өрнөж байх үед Гитлер суртлын яам «эх оронч» кино зургийн талаар голлон анхаараад «Үндэстний социалист сэдвийг» тун бага анхаарч байна гэж гомдол гаргасан юм. Энэ нь Розенберг Геббелсийн талаар гомдол мэдүүлж түүнийг эсэсийнхэн, генералууд, гаулейтрынхны дүрийг харуулсан «хөдөлгөөний баатруудын» тухай кино гаргахгүй байна гэж зэмлэсэн хэрэг байв. Ажлын явцын дунд өөрчлөх хэрэгтэй боллоо. Үүний дараахан шинэ захирамж гарч «кино дэлгэцнээ буюу театрын тайзнаа эсэсийнхэн, дайрагч нарын үйл ажиллагаа үзэл санааг заавал тусгах ёстой гэж хэн ч шаардахгүй. Харин тэдний байр суурь бол кино дэлгэцнээ биш, ангийн жагсаалд байна» гэж дурдсан байлаа. Инээдмийн хөгжөөнт жүжиг яагаад ийм бага байна вэ?..

	Өөр жишээ дурдаж болно. Одоохондоо авьяас билиг, туршлага нь дутаж байж болох юм, гэхдээ л «аугаа их нацист үеийг» магтан дуулах хүсэлтэй «шинэ соруудыг», «аялдан дагагчид» дайрч байгаа тухай хэвлэлд хэчнээн бичиж, хэчнээн үг хэлж байлаа даа. Зарим нэгэн «аялдан дагалдагчдыг» шоронд хийлээ. Гэтэл гэнэт шинэ зүйл гарлаа. Геббельс «Зөвхөн төрөхөөс заяагдсан хүмүүс л урлагт авьяас билгээ өгөх ёстой. Суут ухаан, авьяас билиг амьдрах шимгүй үл ялих өнгөц үзэлд хавчигдахыг хэн ч зөвшөөрөхгүй» гэж хэллээ. «Аялдан дагалдагчид» сэтгэл сэргэж, «Үл ялигчид» нь уруу царайлсан нь бас л дэмий хэрэг байлаа. «Ухаантай» нь хэн болох, «Үл ялигчид» нь хэн болохыг холбогдох бүртгэлээр тогтоосон болохоор «Үл ялигчдад» санаа зовох юм ер гарсангүй учир нь тэднийг шууд л «Ухаантнууд» хэмээн өргөмжилсөн юм... 

	Гитлерийн зэрлэг араатнууд ба гитлерийн «соёлын хооронд шууд холбоо байсан учраас л би энэ тухай ийнхүү тодорхой бичиж байгаа юм. Тэдний л гар уран зураг, номуудыг шатааж, хүмүүсийг устгасан шүү дээ. Гэвч энэ бүхнийг хийсэн хүн бүхэнд «эстетикийн баяр хөөр» ямар нэгэн цэнгэл хэрэгтэй байсан. Сайхан «Нордын төмөр мэт хатуу романтизм», Брунгильд, Зигфридууд байна л даа. Гэхдээ эргэн тойрон төмөр мэсний дуун хангинаж, дайн тулалдаан болон цус нөжид будагдаж үхэл тахал болж буй үед сайхан хөл гар,нуруу туруутай цэвэр цэмцгэр гоё ганган хүүхнүүд, сайхан амьдралыг тайзан дээр харахыг заримдаа хүсэх л болно. Фронтын цэргүүд юуны төлөө байлдаж яваа, хэрэв ялалт хийгээд буцаж ирвэл ямар хайр хишиг хүртэх вэ гэдгийг нь мэдүүлэхийн тулд тодорхой «бодлыг» төрүүлэх хэрэгтэй байлаа... 

	Би Таганрогт байхдаа тэндхийн түрэмгийлэн эзэмшигчид ямар кино, жүжиг үзэж байсныг асуусан юм. Брандт, Герц, Тримборн нар Петрушкиний ухсан газар луу ээлжийнхээ зугаалгаар явж ирээд «яаж» амарч байсан, урлаг тэнд ямар «цэнэг» өгч байсныг мэдэх нь сонин байлаа. Кино эхлэхдээ гол төлөв долоо хоногийн тоймоор эхэлнэ. Хорин минутын турш фронт ар талын ажил сайн байгаад үзэгчдийг итгүүлнэ. Ялалтын цуурай ойртож байгааг харуулна. Кино дэлгэцнээ Бранденбургийн хаалга сүндэрлэн харагдаж, Гитлер савхин цамцтай, машинаас гарч ирээд гар өргөн байх нь гарна. Цэргийн жагсаал... Унтерден-Линдены хоёр талд тахир татуучуудын тэрэг харагдаж, нэгдүгээр дайны ахмад цэрэг тулалдааны халаа авч буй хойд үеийнхэндээ баяр хүргэнэ. Гитлер түүний тэргийг тойрон очиж, тахир татуу болсон тэр хүнтэй элэгсгээр ярьж байгаа нь харагдана. Ар талын байдал гарч эмэгтэйчүүд «Фрауенбевегунг»-ээс фронтынхонд илгээлт явуулна. Бөгтөр чавганц талийгаач нөхрийнхөө хөвөнтэй хантааз авчирч байхад, тавхан настай хүүхэд өөрийнхөө хамгийн дуртай тоглоом алтан шаргал үстэй охин тэнгэр хүүхэлдэйтэйгээ... Фронтын ажиллагаа гарна. Танкны цуваа үргэлжилж, их бууны нүргээнт дуу сонстон ханцуйгаа тохойд нь хүртэл шамлаж шороо тоосонд дарагдаж нар салхинаа түлэгдсэн герман залуус алхана... Оросын цэргийн хүүрээр дүүрсэн тал гарна. Олзлогдсон цэргийн цуваа ядарч туйлдсаар гэлдэрнэ. Бид ямар ч эргэлзээгүй ялна гэсэн байртайгаар нэвтрүүлэгчийн дуу сүрлэг, улсын нэр төрийг төлөөлсөн юм шиг итгэл төгс хангинана.

	Үүнийхээ дараагаар л үндсэн зураг «Хүүхэн миний хүслэн» «Ноён-ротмистр» буюу Гамбургийн хөгжөөнт цэргүүдийн тухай «Эрх чөлөөний их гудамж 7» кино гарна. Энэ бол ялалт хийгчдийг шагнасан зүйл. Герман бол дур татам сайхан орон тул бүхнийг уриалан дуудаж байгаа нь энэ ажээ. Харин зөвхөн дайнд л ялах хэрэгтэй.

	«Хар санаатай славянд» чехэд хууртагдан амиа бүрэлгэсэн герман хүүхний тухай өгүүлдэг уяхан сэтгэлийн яриан жүжиг «Алтан Прага»-ийг үзүүлнэ. «Хорон санаат мажарт» амиа хорлогддог хөгжмийн герман багшийн тухай «нэгэн амьдралын симфони» гарна. 

	«Шуугиант бүжиг наадмын дунд» гэдэг кино гарна. Цара Леандер бүсгүйн үйл явдал өөр юм. Энд «Хатагтай Мекк» гэдэг герман бүсгүй оросын хөгжмийн зохиолчийг амьдралын замд нь оруулж байгааг гаргана. Энэ бол Чайковскийн тухай кино юм.

	«Фронтын театр» «Фронт бюне» хааяа нэг ирж жижиг үзэгдэл юм уу, оперийн14 дуунаас «Ах, Ви ист ам Райн зо Шён...» (Рейнд ямар сайхан байна вэ?) гээд л дуулна... Мөрдөн байцаалт буюу Петрушийн ганганд очиж ирснээс хойш тэд амарч байхдаа жижиг үзэгдэл юм уу аль «Шувуу худалдагч»-ийн хөгжим сонсож суухдаа чи энэ зэрлэг Орост бүдүүлэг авирлаагүй; чи завхраагүй байна шүү. Чи сайн сайхныг мэдрэхтэйгээ байгаа л хүн хэвээрээ байгаа юм байна... гэж өөрийгөө төвийлгөн хүндэлсээр сууна.

	Таганрог дахь больницын «Соёлын голомт» нь «Бунте бюне» («Эрээн тайз») байсан бөгөөд Чеховын нэрэмжит театрын байранд байрлаж байлаа. «Бунте бюне»-ийн аюулгүй байдлыг хангах зорилгоор «театрын зондерфюрер» Лебертэд захирагдаж байлаа. Лебертийн Таганрогт ирснээс хойшхи хэд хэдэн баримт бичиг үлдсэн юм. Түүнд хөгжимчид хөгжмийнхөө бүх хөтөлбөрийг хотын цагдаад заавал бүртгүүлж байх үүрэг өгөгджээ. 1942 оны Таганрогийн театрын хөтөлбөрийн төлөвлөгөө ёсоор («Бөмбөг ба гранат», «Ховор хос», «Татвар эмсийн байрны нууц», «Үл таних хүн», «Цагаан сарын зүүд»), жүжгүүд байснаас гадна «зах дээр» «миний төрсөн уудам нутаг» гэдэг дуу хөгжимдөж байгаад баригдаж Лебертэд хүргэгдсэн «Баян хуурч орос Мищенко»-г баривчлах тухай илтгэсэн бичиг байв.

	Леберт түүнийг байцаасныхаа дараа тогтоол дээр «шилжүүлэх» гэж бичсэн нь буудна гэсэн үг байлаа. «Бунте бюне» бол варьете ч юм шиг гестапо ч юм шиг гайхалтай хачин юм байлаа. Үнэнийг хэлэхэд аль аль нь л байсан. Энд «Урлаг» цагдаа хоёр гар гараасаа барилцан явж Талия Мельпомен хоёр ч онцгой шинж чанартай байлаа.

	Лебертийн орхисон бичиг баримтыг би ялган үзэж байхад үл ойлгогдох тэмдэглэл их л байсан. Чухам юу болж байсныг гэрчлэх этгээдүүд л тодорхойлж байлаа. Таганрог дахь театр бол германы сөрөх тагнуулын нэгэн төв нь байсан юм. Леберт дуучин, бүжигчин бүхэнд хотын хүмүүс ямар сэтгэгдэлтэй байгаа, төрөл төрөгсөд, айл хөршийн улс юу гэж ярьж байгааг мэдэх нэмэгдэл даалгавар өгөхөөс гадна жүжигчдийг бие биеэ тагнан байх даалгавар өгчээ. Энэ ногоон цүнхлээс цэвэр гарч байсан хүн тун бага билээ. Жүжигчнийг дуудаж ирээд л биднийг гомдоосон, биднээс салан одож нууц байгууллагынхантай холбоо тогтоохыг бодож байна гэж тийм хүнд хэлээд ир гэнэ. Тэгээд л дараа нь мэдээлж хошуу худалдана.

	Хэрэв өгсөн энэ үүргийг гүйцэтгэхээс татгалзвал германы эсрэг хандсан хэрэг гэж үзэх бөгөөд хэрэв татгалзах юм бол өнгөрнө л гэсэн үг. Леберт өөрөө «охидыг» шилэн авч танил тал, том тушаалтнуудынхаа «зугаа цэнгэлд» шилжүүлнэ. СС-ийн «Адольф Гитлер» Дивизийн командлагч Зепп Дитрих генерал Рекнагель гестапогийн дарга Брандт нарын театраас салахгүй байсны чухамхүү учир тэр билээ. Германы урлагийн «Завхраагүй», «Эрүүл» ямар театр тэдэнд хэрэгтэй байсан нь энэ л дээ... 

	Аль эрт театрын тайзыг орхиж одоо барилгын конторт ажиллаж байгаа хэмээн миний дуулсан Лариса Георгиевна Сахарова бол өөрийн биеэр энэ бүхнийг туулж үзэж өнгөрүүлсэн хүн билээ.

	Над түүний хаягийг өгөхдөө: 

	Тэр эмэгтэйнд яваад оч. «Фашистын урлагийн» тухай нэг ч номоос олж уншиж чадахааргүй тодорхой зүйлийг ярьж өгөх болно гэсэн билээ.

	Халат өмссөн, үсээ дээр нь овойлгож зассан янхир том цонхигор нүүртэй Сахарова намайг тосон уулзав. Тэр бээр гунигт нүдээ дээш болгон: 

	— Ор л доо, За орохтуй... гэж бараг гуйх шахам өгүүлэв. Түүний зовж шаналсан бололтой цэнхэр нүд, урт хуруу, (өдрийн хоёр цаг болж байхад гэрийн халат шаахайтай байгаа) түүний энэ «төрөх байдал» нь_урт өглөөний ямар нэг романсын дүрслэл буюу сэтгэлээр «уначихсан» байдлыг санагдуулна. Гэрт нь орвол өрөөсөн талд нь хэдэн номтой хувцасны шкаф, зурагт радиог торгон бүтээлгээр бүтээжээ. Ширээн дээр нь дэвтэр, тоо бодох шугам, «Манай марк» гэдэг янжуур тамхи харагдана.

	— Та тамхи татна уу!

	— Би хоёр өдөр тамхи татаагүй... гэв.

	Сахаровын шаахайг нэг хав долоон хөлийн нь дэргэд эргэлдэнэ. Тэр эмэгтэй нөгөө өрөөндөө орж хоёр гөлөг авчран: 

	— За манай удмынхан энэ байна... гэв. Өөр нэг өрөөнийхөө хаалгыг нээвэл өндөр чавганц сэмхэн алхан явна.

	— Энэ миний ээж. Одоо нас сүүдэр ер хүрч байгаа гэв.

	Эхлээд яриа хөөрөө гарч чадалгүй байсаар: 

	— Би дөчин долоо хүрлээ!

	Өнгөрсөн үеэ дахин дурсах чадал алга! гээд уйллаа.

	Дараа нь Сочи, Гагра, Кисловадск хотуудад «Найдвар тавин» амьдарч байсан дайны өмнөх үеийнхээ амьдралаас ярьж эхэллээ.

	— «Цагаан хөөст долгион дээгүүр цахлай шувуун зориглон дэвнэ...» гэдэг дуу байсныг та санаж байгаа биз? Энэ дуу бол миний гол дуу байсан юм. Намайг бүх амралтын газруудад мэддэг байлаа. Би урлагийн сургуульд суралцахыг үргэлж мөрөөддөг байлаа. Тэгээд л Ленинградад сургуульд явах гэж байтал дайн эхэлж ээж эгчийг бараадан Таганрогтоо буцах болсон юм. Германчуудыг хотод ороод ирэх үед чухам яах, юу хийхээ бодож ч амжаагүй байтал энэ явдал огт санаандгүй гэнэт болчихсон юм.

	Германчууд хотыг эзэлж авахаас сарын өмнө миний хайр сэтгэлтэй болсон хүн маань цэрэгт татагдан явлаа. Германыг орж ирэхийн өмнөхөн түүний алба хааж байсан анги Таганрогт ирж Улсын банкны ойролцоо зогслоо. Тэгэхэд нь би яг л галзуу хүн шиг гүйсээр очоод тэд нартай хамт явъя цэрэг ч болсон хамаагүй, хэрэв болохгүй бол дуу дуулаад фронтын дуучин ч хамаагүй болъё, юу ч хамаагүй хийгээд л явъя гэж гуйлаа. Энэ маань зөвхөн мөрөөдөл болоод л үлдсэн юм. Анги нь ч яваад өглөө. Тэр хүн маань хармаандаа байсан гурван зуун рублиэ над өглөө. Би өөр тийшээ нүүе гэж хоёул тохиролцоод л бид хоёр саллаа. Тэр үед өөр тийшээ нүүнэ гэдэг над шиг хүний хүчин чадлаас давсан хэрэг байлаа.

	За ингэж байтал герман ороод ирлээ. Ингээд би ээжтэйгээ хоцорч эгч маань хүүхэдтэйгээ үлдлээ. Одоо яаж амьдрах вэ? Би эхлээд үсчинд хумс хуруу засагчаар ажиллав. Би бүхнийг хийж чадна жүжигчин, хуруу хумс засагч, оёдолчин ч хийж байлаа. Одоо техникийн ажил сураад байна... 

	Үсчний газар хуруу хумс засагчаар сар хэртэй ажиллаж байтал үсчин хаагдлаа. Тэр үед хуруу хумсаа засуулж будуулаад л сууж байх хэн байх билээ дээ. Би айл хэсэн юм оёж шиддэг боллоо. Би тэгж айлаар явж байхдаа тэндээ хоол идчихээд л гэртээ ч бас юм авчирна. Хэрчим мах шар будаа гээд л хүний өгснийг авна. Харин нэг онцлог нь өдөрт нэг крепдешин платье оёдог байсан. Тэр айлын маань нөхөр герман эзлээд байх үед нэгэн районы ахлагч байсан юм... (Сахарова намайг хэрхэн анхаарч, буй хөнгөмсөг дүгнэлт хийгээгүй байгаа гэж ажин шургуу бөгөөд аажмаар цээж бичиг бичүүлж байгаа юм шиг ярина).

	Хотод ажилгүй болох үеэр Сахарова тосгон руу явжээ. Хувцас хунарт нөхөөс тавих, оёх шидэх ажлаа хийн хоол хүнс олж байлаа.

	Гурван сарын дараа хоёр шуудай төмс, өндөг, вандуйн буурцагтай гэртээ эргэж ирлээ. Энэ бүхнийг би цэвэр хөдөлмөрөөр олж байснаас биш ямар нэгэн германтай учирч уулзаж байгаагүй. Гэртээ иртэл Легизийн байрны ерөнхий хороо намайг байрын бүртгэлээс хассан гэсэн мэдээ сонслоо. «Цагдаагийн газар оч» гэв. Тэнд нь яваад очтол хөдөлмөрийн зуучлах газар луу явуулав. Энэ газар очсон хүн бүхнийг илүү дутуу үггүйгээр Германд явуулж байсныг тэр үед хүн бүхэн мэддэг байлаа... 

	«Би миний паспортыг өгөө!»... гээд л гуйж гувшлаа. (Сахарова жүжиглэх дүр гарган «41 онд» Лора Сахаровагийн рольд тоглож үнэхээр л паспортаа өгөхийг гуйж зовлонтойгоор уйлан гуйж гиншихэд нь би өөрийн эрхгүй түүний паспортыг өгүүлэхийн тулд ямар нэг арга хэмжээ авч туслах юм сан гэдэг бодолд автлаа).

	Паспортыг минь өгсөнгүй... Би 8-р сургуульд байрласан хөдөлмөрийн товчоо руу явлаа. Энэ сургууль бол: миний сурч байсан анхны сургууль юм шүү гэдгийг сайн ойлгохыг танаас хүсье. Тэнд очтол урьд хаана ч билээ концертод хамт тоглож байсан хоёр бүрээчин дайралдаж германчуудад жүжигчид хэрэгтэй гэнэ. Гэхдээ сайн талтай тодорхойлолт шаардаж байна гэв. За тэгээд л тэнд миний аз дайрлаа (азтай гэх ч юм уу, азгүй ч гэх юм уу үе эхэлсэн). Танд юу гэж хэлэх вэ? Тэнд дууны багш байсан Ковальская Юлия Францевна дайралдлаа. Энэ эмэгтэй сургуульд хөгжмийн дугуйлан удирдаж байсан бол одоо «Бунте бюне» театрын концертмейстрээр ажиллаж байлаа. Намайг хараад: «Би дарга нартайгаа. яриад үзье. Жаахан хүлээж бай» гэж хэлэхэд нь би «За тэгж үз!» гэж хэллээ. Германд явахыг ер хүсэхгүй байлаа... 

	Театрт намайг Леберт хүлээн авч уулзлаа. Энэ бол гаднах байдлаараа хүний дургүй хүргэсэн сармагчин шиг хүн байлаа. Тэр бээр би бол бүжиг дэглэдэг Гамбургийн жүжигчин гэж над ярьсан. Харин би түүнийг Гамбургийн гестапогийн ажилтан бөгөөд эндхийн театрт нууцаар ажиллаж байсныг нь хожим мэдсэн юм. Орос хэлээр нэлээн сайн ярьдаг, мөн польш хэл мэддэг байсан. Намайг дэргэд нь очиход би ямар хүн болох, хаанаас ирсэн, нөхөртэй эсэх, хотод миний ямар ямар танил байгааг оросоор асууж байсан юм даг.

	За ингээд л миний шинэ амьдрал эхэлсэн юм. Театрт чадах чадахгүй янз бүрийн л хүн цугласан байлаа. Тэдний дэргэд би ч том хүн байлаа л даа. Мэргэжлийн жүжигчид тэнд үлдээгүй болохоор хоолой нь гарахгүй охид, зөвхөн гэдэс тэжээх зорилгоор ирсэн хариугүй муу жүжигчид л байсан. Урлагийн ажилчдад арай илүү эрх олгоно. Идэш уушны нормын хувьд бид цагдаа нартай эн зэрэгцэж өөрөөр хэлбэл зуун тавин грамм талхны оронд гурван зуун грамм талх, таваг шөлний нормтой байлаа. Харин хамгийн гол баяр хөөр бол цайллага билээ. Ямар нэгэн жүжгийн дараа юм уу албаны том тушаалын хүн ирэнгүүт л цайллага хийнэ. Тэнд генерал Рекнагель гестапогийн дарга Брандт зэрэг бүх дарга нар оролцоно. Ширээн дээр нь улаан архи, царсны навчин хэлбэр бүхий дугуй модон тавагт хиам, бяслаг, түүхий мах дүүрэн хийгээд тавина. Тэр үед бидний хэн нь ч гэсэн зориг шантралгүйгээр шил коньяк, бяслаг хиамтай зүссэн талх, печень хулгайлж аваад л зах гардаг байлаа. Тэр үед хотод мөнгөөр наймаа ер хийхгүй эд таваараар сольдог байв.

	Би бүх жүжигт тоглоно. «Бөмбөг ба гранат» жүжигт намайг болон бусад охидод герман цэргийн хувцас өмсгөнө. Бид «Лили Марлен» гэдэг цэргийн дуу дуулцгаадаг байсан боловч гол хөдөлбөр маань дан ганц хайр, сэтгэлийн агуулгатай байсан. Германчууд хайр дурлал, тироль нутгийн дуунд болон «Мамахен, шенк мир айн пфердхен» өөрөөр хэлбэл «Ээж минь наддаа морь бэлэглээч» гэдэг дуунд их дурладаг юм... 

	Би тэр үед их л амжилтад хүрсэн. Үзэсгэлэн гоо ч байсан. Хоолой гэж одоогийнхтой адилгүй сайхан байлаа. Леберт намайг дайн дууссаны дараа Берлинд тоглуулахаар явуулна гэдэг байсан.

	Жүжигчин хүний хувьд энэ нь над таатай л санагдаж байсныг нуугаад яах билээ. Амжилт үргэлж толгой эргүүлдэг болохоор чи хэнд дуулж байгаа, хэн чамайг магтаж байна гэдгийг мартаж орхижээ.

	Энэ л миний сул тал байсан гэдгийг би хүлээнэ. Манай Иванууд тулалдаж байхад бид дайсанд дуу дуулаад байж байна гэж бодохоос зарим үед сэтгэлийн зовлонд автавч энэ тухай бодохгүйг хичээн өдөр хоног цаг мөч л өнгөрөөж байлаа. Эрэгтэй эмэгтэй ялгалгүй бүгд л хэлэхгүй муу хараал гэж байхгүй болсон. 

	Театрт миний эзэлж байсан онцгой байдал, амжилт намайг олон удаа тусгүй байдлаас аварч байлаа. Би бусдыг бодвол арай илүү тусгаар байдалтай байсан болохоор өөрөө ямар нэгэн юм хийж чадах байв. Би нүцгэнээр ер тоглож байгаагүй. «Венерийн төрөлтөнд» гол баатрын рольд тоглож байхдаа хүртэл нүцгэн тоглохоос эрс татгалзсан. Энэ жүжгийг Зепп Дитрихад зориулан бэлтгэж байсан юм.

	Саяхан би түүнийг Баруун Германд байгаа гэж нэр усыг нь радиогоор дуулаад хачин муухай санагдсан! Зепп хар мундиртай бөөн эсэс дагуулан ирж тайзны араар орж охидын бөгсийг алгадан байснаа жүжиг тарсны дараа хэн нэгийг нь аваад л явна. Леберт жүжгийг өөрөө найруулан тавихдаа: Венера завсарлагааны үеэр хясааны хавтага дотроос нүцгэн гарч ирээд Зепп Дитрихад цэцгийн баглаа барих ёстой байв. Тэгэхэд нь би дуулж чадахгүй гэж хэрүүл маргаан гаргахад Леберт нүүр лүү минь алгадлаа. Би эргээд л яваад өгсөн, харин маргааш нь жүжиг тоглох байлаа. Леберт миний хойноос машинаар ирээд л юу ч болоогүй юм шиг инээсээр: «Бид чамд мөрөвчтэй өмд оёод өгнө...» гэж хэллээ. 

	(Гэнэт Сахаровагийн гар хуруу хамаг бие нь чичирч эхлэв. «Үүнийг бодохоос л ингэж чичирдэг болсон юм» гэж өөрөө хэллээ).

	Харин тэгэх нь ээ генерал Рекнагель л намайг хамгаалсан юм байж. Тэр хүн бол намайг их л талархдаг, эелдэг зантай, цэвэр сайхан царайтай буурал генерал билээ. Лебертээс намайг ирэхгүй гэдгийг дуулаад дургүйцэн хурдан театрт авчрахыг тушаажээ.

	Өөр бусад хүнтэй би санаснаараа л ханддаг байлаа. Энэ театрт хэн юуны тухай ярьсныг бие биедээ ярьж байх ам хуультай байсан болохоор өвөр хоорондоо зөвлөлтийн амьдрал, манай «азийнхны амьдралын» тухай дургүй дүр үзүүлэн ярьж харин бүх германчуудыг, тэдний соёлч байдлыг магтан, эд бол европын боловсон улс гээд л ярьдаг. Харин би бол өөрийгөө ер өөрчлөгдөшгүй, энэ ярианы өнгөнд ч авташгүй гэж бодож өөр бусад хүний бол толгой мэнд өнгөрч болохгүйгээр янз бүрийн юм хийдэг байсан. Жишээ нь би нэгэн офицерын гэрт дуулж байтал тэр намайг оролдож эхлэв. Гэтэл гэнэт онгоц бөмбөгдөж эхлэхэд өнөөх офицер «Ай, чааваас харамсалтай байна! Оросын гахай нисээд ирлээ!» гэж хэлэхэд нь би «Чи ч дээрэмчин, та нар цөм дээрэмчин!» гэж хариулаад хурдан гарлаа. Тэр бээр машиныхаа чийдэн асаалгүй хот дундуур намайг хөөсөөр явна. Би ч өөрийн найз охин Зина Катричийнд нуугдлаа... 

	Энэ удаа би хэргээс мултарч харин Леберт хоёр долоо хоногийн минь хоолыг хассанаар энэ хэрэг өнгөрсөн юм.

	Гэтэл миний оронд өөрийнхөө дурласан хүүхнийг оруулах гэж хүсэж байсан нэг тенор хоолойтой өөдгүй хүн гарч ирлээ. Түүний хүүхэн нь зүс царай ч үгүй, хоолой ч үгүй амьтан байсан юм. Тэр бээр намайг комиссарын эхнэр бөгөөд партизантай холбоотой байдаг мэтээр гестапод мэдээлжээ. Намайг хувцаслах өрөөнд байтал минь Леберт гурван эсэсийн хамт дайран орж ирээд «Хурдан хувцаслаарай, бид нартай хамт яваарай» гэж хэлэхэд нь «Хаашаа явах юм бэ?» гэж асуутал «Концерт руу» гэж хэллээ.

	Тэгээд л намайг Октябрийн гудамжнаа буй сургуулийн байшинд байрлан буй зондеркомандын байранд авчирлаа. Энэ сургууль бол миний сурч байсан хоёр дахь сургууль билээ... 

	Намайг байцааж байснаа гарыг минь гавлаад хорих өрөөнд түлхэж нударсаар орууллаа. Одоо хүртэл гар дээр минь сорви үлдсэнийг хар л даа. Тэр өрөөнд арван дөрвөн хүн байсан бөгөөд надтай арван тав боллоо. Тэд цөм зүс царай нь барайж, аймаар харагдсан. Тэдний дотор тамлуулж шаналаад уруул ам нь чичирсэн нэгэн охин байсан. Түүнийг эргийн чанд буй манайхантай нийлсэн ахын нь оронд баривчилжээ. Эдгээр залуусыг нууц байгууллагынхан байна даа гэж таан баатруудыг харж байгаа юм шиг тэднийг харж байлаа. Би тэднийг шагшин магтсан. Зодуулж нүдүүлэн шарх болсон хүмүүсийн царайг би хэдэн сарын дараа харлаа ч гэсэн хүний царай л байснаас биш харин фашистын нүүр царай биш байсан юм. Хэрэв энэ хүмүүс миний учрыг ойлгон намайг өршөөвөл би эд нартай хамт үхэхэд бэлэн л байсан... 

	Бид гурав хоног суугаад байтал нэгэн өглөө эрт надаас бусдыг нь буудахаар аваад явлаа. Намайг яалаа гэж өршөөж байгаа юм бэ? Цонхны дэргэд зогсож байтал «Би буруутан биш ээ!», «Алууллаа», «фашистууд, үхэг» хэмээн хашхирах дуун сонсогдсон, «Хашаан дотор ямар нэгэн эрэгтэй хүнийг түлхэж байснаа зугтахаар нь буудаж орхисон... 

	Ийм байдалд орсон үед хүний амьдрал хэчнээн үнэтэй байдаг гэдгийг та ойлгож байна уу? Миний хажуугийн байшингийн гал тогооны өрөөнд эмэгтэйчүүд юм угаах нь угааж, хоол унд хийх нь хийж байхыг би цонхоор харлаа. Ээ дээ, би тэдэнд хэчнээн их атаархсан гэж санана! Ямар нэгэн жигүүртэн шувуу болоод л жиргээд эндээс алга болчих юм сан гэж мөн ч их мөрөөдсөн дөө!..

	Тэгээд намайг тайвширтал театрт ажиллаж байсан герман эмч Руппе тасалгаанд ороод ирсэн байхыг харлаа. Сайх эмч жүжигчдээс нэг ч алхам холдолгүй маш ойр дотно байдаг байсан. Магадгүй бидний дунд тавьсан хүн ч байсан юм бил үү, хэн мэдэх вэ?

	Генерал Рекнагелиар дамжуулан намайг суллах талаар хөөцөлдсөн гэж доктор Руппе хэллээ. Тэгээд л би ажилдаа орох болж «Венерийн төрөлт», «Бөмбөг ба гранат», «Тэнэг амьтан ба салхин дэвүүр» жүжгүүдэд тоглосоор бараг хоёр жил боллоо... 

	Сахарова дахиад л уйллаа. Хорин жилийн дараа сэтгэл зүрхэнд нь баярлах зай ч үлдээгүй юм шиг санагдана. Харин тэр үед нулимс унагах сэтгэл байсан юм болов уу? Тэр үеийн чинь фото зураг бий юу гэж би асуулаа. Сахарова хоёр зураг авчирсныг үзвэл нэг нь хотын дэвсгэр зураг бүхий толгодын орой дээрх бүжгийн тавцан дээр авхуулжээ. Энэ нь Таганрогийн яйжийж нурах дөхсөн ганц давхар муу байшингийн дээгүүр алхаад гарах гэж буй юм шиг харагдана.

	Нөгөө нь сүлжмэл даавуун бие барьсан хувцас өмссөн, папирос тамхи хуруундаа хавчуулсаар авхуулжээ.

	Германчуудыг Таганрогоос зугтах үед доктор Руппе, Сахароваг Герман руу аваад явжээ. Берлинд энэ эмэгтэй, эзэлсэн орон бүхнээс цуглуулан авсан жүжигчдийн хамт германы фронтын «Винета» театрт тоглож байсан аж. Дараа нь Венад очиж тэндээсээ Дрезден хотын «остарбайтерин», «Дорнод ажилчны» фабрикт (хувийн Д-С 6984 номертой) ажиллажээ. Энд Дрездений бөмбөгдөлтийг өнгөрөөж дайн дуусахаар Таганрогт буцаж иржээ. Харин энд ирээд «Дуулахаа ч больж бүх юм баларсан...» гэнэ.

	— Харин ингэхэд 1958 онд Гамбургт буй доктор Руппегээс захидал авсан... 

	«Meine Iiebe Iiеbe Lapitshka!»

	—гээд доктор Руппе бичсэн. Өнөөдөр би зүүдэндээ чамайг хараад л манай сайхан театрт, манай Таганрогт чамайг дурсан бодлоо. Бидний ид залуу нас, итгэл төгсөөр хөгжин баясаж байсан тэр алтан үе өнгөрөөд их уджээ. Генерал Рекнагель, Мария, өнөө сахилгагүй Брандт, ер нь манайхан одоо чухам хаана байна вэ? Би саяхан нэг хүнтэй уулзсан... Хэнтэй уулзсаныг таагаад , үз л дээ? Хөөрхий Леберттэй уулзсан шүү! Өнөө л «ганган» хэвээрээ боловч үс нь бууралтсан нь улам ч сайхан болгожээ. Сайхан сэтгэлт энэ эр хөнгөн театр нээснийгээ чи юу гэж нэрлэсэн хэмээн бодож байна вэ? «Бунте бюне!» гэж нэрлэсэн. Ингээд л «Бунте бюне» маань энд сэргэсэн боловч харин Венерагийн рольд нэгэн шар эм тоглож байна. Би тэр хөгшинтэй жаахан юм балгаж суухдаа чамайгаа дурсан нулимс унагасан. Бурхны ивээлээр би эрүүл саруул явна. Хоёр дахь авгайгаас маань гарсан хоёр хөөрхөн хүүхэдтэй. Миний эхнэр манай үед ховор тохиолдох сайн ч эх, сайн ч хүн дээ. Овоо азтай яваа гэж намайг тооцоорой. Чамд өөрсдийнхөө «зургийг» явуулав... Миний элгэн халуун хайртай эх минь бурхны авралаар амьд мэнд явна... Халуун хайрт эцэг минь өнгөрсөн оны намар таалал болсон... 

	За чи минь ямар янзтай аж төрж байна. Алтан гургалдай шиг хоолой чинь ямар байна вэ?.» гээд л бичсэн дээ.

	— Би түүнд хариу бичээгүй ээ. Харин бичээд ч яах юм билээ. Ажил төрөл дээр минь ч тусгүй юм болж болно шүү дээ... 

	— Тэр оройгоо би Чеховын нэрэмжит театрт очлоо. Тэнд орчин үеийн жүжиг тоглож байсан боловч нүдэнд минь өөр жүжгийн жүжигчид эрээлжлэн харагдана.

	Би хоосон өрөөнд гарч өөр ямар нэгэн нэмэгдэл зүйлийг ярих болов уу гэж бодоод даргын өрөө рүү шагайлаа. Гэвч тэр хүн «Цэргүүд болон Ростовын соёлын хорооны даргатай хамт» 1943 оны наймдугаар сарын 30-нд хотод эргэж ирсэн болохоор бага зүйлийг мэдэж байлаа.

	— Орой нь бид театраа засаж янзлан жүжигчдийг цуглуулж эхэлсэн. Германчууд театрын чухал хэрэглэл, хувцас хунарыг аваад явсан учир хоосон тайз, жүжигчдийн буфет л үлдсэн байлаа. Та манай хувцасны өлгүүрийн Зинаида Романовнагаас асууна уу, энэ эмэгтэй бүх түүхийг сайн мэднэ гэж хэлэв.

	Би доош бууж Зинаида Романовнаг олж уулзав. Тэр бээр Сахароваг санаж хэлэх нь: 

	— Тийм ээ, тийм эмэгтэй энд байсан, дуу дуулдаг байлаа. Одоо энд ойрхон суудаг юм. Харин тэгэхдээ дуулахаа больсон... Сүрхий мам байсан юм... 

	— Мам нь ч мам л даа, тэглээ ч гэсэн өрөвдмөөр амьтан... гэтэл,

	— Түүнийг юунд өрөвдөх юм бэ? Амь насаа бүрэлгүүлсэн тэр хүмүүсийг л өрөвдөх хэрэгтэй. Тэр эмийг юунд нь өрөвдөх юм бэ? Амьд л үлдсэн шүү дээ... гэв.


ТАСЛАН ШИЙТГЭХ ХУРЛЫН АЖИЛЛАГАА

	ХОЙД КАВКАЗЫН ЦЭРГИЙН ТОЙРГИЙН ШҮҮХИЙН ДАРГАД

	«Краснодарын нефть хайгуулын» трестийн хамт олон, эх орноосоо урвагчдын хэргийг цэргийн шүүх тасалж байгаа мэдээг сэтгэл хангалттай хүлээж авлаа. Аугаа их эх орны дайны үед өөрийн эх орон, ард түмнээсээ урвасан шиг хамгийн жигшим тэрсүү этгээд гэж байж болох уу? Тэдэнд өршөөл байж ер таарахгүй ээ!

	ХАМТ ОЛНЫ ДААЛГАВРААР КОЖЕМЯКИН КАМЕНСКИЙ, ЩЕКОТОВ.

	 

	 

	КРАСНОДАР, ОФИЦЕРУУДЫН ОРДОН, ШҮҮХИЙН ДАРГАД

	Новороссийскийн вагон засварын заводын олон тооны хамт олон бид дургүйцэл, уур хилэнгээр буцалж байна. Эх орноосоо урвасан адгийн шаарнуудыг хайр найргүй шийтгэхийг танаас шаардана...

	 

	 

	ЦЭРГИЙН ШҮҮХЭД

	Эх орноосоо урвагчид, Зондеркоманд СС-10-А-ийн дээрэмчин зандалчдыг илрүүлэн шүүж байгаа тухай мэдээг «Зөвлөлт Кубань» сониноос жимс-ногооны хамтралын ажилчин бид мэдлээ. Тэднийг хуулийн хамгийн дээд хэмжээгээр шийтгэхийг шаардана.

	 

	 

	КРАСНОДАР, ЦЭРГИЙН ШҮҮХИЙН ДАРГАД

	Би Краснодар хотод эх орноосоо урвагчид, яргачдын хэргийг таслах гэж байна хэмээн москвагийн радиогоор сонслоо. Таслан шийтгэх хурал дээр миний захидлыг уншиж өгөхийг хүснэ. 1916 онд төрсөн миний эгч Ярыш Даръя Михайловна яргачдын гарт орж 1943 онд Краснодарт амиа бүрэлгүүлсэн юм... 

	Яах вэ, тэднийг ард түмэн хамгийн аймшигтайгаар шийтгээсэй гэж би хүсэж байна. Дээрэмчин-яргачдын гарт амь насаа алдсан хүмүүс намайг дэмжинэ гэдэгт би итгэл төгс байна,

	Ижил мөрний их тулалдаанд оролцсон, дайны 2-р зэргийн тахир татуугийн группэд орсон Ярыш Василий Михайлович.

	 

	 

	КРАСНОДАР, ЗӨВЛӨЛТИЙН ХҮМҮҮСИЙГ ЯРГАЛЖ БАЙСАН ЭТГЭЭДИЙН ХЭРГИЙГ

	ШҮҮЖ БУЙ ТАСЛАН ШИЙТГЭХ ХУРАЛД

	Яргачдын гарт миний гэр бүлийн 20 хүн амь үрэгдсэн юм. Миний эгчийг жадаар сүлбэн өргөж хоёрдугаар давхраас хаясан юм. Яргачдын хүнийг үзэн ядах үзлийн системийг амьдралд нэвтрүүлж бусдын зовлонд гараа дулаацуулах явдлыг эцэс болгохын тулд та нарын шүүж байгаа гэмт этгээдүүдэд үхлээс өөр хатуу шийтгэл байж болохгүй.

	Гэмт хэрэгтнүүдийг илрүүлэн олж чадсан Краснодарын Улсын аюулаас хамгаалах байгууллагын ажилтан нарт хамгийн дээд шагнал, хүндэтгэлийг хүртээх ёстой. Тэд ийм гавьяа байгуулсан юм.

	Над шиг ийм хүн мянга мянгаараа байгаа болохоор би нэрээ бичихгүй... 

	 

	 

	ХОЙД КАВКАЗЫН ЦЭРГИЙН ТОЙРГИЙН ЦЭРГИЙН ШҮҮХИЙН ДАРГАД

	... Бидний амжилт хэдий чинээ их байх тусам коммунизм байгуулах ариун зорилго маань төдий чинээ ойр болно. Түүгээр ч үл барам та нарын ард түмний өмнөөс шүүж буй урвагч нарын гэмт хэрэг улам улам зэрлэг жигшүүртэй байх болно. Тэдний гарт амиа алдсан мянга мянган гэмгүй хүмүүсийн ариун дурсгал, сая сая баатрууд хүн гэж нэрлэж болшгүй хуучин гэмт хэрэгтнүүдийг хайр найргүй шийтгэхийг шаардаж байна.

	Зөвлөлт орны эх оронч, багш

	Александр Михайлович Лаговер.

	 

	 

	ЦЭРГИЙН ШҮҮХЭД

	Таслан шийтгэж буй хурлын ажиллагааны тухай би сониноос уншаад германы эзлэлтийн үед амь үрэгдэгсдийн дурсгалд, өөрийнхөө үр хүүхэд ач нартаа сургамж болгон хорин жилийн турш над хадгалагдаж буй зондеркоманд СС-10-А-ийн «уриаг» та бүхэнд хүргүүлэхээр шийдэв. Энэ баримт бичиг таслан шийтгэх хурлын үед хэрэг болж магадгүй.

	Новочеркасск хот.

	Н. Н. Свиренко

	 

	 

	Таслан шийтгэх хурлын ажиллагаа эхлэхийн урьд өдөр Скрипкиний усан цэрэг хүү хүрэлцэн ирлээ. Би тэр хүүтэй эцгийн нь хэргийг мөрдөн байгаа мөрдөн байцаагчийн өрөөнд уулзав. Сайх байцаагч цэргийн шүүхийн даргаар дамжуулан энэ усан цэргийг эцэгтэй нь уулзуулахаар дуудуулахдаа зөвхөн Скрипкинд амласнаа биелүүлэхийг хүссэн төдийгүй өөр шалтгаантай байлаа. Скрипкиний хүүгийн албан хааж буй ангийн усан цэргүүдийн дотор «яриа дэлгэрч» хэрэв одоо би урвагчийн «хүүхэд» болж байгаа бол энэ нарт хорвоод чанагш хэрхэн аж төрөх юм бэ?...хэмээн хүү нь санаа үймж байгааг мөрдөн байцаагч мэдсэн ажээ.

	Усан цэргийн толийтол индүүдсэн хувцсан дээр “ГТО” гэсэн тэмдэг хадан өмсөж сэтгэл нь хөдөлсөндөө хацар нь улаа бутарсан ичимтгий байрын өндөр нуруутай цэвэрхэн залуутай мөрдөн байцаагчийн салах ёс гүйцэтгэж байх үед нь би очлоо.

	Эцэгтэйгээ адилхан гэдэг нь яана. Скрипкиний хавтаст хэрэгт түүний дайны үеийн нь зураг байсан билээ. Скрипкиний эхнэрийнхээ хамт ойндоо хүрч яваа хүүхдээ тэврэн авхуулсан байлаа. Одоо энэ зураг амь орсон юм шиг болж өвөр хоорондоо хачин их адилхан байгаа нь ерийн тохиолдлын зүйл биш өөрийн утга агуулгыг хадгалжээ. Зан ааш нь хувирч цусаар будагдсан Скрипкиний амьдрал нь «унтарч» дахин хорин настай болчхоод «юунд ч оролцоогүй юм шиг» болжээ. Яах вэ яаж л амьдарна түүгээрээ л амьдраг.

	— За явж цэргийн албыг үнэнч шударга хаагаарай. Чи энд ямар ч буруугүй. Бид даргад чинь бичсэн. Хэрэв ямар нэгэн юм гарвал бид нартай яриарай... гэж мөрдөн байцаагч залуу Скрипкиний гарыг атган хэлэхдээ дээрх зүйлийг бодсон ч байж болох юм.

	Уулзалт удсангүй. Скрипкин хүүгээ харангуутаа нулимс унаган ичсэндээ биш харин эцгийн хувьд сургамжлахын үүднээс балчир хүүхдийг тэгэх тусмаа усан цэрэг байлдагчийг таслан шийтгэх хурлаар уудлагдах тэр бузар хэрэгт оролцуулахгүйн тулд л хуралд битгий ороорой гэж гуйлаа. Одоо мэдэгдэж буй хэргийн ерөнхий байдлыг л мэдэж байгаа болохоор боллоо. Тэр бээр «Чамд сургамж болох зүйл ил тод болсон» гэж хүүдээ хэлснээ «Энэ хэргийн төгсгөл тун хэцүү ч байж магадгүй! Тэгэхлээр хэцүү цаг үед нь тусалж «Ээжээ сайн асраарай» хэмээн захилаа.

	Мөрдөн байцаагчтай салах ёс гүйцэтгэхдээ «Төгсгөл» гэдэг үгийг Скрипкиний хүү давтан: «Төгсгөл нь юу болох бол?» гэж асуулаа. Энэ бүхэн хүнд өвчтэй хүний төрөл төрөгсөд эмчээс асуудаг асуулт шиг хачин зүйлийг санагдуулна. Дараа нь сайнаар төгсөхгүй гэдэгт эмч хүн үл эргэлзэн горьдлого тасарсан байлаа ч гэсэн төрөл төрөгсдийг нь сандруулахгүйн тулд хариулдаг шиг мөрдөн байцаагч «Хэн мэдэх вэ?» гэсэн байртай мөр хавчив.

	Энэ нь зөвхөн мөрдөн байцаагч тэгж горьдлого тасарсан төдийгүй, юмны учир занги алив болзошгүй «сайн төгсгөлийг» үгүйсгэсэн хөдөлшгүй бодит байдалд хүрснийг харуулсан хэрэг билээ.

	Ер нь ч тэгээд тухайн тохиолдолд «Таатай төгсгөл» юу болж хэнд таалагдах юм бэ?.

	Марфа Антоновна Комкова мөн энэ өдөр Омскоос нисэн ирлээ. Энэ авгай таслан шийтгэх хурал болох гэж буйг сониноос уншаад Николаев дахь гестапын шоронд хоригдож байгаад буудуулсан өөрийн нь дүү Филипп Антонович Комков буюу домогт «Мишка Меченый» амийг бүрэлгэсэн хүн энэ гэмт хэрэгтнүүдийн дотор байсан учир тогтож сууж чадалгүй ирсэн аж.

	«Бахархал» гэдэг үг энд хэдийгээр тохирохгүй ч байлаа гэсэн Филипп бол тэднийхний бахархал байлаа.

	Тэдний гэр бүлийнхэн цөм л Филипп шиг, бүх ах дүү, нар нь мөн л түүн шиг хүмүүс байсан. Хэрэв бахархлын тухай ярих юм бол Филипп «тэр талд», хэний ч найдварыг хөсөрдүүлэлгүй ямар хүн байсан бэ яг л тэр хэвээрээ ураг төрлөө төлөөлсөөр эцэслэсэн учир төрөл төрөгсдийнхөө бахархал болжээ.

	Тэд бүгд сибирийн ядуу тариачны гаралтай коммунистууд байсан. Бүр хорин онд тэдний эцэг Антон Андреевич Комков «Ядуучууд босоцгоо!» нэртэй коммуныг Обь дахь Камень гэдэг газар байгуулсан нь хожим «Смычка» хамтрал болон өөрчлөгджээ.

	Дайн эхэлж ах нар нь фронтод явах үед дүү Филипп хэдийн цэргийн нисгэгч болчихсон байв. Эцгийгээ нас барсны дараа гучин гурван оноос эхлээд эгч Марфа Антоновнагийнхаа асрамжид байгаад холбооны техникумд орсноо тэндээсээ цэргийн сургуульд явжээ.

	Тэр бээр Одесс орчмын агаарын тулалдаанд буудуулан шүхрээр буухдаа хөлөө хугалан «тэмдэг» олж авлаа. Тэгээд л Николаевын нууц байгууллагын төвд орж өөрийгөө «Мишка Меченый» гэж нэрлэжээ. «Мишка Меченый» болон түүний бүлгийг барьж өгсөн хүнд германчууд том шагнал амласан боловч тэд баригдахгүй байв. Бүр 1943 онд Знамены ой хүрэх замдаа урвагчдын илчилснээр тэд баригдлаа. Комковыг Николаевын шоронд хориод бусдыг нь газар дээр нь бууджээ.

	Энэ бүхний тухай Марфа Антоновнад гэнэтийн итгэлтэй бус бүдэг бадаг мэдээ хүрсэн бөгөөд харин, Филиппийн сүүлчийн минутын тухай бүхнийг үнэнээр ярих ганцхан хүн л байлаа. Учир нь тэр хүн бол Филиппийг өөрийнхөө гараар шүүрч аван машинд түлхэн суулгасан юм. Филипп буудуулахынхаа өмнө түүний улаан нүүр лүү нь нулимсан аж.

	Тэр хүн бол Скрипкин билээ. Тэр мөрдөн байцаалтад Комковыг их сайн санаж байсан бөгөөд «Мишка Меченый» гэж ямар «хүн байсныг мэдэх үү гэсэн мөрдөн байцаагчийн асуултад Скрипкин хариулахдаа «Энэ хүн бол эрэлхэг зоригт Зөвлөлтийн хүмүүсийн нэг, нисэгч Филипп Комков байсан юм» гэж байлаа.

	Марфа Антоновна мөн л «таатай төгсгөлийг» таслан шийтгэх хуралд ирэхдээ хүлээж байв. Өөрөөр хэлбэл дүүг нь алсан тэр яргачин лай ланчгаа эдлэн тохирох шийтгэлээ авах болно гэж хүлээн байлаа. Зохих эзнээ ололгүй хорин жил саатсан энэ шийтгэл нь Марфа Антоновнагийн хувьд ямар нэг тэмдэглэлт зүйл байсан бөгөөд тэрээр үүнийг онцгой зүйл хэмээн үзэж байлаа. Учир нь хэдэн жил ч боллоо гэсэн шударга хүмүүс Филипп болон бүх амиа алдагсад, буудуулагсдыг мартсангүй, тэдний үхлийг гаргуунд нь орхисонгүй. Хэчнээн жил ч боллоо гэсэн урвагчид, яргачин нарт өршөөл байхгүй шүү дээ.

	Ер нь хорин жилийн тэртээх үйл явдал энэ хуралд тун ч дээгүүр сүрлэг үүрэг гүйцэтгэж байлаа. Энэ хувь заяа өөрөө сургамжийг авчирч, энэ өдөр Краснодарт цугларсан хүн бүхэн энэ хувь тавиланг янз янзаар үзэж байв.

	Тэр хувь тавилан яах ч аргагүй ноогдох шийтгэл бол олон хэсэг хүний хүч хөдөлмөр, нарийн төвөгтэй эрэл хайгуулын үр дүн байсан юм.

	 

	... Бүх юм нэг нэрээс эхэлсэн. Тэр нэр бол цорын ганц герман нэр Алоис бөгөөд өөр ямар нэгэн тулгуурлах илүү хор хоч ч үгүй. Зондеркоманд СС-10а-гийн орчуулагч Алоис л байлаа.

	Дайн дууссаны дараахан үеийн шүүхийн протокол, янз бүрийн хуучин хавтастай хэргүүд, дайснаас чөлөөлөгдсөн хот тосгон дахь алагдсан хүмүүсийг магадлан шинжлэхээр малтсан акт, нутгийн улсаас асуусан баримт материал зэрэг Улсын онцгой комиссын актууд байшингийн шалнаас авхуулан адар хүртэл пиг дүүрэн байсан энэ хэргүүдийн дотор тонн цаасны дунд Алоис үүрлэж байлаа.

	Хуучин акт баримтууд бол дайны гал ид шатаж байх үед яаруу тогтоож уг баримтад зэрлэгээр хядаж байсан гол буруутнуудад зондеркоманд гестапогийн дарга нар болон дивизийн командлагч зэрэг Германы хэдэн дарга нарыг л дурдаад өнгөрчээ. Гэтэл ганга жалга, нүхэнд мянга мянган хүний хүүр хэвтэж тэр бүхэн өөрийгөө хороолгосон эзэнтэй байлаа. Тэр яргачин нь хэн бэ?...Үхдэл хүүр хүртэл өөрийнхөө тухай амьд мэтээр дурсан бодно. Амьд мэнд үлдсэн хэсэг нь хотод ус түгээгүүрийн шугам тавьж, шинэ барилгын суурь ухаж, тосгонд эзэнгүй болсон газрыг ухаж байхад гавлын яс, үе мөч, араг яс гарсаар байлаа. Газар, дэлхий хорин жилийн өмнө нууж далдалсан бүхнээ одоо эгүүлэн өглөө.

	Яг энэ үед Улсыг аюулаас хамгаалах хорооны удирдах газрын утас дуугарав. Энэ газрын албан тасалгааны ширээний шилэн өрний доор «Энэ цаг үед амьдарч байгаа хүн бүхнээс бүү мартаарай гэж л ганцхан зүйлийг гуйя. Сайныг ч тэр, мууг ч тэр бүү мартагтун, өөрийнхөө төлөө болон та нарын төлөө амь насаа зориулсан хүмүүсийн тухай баримт материалыг тэвчээртэй цуглуулагтун» гэсэн Фучикийн үг бүхий сонины хайчилбар бий.

	Бүх гэрчийн баримтууд аль хэдийн цугларч, амьд үлдсэн хүмүүс амь үрэгдэгсдийнхээ өмнө хүлээсэн үүргээ биелүүлж, бүх хорвоо энэ тухай мартсан юм шиг л санагдах болсон шүү дээ. Харин энэ өрөөнд буудуулсан хүмүүсийн гавлын яс, дагз, сумны орсон гарсан нүхний фото зургийг тун тэвчээртэй ажиглан газраас олдсон илжирч танигдахаа больсон шахуу материал баримтуудыг судална. Энэ бүхэн тэднийг фронтын хатуу ширүүн амьдралд оруулан, тэднийг дуудна. Бид фашизмтай хийсэн дайныг 1945 онд дуусгасан байхад энэ дайн тэдгээр хүмүүсийн хувьд дуусаагүй үргэлжилсээр байна... 

	Харин Алоис гэдэг бол одоохондоо зөвхөн нэр л байна. Хорин жилийн дотор энэ нэр хувирч өөрчлөгдөн бүр ор сураггүй алга болчих юм уу аль хорин жил өнгөрлөө одоо хэн санах юм бэ? гээд «бүр» даварч сагсганаж ч болох байлаа... 

	Улсын онцгой комиссынхон Мариуполиос эхлэн Таганрог, Ростов, Краснодар, Крым, Беларусыг дамжин зондеркомандын мөрөөр нь хөөж эхэллээ. Тэд районы намын хороо, гүйцэтгэх захиргаа, тосгоны зөвлөлд очиж клубт хүн цуглуулан ямар нэгэн онцгой байдал гаргалгүйгээр шууд л «Бид хүн алагчдыг хайж явна... Танай энд юу болж байсан тухай ярина уу...» гэж хэлдэг байлаа

	Хорин жилийн өмнө фашистын гарт үр хүүхдээ хядуулсан өвгөд эмгэд ч ирнэ. Хорин жилийн өмнө эцэг эхээ фашистуудад алуулсан эрэгтэй, эмэгтэй нас бие тогтсон улсууд ч ирнэ. Тэд бүхэн яргачдын гадаад төрх байдал, зан араншин, арга маягийг дурсан ярина.

	Польшийн Люблинск мужид прокуророос радио ба зурагт радиогоор нутгийн хүмүүст хандан хэлэхдээ: .

	— Хайнга битгий хандаарай! Энэ бол хүн бүхэнд хамрагдана! Мөрдөн байцаах ажилд та бүхний туслалцаа хэрэгтэй байна... гэж байлаа.

	Ингээд л зондеркомандын Польшид хийж байсан бүхэн нь илэрхий болсон юм. Аюулаас хамгаалах газрын ажилтнууд олон зуун гэрчийн этгээдээс асуун, цуурхал, худал ярианаас үнэн баримтуудыг ялган салгаж яргачдыг хайн мөрдөх ажлаа үргэлжлүүлж байлаа. Гэтэл «Алоис» гэдэг нэр дээр «Вейх» хэмээх нэр нэмэгдлээ. Бас «Карлович» гэдэг овог дагалдав.

	Кемеров мужийн алс бөглүү нэгэн район дахь ойн аж үйлдвэрт хөрөө рамчин Вейх Александр Христианович гэдэг хүн байгаа нь мэдэгдэв. Тэр хүн төлөвлөгөө нормоо давуулан биелүүлдэг сайн ажилчин байсан тул үйлдвэрчний хороон даргаар сонгогджээ. Тэр бээр үнэнч шударгаар сайн сайхан аж төрж цалин хөлс ч их авахаас гадна үйлдвэрчний хорооны ажлыг сайн хийдэг байжээ. Хүн ямар ч албан тушаалын ажлыг хийж байлаа гэсэн ямар ч ажлыг шударга үнэнчээр сайн хийх ёстой хэмээн өөрөө үзнэ. Онц хичээнгүйгээр аж төрж байвал чи сайнд тооцогдоно. Хэрэв чи хүнтэй адил эн зэрэгцэн сайн сайхан явбал чамд л сайн болно гэж Александр Христианович боддог байлаа. Одоогийн нөхцөл байдлыг бодож хүмүүс ба амьдралтай зөрчилдөж маргалгүй хянуур нямбай байж өөртөө ноогдсон үүрэгт ажлаа үг дуугүй биелүүлж байх ёстой гэж үзнэ. Гэтэл тэр хүний ганцхан зүйл анхаарал татлаа. Энэ нь ойн аж ахуйд сүүл барихааргүй цалин авдаг хэр нь Александр Христианович арван найман жилийн турш амралтаа аваагүй сувиллын газар ч яваагүйгээр үл барам өөр хотонд ч очоогүй явдал юм. Энэ хүн эл хуль газар төмөр замаар ерэн километр газар л амиа аргацааж Кемеровт хүртэл тун цөөн очжээ. Тийм ээ, бас өөрөө ч тэр, эхнэр нь ч тэр нэг ч захиа бичилгүй, нэг ч захиа авалгүй хорвоо дээр хохимдог хоёр толгой байгаа юм шиг төрөл садан, найз нөхөд, танил талгүй мэт байжээ.

	Энэхүү алслагдсан бөглүү районд Краснодараас ирсэн ахмад (ахмад мөн ч хол ирж шүү) сэтгэл догдлон Вейхтэй уулзахыг хүлээн байлаа. Районы гүйцэтгэх захиргааны дарга Вейхийг итгэж энэ талаар холбогдуулах нь алдаатай зүйл, түүний гадаад төрх намба, зан аашны талаас нь ч аваад үзсэн тийм хэрэгт холбогдож огт таарахгүй учир Вейх бол ямар ч болсон Алоис Карлович биш харин Александр Христианович гарцаагүй мөн гэж итгэж байлаа.

	Ямар ч болсон Вейхийг үйлдвэрчний хорооны нь ажил төрлийн дагуу районы төвд дуудлаа. Вейх хүмүүсийн гэрэлт хүсэлтийг тэмдэглэдэг дэвтрээ барьсаар районы гүйцэтгэх захиргааны даргын өрөөнд орж ирээд цэрэг хувцастай үл таних хүн ширээний ард сууж байхыг харлаа. Ахмад, Вейхийг «Сураг дүрээр» нь болон эсэсийн архиваас олдсон зургаар нь (арван найман жилийн дотор Вейх бараг өөрчлөгдөөгүй байв) таниад хэлсэн нь «Алоис Карлович, сайн байна уу» гэхэд Вейх хэдийгээр царай цонхийлгосон боловч найрсгаар «Сайн байна уу?» хэмээн хариу мэндлэв.

	Ийнхүү тонн цаасан дотор дарагдан барих биегүй хий сүг байсан Алоис маань хэрэгтэн. А. К Вейх (Александр Христианович Вейх шүү) болон хувирлаа. Энэ хүн 1941 онд эх орноосоо урваж «фольксдойчийн» хувьд дайсны талд ороод зондеркомандад элсэж бүх бүрэлгэн сүйтгэх хүйс тэмтрэх ажилд Кристманы салшгүй дагуул болон оролцжээ.

	 

	 

	«Вейх 1942 оны есдүгээр сараас аравдугаар сарын дотор Краснодар хотод «хордуулан утагч машинд» зөвлөлтийн иргэдийн хүйс тэмтрэх ажилд хоёр удаа оролцжээ. Тэр бээр тус бүр 60 хүнийг бусад яргачдын хамт яргалахдаа дээрх хүмүүсийг газар доорх давхраас гаргаж машины дэргэд чармай нүцгэлж, эсэргүүцсэн нэгийг нь тамлан тарчлаадаг байлаа... 

	— 1942 оны аравдугаар сард зондеркоманд СС-10-а-гийн шинээр байгуулагдсан хэсэгт хэлмэрчээр томилогдон Анапу хотод очжээ. Анапу орох замдаа эсэсийнхэнд баригдсан гурван партизаныг буудан алахад гар бие оролцсон байлаа... 

	1942 оны намар орой болсон хойно Гостгаев суурин орж гитлерчүүдэд байсан нэрсийн жагсаалтын дагуу зөвлөлтийн нам төрийн идэвхтэн тэдний гэр бүл оролцсон зуу гаруй хүнийг баривчлан бүгдийг «утах машинд» түлхэн оруулсан байна... 

	— Анапын «зондеркомандад» албан хааж байхдаа байцаалгагчдыг ялангуяа зөвлөлтийн десантын баривчлагдсан хүнийг зэрлэгээр тамлан тарчлаасан байна. Дараа нь тэрхүү десантын хүн болон зөвлөлтийн бусад иргэдийг бүгдийг бууджээ...

	— Анапын нисэх онгоцны буудал дээр зөвлөлтийн иргэдийг буудах ажилд гурван удаа оролцсон (тус бүр 18—20 хүн буудуулсан)

	— 1942 оны арван хоёрдугаар сард Анапаас зугтахаасаа өмнө, партизантай холбоо барьсан хэрэгт баривчлагдсан зөвлөлтийн олон хэсэг хүмүүсийг зэрлэгээр тамлан тарчлаах ажилд биечлэн оролцсон.

	— Баривчлагсдыг бүгдийг машинд ачиж Анап суурины чанадах засмал замаас холгүй Тарусин гацааны ойролцоох чулуу бутлах газар аваачин буудсан. Вейх хүмүүсийг гар буугаар бууддаг байлаа. Буудаж дууссаны дараа үхдэл хүүрийн дотор дутуу шархадсан нэг хүүхэд байхыг хараад буудаж алсан байна... 

	— 1943 оны долоодугаар сард ЗСБНБУ-ын Мозырь районы Костюкович тосгонд өвгөд, эмгэд, хүүхэд, эмэгтэйчүүд нийлсэн зуун тавь гаруй хүмүүсийг баривчлан өөрийн биеэр тэднийг амьдаар нь худагт хаясан...

	1943 оны зун Мозырь хотоос холгүй орших суурины хүмүүсийг залхаан цээрлүүлэх ажиллагаанд оролцлоо.

	Тосгоноос ой руу зугтсан зөвлөлтийн иргэдийг эсэсийнхэн буудахад шархадсан бүхний нь Вейх өөрөө буудаж алсан юм. Сууринд амьд үлдсэн хэсгийг нь буцаж ирээд нэг байшинд оруулан цонхоор нь буудаад байшинг нь шатаажээ... 

	Яг энэ үед нэг партизан гэргийтэйгээ хамт баригдсаныг Вейх болон бусад залхаан цээрлүүлэгчид хөл хүндтэй гэргийг нь хүүхдээ дутуу гаргатал, нөхрийг нь ухаан алдтал резин хоолойгоор тамлан ороолгожээ. Маргааш нь эл хоёр партизаныг буудан алжээ... 

	— Жуки тосгонд Вейх бусад яргачдын хамт хоёр долоо хоногийн турш хамтралын адууны хашаанд зөвлөлтийн 700 иргэдийн буудсан байна.

	— 1943 оны намар Люблинск мужийн Биалы хотонд польшийн 15—20 эх орончдыг баривчлан авч тэдний хоёрыг нь модноос дүүжилжээ.

	— Варшавын бослого гарахаас хэдхэн хоногийн өмнө 1944 оны хавар Варшав хотонд очиж Польшийн эх орончдыг мөрдөн хайх баривчлах ажилд оролцсон... 

	— Майданекийн үхлийн лагериас буудахаар аваачсан еврей, үндэстэн 300 хоригдлыг харгалзан хүргэхэд оролцсон... 

	— Гитлерийн хичээнгүй албан хаагчийн хувьд, идэвхтэй залхаан цээрлүүлэгчийн хувьд 1944 оны зун Кавказын СД сумангийн салааны даргаар томилогдон германы иргэн15 болж фашистын командлалаас төмөр загалмай одонгоор шагнагдсан...»

	 

	 

	Тэгвэл одоо дээр үеийн бүртгэлд фашистын булаан эзлэгчдийн тодорхой эзэнгүй яргалал гэгдсэн энэ бүх үйл явдлын дэргэд «Вейх» гэдэг нэр бичигдлээ. Энэ хүн бүгдийг хүлээж тайван бөгөөд шударгаар мөрдөн байцаагчид тусалж байлаа. Харин нэг удаа (түүнийг Тарусин гацаанд шархадсан хүүхдийг алж байсан газрыг тодруулахаар аваачихад Вейх хууль мэдэхгүйн эрхээр одоо ингээд л буудуулах нь гэж айсандаа биеэ барьж чадалгүй уйлсан билээ... 

	... Валериан Давыдович Сургуладзийг яг хуримаа хийж байхад нь баривчилсан юм. Зочид аль хэдийн ширээ сандлаа эзлэн сууж хундага дүүрэн архи дарс хийсэн байх үед гэргий болох хүүхэн нь айн сандарсаар чамайг хүн сураглаж байна гэж шивнэв.

	Төрөл төрөгсөд нь ч юу болоо юм бол?.. гэж гайхацгаав. Сургуладзе олон жил үүнийг хүлээсэн болохоор гайхсан ч юмгүйгээр үл барам хуримын ширээ, зочид, хүүхнээ өөрөөсөө түлхэн зайлуулж буй мэтээр өөрөөр хэлбэл зочид, амраг бүсгүй, энэ хуримын ширээ өөрийнх нь биш харин арван найман жил өөрийг нь залхааж гүйцсэн өөр нэг Сургуладзегийнх байсан учир яг л гэртээ харьж чухамхүү өөрийнхөө дүр төрхтэй учрах гэж байгаа юм шиг хөгжилтэйгөөр яаран машинд харайн орлоо. Одоогийн энэ Сургуладзе бол 1942 оны хавар Освенцимд тагнуулын хорлон сүйтгэх сургуулийг төгсгөөд гитлерийн «Цеппелин» гэдэг тагнуулын байгууллагын 65 номерт бүртгэгдэн Краснодар, Мозырьд зондеркоманд СС-10-а-гийн залхаан цээрлүүлэгч Люблинд Кавказын СД сумангийн салааны дарга болсон аж. Нэг үгээр хэлэхэд хаашаа ч эргэлгүйгээр сонгож авсан «замаараа» шууд явж нөхцөл байдал түүнийг зогсоотол өршөөл энэрэлгүй үүргээ итгэл төгс гүйцэтгэж байв. Италид дайн дуусахаас хоёр долоо хоногийн өмнө италийн партизан-гарибальдичүүдтэй хутгалдан дайны дараа Зөвлөлтийн армид хоёр сар алба хаагаад дараа нь бараг хорин жилийн турш өөрт нь ямар ч холбогдолгүй амьдралаар амьдарч ирсэн юм.

	Одоо энэ хүнд ганцаараа байхаас илүү сайхан юм үгүй болсон учир Сургуладзе яагаад ч юм нэг л сэтгэл уужрах шиг болжээ. Тэр одоо нүгэлт хар хэрэг үйлдэгч залхаан цээрлүүлэгчээс өөрийнхөө хар хэргийг хариуцаж буй залхаан цээрлүүлэгч болон хувирлаа. Гэхдээ л энэ маань Сургуладзе, хүний хань болох тавилангүйн хувьд тэнэг ч гэсэн биетэй бодитой болзоот хар хүү шүү дээ.

	Хийсэн хэргийг нь баримтаар улайлган өнгөрсөн үйл явдлыг нүднийх нь өмнө сэргээн амилуулахын цагт нүднийх нь өмнө сэргээн Сургуладзийн явуургүй. болж байгааг мөрдөн байцаагч нар ажиж байлаа. Кристмантай хамт Марьянск сууринд ирээд л намын идэвхтнүүдийн гэр бүлийг баривчлан Кубань голын халил цавч эрэг дээр тууж авчраад тэднийг буудаж бууны мөрлөгчөөр түлхэн винтовоор буудахад голын уснаа амьгүй биес пүлхийн унаж байсныг зөвхөн дурсан бодох төдийгүй нүдээрээ харж байлаа.

	Тэр бээр Полеьед тулалдаан харж Павловск тосгоны ойн цоорхой дахь байшинд партизанууд сууж байхыг үзжээ... Кристман бусад яргачдын хамт партизаны хувцас өмсөхийг түүнд тушаалаа. Тэд партизануудын байшинд сэм очиж Сургуладзе цонхоор харвал таван хүн сууж байлаа. Хаалга тогшиж нээхэд нь Сургуладзе ороод: «Гараа өргө!» хэмээн хашхиртал буун дуу пижигнэж эсэсийн салааны дарга, дөрвөн партизаны хамт алагдаж үлдсэн нэг шархадсан партизаныг тэд баривчлан олсоор оосорлон чирээд явсан аж. Энэ өдрөөс эхлээд л Сургуладзе салаан дарга боллоо... 

	Тэр Польшийг ч үзлээ... Люблины СД-ийн хашаанд польш эмэгтэй Геля сууна. Энэхүү эмэгтэй бол түүний эхнэр бөгөөд тэнд түүний хурим болж тэдний ёслолд зориулан автоматаар буудан, «аугаа их германы» нэрийн өмнөөс дарга Гейнриц баярын бичиг авчирчээ. Дараа нь бүгд Влощевын ойролцоо очихоор явлаа. Католик сүмийн ойролцоох талбай дээрх задгай машинд польшийн нэг урвагч баг өмсөн хар шил зүүчхээд сууж байлаа. Түүний хажуугаар хотын оршин суугчид, мөргөлчид мэт цувран алгуур өнгөрөхөд өнөөх урвагч тэр хүмүүсийн хэн хэн нь партизантай холбоо барьдаг учир буудуулах ёстойг хэн нь амьд үлдэх ёстойг гар занган ялгаж өгнө.

	Энэ бүхэн түүний нүдний өмнө биеэрээ үзэгдэх бөгөөд түүнд өв болох ганцхан зүйл гэвэл энэ бүхэн өнгөрсөн үзэгдэл л байлаа. Байцаалгах үед улайх нь тэнэг хэрэг би эндээс мултарч амьд гарахгүй гэдэгт л бат итгэн байсан нь мөрдөн байцаагчтай ширүүн яриа үүсгэж янз бүрийн хэргээ ийш тийш нь булзааруулан бултахад хүрлээ. Тэгээд ч нүүрэлдэх үед танигдахгүй байхын тулд хорих өрөөнд сууж байхдаа сахлаа ширхэг ширхгээр нь зулгаана.

	Түүнийг хүн бүхэн таньж байлаа. Нүүрэлдүүлэх үед Алоис Карлович Вейх үйлдвэрчний хорооны хурал дээр байгаа юм шиг түүнийг зэмлэнгүй толгой сэгсрэн,

	— Нөхөр Сургуладзе яаж ингэж болдог юм бэ? Чи бид нар хамт л оролцдог байсан шүү дээ. Би батлаад өгч ч болно... гээд л тулган хэлнэ.

	Тэд ийнхүү дэс дараалан баларч бие биеэ илчилж өгдөг байлаа.

	... Псаревыг Чимкентээс, Зампаевыг Осетиноос, Буглакийг Краснодараас олсон билээ. Энэ гурвын Псарев нь сонирхол нэлээд татаж байлаа. Одоогоос хорин хоёр жилийн өмнө германд эзлэгдсэн Таганрогт арван найман настай Псаревт германы арми, тэдний гутал, гар буу, мөрөвч, мотоцикл, герман офицерын хэлбэр галбир, гестапочуудын «хохимой тэмдэг» энэ бүхэн аятай сайхан санагджээ. Энэ бүгд спорт техникийн хатуу эрхшээл хүч чадал буудлагын «гоо зүй» байлаа. Тэр бээр эсэсийнхэнд хөлсөөр ажиллах болов. (Түүнийг эгч нь өөрийнхөө байранд байрлаж байсан гестапын офицерт хөтөлж аваачаад «Миний ачийг эндээ ажилд аваач» гээд л ажилд оруулжээ) Псарев эхлээд германчуудын гутал цэвэрлэж байснаа тэдний үйлчлэгч болж дараа нь түүнийг түйвээн сүйтгэх ажиллагаандаа авч явдаг болов. Тэр бээр сүүлд нь бүр «Германжиж» зондеркомандын офицерууд болон даргын нь хамгийн хайртай хүн нь болж хувирлаа.

	Одоо хэр нь үл мартагдсан аман хуурын дуу хангинаж «Lаwohl», «Zu Betehl, «Melde gehorsamst!» чихэнд сонсогдоно. Псарев Чимкентэд ажиллаж байхдаа өөрийгөө шүүхээс нуугдсан гэмт хэрэгтэн, эх орноосоо урвагч гэж ер үл тооцон шаардлагын дагуу чөлөөнд гарсан германы армийн офицер мэтээр тооцдог байв.

	Ажлынхан нь түүнийг «ажилсаг хүн », «цэргийн хүн» гэж үздэг боловч зөвхөн туршлага бүхий хашир догь хүн л энэ «ажилсаг хүн», «цэргийн хүн» маань ямар гаралтай болохыг ажиж болох байлаа... 

	Псарев нэлээд нэр хүндтэй хүний охинтой сууж сайн сайхан айлын хүргэн болжээ. Түүний эхнэр нь дээд сургуульд багшилдаг байсан бөгөөд Псаревыг хайн сурвалжилж олсны дараа аюулаас хамгаалахын ажилтнууд нэг ёсны ацан шаланд орлоо. Нэгтэйгээр ийм бат бэх «байранд» нуугдсан гэмт хэрэгтнийг илрүүлсэндээ баярлахын зэрэгцээ нөгөөтээгүүр ямар ч гэм зэмгүй айл өрхөд хэцүү цохилт өгөх нь тийм хялбаргүй байв. Учир нь энэ айлын хүмүүс чухам хэнийг өнөр бүлдээ багтааж авсныгаа мэдэхийн цагт сэтгэл санааны ямар их гутралд орох гэж буйг мэдэж цөхөх явдалгүй... 

	Псаревыг «авахаар» ажил дээр нь ирж конторт дуудлаа. Тийм их настай биш (гучин естэй) халзан Псарев цэрэг хуучин хувцас, хром гутал өмсжээ. Чухам ямар хэргээр өөрийг нь дуудсаныг мэдэнгүүт замд хэрэглэх гахайн өөх, хэрэв олдвол утсан хиам авчирч өгөхийг эхнэртээ хэлүүлэхээр утасдахыг гуйв. Эхнэрийнхээ оруулсан эргэлтийг авч санаа амарснаас хойш мөрдөгдөж байсан хугацаандаа гэр бүлийнхээ тухай болон Чимкентийг ер дурссангүй. Учир нь түүнийг илчлэн таньсан болохоор тэднийг дурсан санаад ямар ашиг байх юм бэ? Харин түүний бодол санаанд өөр хөгжмийн утас хангинаж байлаа. Тэрээр олзлогдонгуут л юу ч хүлээлгүй тас мэлзээд л дуусан дуустлаа яс заахаар шийджээ.

	Ийм байдлаар өөрөөр хэлбэл бүх гэрчийн этгээд, «баримт материалаар» тал бүрээс нь илчлэгдэвч огтхон ч гэмшихгүй байгаа зэвсгээ хураалгаагүй дайсан хэвээрээ шүүхэд шилжсэн юм... 

	... Зампаев, Буглак нартай бол их хялбар байсан. Баривчилсны маргааш өглөө нь мөрдөн байцаагч дээр дуудахад уламжлалт ёсоороо «удиртгал» болгон сайхан нойрсов уу гэж асуухад Емельян Буглак инээмсэглэн хариулахдаа: 

	— Арван найман жилийн турш унтаагүйгээ өнөө шөнө л унтлаа. Тэр үед ямар ч нойр байх билээ? Цонхон тушаа хүний хөлийн чимээ гарч хаалга дуугарахад л хамаг бие чичрэн ирлээ!.. гээд л босон харайдаг байлаа гэв.

	Олон жилийн турш орон даяар хэсэн тэнүүчилж хаягаа солин явснаа Краснодарт ирээд нэг ч их удаагүй байжээ. Нас өтөлснөө мэдээд төрсөн хоёр охиноо эрэн сурвалжилж байснаа олж тэдэнтэй хамт суух болсон аж. Охид нь эцгээ бараг мэдэхгүй байсан бөгөөд дайны өмнө түүнийг моринд гарамгайгаараа нэр цуунд гарч моринд гарамгай хүмүүсийн үлгэр жишээ уралдаанд оролцохоор Москва руу морьтойгоо хамт явдаг (тэр үеийн нэр алдраас одоо зөвхөн сайшаал, шагналын үнэмлэх л үлджээ) байсан. Тэгээд дайн эхлэхэд алга болоод л янз бүрийн дам яриа амнаас ам дамжин байсныг л зөвхөн сонссон билээ. Буглак гэртээ эгж ирээд дайн тулалдаанд явж шархадсан тэгээд дайсанд олзлогдож байгаад Сибирьд сууж байсан гээд л охиддоо хэлжээ. Тэр бээр ийнхүү Краснодарт «ил гарч» өдөр хоногийг өнгөрөөж (чухам яагаад энд өдөр хоног өнгөрөөсөн болж байсан нь үл мэдэгдэнэ) байлаа. Яг энэ үе прокурор герман цэргийн хувцас, кубанийн саглагар малгай бүхий фото зургийг польшийн Люблин хотноо эмэгтэй Квятинскаяд үзүүлэхэд нь манай тосгонд германчуудтай хамт орж ирээд саравч дотор нэг залуухан польш партизаныг амьдаар нь шатааж алсан тэр залхаан цээрлүүлэгч мөн байна хэмээн таньжээ. Энэхүү фото зургийг хараад «германчуудтай хошуу холбон утан хордуулагч машин руу улсыг хөөн оруулдаг» байсан өнөөх «Кубань саглагар малгайтай, намхан нуруутай тэр яргачин» мөн байна гэж таних хууччуул Краснодарт ч гарав. Тэгээд л Буглакийг мөрдөн байцаасан материалд шинэ шинэ зүйл нэмэгдсээр байлаа... 

	Зампаев ямар ч ажил хийлгүй сууринаар тэнүүчлэн самар худалдаж явжээ. Шувуу шиг толгойтой өрвийсөн хачин хүн байлаа. Түүнийг баривчлахаар ирэхэд зөвхөн бууж өгөх төдийгүй одоо л нэг байрандаа орлоо гэсэн юм шиг «хуулийн гар дээр» унаад өгсөн. Хүн эмнэлгийн магадлах комисс түүнийг хэргийн хариуцлагыг хүлээж чадах хүн гэж үзсэн бөгөөд Зампаев ч орон гаран буй ухаанаа төвлөрүүлж ядан зондеркомандад ажиллаж байсан тухайгаа болон «нуруу намхан боловч тушаал өндөр» Кристманы тухай, офицер Макс тэднийг Варшавт нэгэн байшинд аваачин тэндээс партизануудыг барьж байсан тухай ярьж байлаа. Энэ бүхэн, хамгийн наад зах нь Оситины тосгонд оршин суугч Урузбек Зампаев зондеркомандтай, Кристмантай, Варшавыг эзэлсэн гитлерийнхэнтэй, «Германы фашизм» гэж нэрлэгдсэн бусад үйл явдалтай, холбоотой байсан гэж бодоход итгэмээргүй тун гайхалтай байлаа.

	Гитлерчүүдтэй холбоотой байсан тэдний энэ ёс жамаас гадуур хэрэг нь германы фашистуудад үйлчлэхээр заяагдаж хорвоод төрөөгүй энэ хэрэгтэн этгээд бүрийн гэм бурууг улам лавшруулсаар байсан юм. Энэ бол мах цусаараа заяагдсан амьдралаасаа тэрсэлж эх орноосоо урван ёс жамын эсрэг, хүн чанарын эсрэг үйлдсэн гэмт хэрэг байв.

	Одоо тэгэхээр тэднийг бүгдийг өөрөөр хэлбэл Вейх, Буглак, Сургуладзе, Скрипкин, Псарев, Еськов, Жирухин, Зампаев, Сухов хэмээх есөн хүнийг цуглуулжээ. «Завсрын» энэ арван найман жилийг ч байлгалгүйгээр тэднийг таслан шийтгэх хурал шууд дайны талбараас авчирсан юм шиг санагдана. Учир нь хэрэв «Үрэгдэгсэд залуугаараа үлддэг» бол яргачдын гэмт хэрэг хуучралгүй үлдэж аль дээр үеийн урсгасан цуст хэрэг нь өнөөдөр ийм цуст хэрэг болон байх ёстой... 

	 

	 

	1963 оны аравдугаар сарын 10-ны өглөөний 8 цаг гучин минутад Краснодарын офицеруудын ордны «жүжигчний орох» хаалган дээр хорихын хоёр автобус ирлээ. Цагдан сэргийлэхийн хүч нэмэгдүүлсэн цагдаа нар эгнэн зогсжээ. Харгалзагч нар машинаас түргэн жагсаал авсан юм шиг бужигнан бууж өөрсдийнхөө байрыг эзэллээ. Автобусны дотор түгжээ тажигнан хаалга онгойлоо.

	— Вейхийг гаргаад ир!...гэв.

	Нимгэн ягаан чихтэй, овор бага Вейх нуруугаа үүрсээр ийш тийшээ харалгүй хурдан үсрэн буулаа. Түүний хойноос саарал өмд, шинэхэн хүрэн ботинктой Скрипкин, богино цамцтай уруу царайлсан Еськов, хуучин ногоон ноосон цамцтай Сухов буулаа... Тэд таслан шийтгэх хурлын ажиллагаа руу «зүтгэх» бөгөөд тэднийг дөнгөж саяхан сахлаа хусуулж, сэтгэл санаа нь зовсондоо царай зүс нь үхдэл хүүр лүгээ адил зэвхий цайжээ... 

	Тэднийг туусаар таслан шийтгэх хурлын танхимд оруулан модон хашлаганы цаанах хэрэгтний сандалд суулгалаа. Энэхүү модон хашлага бол тэдний амьдралын нь сүүлчийн зааг, сүүлчийн хил хязгаар болох ёстой байсан юм... 

	Краснодар дахь таслан шийтгэх хурлын ажиллагаа эхэллээ.

	 

	 

	... Хэрэгтэн этгээдүүдийн ялын төлөвлөгөөг уншив. Зондеркомандынханд буудуулсан, утуулж амиа хөнөөлгөсөн хэдэн арван мянган хүн шүүгчийн тэвчээргүй үгнээс гарч явсаар хэрэгтэн этгээдийн сандлыг тойрон бүсэлж «Бид ирлээ!...» гэж хэллээ.

	Ейскийн утуулж хордуулсан хүүхдүүд мод, таяг тулан тогшиж, худагт шидүүлсэн Мозырийн хүүхдүүд ч ирлээ. Мөн Цемдолины хорих лагерийн уранхай ноорхой цамцтай идээ бээр болсон шархаа бинтээр ороосон олзлогдсон цэргүүд, Таганрогийн нууц байгууллагын идэрчүүд, Люблины, настайчуул ч ирлээ. Филипп Комков майжганасаар алхана. Херсон хотын партизан охин Людмила Воеводина «Ляля» Комков суурины эрэлхэг эмэгтэйчүүд ч ирлээ. Абрау-Дюрсод дүүжлүүлсэн сэргийлэгч Александр Кукоба ирж хий хоосон үзэгдэлдээ ч биш цаазлуулахынхаа өмнө эсэсийнхэнд хэлээ сугалуулсандаа дуу шуугүй уруулаа хөдөлгөн явна... 

	Таслан шийтгэх хурлын танхим дахь хурсан олон уйлж унжиж хэрэгтэн этгээдүүд үйлдсэн аймшигт хэргээ нэхэн санаж гуниглах ажээ. Тэд одоо өөрсдөө аягүй байдалд орон ичиж зовж байлаа. Учир нь энэхүү этгээдүүд «ухамсарт» байдал гарган хүн бүхэнтэй хамт «фашистын зэрлэг явдлыг» жигшин хэлэх хэрэгтэй байсан боловч гагцхүү модон хайс саад болж байсан биз. Ер нь тэгээд ч «хар толбот намтартай» болохоор юу гэж ч хэлэх юм билээ. Юу гэж ч хэллээ гэсэн хүн итгэхгүй шүү дээ.

	Мөрдөн байцаалтад байх нь дээр байсан. Сарын турш хамт байж сайн танил болсон мөрдөн байцаагчтайгаа санаа сэтгэлээ хуваалцаж болдог байлаа. Мөрдөн байцаагч нь овог нэрээр нь дуудан байдаг бөгөөд хэрэв уурлаж уцаарлахад хүрэхэд нь шилэн савтай уснаас аягалж өгөөд л тайвшруулна. Харин таслан шийтгэх хурлын танхимд байгаа шүүгчид, прокурор, хуралд суугчид цөм л үл таних хүмүүс билээ. Нэг үгээр хэлэхэд тэнэг хэрэг үйлдлээ гэж ташаа ойлгон өөрийгөө өрөвдөн, хийсэн гэмт хэргийн нь учир шалтгаан нь гаднын хүнд ухагдашгүй онцгой бэрх зүйл мэтээр ойлгогдоно гэж итгэсэн хэрэгтэн хэргээ таслуулж буй лугаа адил энэ этгээдүүд сэтгэл зовнин зүрх шимширч байсан юм. Хүн алагчид хүн төрөлхтний гунигт эмгэнэлт явдлын дундаас арай хүнд нь үхлийн эмгэнэл биш харин өөрсдийн нь «зандалчин эмгэнэл» гэж үздэг билээ,

	Биеэ зөвтгөх гэсэн авьяас нь тэднийг нөхцөл байдлын уур хүргэсэн хүч, зарим нэгэн хүмүүс нь нэрээ «хөөдөж» байхад нөгөө хэсэг нь бүхий л амьдралын турш «цэврээр» явж байх шударга биш хувь тавиланд итгэхэд ч хүргэлээ.

	Тэднээс буруутай этгээд гэж хүлээж байгаа эсэх тухай асуулаа. Долоо нь хүлээж буйн тэмдэг болгож толгой дохилоо. Псарев хүлээсэнгүй, Жирухин «хүлээсэн» гэж хэлснээ тэр дороо тэнэг юм хийж байна хэмээн бодсондоо «заримыг нь хүлээж байна» гэж хэллээ.

	Шүүх байцаалт явуулж эхэллээ... 

	Вейх тайлангаа тавилаа. Тэр бүх баримт, он, сар, өдөр, нэр усыг арван найман жил «хар толгойдоо» маш бат бэх нандигнан хадгалж явснаа нэг ч нэггүй цувуулж гарлаа. Түүнд урьд өмнө хэнд ч үзэгдэж дуулдаагүй зүрх шимшрэм зүйл нуугдан хадгалагдаж байжээ. Жишээ нь: Дүүжлүүрийн гогцоо хүзүүндээ углачхаад байхад ард түмнийг түрэмгийлэн эзлэгчдийн эсрэг тэмцэлд уриалан дуудаж байсан Щербиновскийн партизаны отрядын Калашников хэрхэн амиа алдаж байсан, бас дүүжлүүлсэн Пашкова Мария Федоровна хөгшин партизануудад хэрхэн талх барьж байсан, Анапад буудуулсан десантын хүүхдүүдийн тухай яриа бүхэн энэ этгээдтэй холбоотой.

	Тэр бээр «хар толгой дахь нөөцөө» дуусгаад сэтгэл амарсан бололтой байлаа. Хэрэв энэ түүхт явдлаа өөрөө «Улсад бэлэг болгон» сайн дураараа илчилсэн бол энэ бүхнийг харгалзан үзэж тэдний гараар устгагдсан зөвлөлтийн хүмүүсийн баатарлаг үйл явдлын тухай хойч үеийнхэнд яриулбал ашиг болж магадгүй гээд түүнийг амьд үлдээж ч магадгүй гэсэн найдлага түүнд төрнө.

	Гэтэл шүүгч нар хоёр прокурорын хамт түүний биечлэн хүний амь бүрэлгэн сүйтгэж байсныг нь тал бүрээс нь нарийвчлан асууж эхлэхэд гуньж гутан гэмт хэрэгтний рольд тоглож дасаагүй болохоор улс амьтнаас ичсэндээ уйтгарт дуугаар дуулдахтай үгүйтэй хариу өчнө. Вейх бол цаг ямагт үлгэр жишээч тэргүүний хүн байсан бөгөөд Зондеркоманд ойн аж ахуй хоёрт хамгийн үлгэр жишээч хүн гэж мандуулж байсан юм. Шүүгч, миний тухай муу муухай юм битгий бодоосой гэж хүснэ. Тэгээд л өөрөө ярихдаа: 

	Бяцхан булбарай гараараа эхийнхээ өвдөгнөөс зуурсан нялх хүүхдүүдийг «ээж ээ!» гээд л сэтгэл өрөвдөм хашхирч байхад нь гангын эрэг рүү үсэртэл нь түлхээд л бууддаг байсан. Тэгэхэд нь мөрдөн байцаагч Мархандаас хүүхдүүдийг юунд буудаж байгаа юм бэ гэж асуухад минь энэ хүүхдүүд бол бидний дайсан. Германд ямар ч ашиг тус хүргэхгүй. Оросыг үндэс угсаагаар нь устгах хэрэгтэй. Түүний дотроос хүүхдийг хүйс тэмтрэх хэрэгтэй гэж тэр над хариулсан юм гэв.

	Тэр бээр «харсан гэрчийн этгээд» байна уу гэсэн янзтай хэвлэлийн төлөөлөгчид болон хуран цугларсан олны зүг хараад байж л байх шиг байна хэмээн бодон чанагш өчсөн нь: 

	— Үхдэл хүүрийн дунд шилэн хүзүүгээрээ шархадсан эрэгтэй хүүхэд толгойгоо хөдөлгөн гар хуруугаа гозгонуулж байхыг би үзсэн. Энэ тухай германы офицер Кайзерт мэдэгдэхэд чухам тийм үед яадгийг чи л мэдэх ёстой гэж над хэлсэн юм. Тэгэхэд нь би сайх хүүхдийг өрөвдсөндөө гар буугаараа буудаж орхисон... 

	Олон нийтийн яллагч түүнээс яагаад эх орноосоо урваж зондеркомандад орсон юм гэдгийг асуув.

	Вейх бодлогошров. Нэг сонинд «Хэн хулчийна тэр хүн урвана» гэж бичсэн байсныг уншсанаа гэнэт санаад итгэл төгсөөр: 

	Хамгийн түрүүнд би бол угийн хулчгар амьтан гэдгээр тайлбарлаж болно. Би хулчгартаа л залхаан цээрлүүлэх байгууллагад ажиллаж, хулчгартаа л хар толгойгоо аврахын тулд зөвлөлтийн ямар ч гэм зэмгүй хүмүүсийг алах болсон юм гэж хариу өчлөө.

	Вейх их л сэтгэл хангалуун байв.

	Скрипкин хатсан мод шиг ёрдойн зогсож эрүүгээ урагш сунган, байн байн балгаж байсан усныхаа аягыг баруун гартаа барьсаар чилсэн байдалтай байлаа.

	Тэр өөрийгөө болон өөрийнхөө «хамсаатныг» үл хайрлан, энд хэрэгтний ширээнд сууж байгаа этгээдүүдээс ямар нэгэн үйл ажиллагаанд оролцож байсан уу гэж асуухад шийдэмгий бөгөөд ууртайгаар «Байсан. Оролцож байсан. Би өөрөө үүнийг харсан...» гэж хариу өчиж байлаа.

	«Илчлэх» бололцоо гарсан нь түүний ганцхан хичээх зүйл, хамгийн бах нь ханаж байгаа зүйл байсан бөгөөд биеэ аврах гэж оролдож байгаа зарим нэгийг нь өөрийн мэдүүлгээр нэмэн илчилж аль болох зүйлийг хаман ашигласаар байв.

	Кристман чухам ямархуу янзтай хүн байсныг товчхон ч болох нь ээ дүрсэлж чадах уу? Түүнийг ер нь санаж байна уу? гэж прокурор асуусан нь Скрипкинийг гайхалд оруулан бантаав... 

	— Нөхөр прокурор оо, хууль цаазын докторын зэрэг бүхий өндөр тушаалтай Кристман ядахдаа өөрөө буудан алж байх явдлаас зайлж чадаагүй (шүүн тушааж байгаа юм шиг толгой дээрээ Скрипкин хуруугаа гозойлгов) түүний дотоод зан чанарын тухай би юу хэлж чадах билээ? Кристманы Ростовт үйл ажиллагаанд хэрхэн оролцож байсан тухай би мөрдөн байцаах байгууллагад түрүүн нэгэнт хэлсэн. Тэр үед миний нүдэн дээр эмэгтэйчүүдийг утан хордуулагч машинд ачихаас татгалзсан манай нэгэн цагдааг буудаж байсан... 

	Түүний энэ үгийг өмгөөлөгч сонсонгуутаа: Зондеркомандаас гарчих бололцоо байсан уу? гэж асуухад нь Скрипкин өмгөөлөгчийнхөө асуусан аялгыг нь ухан ойлгож чадалгүй эв дүйтэй ярьж байна гэж бодсондоо сэтгэл тэнүүн байдлаар хариу өчих нь: 

	— Зондеркомандаас гарах бололцоо байсан... Би зугтаж болох байлаа. Чадах байсан... Ийм гэмт хэрэг хийж орхиод хаашаагаа зугтах юм бэ? Эр хүн шиг үнэнээр нь хэлэхэд би айж байсан юм... гэв.

	«Утга зохиол» сонинд таслан шийтгэх шүүхийн хурлын ажиллагааны тухай миний бичсэн өгүүллийн талаар талархсан захидлыг би тэр өдөр Феодостиос авлаа. Багш Р. Шестакова бичихдээ: 

	 

	«Дахин нэгэн яргачны чонон сүрэг шударга үнэнч хуулийн цээрлүүлэгч гарт орсон нь сэтгэлийг гүнээ хөдөлгөн өнгөрсөн үеийн аймшигт зүйлийг дурсуулна. Энэ бүхэн намайг үзэг цаас бариулан хүн гэж нэрлэхээс цаашгүй болсон энэ муусайн адгийн шаар, залхаан цээрлүүлэгчид, яргачдын таслан шийтгэгдэж буй хурлын үйл ажиллагааны тухай, та өөрийнхөө тайлан, өгүүлэлд дурдахгүй байхыг танаас мөргөн гуйя...»

	 

	Гэтэл тэд нар өөрсдөө арван найман жилийн өмнө «зэрлэгшиж «хүн биш боллоо» гэдгээ мэдэж байсан болохоор өөрсдөдөө ёс суртахууны ямар ч шаардлагыг тавилгүй харин бид бол өөдгүй улс, адгийн шаар нэгэнт болсон болохоор асуугаад байх юу байх вэ? Иймд бүхнийг хийж болно хэмээн үзэцгээдэг байлаа.

	Фашистын талд ороод өөрөөр хэлбэл хүн ёсыг хүнлэг бус ёсноос зааглаж байсан тэрхүү заагийг сайн дураараа алхан давж гарсан тэд өөрсдийгөө ёс суртахууны бүх норм хэмжээнээс гадуурт үзэж байлаа. Тэгээд өөрсдийнхөө зэрлэг ажиллагаанд оролцсоноо тэднийг хүн гэдэг нэр алдраас чөлөөлж зондеркомандад оруулсан «анхны алхамд» зүй ёсоор нийцсэн мөр гэж үзэж байлаа.

	Үнэндээ тэд бид бол жирийн нэгэн хүн биш харин «дээд зэргийн хүн» бөгөөд амиа өгөх явдлаа «хүн бишээр» хар толгойдоо бодож явснаараа л германы эсэсовынхноос ялгагдаж байсан юм. Харин энд бол бүх юм өөрөөр эргэж урвагч нарын хэн нь ч гэсэн өөрсдийн нь гарт амь үрэгдэгсэд бол хүн байсан болохоор тэднээс олон дахин илүү дээгүүр хүмүүс байв. Харин урвагчид болон герман дарга нар нь цөм л өөдгүй амьтан, гахайнууд бөгөөд «ийм цагт» хүн байснаас гахай байсан нь ашигтай гэдэгт итгэсэн байсан юм... 

	 

	 

	Скрипкиний дараагаар Еськов босож микрофонд ойртоод өөрийнхөө түүхийг ярьж эхэллээ. Тэр он удаан жилийн турш ахмад хүмүүс, багш нарынхаа өгсөн зөвлөгөө, хэлж ярьж байсныг санан бодож үнэнээ хэлэхийг хичээж байв. Еськов түүний үгийг гунигтайгаар сонсож буй шүүгчийн зүг хамаг анхаарлаа хандуулжээ.

	Еськов амьдралдаа гомдон гуньхарч уур унтуутай ярьж байв. Хийсэн хэргийнхээ дэс дарааллыг мартаагүй боловч хийсэн хэргийнхээ хэр хэмжээгээр биш хийх гэж бодож байсан зүйлийнхээ хэр хэмжээгээр ярина. Шүүгч түүний тодорхойхон ярьж байгааг сонсонгуутаа материалаас хийсэн хэргийг нь илчлэн улам нэмж яллахад тэр бээр сэтгэл түгших төдийгүй гомдож гуньсандаа гиншин мэгшиж байв.

	Хийсэн хэргийн баримт гэвэл аллага хядлага билээ. Тухайлбал: өсвөрийн насны хорин хүнийг дүүжилж, Еськов өөрийнхөө алба хааж байсан Севастополийнхноос олзлогдсон усан цэргүүдийг буудахад оролцож, олон хүнийг хорьж байжээ.

	Еськов залхаан цээрлүүлэх салаанд хамгийн сүүлд нь явсангүй харин нэлээд ямбархуу ажлаар хөөцөлдөн «албан ажилдаа сайшаалгаж» байлаа.

	Ингэхэд Еськов тэр үед би «учрыг ойлгон» сэтгэл зовон гуньхарч байсан. «Би гарах замаа олж чадахгүй даанч тэнэг, залуугаараа байсан» юм гэдгийг хүн бүхэн ойлгож мэдээсэй гэж хүсэж байлаа.

	Хатуу ширүүн яриа үүсгэхгүй байхын тулд энэ хэрэгтэн Пекарийнхнаас хэн нэг.й нь өрж хайхыг таслан шийтгэх хурлаас гуйсан юм.

	— Би тэр айлд өөрийнхөө чөлөөтэй цагаа ялангуяа оройн цагийг өнгөрөөж тэдэнд хүнсний зүйлээр туслан сэтгэл санаагаа амраадаг байсан. Хэрэв тэд амьд байгаа бол би ямар «Залхаан цээрлүүлэгч» байсан, юунд өртөж лай хурааж... байсныг минь яриад өгөг хэмээн Еськов хэллээ.

	Гэрчийн этгээдийг асуун байцааж эхэлснээс хэд хоногийн дараа Евгения Михайловна Пекарийг16 таслан шийтгэх хурлын танхимд урьж оруулан ирэхэд Еськов ихэд гайхан байв. Энэ эмэгтэй амралтаас ирээд байгаа юм шиг махлаг нүүр царай нь наранд борлож, хурц өнгийн платье өмсжээ.

	Евгения Михайловнаг Жданов хотоос хайж олсон шиг санагдана. Зондеркомандын хэргээр цэргийн шүүхэд дуудсан нь их л сандруулжээ! Тэгээд л бодож санаж тааварласан юмгүй ирсэн аж... 

	— Хэрэгтний сандалд сууж байгаа хүмүүсийн дотроос хэний нь таньж байгаагаа хэлж өгнө үү?...гэж шүүгч асуув.

	Пекарь чийдэнгийн хурц гэрэл туссан хэрэгтэн этгээдийн царай руу хичээнгүйлэн ажигласаар модон хайс даган явна. Тэгээд хэнийг таньж чадахгүй толгой сэгсэрснээ гэнэт голын хийтэй юм шиг хөхөрч инээв... 

	— Та германы армийг Краснодарт орж ирэх үед ямар хаягтай газар сууж байсан бэ? гэхэд

	— Бид эхлээд Оржоникидзе, жаран нэгд суудаг байлаа. Германыг орж ирсний анхны өдөр газар нүхэнд хоргодож байтал орой нь германчууд тэнд байгаа бүх хүмүүсийг хашаанд хөөж гаргаад одоо хөрөнгө хогшлоо гаргацгаа, өглөө гэхэд л тонилцгоо гэж герман офицер мэдэгдэв. Манай байшинг гестапо авсан гэдгийг бид хожим мэдсэн юм... гэж Евгения Михайловна ярилаа.

	— Тэгээд цааш нь юу болсон бэ? гэж шүүгч асуув.

	— Тэгээд л бид хөрөнгө хогшлоо зөөж эхлэхэд айл хөршийнхөн бие биедээ тусалж байсан. Маш шаналгаат шөнө байж билээ. Биднийг чухам юу хүлээж байгааг хэн мэдсэнгүй. Хотоор германчууд дүүрч энд тэндгүй л аллага хядлага болж байв. Аав, ээж, эгч нарынхаа хамт тэрэг түрсээр өглөө болоход гудамжаар хэсэн орох орон хайж явлаа. Нэгэн байшинд «Та нар чинь еврейчүүд байна шүү дээ. Биднийг герман буудчихаж болно» гэж айгаад оруулсангүй. Тэгэхэд ээж маань бид харахад л төстэй болохоос еврей биш... гээд л тайлбарлаж байсан. Нэг тасалгаа олж орсон, чухам яаж олсныг одоо санахгүй байна. Миний аав слесарийн мэргэжилтэй байсан болохоор тээрэм хийж эрдэнэ шиш тээрэмдэж эхэлсэн... гэв.

	— Гестапод ажиллаж байсан улсаас хэн танайд очдог байсан бэ? Гестапогийнхнаас та хэн нэгтэй нь танил байсан уу? гэж шүүгч асуухад,

	— Танил байсан. Михиал гэдэг нэгэн залуутай танил байсан юм. Нэгэн танилтайгаа манайд нэг удаа ирсэн. Дараа нь хэд хэдэн ч удаа ирсэн. Ямар хэрэгтэй манай руу ингэж гүйгээд байсан юм бол гэдгийн учрыг бид ер ойлгож чадаагүй билээ. Тэр залуу нэг л нууцгай байдалтай байсан болохоор ээж маань лав партизан байх гэдэг байсан. Би ч мөн тэгж л боддог байлаа.

	Яагаад ч билээ дээ түүнд «таны наад хувцас тань яасан муухай юм!» гэж намайг хэлэхэд

	— Би усан цэрэг байгаад хүнд шархдан германд олзлогдсон юм. Одоо цэргийн эмнэлэгт хамгаалагчаар байна гэж тайлбарласан. Гэсэн ч бид түүний үгийг ер үнэмшдэггүй байсан бөгөөд харахад нэг л жирийн бус яриа хөөрөө нь хүртэл бид нартай ярилцахдаа битүүхэн зэргээс нь партизан гэж боддог байв. Хожим нь нэг шөнө ирээд өглөөний дөрвөн цаг хүртэл сууж сууж байгаад германчуудаас зугтахаар шийдээд байна гэж хэлсэн юм. Түүнээс хойш бид уулзаагүй... гэв,

	Еськов ган шүдээ гялалзуулан жуумалзсаар сонсон сууна. Арван долоохон настай Женид тэр үеийн хэрэг явдал үнэхээр таавар мэт байлаа. Учир нь гэвэл зарим үедээ партизаны хувцастай ч байсан юм шиг, заримдаа аз жаргалгүй тавилантай эвдэрсэн тэнэмэл хүн шиг ч харагдаж байснаар санагдаа биз. Энэ тоглоом нь Еськовт таатай байснаас гадна үхэл өөрийг нь тамлагч яргачин гэж нэрлэсэн тэр буудан хядах нүсэр ажлынхаа дараах өдөр ч их сайхан санагдаж байсан биз. Тэгээд өлсөж цангаж нүцгэн болсон хүмүүс дээр баривчлахын оронд хүрч ирээд тэдний өмнө гэнэт өөрөө уйлж унжин, учраа олохгүй байгаа тэдний нүүр өөд ширтэн харах, эсхүл тэр хүмүүс өөдөөс чинь хараад чи чинь ингэхэд чухам ямар хүн юм бэ гэдгийг ч мэдэхгүй байх нь түүнд таалагдаж байсан байх.

	Тэд нар ганцхан зүйлийг л мэдэхгүй байсан нь үнэн. Юу гэвэл, хотынхны сэтгэл санаа ямар байгааг тагнан мэдэж герман даргадаа илтгүүлж байхын тулд л зондеркомандынхан Еськовт айлуудаар хэсэх даалгавар өгч байсан юм. Пекарийнхныг тэр үнэхээр хайрлаж өрөвдсөн ч байж болох юм. Аль үгүй бол өөр бодолтой ч байсан байж болох юм. Энэ бүхэн тодорхойгүй байна... 

	— Еськов бос! гэж шүүгч хэлэхэд дахин хурц чийдэнгүүд асав.

	—... Одоо л таньж байна. Харин тэр үед энэ хүн залуу байсан. Одоо хөгширчээ хэмээн Пекарь авгай хэллээ.

	— Еськов! Таны хүссэний дагуу гэрчийн этгээдийг дуудан ирүүлээд байна. Танд асуулт байна уу? гэж шүүгч хэлэв.

	— Над ямар асуулт байх юм бэ? гэж Еськов гар дохиод хорин нэгэн жил болчхоод байхад энэ эмэгтэй бүгдийг мартсан. Миний ойлгож байгаа л над хэрэгтэй. Харин энэ эмэгтэй юугаа санах юм бэ? гэж хэлснээ Евгения Михайловнад хандан санаа авхуулахаар хэлэх нь: 

	— Та нарыг байшингаас чинь нудчин гаргаж байсан тэр өглөө би харуулд зогсож байгаад еврей ч юм уу гэмээр охин байхыг. Тэгэхэд би та нарт «Хурдхан эндээс явцгаа! Юугаа хийгээд наанаа эргэлдээд байна вэ? Та нарыг ална шүү!» гэж хэлсэн. Дараа нь харуулаас буугаад та нартай хамт явж миний төрөл садны улс гэж хэлж байгаад л орох орон олоход тань тусалсан. Тэр үеэс эхлээд танайд, аавын чинь дэргэд байх болж германы талд ажил хийх дургүй байна гээд л гомдол гаргадаг байсан шүү дээ... гэхэд нь

	Ямар ч болох нь ээ германы талд ажилласан биз дээ? гэж шүүгч асуув.

	— Би өөрөөр яаж чадах байсан юм бэ? хэмээн Еськов сөргөн асуув. Байцаалт яагаад ч юм нэг л эв дүйгүй болчихсон юм. Евгения Михайловна юу ярьж чадах байсан, юм ярилаа гээд ч юунд хэрэгтэй болох юм бэ? Ямар ч болох нь ээ өмгөөлөгч эмэгтэй ёсыг дагуулан дахин асуусан нь: 

	— Та Еськовыг зондеркомандад албан хаахдаа дургүй байна гээд ярьж байхыг нь та сонссон гэв үү? гэхэд нь,

	— Би мэдэхгүй байна. Манайхантай хамт явахыг л хүсэж байсны нь санаж байна... гэж Евгения Михайловна хариулав.

	Сайх өмгөөлөгч эмэгтэй хурлын завсарлагаагаар над дээр ирээд: 

	— Еськов тун хачин хүн юм даа. Өнөөдөр надаас юу гэж асуусны нь та мэдэж байна уу? Сүүлчийн үгээ хэлэхдээ өршөөл үзүүлнэ үү гэж хэлбэл зохистой байх болов уу? гэж асуусан. «Зохистой байх болов уу?» гэж эхэлсэн шүү. Хийдэг хэргээ хийж хийчхээд дараа нь ингэдэг байна шүү дээ! гэв.

	... Зондеркомандын байрлаж байсан байрыг үзмээр санагдлаа. Намрын шар навч унаж хөглөрсөн улаан Краснодараар (яагаад улаан гэсэн юм гэвэл навч ч улаан, туйпуу ч улаан, байшин барилгын нүүр ч улаан ягаан, бас гудамж нь хүртэл Улааны болон улаан армийн гудамж гэж байлаа) барилгын банк ба хүнсний аж үйлдвэрийн удирдах газрын ягаан байшинг чиглэн явлаа. Шилэн хашилт, нягтлан бодох, мөнгөний нярав,

	машины бичээч, ярьдаг утасны цонхтой бөгөөд тосон будгаар будсан гудам бүхий ерийн л нэг албан байгууллага байлаа. Хана туурган дээр нь Кристманы сүүдэр тусаж, одоо ажилчид энх цагийн ачаа бараа ачиж байгаа хаалга үүдэн дээр нь «ачигч» Скрипкин, Еськов, Сухов... нар винтовоо барьсаар бээцийн хүлээж байгаа харагдана.

	Аж ахуйн дарга эмэгтэйгээс газар зоорийг тань үзье гэж гуйлаа. Тэр эмэгтэй гудмын дундах зоорины дугуй тагийг сөхвөл (барилгын банкны албан хаагчдын дунд германы эзлэлтийн үед энэхүү зооринд «гестапо» байрлаж байсан юм гэнэ билээ гэдэг бүүр түүр яриа сонсогддог байжээ). Шохойгоор будсан хана нь халтартсан дугуй чулуун шатаар уруудан явсаар албан хэргийн агуулах архив болсон чулуун зооринд орлоо. Газар доорх эл хуль албан тасалгааны ажилд оролцохоор хүлээж байсан тэр хүмүүсийн тухай бодогдож санагдмаар юм үл хоцорчээ..

	... Энэхүү зоорины дугуй таг сөхөгдөхөд хүмүүс чулуун шатаар өгсөн наранд нүдээ анивчсаар гадаа гарч байсан. Тэд сүүлчийн удаа нарыг хараад л машинд нудчуулж түлхүүлэн орж нэгдүгээр улсын аж ахуйн дэвсгэр дэх тусгайлан бэлтгэгдсэн нүх рүү ачуулаад явдаг байсан.

	Ийнхүү нэгэн удаа «ачиж байх» үед (энэ явдал германчуудыг ухрахын өмнөхөн болсон болохоор сүйрэх тавилантай улсыг хувцсыг нь ч тайлж амжилгүй яарч сандран шууд түлхээд оруулж байв). Сухов нэг эрэгтэй хүүхдийг харжээ.

	Сухов их сониуч хүн байсан болохоор хордуулан утагч машинд хүмүүсийг суулгаад зарим үед «чамайг яасан гэж ингэж байгаа юм бэ, аа?» аль эсхүл «Таныг ямар хэргээр ингэж байгаа юм бэ?» гээд л шивнэн асууна. Гэвч ер нь хэн ч гэсэн түүнд хариу өчдөггүй байлаа. Тэр хүүхэд хүртэл хариу хэлсэнгүй. Тэр хүүхдийг Володя гэдэг байсныг нь би одоо таслан шийтгэх хурал дээр л мэдсэн юм. Түүнийг өөрийнхөө сургууль дээр фашистыг эсэргүүцэх нууц бүлэг байгуулсан гэж л хороож байгаа нь тэр байжээ. Володя зандалчин этгээд байх гэж Суховыг хардсандаа ч биш өөрийнхөө байдлыг харчих вий гэж айсандаа л түүний асуултад хариу хэлээгүй билээ. Учир нь гэвэл, Володя хордуулан утагч машинд хөөн оруулсан гурван настай охиныг хордуулагч хий тавихад пальто л хамгаална гэж итгэсэндээ пальтоныхоо хормой доогуур нууж байсан юм. Магадгүй аймшигт үхлийг охинд харуулахгүйн тулд ч тэгж байсан байж болох юм. Тэрхүү хоёр хүүхдийг яг тэр хэвээр нь нүхэн дотроос хожим олсон билээ... 

	... Ердөө л хорин жилийн өмнө энэ байшинд энэ хашаанд ийм л юм болсон. Таслан шийтгэх хурал дээр энэ тухай л яригдаж байлаа. Ганга жалгыг үхдэл хүүрээр дүүргэхгүй байх, ямар ч гэм буруугүй хүмүүсийг үхэл тарчлаан зовоохгүй байлгах, амьдралыг зэрэмдэглэж хүмүүс тахир татуу болгохгүйн төлөө, байшингийн зоорийг хүнсний ногоо, түлэх нүүрс, архивын цаас хадгалахаас биш шоронгийн хорих газар, үхлийн тасалгаа болгохгүйн төлөө л энэхүү таслан шийтгэх хурлыг хийж байгаа юм. Энэ бүхнийг үйлдсэн бүхэн, бууны бөгсний явцгүй хүчинд тэр үедээ тулгуурлан хэрэг явдлаа гүйцэтгэж байсан этгээдүүд одоо ямар ч хүч тэнхэлгүй амьтан болон харагдаж байна. Тэдний зүрх нь арчаагүй цохилж өөдгүй доройдоо л ийм хэрэг үйлдсэн гэдгээ шүүгч нарт ойлгуулах чадал байгаагүй. Хүч чадалгүй, зориггүй байна гэдэг чинь хүнийг уруу хөтлөх үндэс мөн гэдгийг батлахаар хэрэгтэн бүхэн бодож байлаа. Краснодар болон Ейскт хүүхдүүдийг шүүрч аваад байсан Сухов (амьд яваад хорин жилийн дараа таслан шийтгэх хуралд ирж яргачныг мэдэхийн тулд цэцгийн мандал дотор шурган нуугдаж амь гарсан Леонид Дворниковтой таслан шийтгэх хурал дээр уулзсан юм) настай хүний зангирсан хоолойгоор «Маш аймшигтай юм болж байсан юм», «Хүүхдүүд уйлж хашхирч байсан» гэж яриад «нэгэн охиныг утагч машины бүр захад хийсэн» үедээ өөрөө хүртэл арай уйлчхаагүй, түүнд туслах ямар ч арга байгаагүй болохоор яаж ч чадаагүй гэж ярилаа. Уруу царайтай дүүжлэгч Буглак миний ухаан санаа муудаж уур хилэн догширсон гэж польшийн партизаныг дүүжилсэн тухайгаа ярихдаа «Ер нь дүүжлээ ч үгүй юм, зүгээр л дүүжлүүрийн гогцоо зассан юм» гэснээ гэнэт гар алдлан тэлж,

	— Би яах юм бэ? Арван улс гүрэн юу ч хийж чадаагүй шүү дээ... гэж хэллээ. Энэ этгээдүүд, энэ есөн хүчирхэг нударга, есөн эрийн албан үүрэг нь буу зэвсэг, хамгаалалтгүй хүмүүсийг алах л ажил байлаа. «Яаж ч чадаагүй» гэдэг ганцхан үгээр л итгүүлэхийг оролдоно. Тэд Ейскийн өвчтэй хүүхэд Таганрог, Мозырийн эмгэд өвгөдөөс л хулчгар дорой байсандаа л алж байсан юм. Тэд мянга мянган хүний амийг бүрэлгэж байсан аймшигт хэргийг ганцхан өөрсдөө амьд явахын төлөө л хийсэн билээ.

	Тэд шүүхийн хурлын өмнө зогсож байхдаа өөрсдийн сул тал болон сайн сайхныг харуулж байв. Өөрөөр хэлбэл хүн яргалагч болно гэж хэн ч хамгаалуулаагүй болохоор ямар нэгэн тодорхой нөхцөлд хүн бүхэнд ийм явдал тохиолдож болно гэж л ойлгуулахыг оролдож байсан юм.

	Энэ этгээдүүд нөхцөл байдлын өмнө хүн бол сохроор сөгдөж, гаргах хүчгүй юм гэж ярьдаг хорвоогийн бүх дээрэмчид, яргачид зэвсэглэх нь манай үеийн хамгийн аюултай, хамгийн явцтай «онол»-ын нэг нь мөн хэмээн өөрсдийнхөө үзэж байгаад эргэлзэж сэжиглэхгүй байсан юм. Өөрөөр хэлбэл алж хядах, хорих лагерь, нүх жалга, хордуулан утагч машинд түлхэн оруулах атомын дөлөөр шүрших энэ бүхнийг хийхдээ бид муудаа биш орчны байдал иймд хүргэж байгаа гэж үздэг аж. Өөрсдөө тэд нинжин сэтгэлтэй бөгөөд ийм явдалд оролцохгүй байвал баярлах байсан. Алан хядаж байхдаа биднийг өрөвдөхөөр үл барам уйлж унжих байжээ. Харин бид эд нарыг ийнхүү хандсан гээд «учрыг ойлгож өршөөх» ёстой байж л дээ.

	Таслан шийтгэх хурлын гол зорилт бол хүн алагчид, урвагчид, хүний жигшүүрт хэргийг цагаатгах тийм нөхцөл байдал гэж байдаггүйг нотлон үзүүлэхэд оршино... 

	Урьд нь Жирухиний албан хааж байсан газар болох Новороссийскийн харуулын даргаар ажиллаж байсан Глеб Степанович Васильев Краснодарт хүрэлцэн ирлээ. Васильев, Керчи хойно тэтгэвэр аван суух боловч олон нийтийн даатгалын төлөөлөгчөөр ажиллаж байв.

	Жирухиний хэргийг таслан шийтгэж байна гэж радиогоор дуулаад л («Аа муу золиг чи хаанаас олдоов!»)гэж бодож прокурор луу утасдахад түүнийг гэрчийн этгээдээр дууджээ... 

	Бид хоёр нэг зочид буудалд байрласан юм. Васильев оройн цагаар над дээр ирж «Энэ бүхэн» хэрхэн болж байсан маргааш нь Жирухин Клавдия Наточийн хамт салбар дээр өөртэй нь уулзахаар ирдэг байсан тухай ярина.

	Жирухин тэр нэгэн өглөө Валентинагийндаа унтаж байгаад сэртэл германы цэрэг ороод ирсэн байхыг нь цонхоор хараад л «элсэхээр» шийдлээ. Мөн тэр өглөө, тэр гудамжинд, германы тэр автоматчид явж байхыг нутгийн цэргийн худалдааны мөнгөний нярав Клавдия Наточий харлаа. Энэ эмэгтэй нас өндөр болсон эх нялх охинтойгоо үлдсэндээ төдийгүй албаны их мөнгөтэй байсандаа айж байжээ. Клавдия Наточий банкийг нүүлгэх шалтгаантай байсан учраас мөнгөө тушааж амжаагүй байв. Сайх эмэгтэй халуун жин тавьдаг резин савд мөнгөө хийгээд өөрөө далайд үсрэн орж сэллээ. Машины зам дээрээс германчууд түүнийг буудан байсан боловч сэлсээр Кабардинки хүрлээ. Тэнд Васильевын эргүүл дайралдан гаргаж авахад бүр ядарч цуцсан байв. Клавдия Наточий тэндээсээ Туапсад очиж мөнгөө цагдан сэргийлэхэд тэмдэглүүлэн өгсний дараа Васильев энэ эмэгтэйг «өөрийн мэдэлдээ» «арилсан» Жирухиний оронд авлаа... 

	 

	 

	Таслан шийтгэх хурал төгсгөлдөө ойртож байв. Сургуладзе, Буглак, Зампаев нарыг шинэчлэн байцаав. Жирухин бүх л өдрийн турш мөрдөн байцаалт дээр тэнэглэхэд нь Еськов, Скрипкин хоёр элээ лүгээ адил түүний зүг дайран орж хамаг байдгийг нь уудлан илрүүлж байснаа Скрипкин, Жирухинтэй хэл ам болон үглэлдэж байгаад уурлан хэлэх нь: 

	— Чи ичээч! Чи чинь дээд боловсролтой шүү! гэв. Тэдний хийсэн хэрэг давтагдан байсаар нэгэнт хэрэг явдал тодорхой болсон болохоор хурсан олны анхаарал хэрэгтэн этгээдүүд дээр төвлөрөх нь аажим аажмаар буурав. Хэрэгтэн этгээдүүд хүртэл ажилдаа ирж байгаа юм шиг офицеруудын ордонд өдөр бүр хүргэгдэн ирж таслан шийтгэх хурлын ажил, өөрийнхөө суудалд бас л дасаж орхилоо. Тэд энэ ажлаа өөрсдийнхөө чадлынхаа хэр хэмжээгээрээ «сэтгэлээрээ» хийж байснаар үл барам өдрөөс өдөрт хийсэн хэргийн нь баримт материал улам лавширч хаашаа ч мултрах нөхцөлгүй болсон болохоор чухам ямар ял ноогдох вэ гэдэгт бараг эргэлзэхгүй болсон байлаа. Ганц Псарев л ер дүмбийсээр байв.

	Таслан шийтгэх хурлыг туршлага бүхий дөлгөөн тайван хурандаа Малыхан даргалав. Псарев сэтгэхүйн ухаанаар «оролдох гэж» шийдэв. Түүнийг байцаасан зарим хэсгийг тэмдэглэж авсныг минь дор сийрүүлбэл: 

	...Хурлын дарга: 

	— Та ингэхэд чухам хаана зондеркомандад орсон бэ?

	Псарев: 

	— Ростовт орсон.

	Хурлын дарга: 

	— Псарев та Ростовынхныг буудахад оролцсон хэргээр ял тулгагдаж байгаа биз?

	Псарев: Энэ худал зүйл. Намайг Ростовт байхад хүн баривчлаа ч үгүй, буудаа ч үгүй.

	Хурлын дарга: Тэгвэл юуны тулд зондеркоманд байсан юм бэ?

	Псарев: Би мэдэхгүй.

	Хурлын дарга: Скрипкин микрофоны дэргэд очоорой. Ростов хотонд хүмүүсийг буудахад Псаревын оролцсон тухай ярьж байна. Энэ талаар та юу мэдэх вэ?

	Скрипкин: Би Ростовт салааны дарга Федоровтой хамт 1942 оны зургаадугаар сард ирсэн. Зондеркомандын үүдэнд оросын урвагч нараас анх энэ Псаревтай л дайралдсан. Дараа хүмүүсийг буудахад бид хоёр эн зэрэгцэн л явж байлаа.

	Хурлын дарга: Псарев сонсов уу? Юу хэлэх вэ?

	Псарев: Би зөвшөөрөхгүй. Скрипкин намайг гүтгэж байна.

	Хурлын дарга: Псарев яагаад тэр билээ?

	Псарев: Би мэдэхгүй. Би тэнд байгаагүй. Скрипкингүйгээр өөрөө л хүлээчих байсан... 

	Хурлын дарга: Та Краснодарт яаж очсон юм бэ?

	Псарев: Хоёр машинаар германчууд, хэлмэрчид гээд л бидний арван хүн явсан. Тэр үед хот германд эзлэгдээгүй, дайн тулалдаан болсоор байлаа. Гестапогийн машин хэдэн километрийн зайтай газар ямар нэг хэрэг тохиолдоход Ростов руу явах зорилгоор эргэн зогсоод хотыг эзлэхийг хүлээж байлаа.

	Краснодарт Коммунарын гудамжнаа байсан цагдан сэргийлэхийн байранд орлоо. Офицерууд ирэнгүүтээ л доторх шоронг нь хайж олохоор гүйцгээв. Краснодарт би бас харуулын албанд байсан.

	Хурлын дарга: Та ямар ажил хийж байсан. Тэнд яагаад очих болсон юм бэ?

	Псарев: Бид цагдаа л ухаантай юм байсан. Гестапог л тэгж нэрлэдэг байлаа.

	Хурлын дарга: Та нарын дарга хэн байсан бэ? Та нарын командлагч чинь хэн байсан юм бэ?

	Псарев: Хэлмэрчид даргалдаг юм. Шууд удирдах командлагч байгаагүй.

	Хурлын дарга: Та нарыг ямар ч даргагүйгээр л нэг хотоос нөгөө хот хүртэл хэлмэрчид зөөж явдаг байсан юм уу?

	Псарев: Тийм ээ, нэг ч даргагүйгээр явдаг байсан.

	Хурлын дарга: Ингэхэд та нарын чинь хамгийн гол дарга нь хэлмэрчид байсан байх нь ээ?

	Тэр хэлмэрчид л та нарыг Краснодарт очсон хойно ийш тийш нь зөөж, асуудлыг шийдэж байсан юм биз дээ?

	Псарев: Үгүй ээ, офицерууд байсан.

	Хурлын дарга: Одоо л байсан гэж хэлэх нь шив дээ. За тэгээд ямар офицерууд байсан бэ? Та нарыг ямар зорилгоор ирсэн, юу хийх тухай чинь ямар нэгэн юм хэлдэг байсан уу?

	Псарев: Бид нарт юу ч хэлээгүй. Харин бид тэр байрыг хамгаалах байх аа гэж ойлгож байсан.

	Хурлын дарга: Хоосон байрыг хамгаалах гэж үү? Офицерууд чинь ямар ажил хийж байсан бэ?

	Псарев: Мэдэхгүй.

	Хурлын дарга: Хэнийг ч ийш тийш нь зөөж буудаж байгаагүй юу?

	Псарев: Үгүй.

	Хурлын дарга: Ийм газрыг чинь гестапо гэдэг юм уу? Ажилгүй хэсэг юмнуудыг цуглуулаад л хооллож ундалж та нар юу ч хийхгүй байсан болж байна уу?

	Краснодарт байсан гестапо хоосон шоронг хамгаалж байсан байх нь ээ?

	Псарев: Тэнд хоригдлуудыг авчирдгийг нь би бүр хожим мэдсэн.

	Хурлын дарга: Энэ бол өөр хэрэг. За ингэхэд та Краснодарт энгийн номхон олон зуун иргэдийг буудахад оролцсон хэрэгт ял тулгагдаж байна. Энэхүү яллалт танд ойлгогдож байгаа биз? Өөрийгөө буруутан гэж хүлээж байна уу?

	Псарев: Үгүй.

	Хурлын дарга: Таны Краснодарт байсан чинь нотлогдсон шүү дээ. Тэгээд та юу ч мэдээгүй байх нь ээ?.. 1942 оны наймдугаар сард та бусдын хамт танк эсэргүүцэх нүхэнд гучин хүн буудсан шүү дээ.

	Псарев: Би юу ч мэдэхгүй.

	Хурлын дарга: Еськов! Та энэ тухай юу гэж хэлмээр байна вэ?.. гэв.

	Еськов их л «идэвхтэй» байсан болохоор бүхний хэлэхэд бэлэн байж асуудал тодруулахаар шүүх түүнээс асуусанд урамтай байлаа. 

	Еськов: Тэднийг буудахад Псарев оролцсон. Чи Юрьевыг санаж байна уу? Цал буурал үстэй, өндөр, дүрвэгч Юрьев шүү дээ. Тэр чинь энэ буудалтыг удирдаж байсан. Алагдах ёстой байсан хүмүүсийг тэр өөрийн гараар гүйцэтгэхийг мөрөөдөж байсан юм. Тэгээд л гучин хүн авч ганга руу оруулан өөрөө буудаж байснаа биднийг бууд гэж тушаасан... 

	Хурлын дарга: Сонсов уу?

	Псарев: Сонслоо. Энэ бол огт худал зүйл. Би тэгэхэд байгаагүй... 

	Хурлын дарга: Та чанагш Гайдукт хүмүүсийн хувцсыг тайлан ганга нүх рүү түлхээд буудаж байснаар үл барам амьдаар нь хүртэл булж байсан хэрэгт яллагдаж байна. Зөвхөн хоёр өдрийн дотор мянган хүн буудагдаж байсан... 

	Псарев: Би тэдний буудаж байхыг зөвхөн харж л байснаас биш өөрөө гардан оролцоогүй. Гайдукийн чиглэлээр Новороссийскээс явж байгаад баруун тийшээ бил үү, зүүн тийшээ бил үү, эргээд л дөрвөн зуугаад метр газар яваад л зогссоныг санаж байна. Тэнд Эмиль, Унру Николаус, Гитлер лугаа адил мурий нүүр царайтай нас ахисан даргын туслагч, орчуулагчдын дунд Оберлендер гээд л манай хэсэг офицерууд тэнд ирчихсэн зогсож байв.

	Удаж түдэлгүй «түргэн тусламж» байсан эхний автобус ирлээ. Арван таван метрийн хэртэй газар ирээд хүмүүсийг тав таваар нь буулгаж эхэлсэн. Хүмүүсийг хувцсыг нь тайлуулан офицеруудын байсан газар тууж аваачна. Хүмүүс нэг нэгээрээ ээлжлэн хувцсаа тайлна. Ийм аймшигт зүйлийг би ийнхүү анх удаа харсан билээ. Эхний машинаар ирсэн хүмүүсийг буудаж дууссаны дараа хоёр дахь машиныхныг буудаж эхэлсэн... Орой болохын хэрд үхдэл хүүрийг бул гэж дарга тушаав. Би ч их айсан. Федоров «За яах вэ наад хувцас хунараа машинд ач... » гэж хэлэхэд надад тун аймшигтай байсан юм даа.Харин Еськов машины дэргэд зогсчхоод л хүмүүсийг чирч гарган ганга руу хөөж байсан. Зарим нэгийг нь гараас хэлмэрчид чирч харагдсан... 

	Хурлын дарга: Та яг энэ үед юу хийж байсан бэ? 

	Псарев: Би бүслэлтэд зогсож байсан.

	Хурлын дарга: Еськов!...

	Еськов: Бүслэлтэд байсан гэж үнэн хэлж байна. Харин ямар бүслэлтэд вэ? Автобус хүрээд ирэхээр тойрон аваад л хувцсыг нь хүчээр тайлуулан хүмүүсийг ганга руу хөөж буудаж байсан бүслэлт шүү. Би ч бас буудсан. Буудахгүй гээд хаашаа зайлах юм бэ?

	Хурлын дарга: Псарев аа, тийм үү?

	Псарев: Үгүй, энэ худлаа гүтгэж байна.

	Еськов: Тэгвэл би бас өөрөө өөрийгөө гүтгэж байна уу? Мэдрэлийн эмч дуудаад шалгуулаад орхи. Магадгүй би галзуурсан ч байж болох тийм үү?...

	Шүүгч жуумалзаж улс амьтан инээлдэв. Хэрэгтнүүдийн санаа нь зовж энэ чөтгөрт алгадуулсан Еськов ийм арга сонгож авч дээ гэж бодсон Малыхин түүнийг өрөвдөнө. Сухов бас л «идэвх» гарган гар хуруу дүрж ёжилсон байдалтай асуух нь: 

	— Псарев аа, таныг ирснээс хойш хэд дэх өдөр нь буудаж бүрэлгэх ажил эхэлснийг хэлнэ үү? гэв. 

	Түүний энэ болхи асуудал ямар ч нөлөөгүй болж Малыхин асуудлыг өөр тийш хандуулав... Гайдукт улс амьтныг буудаж байсан байдал тодотгогдсоор хэн хаана зогсож, юу хийж байсан нь бүр ч нарийн тодорлоо.

	Энэ бүхэн нь хүний үхэл амьдралыг шийдвэрлэх гэж байгаа болохоор онц чухал хэрэгтэй байв.

	Би Оберлендерийн тухай (энэ бол нөгөө «алдарт» Оберлендер биш, зөвхөн л нэр нэгтэй зондеркомандын хэлмэрч Гельмут Оберлендер билээ) бодлоо. Тэр бээр зондеркоманд СС-10-а-гийн залхаан цээрлүүлэгч байгаад одоо ямар ч ял шийтгэлгүйгээр Франц, Америкийн Нэгдсэн Улс, Баруун Герман, Бразил, Парагвайд сууж байгаа Шаов Ахмед, Тимощенко Григорий, Заленский Иван, Кооп ба Рябов нарын адил энэхүү таслан шийтгэх хуралд байхгүй байна.

	Тэр үед Гайдукт Оберлендерээс ганцхан алхмын зайтай зогсож байсан Псарев одоо модон хашлаганд наалдан зогсож, Еськов микрофоны дэргэд эргэлдэн байх бөгөөд хэдэн хоногийн дараа эд нарт оногдох ял данхийн буухад Оберлендер л энэ бүхнээс мултарчээ. Тэр аль хэдийнээс эхлэн залхаан цээрлүүлэгч ч биш, гэмт хэрэгтэн ч бус харин архитектор болчхоод явж байна. Оберлендер Баруун Германд дээд сургууль төгсгөөд Канадад очиж хувийн зураг төслөөр сэрүүн ордон бариулдаг баячуудын захиалга хүлээж аваад сууж байна. Түүнд орос орон, энэ таслан шийтгэх хурал их л хол мэт санагдаж байгаа биз ээ. Тэр буудахыгаа буудаж орхиод одоо амар тайван аж төрж суухдаа цагийн юм цагтаа өнгөрч өөрийн олон захиалагчидтай боллоо. Тэр нэгэн үед хэдэн арван мянган хүний амь насыг бүрэлгэн устгасан, тэглээ гээд одоо яах вэ? Тэдэнд азгүй хэрэг л тохиолдсон юм. Амьдрал гэдэг чинь эрээнтэй бараантай байдаг юм гээд л дүгнэн боддог байлгүй.

	Би Краснодарт очихоосоо дөрвөн сарын өмнө Штутгарт очсоноо санаж байна. Тэгэхэд би энэ таслан шийтгэх хурал дээр хэмжээ хязгааргүй яригдан буй Вальтер Керерийг эрүүл энхийн эх булаг болсон Бад-Канштадтад Таубенгеймштрасс 51-д өөрийн нүдээрээ харсан билээ. Вальтер Керер урт хар машинаараа эхнэр, охин хоёртойгоо гэртээ ирж байлаа. Энэ бол ерийн нэгэн айл бөгөөд Штутгартын тэнгэрт наран мэлтийсэн зургаадугаар ч сарын аагим халуун өдөр байсан юм. Тэр нэгэн минутад л махлаг чийрэг биетэй сэтгэл бардам яваа Вальтер Керерийг таньсан энэ этгээд Майданект зугаа цэнгэл болгож гурван хоногийн турш (шөнө нь дэнлүүний гэрэлд алж байсан) гучин мянган хүнийг буудах тушаал өгч байсан! Тэр этгээдийг таниад байсан тэрхэн минутад ямар нэгэн юм болж аянга ч дуугарсангүй, алтан нар ч жаргасангүй. Керер тайван харцаар намайг харахад бид хоёрын харц халз мөргөлдсөн юм... 

	Би «Керер» гэсэн нэр хадсан хаягтай кофе цайны газар орвол хоол зөөгч бүхэн цагаан хормойвч дээрээ цэнхэр утсаар «Керер» гэж оёжээ. Түүнчлэн халбага, сэрээ, пивоны аяган дээр «Керер» гэж бичсэн байв. Хүмүүс Керерийн хуушуур идэж, керерийн кофе ууцгаана. Энд суугаа улс зузаан хулдаасан шалнаас авхуулан орчин үеийн дэгжин чийдэнгийн төхөөрөмж, хоол зөөгчдийн хормойвч хүртэл үхдэл хүүрийн шүднээс мултлан авсан алт, хугарч мултарсан хуруунаас, сугалан авсан амраг хайраа хуваалцсаны билэг болсон дурсгалын алтан бөгж, эмэгтэйчүүдийн чихийг сэт татан авсан ээмэг зэргээс бүрдсэн зүйл гэдгийг мэдэж чадах байсан уу даа?...

	(Керер залхаан цээрлүүлэгч рот командалж Сургуладзийн дарга нь байсан бөгөөд Псарев нэг үе түүний удирдлагад ч байлаа... )

	 

	 

	Хурлын дарга: Псарев аа, та германы фашистын албыг хэдэн он хүртэл хааж байсан бэ?

	Псарев: Миний тэд нартай явсан зам 1944 онд Чехословакт дууссан.

	Хурлын дарга: Юу болох нь энэ билээ? Германы төлөө юу ч хийгээгүй Псаревыг хооллож, хувцаслаад л Ростов, Краснодар, Новороссийск, Крым, Мозыриар дамжуулан германчууд гурван жилийн турш аваад явж байсан болж байна уу? Ямар ч нэмэргүй таныг германчууд дагуулаад явж байсанд чинь ямар нэгэн учир шалтгаан байгаа биз? Хордуулан утагч машинд хүн түлхэж оруулахгүй бол өөрийг нь л түлхэж орхино гэж Сургуладзе ярьсан. Тийм бол энэ бүхнээс та яаж мултарч байсан юм бэ? Германы энэ гэнэн байдал танд гайхалтай санагдаж байгаагүй юу? Энэ залхаан цээрлүүлэгч анги чинь бүрэлгэн сүйтгэх ажлыг зориуд хийхээр үүрэг авсан нь танд тодорхой биш үү?

	Псарев: Би энэ бүхний дараа их айж байсан. 

	Хурлын дарга: Та ч яах вэ айж байж, германчууд айгаагүй шүү дээ гэхэд,

	Еськов: (Байрнаасаа) Хэрэв чи тэр үед айж байсан юм бол зугтахгүй яасан юм. 1945 он хүртэл юунд нь тэдний хойноос чаргуулдаад л байсан юм бэ? «айж байсан, айж байсан гэнэ шүү» хүүхэд шиг... гэж хэллээ.

	Псарев: Энэ бол миний хэрэг. 

	Хурлын дарга: Та хаана байхдаа эхнэр авсан бэ?

	Псарев: 1942 оны арван нэгдүгээр сард Новороссийскт. Би өөрөө эхнэр аваагүй, над авч өгсөн юм. Эхнэртэй сууснаасаа хойш дөрвөн өдрийн турш яах ч учраа олохгүй байтал хожим нь эгч маань над зааж өгсөн. (танхимд инээлдэв).

	Хурлын дарга: Энэ чинь тийм их чухал юм биш ээ. Энэ бол таны хувийн хэрэг. Харин тэр хүнтэй суугаад хурим хийсэн үү?

	Псарев: Юуны нь хурим байх билээ... 

	Хурлын дарга: Зочид гийчид байсан уу?

	Псарев: Байсан. Дарга, Скрипкин, Федоров байсан юм. 

	Хурлын дарга: Ямар дарга вэ?

	Псарев: Новороссийскийн ангийн дарга

	Хурлын дарга: Ингэхэд хэн хэн таны зочноор байсан гэнэ ээ? Дарга, салаан дарга Федоров, салааны туслах Скрипкин байсан байна. Тэднийг баярлуулаагүй цэргийг удирдах дарга нар чинь яасан гэж ийнхүү анхааран үздэг билээ? Энэ бүхэн чинь яаж уялдах юм бэ?

	Псарев. Ямар нэгэн архи дарсны юм авах гэж даргыг би урьсан. Федоров» Скрипкин хоёр ч уух дуртай л даа. Түүнээс гадна миний хуучин эхнэр тэнд ажиллаж байсан болохоор түүнийг бүгд таньдаг байлаа. Би даргын болон бусад хүмүүсийн гутал цэвэрлэдэг байсан юм.

	Хурлын дарга: Танай дарга нарт оросууд ойртохоосоо айдаг байсан гэж бид одоо хэр нь сонссоор байна. Тэгэхэд таны хуримд тэд нар очиж байдаг... Та Абрау Дюрсод Кукобыг хорооход оролцсон уу?

	Псарев: Би тэнд байгаагүй.

	Хурлын дарга: Еськов бос!

	Еськов: Псарев тэнд байсан хүмүүсийг баривчлаад буудах газар луу хөөж туугаад л бууддаг байсан. Дарга нь эдний хурим дээр яагаад наргиж байсан. Еськовыг хуримдаа яагаад уриагүй юм бэ? Дарга нь л эдний хуримд ирсэн болохоор тэргүүний хүн нь байж л дээ... 

	Хурлын дарга: Ингэхэд та Кукобыг буудахад оролцсон юм уу даа, аль үгүй юу?

	Псарев: Оролцоогүй. Зөвхөн түүний пальтог нь аваад явж байхыг харсан.

	Хурлын дарга: Та Кукобыг цаазын газар харгалзан хүргэсэн, хүмүүсийг талбайд хөөж гаргаад дараа нь тэднийг буудахад оролцсон хэрэгт шийтгэгдэж байна. 

	Псарев: Ийм байж таарахгүй.

	Хурлын дарга: Гэрчийн болон хэрэгтэн этгээдүүд тэр өдөр Абрау Дюрсод таныг харсан байна шүү.

	Псарев: Баталж чадахгүй ээ.

	Хурлын дарга: Скрипкин бос! 

	Скрипкин: Тийм явдал гарсан... (Псаревт хандан) Чи яагаад худлаа өчиж байна вэ? Миний зүрх минь атгахан болох шиг санагдах юм. Хэзээ нэгэн цагт зөвлөлтийн ард түмэн, зөвлөлтийн хуулийн өмнө хариулах хэрэгтэй болно доо.

	Хурлын дарга: За Псарев одоо юу гэж хэлмээр байна вэ?

	Псарев: Би оролцоогүй.

	Хурлын дарга: Тэгвэл та энэ удаагийн ажиллагаанд оролцож чадаагүй байсан уу? Люблинд болон цэнгэлдэх хүрээлэнд польш иргэдийг буудахад оролцсон уу?

	Псарев: Энэ тухай дуулснаас биш би өөрөө оролцоогүй.

	Хурлын дарга: Буглак микрофон руу очоорой... Энэ буудалтыг санаж байна уу?

	Буглак: Саналгүй яах вэ дээ.

	Хурлын дарга: Псарев тэр хүмүүсийг буудахад оролцсон уу?

	Буглак: Яалаа гэж оролцохгүй байх юм! Псарев үргэлж оролцдог байсан. Ажил дууссаны дараа ч гэсэн ирээд л «Николай, тэнд нүх ухах хэрэгтэй, хүн буудна» гэж хэлэхэд Псарев үг дуугүй л яваад өгнө.

	Хурлын дарга₮ Люблинд бас явдаг байсан уу?

	Буглак: Тэнд ч явдаг байлаа. Тэгэлгүй яах юм бэ? 

	Хурлын дарга: . Ямар хүмүүс тэнд буудуулж байсан юм бэ?

	Буглак: Үүнийг би санахгүй байна.

	Хурлын дарга: Тэд буудуулахынхаа өмнө ямархуу авир зантай байсан бэ?

	Буглак: Мэдэхгүй, ажиж байгаагүй.

	Хурлын дарга: Тэд буудуулах гэж байхдаа царай зүс нь ямархуу байдалтай харагдаж байсан бэ?

	Буглак: Тодорхой дүрсэлж чадахгүй. Уруу царайтай л харагддаг.

	Хурлын дарга: Энэ хүмүүс ямар нэгэн буруу хэрэг хийсэн үү аль үгүй юү?

	Буглак: Тэд юуныхаа буруу хэрэг хийх юм бэ? Огт гэм зэмгүй хүмүүс байсан юм... 

	Хурлын дарга: Вейх бос!

	Люблины үйл явдалд Псаревын оролцож байсан тухай ярих юм бий юү?

	Вейх: Псарев идэвхтнүүдийн нэг нь байсан. Ямар нэгэн партизан зугтвал хөөхийн тулд галд орохоосоо ч буцдаггүй юм... Прокурор байцааж эхэллээ.

	Прокурор: Псарев, та чинь гэр бүлээрээ германы газар ажиллаж байсан байх нь ээ?

	Псарев: Яагаад гэр бүлээрээ ажилласан гэж вэ?

	Прокурор: Танай эхнэр ямар ажил хийж байсан бэ?

	Псарев: Миний эхнэр зондеркомандад цэвэрлэгч, тогооч, хувцас угаагчаар ажиллаж байсан юм... Тэр үедээ миний гэр бүл эсэхийг би мэдэхгүй байлаа. Орж гараад л явдаг байсан.

	Прокурор: Та хоёр хэдийд салсан бэ?

	Псарев. 1944 онд салсан»...

	 

	... Уг асуудлыг бүр тодруулахын тулд Псаревын анхны эхнэрийг таслан шийтгэх хуралд дуудлаа. Энэ эмэгтэй Австрид арван зургаан жил суугаад шинэ нөхрийнхөө хамт хоёр жилийн өмнө буцаж ирсэн юм. Амь зууж байсан ч гэж дээ түүний хэлж байгаагаар арван зургаан жилийн турш Вена, Зальцбург болон нэг хэсэг үе Ливорно (Италийн) хотоор хэсүүчлэн явахдаа яаж нэг нутагтаа буцдаг юм билээ гэж л мөрөөдөн явжээ. Хүмүүсийг буудахад гар бие оролцоогүй улсыг өршөөж байна гэж мэдэнгүүтээ л гэр орныхонтойгоо захиа бичиж холбоо барилаа. Энэ авгайг Ростов, Новороссийскийн төмөр замд вагоны үйлчлэгчээр ажилуулахаа амлажээ. Одоо нийтийн вагоны үйлчлэгчээр ажиллаж байна.

	Цагаан захтай, шонхор хамартай, цэвэрхэн хүүхэн таслан шийтгэх хурал дээр орж ирэх нь герман хүүхэнтэй юундаа ч юм төстэй харагдана. Энэ эмэгтэй орж ирэнгүүтээ Псаревын зүг ширэв татан хараад дахин түүнийг (Псарев түүний юу юм бэ!) ер анхааран харсангүй зөвхөн шүүгчид л хариу өчнө.

	— Псарев юу хийдэг байсныг та санаж байна уу? гэж хурлын дарга асуухад,

	— Би өөрөөс нь асуудаг ч үгүй байсан. Надад ч юу хийж байгаагаа хэлдэггүй байлаа. Дараа нь мэдсэн гэж эмэгтэй хариулахад нь,

	— Та юу мэдсэн бэ? гэв.

	— Энэ анги нутгийн энгийн номхон хүмүүсийн амийг бүрэлгэн сүйтгэдэг байсныг мэдсэн гэв.

	— Хүн буудахад Псарев явдаг байсан уу? гэж хурлын дарга асуув.

	— Явдаг байсан

	— Гэртээ л сууж байсан юм биш үү?

	— Үгүй ээ. явдаг байсан. Буудахад оролцож байлаа гэж өнөөх авгай хариу өчив.

	— Хэдэн удаа оролцсон бэ? Нэг үү? Хоёр уу гэхэд нь

	— Үгүй, түүнээс олон удаа оролцсон гэв.

	— Энэ үйл ажиллагаа чинь чухам юу байсан юм бэ? гэж хурлын даргыг асуухад,

	— Мэдэхгүй. Партизантай л хийж байсан тэмцэл шиг санагдана. Гэртээ ирээд л сайн сайхан юм ер алга аа. Манай талынхны нь л олон хүн алагдлаа гэж ярьдаг байв гэхэд нь.

	— Тэр хүмүүсийн эд хөрөнгөнөөс ямар нэгэн зүйл авчирдаг байсан уу? гэж хурлын даргыг асуухад

	— Би тэгж явж байсан бүх замын турш эд хөрөнгө ер авч байгаагүй гэв.

	— Та хоёрын хурим дээр германаас ямар нэг хүн байсан уу? гэж асуухад.

	— Би тэднийг танихгүй байлаа. Нэг офицер бас нэг тогооч, тэд нартай хамт ирсэн намхан эмэгтэй байсан... гэхэд нь

	— Дайсны армид албан хааж байгаа маань буруу хэрэг болж байна гэдэг бодол танд ер нь төрж байсан уу? гэж дарга асуув.

	— Би энэ тухай огт бодоогүй. Нүдээ боолгуулсан юм шиг тэдний хойноос мөр гишгэн явдаг байлаа гэв. Псарев яг хүнийхээ хувьд ямар янзтай байсан бэ? гэж асуухад нь

	— Нөхөд нь түүнд сайн ханддаг байсан. Өөрөө хэнтэй ч хэл ам хийж байгаагүй, цаадуул нь ч өөртэй нь хэрүүл маргаан хийдэггүй байв... 

	— Псарев та хоёр зондеркомандаас зугтъя гэсэн оролдлого ер нь байсан уу?

	— Би энэ тухай санахгүй байна... гэж эмэгтэй хариу өгтөл.

	— Санаж болох юм биш үү? Жанкийн өртөөн дээр байхдаа Андрюшенкотой хамт зугтах гэж байсан шүү дээ... гэж Псарев гуйсан байдалтай хэлэв.

	Эхнэр нь нүүрээ үрчийлгэн хэсэг зуур бодсоноо дахиад л Псаревын зүг харалгүй шүүгч нарт хандан хариулах нь: 

	— Тийм нэгэн яриа байсан. Тодорхой мэдэхгүй байна...

	Екатерина Михайловна Титова шүүхийн дуудлагаар Мозырээс ирлээ. Энэ эмэгтэй дайны жилүүдэд Жука тосгоноос гурван километрийн зайтай байдаг Кочиш тосгонд сууж байв. Энэ тосгонд германы цэрэг орж ирээд бусниулан түйвээсэн зүйл, аллага хядлага, хулгай дээрэм нь Титовагийн сэтгэлд мөнхөд үлджээ. Оршин суугчдыг буудахыг нь буудахаар фашистын цөллөгт цөлөхөөр ачиж эхлэв. Хүмүүс сууринаа орхин ойд очоод өдөр нь намаг шалбаагтай газар нуугдаж байгаад шөнө хуурай газар гардаг байлаа.

	Германчууд тэр хүмүүсийг эрж хайн шөнө бүр ой мод самнана.

	Барьсан нэгийг нь Жука тосгонд хөөн аваачна. Тэнд хамтралын адууны хашааны дэргэд долоон зуун хүнийг буудлаа. Арав гаруй том нүх хүүрээр дүүрчээ.

	Екатерина Михайловна тэр үедээ зондеркоманд СС10-а-гийн байгааг мэддэггүй байсан аж. Тэрээр германчуудыг «фрицүүд, фашистууд» гэдэг байлаа. Фашист түүний эцэг, эгчийг нь аваад явжээ. 

	Нэгэн шөнө тариачид модонд эсэсовчууд байхыг нь харлаа. Бондажевич эмгэн зугтаж чадахгүй байсан болохоор төрөл төрөгсөд нь мөчир гишүү дээр нь овоолоод өөрсдөө ширэнгэн дотор нуугдлаа. Өглөө тэд нөгөө байрандаа буцаж ирэхэд Бондажевич эмгэнийг шатаачихсан байжээ... 

	Хурлын дарга Буглакийг микрофон руу дуудаад: 

	— Буглак гэрчийн этгээд үнэн зөв мэдүүлж байна уу? гэж асуухад нь,

	— Энэ бүх ажил бидний гараар хийгдсэн юм... гэж Буглак хариу өчив.

	Екатерина Михайловна хэрэгтэн этгээдүүдийг хараад муухай амьтад! гэж бодлоо.

	Ростовын бөөгнөрөх газар еврейчүүдийг хэрхэн цуглуулж байхыг Дарья Семеновна харжээ. Энэ эмэгтэй Энгельсийн гудамжны 60-р байшинд суудаг байв. Тэнд еврейчүүд эд хөрөнгө үнэт зүйл, гэр орныхоо түлхүүрийг аваад ирдэг байв. 

	— Таслан шийтгэх хурал дээр намайг гэрчийн этгээдээр явж байгааг мэдсэн манай айлынхан бүх зүйлийг үнэнээр нь хэлээд тэр яргачдад ямар ч өршөөл энэрэл байж болохгүй гэж хүсээрэй гэсэн... хэмээн Дарья Семеновна хэллээ. 

	Киреева Ульяна Тимофеевна Ростов хотын элс авдаг газрын ойролцоо байдаг хоёрдугаар Злшевка сууринд сууна. 

	Наймдугаар сарын 9-нд оршин суугчдыг нэг л өдрийн дотор сууринаасаа гарч явахыг тушаав. Ульяна Тимофеевна гэр оронгоо эзэнгүй орхихоос айж сууринаас гаралгүй элсний газар нүхэнд нуугдлаа. Наймдугаар сарын 10-нд толгой дээр нь бууны дуу пижигнэхийг сонсоод харвал цус нөж болсон хүүр нүхэнд унаж байлаа. Одоо л улс амьтныг авчраад алж байгаа юм байна гэж Ульяна Тимофеевна айж сүрдэн ойлголоо. Яг хөлийн нь дэргэд хүүхдийн үхдэл хүүр уналаа.

	— Та нар тэнд буудаж байсан уу? гэж хурлын дарга Скрипкинээс асуухад

	— Би тэнд байсан гэж Скрипкин хариу өчив... 

	 

	 

	Хэрэгтэн этгээдүүдэд үйлчилж байсан хүмүүс гэрчээр ирлээ. Зарим хэсэг нь арван таван жилийнхээ ялыг «яс суугаад» өөрсдөө гэрчлэхээр ирж байхад заримыг нь алс холын хорих газраас харуул хамгаалалтайгаар хүргэж ирлээ. Таслан шийтгэх хурлын ажиллагаа тэдэнд нэг ёсны амралт байв.

	Дөнгөж сарын өмнө суллагдсан Сухаренко шинэ костюм богино ханцуйтай шинэ цамц өмсөж цаг зүүжээ. Асуултад хариу өгөхдөө зуршил ёсоороо нуруу үүрэн ярина. Барановский шоронд хорин жил (нас залуу, гэнэдсэн гэж үзээд түүний цаазаар авах ялыг нь хэлтрүүлж хорин таван жилээр хорьсон юм) суугаад гарчээ. Хөх китель өмсөж үсээ хусуулсан, нар салхинд ганшсан нүүр царай зэргийг нь харвал шинэхэн байлдагч лугаа адил харагдана.

	— Манай ангид бүх яргачид байсны дотор хамгийн онцгой нь Вейх, Псарев, Сургуладзе байсан... хэмээн цовоо хариулж байлаа.

	Сургуладзе түүнийг үзэн ядсаар харна. Вейх бүр тэвчиж чадалгүй хашхирах нь

	— Би буудсан нь яг үнэн! Би татгалзахгүй. Харин та нар юу хийж байсан юм бэ? Ганцхан Вейх л буудаж байсан уу? Аль та нар миний нэрийг пянзанд бичигдсэний дараа л нэрээр минь дуудах болсон уу? гэж хэлээд хуруугаар пянзны эргэлтийг тойруулан зурж үзүүлээд, — Хураагдсан малыг тань эргүүлж өгөх, хулгайлагдсан үнээг тань Вейх буцааж өгүүлж байсан удаа бий юу? Хэлээд орхиоч

	Вейх алагдсан хүмүүсээс нэг ч ширхэг товч, алга дарам бүс даавуу өөртөө. авч байсан уу, аль бүгдийг агуулахад хураалгаж байсан уу. Та мэдэж байна уу?...

	Барановский инээмсэглэснээ: г

	— Энэ хүнээр ингээд яриулаад байх уу? Дээрэмчин этгээд гэдэг нь тодорхой билээ. Өөрийгөө л зөвтгөх гэж оролдож байна. Хэн нь ч гэсэн тонуул дээрэмгүй өнгөрч байгаагүй. Вейх гартаа дайралдсан бүхнийг хамдаг байсан!... гэж хэллээ.

	Вейх «хүний бузар хэргийн тухай! Хүн гэдэг амьтны тухай!» хэмээн бодсоор толгой сэгсэрнэ.

	Буглак, Псарев, Сургуладзе нарын хэргээр гэрчийн этгээд Пушковыг оруулж ирэв. Бүрэн эрх бүхий армид орж офицер болтлоо 1944 он хүртэл Пушков тэд нартай хамт ажиллаж байжээ. Түүнийг мөн л «Залуу байна гэж үзээд» алах ялыг нь хорин таван жилээр солиход уг хугацаат ялаа эдлээд гарчээ... 

	— Та тэр ажилд оролцож байсан уу? гэж асуухад, 

	— Тийм ээ. Албан хаагаад дуусах дөхөж байхад цэрэг хүний тэмдэглэлийн минь дэвтэрт тийм ажиллагаа дөч орчим тэмдэглэгдсэн байсан гэв.

	— Тэр ажиллагаа чинь яадаг байсан юм бэ? гэхэд, 

	— Тонож дээрэмдэх алж хядах, үхдэл хүүрийн хувцас хунарыг тайлж авдаг байсан... Ес дүрмийн дагуу Вейх шархадсан хүний хувцсыг хүртэл тайлдаг байсан. Псаревын хувьд гэвэл партизануудыг бүслэх үед зөвлөлтийн цэргийн хувцсыг өмсөж төөрөлдүүлэх зорилгоор зөвлөлтийн зэвсгээр нэг бус удаа зэвсэглэсэн юм... 

	Хоёр жилийн турш партизаны пулемётын байр луу хамт дайрч айх зовох, итгэл найдвараа хуваалцаж байсан дотно найз Сургуладзийнхаа тухай их л хүйтэн сэтгэлээр тодорхой ярихдаа: 

	— Энд хэрэгтний сандалд сууж байгаа хүмүүсийн дотроос оберштрумбанфюрер Кристманд арай ойр байсан нь Сургуладзе билээ. Түүний Люблинд байнга ирдэг байсан СС-ийн генерал Вальтер Биркамп хүртэл магтдаг байсан юм. Энэ генералаас Сургуладзе гурван хүрэл медаль нэг Bandenkampfb-zeichen гэдэг мөнгөн медаль авсан. Вейх (Вайх гэж герман янзаар хэлэв) хүртэл шагнагдаж байлаа... гэв.

	Вейх тэвчиж сууж чадалгүй үг хэлэх зөвшөөрөл гуйв. 

	— Би түүний хэлснийг үгүйсгэхгүй... Би үгүйсгэж байгаа ч үгүй, үгүйсгэх ч үгүй. Над гэрчийн этгээдээс асуух зүйл байна. Та яасан гэж шагнагдсан билээ? гэв.

	Пушков асуусан байдалтай шүүгчийн зүг хараад хариулах уу? гэсэн юм шиг эрмэг биш байдлаар хэлэх нь: 

	— Би шагнуулж байсан... Бүслэлтэд оролцож байлаа гэж шагнуулсан юм... гэхэд нь

	Вейх хуруугаараа үгүйсгэсэн дохио өгөөд: 

	— Ээ, үгүй шүү! гэв.

	Одоо Пушковыг шүүгээгүй Вейхийг шүүж байгаа болохоор энэ бүхэн ямар ч ач холбогдолгүй байлаа. Пушков ч үүнийг мэдэж байгаа болохоор үнэхээр тайван байв. Энд ирсэн гэрчийн бүх этгээд нэгэнт хийсэн хэргээ давтан ярихаас биш өөр ямар ч аюул дахин заналхийлэхгүй гэдгийг мэдэж байгаа болохоор зөвхөн тэдэнд үйлчилсэн төдийдөө ч биш өөрсдийнхөө хийсэн хэргийг юман чинээ бодохгүй сэтгэл тайван байцгаасан юм. Аймшигт явдлын тухай зүрх шимширч нүд халтирсан «үйл явдлын» тухай ярьж байгаа тэдний хэн нь ч гэсэн сэтгэл нь үл хөдлөн хэрэггүй гэж үзсэндээ амь үрэгдэгсдийн төлөө зовж гуньж зүрхшиж хайрлаж өрөвдсөн шинжгүй байв.

	Харин энэ талаар хэрэгтэн этгээдүүд огт өөр байлаа. Тэднийг хар сүүдэр гарцаагүй бүрхэж бүх юм дээр ул мөр нь хоцорч улам ч зөөлрөх болгож, хийсэн хар хэргийнхээ тухай бодоход тулгасаар байлаа.

	Хэрэв тэднийг модон хайснаас гарган дээр нь дарж байгаа хариуцлагыг нь аваад хаячихвал тэд нар чинь тэр даруйдаа л толгой өндийлгөн цэх болоод орхино. Тэгээд өөрсдийнхөө уй гашуу, «эмгэнэлт явдлаа» таягдан шийдчихээд л амьдралын гүнд эрж хэнийг ч үл хайрлан хэнийг ч анхаарч үзэлгүй явах болно. Учир нь тэд зөвхөн хар толгойгоо л хайрлаж чаддаг бөгөөд «Хуулийн буулгаас» мултарч шүүхийн модон хайснаас гарахаараа л хүнтэй төстэй болох болно.

	Ер нь энэ есөн этгээдийн өөрсдийн учир шалтгаан нь хувь тавилангаа балбаж байгаа болохоор хийсэн гэмт хэрэг нь бусад хэргийн дотроос «ашиггүй» хамгийн шууд тодорхой хэрэг билээ. Чи хүн буудаж гараа цустсан бол хаашаа зайлах юм бэ? Гэмт хэргийн илэрхий болсон баримт хийсэн хар хэргийнхээ лай ланчгаас гарч бултаж булзах аргагүй болгожээ. Энэ этгээдүүдийн гар нь цусанд дүрэгдэж, гарт нь наалдсан цусан толбо одоо алга болсон ч тэдний бичсэн «онолын үндэс» болон тушаалын нь хар толбо арилсан гэж үү дээ. Ямар ч толбогүй «гараа угааж» орхисон» ямар ч юманд оролцолгүйгээр хүмүүсийг алж, утаж, байсан бусдыгаа хараад л сууж байсан зарим нэг хэсэг бий.

	Гэлээ ч гэсэн тэд бол аллага хядлагыг зохион байгуулагчид, түүний онолчид, дуугай суугчид, хүн төрөлхтний зовлонд өөрийнхөө «нэмэр хандиваа» оруулан дуулагчид билээ. Тэгснээрээ энэ газар дэлхий дээр Суховт Ейскийн хүүхдүүдийг утагч машинд чирэн оруулах, Скрипкиний олзлогдсон цэргүүдийг буудах бүх байр бололцоог буй болгож өгсөн юм.

	Зондеркомандын хийсэн бүх зүйл бол хүнийг устгах талаар асар их бэлтгэл хийсэн ажлын үр дүн бөгөөд үхлийн аугаа том машинд энэ есөн этгээд бол хамгийн өчүүхэн хадаас нь байлаа. Хүн гэдэг амьтан ямар ч юмны хадаас болох ч ёсгүй, байж ч таарах ч үгүй боловч ямар ч машинд тавилаа гэсэн, ямар ч дугуй нь болж эргэлээ гэсэн адилдаа л адил хэний нь ч зөвтгөхгүй, амь насаа бүрэлгүүлсэн улс цөмтэй нь тооцоо хийх болно. Хэргийн төгсгөл таслан шийтгэх хурал эхлэхээс бүр өмнө тодорхой байв. Энэ нь гэмшсэн нэгийн нь амь хэлтэрч, гэмшээгүй нэг нь хуулийн дээд хэмжээ л үзэх байлаа.

	 

	 

	Аравдугаар сарын 22-ноос 24-нийг дуустал хоёр өдрийн турш шүүгчид зөвлөж байхад хурлын ажиллагаанаас гадуур Краснодарт ажиж байсан мянга мянган хүмүүсийн сэтгэл санааны шүүх тэд нартай хамт асуудлыг шийдвэрлэв.

	Хэрэгтэн этгээдүүд тогтоол уншихыг хүлээж ядан унтах ч үгүй, хоол ч идэхгүй шахуу байхад зөвхөн Псарев л хооллож, ундалж, унтаж хоёр хоногийн дотор амьдралдаа уншаагүй олон ном уншлаа. Энэ уншсан ном нь түүнд «таатай нөлөө» үзүүлсэн ч байж магадгүй, түүгээр ч үл барам ямар нэгэн юм ойлгож мэдсэн ч байж болох юм. Гэвч даанч хожимджээ. Еськов харандаа цаас гуйж хэрэгтэн Еськовын хувь түүний хийсэн гэмт хэрэг шүүхийн таслан шийтгэх хурал дээр баримт нотолгоогоор бүрэн илрэгдсэн болохоор хожмын хойно хэнд ч хэрэггүй шүлэг бичлээ.

	Дараа нь оногдсон ял тархин дундуур нь тасхийн болд гав гинж гялалзаад л гэмт хэрэгтнүүдийг ачсан хорихын машин Краснодарын гудамжаар цуван одлоо.

	 

	 

	Гестапогийн архиваас 

	ХОРООГДОХЫНХОО ӨМНӨ БИЧСЭН ХОЁР ЗАХИДАЛ

	 

	1. Чеховын нэрэмжит сургуулийн (Таганрог) сурагч агсан Николай Кузнецовын захидал

	 

	Хайрт ээж ээ, төрөл төрөгсөд, ойр дотнын анд нөхөд минь ээ! Би та нарт шоронгийн төмөр торны цаанаас захидлаа бичиж байна. Ю. Пазон бид хоёрыг тариа будаа ачсан германы газар сайгүй явдаг машин, автомашиныг үнсэн товрог болгон шатааж, герман цэргүүдийн бууг хулгайлж эх орноосоо урвагчдыг алж, дайсныг хорлон сүйтгэх ажил хийж байсныг маань харгис цагдаагийн газар мэдээд баривчилсан юм. Үүнийг хийсэн гэж л дүүжлэх юм уу аль эсхүл сайндаа л буудна биз. Энэ ч яах вэ! Гварди амь насаа алдаж байгаа боловч харин бууж өгөөгүй... Ямар ч болох нь ээ Таганрогт улаан арми орж ирэх болно...

	1943 оны тавдугаар сар. 

	 

	2. Германы залуу тариачны захидал

	 

	1944 оны хоёрдугаар сарын 3.

	Хайрт аав,ээж,ах дүү нар минь!

	Намайг болон Густавыг алах ял заасан гунигт мэдээг би та нарт дуулгах ёстой боллоо. СС-д орохоос татгалзсан хэрэгт л биднийг алахаар шийтгэж байна. СС-д битгий ороорой гэж та нар над бичсэн. Миний нөхөр Густав ч бас орохгүй гэсэн юм. Бид тийм зэрлэг явдлаар нэрээ бузарласнаас хурдхан үхсэн нь дээр билээ. Эсэсовынхныг чухам юу хийж байдгийг би мэднэ. Ээ дээ, хайрт та нар минь, энэ явдал та нарт болон над хэчнээн хүнд байгааг би мэдэж байна. Намайг уучлаарай. Хэрэв та нарыгаа ямар нэгэн юмаар гомдоосон бол намайг уучлан энэрч миний төлөө залбираарай... 


ДОМГИЙН ЦААНА

	Таганрогийн гестапогийн «шрайбштуб» захиргааг залуу зондерфюрер Георг Бауэр захирч байв. Бауэр Ижил мөрний үйл явдал өнгөрсний дараахан 1943 онь хоёрдугаар сард амарч байгаад Чир станцын хээрийн гестапод ажиллахаар германаас иржээ. Чирийн станц тэр үед оросуудад эзлэгдэн хээрийн гестапо бут цохигдсон үе байсан бөгөөд 6-р армийн шинэчлэгдэн байгуулагдсан «1-С» анги Бауэрийг Таганрогт Брандтад чанагш ажиллуулахаар явуулжээ. 

	Арван есөн настай Бауэр Оппельн (Силезия) хотонд төрсөн бөгөөд бага насандаа эцэг эхээ алдаж эгчийнхээ асрамжид хүмүүжжээ. Тэр бээр «фашист бус амьдралыг огтхон ч мэдэхгүй, төсөөлөн ч бодож чадахгүй, фашист амьдралаас өөрөөр яаж амьдардгийг ч мэдэхгүй, гитлерийн үеийн залуу германчууд лугаа адил өсөж торнин сэтгэл санааны хүмүүжлийг авсан хүн билээ. Үнэнийг хайх идэр насныхаа чанар, «аж байдлаа бодох» оюун ухааны бие даасан байдал, ямар нэгэн зүйлд эргэлзэх энэ бүхнээс ангижирч чадсан «онцгой» залуу байлаа. Харин энэ бүх идэрчүүдэд бол эргэлзэх зүйл нэгэнт үгүй болж, бүх үнэн нь нэгэнт тов тодорхой болсон байлаа. Тэр үед Герман даяар тоглож байсан тоглоом хамаг анхаарлаа хандуулсан азтай залуучууд гэж тэд өөрсдийгөө тооцдог байв. Хүн бүр «Их зорилгод» оролцсон, хүн бүр «Даалгавар гүйцэтгэж байна» гэж бодох бөгөөд бид бол жирийн нэгэн хүн ч биш ерийн герман ч биш харин дeutsсhег Tensch17 (ийм нэр байсан юм) гэж үздэг болсон байлаа. Энэхүү ямар ч утга учиргүй нэр бол ямар нэгэн юманд үүрэгтэй болгох, хүмүүсийн амьдралд онцгой агуулга оруулж ердийн аар саар явдалд нь ч онцгой байдалд оруулахыг өөрийн эрхгүй хүргэж байлаа. Энэ нь ухаан бодлоос нь гаргаж зөвхөн сэтгэлийн тахин бишрэлт, сэтгэл л шийдэх болж өөрсдийн нь хэлдгээр «харамч зангийн логик», «ухаалаг байдал» нь л алхам бүрий нь хөтлөн удирдаж байлаа. Германы түүхэнд орсон энэ жилүүд нь бүрхэг харанхуй хэрцгийллийн үе, тамлал, яргалал, шившигт явдлынхаа хувьд «Үндэстний өрнөлтийн үе» гэж олон герман халуун дотноор талархан авч байлаа. Хиймэл дэвэргэсэн сэтгэл оюун ухаанаас хүчтэй болж, «сохор итгэл» нь илэрхий зүйлээс тэдэнд хүчтэй мэт санагддаг болжээ. Илэрхий зүйл, логик, эрүүл саруул ухааны эсрэг тэмцэх явдлаа «герман хүний» онцгой шинж, түүний давуутай талын гэрч, улс төрийн ухамсар; зорилгодоо хүрэх тэмдэг гэж үзэж байв.

	Зохиолч Ханс Иост тэр үед сагсууран бичихдээ: 

	 

	«Янз бүрийн бүх туршлагаас гадуур, энэ туршлагын эсрэг, янз бүрийн зальхай ухааны бололцоотой бүх тооцооны эсрэг, богино хугацаанд нэгдмэл санаа сэтгэлээр нэгэн шинэ улс үүсэж сүр жавхаа нь бадарч нийтийг зайлшгүй хамрахыг гаргуулахгүй байхын тулд байх ёстой. Энэ бол сэтгэлийн ид шидтэй хүч бөгөөд сэтгэл санааны итгэл нь бүх эргэлзээг арилгах хүчтэй юм. Бид шинэ зууны босгон дээр зогсож байна» 

	 

	гэжээ.

	Энэ мухар сохор ажил нь үнэн хэрэг дээрээ солио өвчний шинж чанарыг агуулсан юм. Ажилгүйчүүдийг арилгах (цэрэгжүүлсэн орон ба хорих лагерьд буй хүмүүсийн боолын хөдөлмөрийн хөлсөөр) санал гомдол болон тэтгэвэр авагчдад үл ялих нэмэгдэл хөлс олгох, нацистуудын баярын өдөр сургуулийн хүүхдүүдийг үнэ төлбөргүй хооллохоор ямар нэгэн «айнтопф» хэмээх ганц таваг хоол өгөх зэргээ өнөө улигт автострад, цэргийн заводуудынхаа эдийн засгийн гайхамшигт өрнөлт, өөрийн харьяат нарынхаа төлөө «шинэ улсаас» тавьж буй үзэгдэж сонсогдоогүй анхаарал халамж гэж үзэж байлаа. Фашист улс «өгч» байгаа зүйлийг харж суухаас биш энэ улс нь хөлс хүчийг нь зээлдэн «авч» байгаа гэдгийг бодох талаар сургасангүй...

	Ард түмний хувьд гэвэл тэдэнд хоосон өрнөлтийн үе, солио өвчтэй юм шиг байхаас илүү тийм их аз жаргал байсангүй. Үүний тулд л ард түмэн халуун цусаа урсгаж үнэт хөрөнгөө үрэхээр үл барам он удаан жилээр гуйлгачин болтлоо хоосроход үл итгэн, улс төрийн бодлогыг үл ойшоон үзэл санааны бүх зүйлээс айж үгүйсгэх үзэлтэн ба бэртэгчний амьдралд татагдан орж байгаа аж.

	Энэ бол дөнгөж «шараа тайлж» байгаа нь бөгөөд бүр 1938 онд «согтуурал» тэнэж байсан юм. 1938 онд «аншлюсс» болж (буу нэг ч дуугаргалгүйгээр!» Австрийг эзлэн авч Нюрнбергийн «партайтаггелендэд» одоо зөвхөн бетон индрийн ор суурь үлдсэн асар том цэнгэлдэх хүрээлэнд германы залуучуудын цуглаан болсон билээ. Нюрнберг хотод германы өнцөг булан бүрээс цугларсан 60 мянган охид хөвгүүдийн дотроос туг өргөж явсан залуучуудын нэг нь арван тавхан настай Георг Бауэр байлаа. Энэ залуу дөрвөн жилийн дараа дорнод фронт дээр Чир станц дахь хээрийн гестапод алба хааж байх үедээ дээрх үйл явдлаа дурсан саналаа. Тэр өдөр хотод хэдийгээр бүхий л шөнө өдөргүй усан бороо цутгаж байсан боловч амьдралд нь тохиолдсон хамгийн тод өдөр байлаа. Баяр болж буй газрын туг дарцаг, гэрэл чимэглэл, майхант лагерь цөм усан гүзээ болж өвдөг татсан ус урсаж байв.

	Майхант лагериас хотыг чиглэн 60 мянган хүн хүйтэн бороонд нүдүүлсээр хөдөлсний дотор нацист намын 9000 орлогч, «гитлерюнгенд»-ийн 50,000 гишүүн, нацист байгууллагад нэгдсэн бага ангийн сурагчдын мянган «пимпфчууд» байлаа.

	Энэхүү цуваа хуучин Нюрнбергийн шарга байшин дундуур гарч эртний цайзын дэргэдүүр явлаа. Бороо хэдий чинээ хүчтэй асгарах тусам тэд тугаа улам өндөрт өргөж улам чанга хашхиралдахыг хичээнэ. Учир нь энэ цуваа үнэн хэрэг дээрээ бороо хур биш, пулемётын галын дор бүх дэлхийг авахаар хөдлөх тэр үеийн нэг ёсны бэлтгэл сургууль нь болж байсан юм.

	Тэд гэрлэн чимэглэл дээрээ «Өнөөдрийн хувьд Герман биднийх, маргааш бүх дэлхий биднийх болно!» гэж бичжээ. Цэнгэлдэх хүрээлэнгийн зүүн талаас хар тугтай «юнгфольк», баруун талаас улаан цагаан өнгийн туг барьсан «гитлерюнгедчүүд» урсан орж ирлээ. Хүндэт индрийн дэргэд тугчид уулзан хар, улаан, цагаан тугууд холилдов. Зөвхөн нэг туг зайдуухан зогсов. Энэ нь Берлиний гудамжинд большевикуудтай тулалдаж амь үрэгдсэн залуу Герберт Норкусын тугийн уранхай тасархай байлаа. «Lnag war dic Nachf» «Урт шөнө байлаа» гэсэн дуу цуурайтсаны дараа хотын ойролцоох нисэх онгоцны буудлаас онгоцнууд агаарт хөөрч тэдний дээгүүр эргэлдэнэ. Ийнхүү баяр ёслол эхэлж «Өөрийнхөө залуучууд» дээр Гитлер хүрэлцэн ирлээ.

	Георг Бауэр фюрерийг шүтэн биширч байсан учраас арван таван настай байхдаа «Майн кампф»-ыг бараг цээжээр уншдаг байв. Тэр бээр Гитлерийн эхний жилүүдийнхээ тэмцлийн тухай бичсэн идэрчүүдийн бишрэлийн бүлгийг уншихдаа сэтгэл нь хөдлөн үймэрч байдаг байлаа. Энэ аугаа их хүнд зовж зүдрээгүй юм гэж байхгүй ээ! Ард түмэнд учирч байсан бүх зовлон зүдүүрийг амсалцан, дайн тулалдааныг үзэж, ажилгүйн зовлонг ч эдэлсэн, «дороос» гарсан ийм хүн л гагцхүү шинэ Герман улсын толгойд сууж түүнийг ирээдүй рүү зоригтой авч явж чадах байжээ. Мянга мянган хун «Бид нартай хамт юу хүссэнээ хий!», «Биднийг жолоод!», «Биднийг аваад яв!» гэж сөгдөн мөргөж байсан тэр шүтээн нь Георг Бауэрээс хоёр алхмын зайтай байлаа. Фюрерийг жагсаал тойрч дуустал үнэнч сахилга баттайгаар олон мянган охид, хөвгүүд хөдлөх ч үгүй зогсох бөгөөд гагцхүү Бауэрийн хажууд зогсож байсан эрэгтэй хүүхдийн л хацрыг дагаж нулимс бөмбөрнө. Гитлер индэр дээр гарч «Та бүхнийг би таамгаар итгэж байна!» гэсэн үг нь радиогоор тархахад зүрх даран байсан анир чимээгүй байдал шуугиан болон хувирав. Жаран мянган хүний сэтгэл хөөрч магтсан дуун хашхирч, жаран мянган хүн аяны хутгаа сугалан фюрерийг мэндлэн хутга харшилдуулна... 

	Энэ өдөр Бауэрийн амьдралд том роль гүйцэтгэсэн юм. Энэ өдрөөс эхлээд Бауэр жирийн нэгэн хүүхэд ч биш, ердийн нэгэн «гитлерийн залуу» ч биш боллоо. Тэр бээр залуучуудын «их цуглаанд» оролцсон, түүний тугийг өргөсний цол авсан шиг болж Оппельндоо буцаж ирэхэд нь хамт сурч байсан сурагчид, түүгээр ч үл барам багш нар нь түүнийг шилмэл сурагч мэтээр үзэх болов. Бауэр одоо ангидаа онц эрх бүхий болж бүх бололцоотой юм бүхэнд уучлагдсан хүндэт сурагч мэтээр байх болов. Харин Нюрнбергийн их цуглааны тухай хүүхдүүдэд ярих, мөн бага ангид орох цэргийн тоглоомыг хариуцах ажилд томилох зэрэг олон давхар ажилтай боллоо... 

	Энэ бүхэн түүнийг улсын ажилд махруу оруулж улам ихээр уг ажлыг хийх тусам өөрийнхөө онцгой байдлыг гаргах гэж мэрийх болов. Бауэр өөрийгөө жирийн нэгэн сурагч, ердийн нэгэн хүн гэж бодохоо больж «гол хэсэгт» байхын тулд хамаг шаардлагыг чармайн гүйцэтгэж байгаад зохих насанд хүрэнгүүтээ СС-д ажиллахаар бүртгүүлсэн нь гайхалтай биш ээ. Учир нь СС бол фашист улсын гол зүрх нь болсон хамгийн «гол хэсэг» нь билээ.

	Бауэр дайны хоёр дахь жилд хэсэг зуур Польшид алба хааж байгаад дээр дурдсан ёсоор Зөвлөлт Холбоот Улсын эзлэгдсэн нутаг дахь гестапод ажиллах болсон юм... 

	 

	 

	Амралтаасаа буцаж ирээд Таганрогийн гестапогийн гитрайштубын даргаар тохоон томилогдсон Георг Бауэрийг түүний биеийн намтарт танилцсан зүйлтэй яг л тохирч байгаа гэж үзэж болно. Тэр бээр үүрэгт ажилдаа санаачлага гаргаж шийдэмгийгээр хамгийн дээд хэмжээгээр хийж гүйцэтгэдэг байлаа. Энэхүү албан тушаал нь хэдийгээр тийм их хариуцлагатай ажил биш боловч Бауэр богино хугацааны дотор албан хаагчдын дотор чухал байдлыг төрүүлж, Таганрогийн гестапо шрайбштубе хамгийн гол газар болтол шахуу ажил төрлийг нь хөдөлгөжээ.

	Нацист «үзлээр» ажиллаж байгаа энэ махруу хүн өөрийнхөө ерийн нэгэн албан тушаалын дагуу чадах бүхнээ хийж байлаа.

	Бауэр ажил хэргээ үлгэр жишээчээр хийж байсныг үл өгүүлж өгүүлэхэд мөрдөн байцаалтын протокол нутгийн хүмүүсийн дотор тавьсан нууц төлөөлөгчдийнхөө мэдээ, мэдээллийг өөртөө авахаар үл барам энэхүү мэдээ баримтуудаа комиссар Брандтад шилжүүлэхдээ өөрийнхөө боловсруулсан ажил дүгнэлтээ хавсарган явуулна.

	Энэ залуу гестапогийн хэмжээнд томоохон тушаал горилон өөртөө шинэ байгаа ажил бүхнийг хийхийг оролдон байгаа нь үзтэл илэрхий байлаа. Тэр бээр ямар ч үүрэг даалгаврыг дуртай хүлээн авна.Тухайлбал: Цагдаагийн газраас баригдсан хүмүүсийг авчрах буюу зондеркомандын шоронгоос гестапогийн байранд авчрах, түүгээр ч үл барам зах дээр наймаа хийж буй цэргийн хувцастай улсыг хоморголон баривчлахад хүртэл оролцоно.

	Түүнээс гадна бусад ажилтан нараа оройн цагаар кино юм уу, авгай хүүхэн эргүүлээд явсан хойгуур Бауэр өөрийнхөө шрайбштубедаа суугаад л орос үг, орос хэлний зөв бичих дүрмийг тусгай дэвтэрт хуулан бичиж оролдсоор байгаад орос хэлийг тун амжилттай сурлаа. Өөр нэгэн онцгой чанар нь гэвэл хүний овог нэр, дугаар, цэргийн ангийн нэрийг огт мартахгүй цээжилсэн байдаг тул түүнийг «явдаг лавлах» гэж хочлон нэрлэнэ. Түүнээс гадна өөрийнхөө хэлэх ярих үгэндээ Гитлер, Геббельсс, Розенбергийн үгнээс болон гестапогийн дунд нэг их боловсролтой бус Нище Шпенглерийн үгнээс эш татна.

	Ямар нэгхэн зүйлээр ч болох нь ээ ялгарч байх ёстой байсан энэ Бауэр бол ийм хүн байсан бөгөөд ядахдаа эдний дундаас залуу насаараа хүртэл ялгарч байх нь өөрт нь маш таалагдана. Гестапогийн хувцастай хүмүүс рүү нэлээд зэгзэлзэн харж явдаг армийн офицеруудын дотроос ийнхүү ялгагдаж байх нь түүнд онц таатай байлаа. Бүх л бүтэн явган цэргийн моторчилсон хороо, танк, их бууны хороог захирч байдаг дивизийн штабын настай генерал дээр Бауэр ямар нэгэн ажил хэргээр ордог байлаа. Тэгэхэд нь өнөөх генерал, хүн баривчлахаар нэр заасан шажигнасан цаас нь танк, их буунаас хүчтэй болохоор инээн баяссаар угтана. Цэргийн хүчээр хот эзэлж уудам газар нутгийг эзлэн авч болох боловч харин Георг Бауэрийг эзлэн эрхшээлдээ оруулж болохгүй байлаа. Учир нь энэ явдал улсаас урвасан хэрэг болох билээ. Георг Бауэрийг хүчээр эзэлж болохгүй харин инээн баясаж нөхөрсгөөр угтан дагуулах хэрэгтэй. Ямар хэргээр энд ирсэн, ухаан санаанд нь юу байгааг мэдсэнийхээ дараа юу хэлэх, уулзаж байгаа хүнийхээ биеийн байдлын талаар юу лавлахыг урьдчилан хэн ч мэдэхгүй шүү дээ.

	Хээрийн гестапо буюу «гехайме фельд цагдаа» өөрөөр хэлбэл хээрийн нууц цагдаа зөвхөн буудах ажлаар хамаг ажлаа өнгөрөөдөг байсан гэж хэлж болохгүй. ГФЦ-ийн үүрэг бол штаб, ерөнхий штабын дарга нэгтгэлүүдийн командлагчийн хувийн хамгаалагч, түүнчлэн цэргийн сонин сурвалжлагч зурагчин, гэрэл зурагчин нар чухам юу бичиж, юуны тухай зурж, зураг авч байгааг нууцаар сэрэмжлэн харж байх ёстой байв.

	Гестапогийн «романтик» ажлаас өөр мэт ГФЦ-ийн ажиллагааны энэ тал нь түр зуур ердийн л нэг ажил, уйтгартай юм шиг санагддаг байсан авч Бауэрийн анхаарлыг хамгийн идэвхтэй үйл явдлаас дутуугүй татна. Тэр бээр энэ «давирхайндаа» их л хянуур нямбай хандана.

	Таганрогийн гестапогийн хоолой татсан ажилтай байсан тэр сарууд нь эргэн тойрон нууц байгууллагынхан, партизаны холбоо, сэжиг бүхий хүмүүс зай завсаргүй оволзож байлаа. Тэгээд ч комиссар Брандт «1-С»-ийг комиссар Майснерт өдөрт буудсан хүний тоог алдалгүй илтгэдэг байв.

	Энэ бүхэн бол цэвэр хууран мэхлэлт байсан юм. Учир нь буудуулсан хүмүүсийн олонх нь нууц байгууллагынхантай ямар ч холбоогүй байсан юм. Брандт хувь хэрэглэл, цалин хөлс зүгээр авч суугаагүй гэдгээ л харуулах гэсэн хэрэг. Зах зээл буюу гудамжинд эхлээд дайралдсан орос хүн бүрийг барьж гестапод авчрахад нь мөрдөн байцаагч: 

	— Чи партизан уу? гэж асуухад нь

	— Үгүй гэж орос хариулна.

	— Чиний төрөл саднаас чинь Улаан армид бий юу?! гэхэд нь

	— Ноён офицер, Улаан армид хэний төрөл төрөгсөд байхгүй байх юм бэ? Дайн эхлэхээр бүгдийг армид татсан биш бил үү... 

	— Тэгвэл чиний хэнийг чинь цэрэгт татсан бэ? гэж офицерыг асуухад,

	— Миний ач Васильев Павлыг... гэж орос хариулав. Мөрдөн байцаагчийг: «64 настай орос Васильев Александр өөрийн ач хүү Васильев Павлаар дамжуулан Зөвлөлүүдийн цэрэгтэй тогтмол харилцаа холбоотой байсан...» гэж уншихад нь Бауэр тэр дор нь машинаар цохилоо. Протоколыг Брандтад өгөхөд нь «Vmlegеn» (унтуулах) аль «Vmsiеdеln» (шилжүүлэх) гэж тогтоол дээр бичдэг байв. Энэ нь буудна гэсэн таних тэмдэг байлаа... 

	Гестапогийн ажилтан бүхний алдар тушаал шийдвэрлэх магадгүй тэдний цаашдын хувь тавилан ч байж болох чухал үйл ажиллагаа долоодугаар сарын 10-нд боллоо. Фронтын шугамын цаана Зөвлөлтийн цэргийн байрлаж байгаа газар дахь «хүнээс» оросууд шүхрээр урьдчилан цэргүүд буулгаад довтлох гэж байна гэсэн томьёолсон мэдээг хүлээж авчээ. Агаарын десантын буух газрыг (сүрэл асаан) нутгийн комсомолын нууц байгууллагынхан зааж өгөх байжээ. Хотоос орох гарах зам, тосгоны зөрлөгүүд дээр чангалсан ажиглалтыг хийж байв. Десант буух ёстой байсан район руу явж байгаа хэнийг боловч яаралтай баривчлах ёстой байсан аж. Хотын цагдаа, цэргийн анги, хээрийн харгис цагдаагийн хэсэг, зондеркоманд, төлөөлөгчдийн албаныхан бүгд хөдөлжээ.

	Нэгэн орой Георг Бауэр гестапогийнхаа байрнаас гараад Елизаветийн гудамжаар алхаж байлаа. Замд дайралдсан танкчин бага даргыг хойноосоо дагаад явахыг тушаав.

	Комендантын эргүүл тойруулын ажил аль хэдийн эхэлж Елизаветийн гудамж хоосорсон боловч самбар хаалтаар нягт хаасан цонхтой байшинд эзлэгдсэн нутгийн хүмүүс аж төрөл, амь зуулга нь үргэлжилж байв. Харин энд суух тасалгаа, зоорь, байшингийн дээврийн хөндий дэх тасалгаа байсангүй, эзэлсэн цэргийн захиргааны тушаал ёсоор зөрчсөн хүн толгойгоо авхуулах тэрхүү зөрчил, эсэргүүцэл, хориглосон зүйл энэ минутад гарах нөхцөлгүй байсан биз.

	Өөрийнхөө хийсэн хүлээн авагчийн дэргэд суугаад Москвагийн нэвтрүүлгийг сонсож буй эрэгтэй хүн бол Зөвлөлтийн радио нэвтрүүлгийг сонсож болохгүй тухай гарсан 2-р тушаалыг зөрчиж байлаа. Зөвлөлтийн мэдээлэх товчооны мэдээг машинаар цохиж суугаа залуу бол олон хувилах машин ашиглаж болохгүй гэсэн 4-р тушаал, түүний эх нь германы засгийн газрын үйл ажиллагааг дайсагнасан явдлыг мэдэгдээгүй хүмүүсийг шийтгэх 3-р тушаалыг зөрчсөн байлаа. Гал зуухныхаа өрөөнд даавуу угааж суусан охин коммунист болон комсомолын гишүүдийг бүртгэх тухай гаргасан 1-р тушаалыг зөрчсөн боллоо. Зүсэм савангаараа хоёр аяга хуурсан буудай авахаар айлындаа орсон эмэгтэй худалдаа наймааны тухай гаргасан 156-р захирамжийг зөрчлөө. Юу ч хийгээгүй пийшин дээрээ унтаж байсан өвгөн тэтгэвэрт гарсан улс, өндөр настан, тахир татуучуудыг бүртгэх тухай гаргасан 361-р тушаалыг бас зөрчлөө. Дээр дурдсан бүхэн хууль, тушаал зөрчсөн гэж тооцогдож байсан хэр нь айл керосин дэнгийн гэрэлд хөршийнхөө тухай хов жив бичиж суугаа хошуу худалдагчид хэдийгээр тогтоосон цагаас хойш «гэрэл гэгээний зүйл» хэрэглэж болохгүй тухай гаргасан 520-р захирамжийг зөрчивч хуулийг яг таг баримталж байгаад тооцогдоно.

	Энэ гудамжаар, энэ байшингийн дэргэдүүр өөрийн дагуул танкчин бага даргын хамт явж байгаа Бауэрт хашаа, гэрийн хаалга шөнийн нүдэлтийг хүлээж, зангидсан нударга нуруун дээрээ буухыг хүмүүс хүлээгээд сууж байгаа юм шиг санагдана... 

	Бауэр шавар байшингийн намхан хаалгыг нүдэж эхэллээ. Дотор нь бодвол энэхүү нүдэлтийг аль хэдийн хүлээж суусан хүний дуу гарлаа. Тэд нуух юмаа нууж, зөөх зүйлээ танилындаа аваачаад, «эднийг» ирэх үед юу гэж хариулах, хэрхэн байх тухай өвөр хоорондоо ярилцан тохирчээ. 

	Арван найм орчим насны хүүхэд майк, богино өмдтэйгөө хаалга тайлж өглөө. Бауэр бага даргатайгаа хамт тэрхүү залууг урдаа оруулан хөгшин эхтэйгээ байгаа эх дээр нь орлоо.

	Бауэр эргэн тойрон хараад тэрхүү залууг хувцаслахыг тушаагаад гудамжинд гулд түлхэн гаргалаа... 

	Баригдсан залуугийн урд бага даргыг хамгийн сүүлд нь өөрөө гар буугаа барьсаар туун явлаа. Хотын цагдаагийн ойролцоо бага даргыг хайрцаг янжуураар хөхүүлэн урамшуулаад өөрөө нөгөө залуугийн хамт цагдаагийн байранд орлоо.

	Хэдийгээр цаг орой болсон боловч хотын цагдаагийн газар хүн олонтой байв. Германы гестапо ямар ч байдалд байлаа гэсэн 17 цаг болоход ажлаа дуусгаж байх хуваарийг заавал биелүүлж байхад орос цагдаа нар амралтгүйгээр өдөр шөнөгүй ажиллана.

	Цагдаагийн газар чирч авчирсан бүхнээ тарчлаан тамлаж, «Өөрийнхөө засагт» элий балай болгохын тулд л газар нүхэнд хэдэн хоног суулгана. Эндээс амьд мэнд гарах нь тун цөөн аж.

	Хазгар Стоянов хүмүүсийг голын хийтэй юм шиг хашхирч орилон байцааж өөрөө бие даан шийдэх эрхгүй болохоор гестапо өөд Брандт руу байн байн утасдана.

	Германчууд цагдаагийн газар, гестапо, зондеркоманд, абверын эзэн нь байлаа. Энд тэд нар мэдээлэл хүлээн авч, туршуул төлөөлөгч элсүүлэх, «итгэлтэй хүнтэйгээ» уулзах болзоо тогтооно.

	Бауэр жижүүртэй толгой дохин мэндлээд (цагдаа нар хоёр хуруугаа малгайн тушаа хүргэн мэндлэн «Хайль Гитлер» гэж зөвхөн герман хүн л мэндлэх дүрэмтэй юм.

	Баривчилсан залууг зайтай нэг өрөөнд хийж түгжиж орхиод л явна. Одоо л түүнд сурсан орос хэл нь хэрэг боллоо.

	— Германы байгууллага авсан баримт, ёсоор та большевикуудын нууц байгууллагад байдаг гэж үзэж байна. Энэ танд ойлгомжтой байна уу? гэж Бауэр асууна... 

	Гестапогийнхан эхлээд дүрэмд заасны дагуу буудахаар айлгаж сүрдүүлэн, элдвээр илчилж, нууц байгууллагынхны хэд хэдэн нэр усыг нэрлэнэ. Харин энэ залуу бол үнэхээр «хэнийг ч танихгүй» байсан. Эмэг эх, эх хоёртойгоо хамт суун, мастераар ажиллаж хэнтэй ч уулздаггүй байжээ. Тэгэхэд нь Бауэр шүхэрчдийн тухай яриа дэлгэж: 

	— Маргааш шөнө... Сүрэл шатаана... гэв. Шүхэрчдийн буухыг район даяар мэдсэн.

	Ингэхэд манайхнаас хэн нэг нь тэгэх тусмаа хамгийн итгэгдсэн нэг нь хэлж дээ. Фашистын автоматын аманд байгууллага ч сүйрлээ, шүхэрчид ч сүйрлээ. Энэ залуу өөрөө хүртэл сул дорой, ажил хэрэг хийж чадаагүй, ямар ч туслалцаагүй аюулд орлоо. Учир нь ямар ч арга хэмжээ авч, хэнд ч урьдчилан сануулж чадахгүй боллоо. Дуугүй байх л ганцхан зам үлдлээ.

	Гэтэл гэнэт: 

	— Аугаа их Герман улс чам шиг ийм залуу хүнийг толгойгоо алдаасай гэж хүсэхгүй байна... Бид араатан биш... Бидний үүрэг бол урьдаас сануулах ёстой... гэв.

	Гестапогийнхан хөгжилдөн бараг итгэлтэй ч юм шиг ярихдаа ийм хэчнээн ч «хүүхэд» дүүжлүүлэхээр ирэв дээ, үхлийн өмнө хүзүүндээ олс углуулчхаад байхдаа хүртэл зөвхөн айлгаж байгаа байх гэж бодоод аврал байх байлгүй гэж итгэн горьдсоор байдаг. Хөл доорх исрийг нь мултлаад л хаячихаар юуны аврал байх билээ. Тэгээд л зүйл дуусна. Аль үгүй бол хотын зах руу ухсан нүхний дэргэд аваачаад л дагз руу нь буудаж орхино... Тийм үед амьдрал ахуйгаа дахиад л зохиовол олон хүн баярлах байсан. Нэгэнт хожимджээ.

	— Чамд дахиад бололцоо байна. Бид. чамайг нэгэнт дүүрсэн хүн мэтээр үзэхгүй... гэв.

	Одоо байцааж буй улс бид бол энэ залуутай биш улс гэдэг хязгаарт шилжлээ. Зөвхөн амьдралыг түр ч болох нь ээ сунгах ганцхан найдвар бүх юм арай ч дуусаагүй байна гэдэг ганцхан хуурамч бодолд л хүргэж байна гэдгийг Бауэр мэдлээ...

	Тэр залуу гагцхүү шидсэн «канад»-ыг нь тээнэгэлзэн хүлээж авсангүй.

	— Бид чамд ээлж өгч байна... Чи нууц байгууллагадаа хүртэл ажиллаж болно. Харин тэгэхдээ долоо хоногт нэг удаа ганцхан удаа надтай уулзаж бай. За юу?... гэж байцаагч асуув.

	Үгүй. Энэ чинь хязгаартаа хүрч байгаа хэрэг биш гэж өнөө залуу өөрөө дүгнэлт хийгээд ямар ч нууц байгууллагынхныг мэдэхгүй, гэрээс ч цөөн гарч байсан гэдгээ давтлаа... 

	Тэгээд л зондерфюрер ширээнээс босож хаалга онгойлгов... 

	Жижүүрийн дэргэдүүр өнгөрч гудамжинд гарлаа.

	— Гэртээ харьж өөрийнхөө хийсэн хэргийн тухай сайн бод... Долоо хоноод ирээрэй... 

	Комиссар Брандт 1943 оны долоодугаар сарын 15-нд «Десант буух районы хаясан шүхэрчдийг илрүүлж чадсангүй. Заасан районд Зөвлөлтийн нисэх онгоц нисэж үзэгдсэнгүй» гэж комиссар Майснерт илтгэв.

	Нэг хоногийн дараа оросууд давшилтаа фронтын өөр хэсгээр хийсэн гэдэг нь тодорхой болов.

	Виктор Николаевич Миронов18 ярихдаа:

	— Би тэр үед аюулд тулгараад байсан. Ер нь би нууц байгууллагынхантай шууд холбоо хэзээ ч барьж байгаагүй. Хэдийгээр хоёрхон алхмын зайтай байлаа ч гэсэн Их газраар дамжин харилцдаг байв. Харин тэр үед бодож санах хугацаа гараагүй... 

	Германы тэр үйл ажиллагааг хоёр чиглэлээр таслахаар төлөвлөсөн. Нэг чиглэл нь гэвэл десантын буулт буух гэж байна.

	Тэдний буух тэмдгийг германчуудад ойлгуулахыг зориуд мэдэгдсэн. Тэгээд буулгаж аюулд хүргэхгүй байхыг хүслээ. Нөгөө чиглэл нь нууц байгууллагынхныг урьдчилан сануулах хэрэгтэй байсан болохоор тэр залууг чирч авчраад түүнтэй «зөвлөн» ярилцлаа. Энэ залуу гэртээ хариад бидний ярианы тухай нөхдөдөө хэлнэ. Германчууд хэчнээн сахилаа ч гэсэн тэд шүхэрчдийг угтахаар явахгүй байх болно гэж би тооцоолсон юм. Энэ залуу хуурч мэхлэхгүй гэдгийг би байцааж эхэлсэн эхний минутаас эхлээд л мэдсэн юм... 

	— Бага даргыг та яах гэж дуудсан юм бэ? гэж намайг асуухад,

	— Яах гэж юу гэсэн үг вэ? Найдвартай байхын тулд дуудсан юм. Нэгдүгээрт, ганцаараа очвол үнэн байдалд тохирч харагдахгүй байсан. Хоёрдугаарт, тэр залуу замдаа зугтаж болно. Тэгвэл би яах юм бэ? Буудаж болохгүй шүү дээ. Би тэр үед ер айж байсангүй. Бага дарга тэгэхэд намайг юун офицер ямар офицер байгааг мэдэхгүй байлаа. Үүний зэрэгцээгээр бид гестапод биш цагдаагийн газар ирсэн шүү дээ. Тэр тэнд ирэхэд надаас юу горилох юм!...

	 

	 

	Чирийн станцыг эзлээд байх үед хармаандаа амралтын үнэмлэх бүхий Георг Бауэрийг зөвлөлтийн цэрэг олзолж авсан юм. Таганрогт Георг Бауэрийн албан тушаалыг «үргэлжлүүлж» байсан тэр Виктор Николаевичтай би ярилцан сууна.

	Тэр үед Виктор Николаевич 1943 онд дөнгөж хорин настай байсан бөгөөд ямар ч онцгой туршлагагүй хүүхдээрээ буй энэ залуу германы сөрөх тагнуулчдыг залилж чадлаа.

	Виктор Николаевичтай дөнгөж уулзангуут л «зууралдаад» авсан юм. Учир нь гэвэл зохиолч бүхний мөрөөдөн байсан амьд мэнд буй «Домогт баатартай» уулзах нь над хамгийн үнэт олз байлаа. Энэ домогт баатрын тухай би эхлээд Краснодар, дараа нь Таганрогт сонссон юм. Гестапогийн архивыг уудлан байхад Бауэр гэдэг нэр нэг бус удаа дайралдлаа. Тэгэхэд нь би энэ Бауэр гэдэг чинь чухам ямар хүн бэ, энэ хүний хувь тавилан чанагш яасан бол гэж асуухад хажууд байсан хүн маань над руу эхлээд харснаа инээж хэлсэн нь: 

	— Тэр чинь танай нутгийн хүн. Одоо Москвад суугаа шүү дээ гэв... 

	Тэр «миний» ажилтан нараас олныг мэдэх байлаа. Брандт, Кристман, доктор Герцийг «дотроо» ажиж Леберт, генерал Биркамп нараас мэдээ хүлээж авч байсан болохоор бас хэд хэдэн удаа ч харжээ. Түүний хараанд юу ч нуугдаж байсангүй, энэ нүд бол «хариулах мэлмий» мөн. Учир нь газар дээр гэрчийн этгээд байгааг мэдэж буй болохоор өөрийгөө хүн алагч гэж бодоход тавгүй байлгүй яах вэ.

	Энэ орой би Мироновын яриаг их л удаан сонслоо.Түүний сайн мэдэж байгаа, өөрөө ч сонирхож байсан тэр хорон санаатнуудыг би хавьгүй их мэдэж байсан юм. 

	Москвад сууж буй аравдугаар ангийн сурагч «Серп и Молот»-ын ажилчны хүү «Чапаев», «nо pasavan!» Николай Островскийгээр хүмүүжсэн комсомолын гишүүн хүүхдээрээ байгаа энэ залуу аравдугаар ангиа төгсгөөд л Нюрнбергт очиж «Гербертийн тугт» мөргөж гитлерийг шүтэн биширч эсэсовт албан тушаал горилж явсан Георг Бауэр болон хувирсан байдлыг бодоод үз л дээ.

	Миронов хэрхэн яаж Бауэр болж байсныгаа үзүүллээ. Дөчөөд насны махархуу орос царайтай хар хүн маань гестапогийн дэгжин хувцастай ихэмсэг зантай шалмаг герман залуу болон хувирсан харагдав. Түүний нүүрний хувиралт, хоолойны өнгө төдийгүй чих хамар нь хүртэл энэхэн минутад өөр болчих шиг санагдсан. Германаар орилоо цангинасан дуугаар гайхамшигтай сайн ярихдаа бүх зүйлийг батлан нотлох гэж яарах боловч хорин жилийн өмнөх хэргийг нэлээд мартжээ... 

	Ганцхан хэлний мэдлэг, жүжигчний авьяас, харийн хүний сэтгэлийн зүйг эзэмших нь энэ бүхэнд хүрэлцэхгүй шүү дээ. Бүтэн хагас жилийн турш үхлийн номерыг алдаагүй тоглоход нь Мироновт нэгэн юм л тус болсон билээ.

	Уг ажлын үндэс, гавьяаны нь ул суурь бол энэ түүх шиг нь л өмнөх үеийн нь өнгөрүүлсэн түүх билээ. Бидний олонход маань л Мироновт байсан шиг «Өмнөх үеийн түүх» байсан. Жишээлбэл, Владимир Ильич Лешинийг хүндэтгэсэндээ хүүгээ «Вилен» гэж нэрлээд Октябрийн хувьсгалт тэмцэлд оролцож, Колчак буюу басмачуудтай тулалдаж явсан «авга эцэг», «нагац эцэгтэй» байсан. Тэд дэлхийн пролетари нарт тусалж «дэлхийн хувьсгал» ялуулахыг мөрөөдөн байлаа. Тэд Мироновын «Районы комсомолын нарийн бичгийн дарга над 0077350 номерын батлах гардуулсан энэ өдөр би сэтгэл догдлон комсомолын гишүүнд элссэн юм.

	Таны паспортын номер хэд вэ гэж асуу л даа. Би санахгүй байна. Харин тэгвэл би комсомолын гишүүнийхээ батлахын номерыг амьдралдаа мартдаггүй юм даа» гэж хэлсэн шиг өөрийн гэсэн 1938 оны дөрөвдүгээр сарын 20-ны өдөртэй байлаа.

	Бидэнд бас хайртай багш байсан, тэр багшийн ачаар дурладаг хичээл ч байлаа. Мироновт тийм дуртай хичээл нь герман хэл байсан юм. Тэдний сургуульд Германаас дүрвэн ирсэн хувьсгалч эмэгтэй ажиллаж байсан бөгөөд энэ эмэгтэйгээс л Тельман болон олон улсын ажилчид туслах байгууллагын фашизмыг эсэргүүцэх үзэл, Эрнст Бушийн дуулал Мироновт халджээ.

	Миронов бүр есдүгээр ангид байхдаа гадаад хэлний курст явж Москвад гарч байсан фашизмын эсрэг олон товхимол, германы түүх болон гүн ухааны ном судар уншиж байлаа. Дуучин хүний хоолой гэнэт «сайжирдаг» шиг Миронов герман хэлэнд гэнэт «сайжирч» бараг чөлөөтэй ярьдаг болов.

	Томчуул хүртэл түүний мэдлэгийг гайхан ярилцана. Тэр улсын зохион байгуулалт Германы эдийн засгийн газар зүй тоймлож германы ямар хот хаана байдаг, хэчнээн хүн амтай, юу эрхлэн байдгийг ер алдаагүй нэрлэдэг байв. Гитлерийн удирдагчдын намтар түүхийг хүртэл мэднэ.

	Миронов тэр үед германыг талаар бараг мэргэжилтэн байлаа... 

	Гучаад оны үед манайхан германыг мэдэгдэхүйц үр ашигтайгаар сонирхож байв. (Үнэндээ дөчөөд он буюу дайн эхлэх хүртэл дөчин нэгэн оны үеийнхээс хавьгүй их сонирхож байсан билээ).

	Германы ажилчин анги фашизмтай гунигт байдалд учирсан хэр нь эрэлхэг зоригтой тэмцэл явуулж байсан нь бидний сэтгэлийг хамгийн ихээр баясуулж байсан юм. Нөгөө тал нь гэвэл Герман улс хорвоо ертөнцөд муу ёрын хүчийг тулгаж байгаа болохоор бид тэр хүчинтэй бас л дайралдах болно.

	Тэр хүчний дотоод шаардлагыг судалж мөн чанарыг танин мэдэх хэрэгтэй. Бусад янз бүрийн юмны зэрэгцээгээр Миронов хүүхдийн юм бүхнийг нь мэдэхийг хөөцөлдөн буй өсөлт нь онцгой зүйл байлаа. Эд бүхэн өөрсдөө эцэст нь хүртэл түүхэн шалтгааныг нь ухамсарлаж чадаагүй байж болох юм.

	Энэ бүхнийг ярихдаа би Миронов бол тагнан турших ажилд заяагдсан цорын ганц ухаалаг залуу байсан гэж хэлээгүй байна. Тэр бол зүгээр нэг л «цагийн байдлыг» урьдчилан авьяаслаг чадвартайгаар зөгнөн мэдсэн юм.

	... Огт үл мэдэх Германы ар талд явахынхаа өмнө Миронов биеийн байцаалтын хүснэгт таглав. Ажилласан гэсэн хүснэгтэд ердөө л «1931 оны есдүгээр сарын 1-нээс 1941 оны зургаадугаар сарын 22-ныг дуустал дунд сургуульд сурсан. 1941 оны зургаадугаар сарын 22-ноос АТУА-ийн албанд байсан» гэсэн хэдхэн мөр байв.

	Сургуульд сурч байхдаа ирээдүйн дайнд бэлтгэж байх нь хэнд сонирхолтой юм. Тэр нисэхийн дугуйланд сурч, цэргийн химээр оролдож, 1941 оны хавар аравдугаар ангиа төгсгөөд нисэх хүчний дээд сургуульд орохыг бодож байлаа. Учир нь энэ мэргэжлийг «өнөөдрийн чухал зүйл нь» гэж үзэж байлаа. Энэ бүх «өмнөх түүхийг» биеийн байцаалтад тусгаж болохгүй биз. Биеийн байцаалтын хүснэгт рүү анхаарлаа хандуулахад нь «Герман хэлийг (ярина, уншина, бичнэ) тольгүйгээр чөлөөтэй ашиглана» гэж бичсэн байлаа.

	Мироновыг фронтод явахаар зургаадугаар сарын 22-нд районы цэргийн хороонд хүсэхээр ирэхэд нь дээрх хүснэгтэд бичсэн хэдэн үг тэдний анхаарлыг татлаа. Мироновыг цэргийн орчуулагч нарын курст Москвагийн ойролцоох үзэсгэлэнт сайхан газарт явуулаад дараа нь Уралд арван хоёрдугаар сарыг дуустал суралцлаа. Курстээ тэр насаар хамгийн бага нь байсан боловч «мэргэжилдээ» удаж түдэлгүй дээд сургууль төгссөн ба сургуулийн багш байсан «Хөгшчүүдийг» хөөж гүйцлээ. Тэгээд л дарга нар нь түүнийг курстээ багшлуулахаар үлдээх гэж шийдлээ. Яг энэ үеэр ахыгаа Украинд германы фашистуудтай тулалдаж яваад амь үрэгдлээ гэсэн захидал гэрээсээ авлаа. Тэдний гэр орныхон бүгд байлдан тулалдаж байсан юм. Авга ах нь журамт цэрэгт явж байгаад Москва орчимд амь үрэгдсэн бөгөөд эгч нь фронтод радио дамжуулагчаар ажиллаж байлаа. Аугаа эх орны дайнд тахир дутуу болсон энэ эмэгтэй одоо Горький хотод суудаг юм.

	 

	 

	Виктор Николаевич ярих нь: 

	— Би гэрээсээ тэрхүү захидлыг аваад сэтгэл үймэрч ахынхаа алтан амины төлөө фашистуудаас өшөөгөө авна. Миний эгч хүртэл дайсантай тулалдаж байхад би энд байж чадахгүй гэдгээ илтгэж намайг фронтын аль нэгэн ангид явуулж өгөхийг хүссэн юм.

	Ингээд нэг өдрийн дараа би томилолтын хуудас аваад Старый Осколын орчимд очин хорооны орчуулагчаар ажиллаж байхдаа анхны тулалдаанд орлоо. Хорооны тагнуулчин ахлах дэслэгч Евдокимов миний хамгийн сайн багш маань байлаа. Тэр хүнийг би хэзээ ч мартахгүй, ачийг нь хариулж ч барахгүй байх аа. Энэ хүн намайг цэргийн эрдэмд сургаж өгсөн. Хэрэв тэгээгүй бол германы ар талд сүйрэх байсан билээ.

	Евдокимов бид хоёр эрэлд явж «хэл» аваад л ирдэг болов. Олон дахин уншиж, олон дахин бодож байсан герман хүнтэйгээ би энд анх нүүр учран уулзлаа. Энэ чинь чухам ямар улс юм, тэр нэгэн цагт боол байсан атлаа одоо өөрсдийнхөө эздийн төлөө яагаад ингэж улайран байлдана вэ гэдгийг би маш их сонирхож байв. Би олзныхоо «хэлийг» зөвхөн баримт материалаар ёс төдий бус нарийн байцааж муур шиг нуусан хумсны нь цаадах зүйл сэтгэлийн нь гүнд байгааг илчилж германы захидлуудыг шинжлэн үздэг байв.

	Олзлогдсон хүн байцаалтад «Би буруугүй» «Би хоёр хүүхэдтэй», «Би чинь өчүүхэн хүн» гэж чичирч гингэнэж байгаад л «Миний гэр бүл энэ байна!» гэж зураг гарган үзүүлнэ. Бардам зан гаргаж байгаа хүн тун ховор дайралдаж байлаа. Ихэнх нь айж бөмбөгнөж байсан боловч тэгэхийн хэрэг юу байх билээ. Би тэдэнд муу юм хийх гэж хүсээгүй, германчуудад бид хүнлэг сэтгэлээр ханддаг байсан. Би герман хүнийг «Камерод» гэж дуудна. Учир нь тэр яг л над шиг хүн, гэхдээ зөвхөн Гитлерийн тусын тулд л хуурагдан мэхлэгдсэн хүн шүү дээ. Германчуудын өмнө гарч байгаад л чанга яригчаар ярьж байхдаа миний ухуулга тэднийг зөв зам дээр нь гаргаж чадна гэж би залуу насныхаа халуунд итгэж байлаа.

	Ид ширүүн тулалдаан болж байсан дөчин хоёр оны наймдугаар сард фронтын улс төрийн газар намайг танилцан үзээд 7-р ангид зааварлагчаар явуулах гэв. Хамгийн тэргүүний эгнээнд явж байх нь над сайхан байсан бөгөөд тэгэх тусмаа өөрийнхөө байгаа хороонд намд элсэхийг хүсдэг байсан болохоор тийшээ явахаас татгалзав.

	Тэгээд би арван нэгдүгээр сар хүртэл албан хаав. Арван нэгдүгээр сарын 18-ны орой хорооны комиссар намайг тагнуулчидтай хамт тэргүүний эгнээнд явуулав.

	Авсан үүрэг бол германчуудад амсхийлт өгөлгүйгээр үүр цайтал дуу өсгөгчөөр улс төрийн яриа хийх ёстой байв. Би шөнийн турш унталгүй ярилаа. Өглөө долоон цагт манай «Катюша» пижигнэж эхлэв. Мөн тэр өдөртөө л шөнийн миний ухуулга хийж байсан фрицүүдтэйгээ уулзлаа. Тэд «Пан, Сибирь орох зам хаана байна вэ?» гэж асууж байлаа. Харин би тэднийг сэнхрүүлээгүй, зөвлөлтийн их буу сэнхрүүлсэн юм шүү.

	Манай давшилт эхэллээ. Арван нэгдүгээр сарын 22-ны өдөр бид Чирийн станц руу дайран орж тойрон бүсэлж авлаа.

	Энэ бол бидний анхны чөлөөлсөн газар бөгөөд энд тэндгүй л герман болон румын цэргийн үхдэл хүүр хэвтэж байлаа. Нэгэн байшингийн дэргэд уранхай ноорхой энгийн хувцастай, тархи толгойгоо хага буудуулсан гар хөл нь хүлэгтэй охид, эмэгтэйчүүд хүүхдүүд хэвтэнэ. Энэ бүхэн намайг хачин эвгүй болголоо.

	Би байшинд гүйн орвол «ГФП» «гехайм Фельд харгис цагдаа» буюу өөрөөр хэлбэл «хээрийн нууц харгис цагдаагийн» тамга дарсан хэд хэдэн үнэмлэх шал дээр хэвтэж байхыг нь олов. Тэрхүү олсон үнэмлэхээ би өөрийнхөө онцлог хүнд өглөө. Харин тэгэхдээ энэхүү «гехайм Фельд цагдаагийн» үнэмлэхийг хожим хойно өөрөө хэрэглэнэ гэдгийг яахин мэдэх билээ.

	Бид Чирт их удсангүй, чанагш Дон Донбасс руу явж хотыг чөлөөлөхөд гестапогийнхны цуст мөр үргэлжлэн Суровикино, Морозов, Тормосино өртөөнүүдийн нүх, жалга, уурхай, худаг үхдэл хүүрээр дүүрсэн байлаа. Энэ хүүрүүд бол цэргийнх биш нутгийн хүмүүс байсан билээ. Энэхүү амиа алдсан хүмүүсийн нас сүүдэр, үндэстэн, мэргэжлээр нь ялгаж болох бөгөөд ямар нэгэн аймшигт нүүлгэлт, үй олон хүмүүсийг амьдралаас нь үхэл рүү нүүлгэсэн юм шиг санагдмаар байлаа. Хэн тэднийг алсан юм бэ? Ямар зорилгоор ийнхүү хядсан юм бэ? Энэ бүх хага бяц буудуулсан толгойтой амаа ангайж хамар нь хавчийсан хөгшин, залуу, хүмүүс нялх нойтон хүүхдийн үхдэл хүүр нь дайн дажны сүйрэл биш дайсны довтолгоо, түйвээн сүйтгэл, хагацал, яргалал гэдэг сэтгэгдлийг төрүүлнэ. Өөрсдийнхөө онцгой байгууллага, газар, албан газар, албаны хүмүүстэйгээ машид сайн бодож боловсруулсан аллагын «эрүүл» системтэй байжээ. Тэгэхлээр би олзныхныг байцааж байхдаа фашизмын гол үндэс хамгийн аюултай зүйл нь гэж үзэж болох тэр сүрхий нуугдмал «талыг» нь юунаас өмнө их сонирхсон юм.

	Миний асуултыг тэр болгон хариулж чадахгүй байлаа. Олзныхон хааяа нэг СД, СС, Абверын нэрийг дурдах боловч юу ч мэдэхгүй гэж орхиод энэ бүхнээс байдаг хүч чадлаараа зайлахыг мэрийнэ. Тэглээ ч гэсэн чөлөөлөгдсөн районууд дахь өөрийнхөө хүмүүсээс би их зүйлийг олж мэдэж авлаа. Яргаллын тухай баримт нотолгоог би цуглуулан дайн тулалдааны замд хэн нэгэн этгээдтэй нь уулзаж болох юм гэж итгэсэндээ хар хэргийн буруутны тодорхой нэрийг нь олохыг оролддог байлаа... 

	Намайг армийн штабт дуудсаны учир шалтгаан нь чухам юу байсныг би одоо хүртэл мэдээгүй л явдаг. Хорооны дарга хошууч Серых над цахилгаан утас өглөө. Хороонд ирснээсээ хойш ажилласан миний туршлага юм уу аль үгүй бол германыг сонирхож байсан «чиглэсэн зорилго» зүйл, тэр талаар мэдсэн юм маань нэмэгдсэнээс болж намайг ийнхүү анхаарсан байж болох юм.

	... Бид «хэл» яаж барьж байгаа, фашизмын батлан хамгаалалтыг хэрхэн тандаж байгаа, олзны хүмүүсийг байцааж ямар дүгнэлтэд хүрдэг вэ? гэсэн асуулт хариултаар л генерал бид хоёрын яриа хөөрөө эхлэв. Дараа нь генерал надаас миний гэр бүлийн тухай болон хаана сургууль төгссөн, герман хэлийг яаж ийм сайн сурсан тухай асуулаа.

	Генерал дөчин долоо юм уу дөчин найм орчим л настай байсан. Тэр хүн намайг тун хялбархан биедээ татаж би ч өөрийнхөө бодож санаж явснаа илэн далангүй ярилаа.

	Тэгтэл минь, чамайг гестапогийн үнэмлэх бичигтэйгээр фронтын шугамыг давуулбал илэрч баригдчихгүйгээр гестапод «ажиллаж» чадах уу? гэсэн асуудал тавилаа.

	Би түр бодсоноо би цэргийн хүн, комсомолын гишүүний хувьд эх орныхоо ямар ч үүргийг биелүүлэхэд бэлхэн байна. Харин өөрийгөө шалгах бололцоо олгож өгөөч, тухайлбал, герман хүн болоод германы цэргийн олзны лагерийн аль нэгэнд нь түр ажиллуулж өгөөч гэж хариу өчсөн юм.

	Миний хүсэлт биелж сар хэртэй би «дадлага» хийв. Үүний урьд нь өөрийнхөө хувийн амьдралд болон өөртөө тохиолдож байсан зүйлд аль болохоор улам ойр дотно байх тухай домогт зүйлийг буй болгох үнэт зөвлөмжийг би авлаа. Өөрөөр хэлбэл хэрэв би сургуульд байхдаа марк цуглуулахыг сонирхож байсан бол германчуудад өөрийнхөө цуглуулсан маркийн тухай ярих ёстой. Хэрэв над хайр сэтгэлээ өгсөн хүүхэн байсан бол тэр хүүхэндээ герман нэр өгчхөөд германчуудын дунд түүнийгээ чин сэтгэлийн хайраар дурсаж санах хэрэгтэй. Украйнд фашистын суманд амиа алдсан миний ах маань Украйнд зөвлөлтийн бууны суманд амиа алдсан «миний ах» болж хувираад, фашизмыг үнэн голоосоо үзэж яддаг үзэл минь большевикуудыг үзэж яддагаар хувирах ёстой байлаа.

	Генерал над хэлэхдээ: 

	— Анхны үедээ чи манай хүн гэдгээ бүү дурсан бод. Германд төрөөд л тэнд үхэх ёстой герман хүн гэж өөртөө өөрийгөө итгүүл. Харин тэгэхдээ Зөвлөлтийн хүн чигээрээ л үргэлж байх ёстой. Нэг үгээр хэлэхэд чи жүжигчин болоод рольдоо итгэж түүнийхээ дүрийг яг гаргаж байх хэрэгтэй. Тэнд тоглож буй жүжигчин бол чи Зөвлөлтийн офицер, комсомолын гишүүн Миронов Виктор Николаевич болохоос биш өөр хэн ч биш шүү... гэв?

	Ингээд л би энэ рольд тоглосон юм. Байцааж байхдаа би германы цэргийн ангийн дугаар, байрласан газар дарга нарын нэр болон ахуй байдлын зарим зүйлийг мэдэж байсан болохоор «өөрийнхөө» рольд итгэл ороход тийм ч их хүнд биш байлаа. Харь хэлээр ярьж байгаа хүнд тэр хазгай ярих юм гэж олонтой хэлэгддэг аялгуугүй байсан болохоор миний германаар ярих нь тэдний хардлагыг төрүүлэхгүй байлаа. Миний аялгуу «силезец» байсан болохоор би «силезец» хүн байлаа. Олзныхон ч надтай бас л тэр нутгийн герман хүн шиг ярина. Зарим нь «Далан градусын хүйтэн Сибирь биднийг хүлээж байна. Тэндээс бид гэртээ буцаж харихгүй биз дээ» хэмээн гингэнэж байхад нөгөө хэсэг нь Гитлер түрэмгийлэлд татан оруулаад биднийг хуурахгүй байх гэж бодсондоо их дээгүүр харсан уужим сэтгэлтэй байлаа. Зарим нь гол төлөв залуухан офицерууд мөрдөн байцаалтад их, зан хэрцгий байдал гарган «Большевикууд бидний хиртэй цамц дээр дэвслэх эрхгүй шүү! Бид бол офицер улс! Женевийн хэлэлцээ бий! Оросууд бид нарыг тохилог байдлаар хангах ёстой!» гэдэг байлаа. Тэдний зарим нэг хувьдаа бас өөрийнхөө дарга нарын хараагүйг шүүмжлэхдээ: «фронтын жигүүрүүдийг Румын Италид итгээд л байсны үр дүн нь одоо улаан нүүрэнд нь илт боллоо. Тэр муу малууд урван тэрсэлсэн байхгүй юу!» гэнэ.

	Заримдаа Зөвлөлт Холбоот Улсад сууж байсан фашистын эсрэг суртал нэвтрүүлэгч герман хүмүүс манай лагерьд хүрч ирдэг байлаа.

	Залуу цэргүүд тэднийг юун улсууд вэ? гэж учрыг үл ойлгосон байдалтай харна. Харин «настайчууд» нь «фронтын рот»-ыг цагийн байдал, ангийн тэмцлийн жилүүдийг ойлгож байсан болохоор шийтгэгчдийн үгийг сонсоод л өөрсдийнхөө өнгөрсөн үеийнхтэй уулзсан юм шиг болно. Харин тэгэхдээ тэд ирээдүйд юутайгаа уулзахыг мэдэхгүй байлаа... 

	Германы дунд ялалтын тухай ажил зохиохын тулд ялалтад их итгэлтэй байх нь хэрэгтэй байлаа. Тэр үед чинь манай уудам их нутгийн Украйнд герман, Беларуст герман, Ленинградын ойролцоо герман, Өвөр кавказад герман орчхоод байлаа. Тэнд амь наана там цаана байсан боловч харин бид цэргийн олзны лагерь дээр тэднийг дахин хүмүүжүүлж сурталчлахын хамт дуу өсгөгчөөр «нэг бүрчлэн ойртох» аргыг хайж байлаа. Энэ бүхнийг бид өөрсдийнхөө талд оруулах, итгэлтэй хүмүүсийг олж авах ганц зорилгын үүднээс хийж байгаагүй юм. Тэр үед бид олон жилийн ирээдүйг харж олзны фрицүүдийн дотор байлдах биш энх тайвнаар бид нартай аж төрөх шинэ германы иргэд байгааг мэдэж байлаа. Дахин хүмүүжүүлэх ажил цаашдын ажилд тийм их тус болоогүй боловч зохиох суурь тавигдлаа..

	Би тэр үед «рольд» нь тохирох хүнээ хайж эхэлсэн юм. Тэр талд очиход би гагцхүү офицер болж очихоос биш харгис цагдаа, ахлагч буюу туслах чанарын ажилтан болж очиж болохгүй байсан юм. Жолооч, цагдаа, ахлагч болох нь бага зүйлийг мэдэх болохоор ялихгүй юмны төлөө зориглох нь ямар ч нөлөөгүй байв.

	Үй олноороо тамлагдаж алагдсан зөвлөлтийн иргэдийн хүүрийг илрүүлсэн Чир өртөөний хээрийн гестапод албан хааж байгаа зондерфюрер Георг Бауэр над руу хялам хийв. Бауэр цэргийн гэмт хэрэгтний хувьд, эрүүгийн хариуцлагад татагдсан тул түүнийг лагериас шоронд авчирсан юм. Тэгэхэд нь намайг түүний хамт нэг өрөөнд байлгаач гэж хүссэн болохоор бид хоёр долоо хоногийн турш өдөржин шөнөжин хамт байв.

	Энэ хүн бол хэдийгээр нас залуу боловч фашистад бат итгэж бүрэн эвдэрч гүйцсэн этгээд байлаа. Хэчнээн оросуудыг яаж тохуу хийн доромжилж байгаад устгаснаа бахархан гайхуулан ярих бөгөөд ялангуяа эмэгтэйчүүдийг тамлан зовоож байснаа ярихыг нь сонсоход үнэхээр жигшмээр байсан. Би түүний нүгэл хилэнцэт яриаг сонсож байхдаа хорсол, уур хилэнгээ барьж зорьсон хэрэгтэй чиглэлдээ л үзэн ядахаа чиглүүлж байв. Энэ новшийг улаан нүүрэн дунд нь буулгаад авмаар санагдаж байсан боловч энэ маань ямар ч тус хүргэхгүй байсан. Ер юм анхаараагүй юм шиг зүй ёстой юм ёсоороо болж байгаа мэтээр тайван байдал гаргаж суух нь мөн ч хүнд байсан билээ.

	Бауэр бол миний үе чацуу байсан болохоор түүнийг онцгой шохоорхон анхаарч байлаа. Надад хоёр системийн хүмүүсийн хүмүүжил, хоёр ертөнцийг ч гэх юм уу даа хооронд нь зэрэгцүүлэн үзэх бололцоо ховор байсан юм.

	Энэ залуу германы хүмүүжсэн хар амиа бодсон хатуу ширүүн зэрлэг нь над гайхмаар санагдсан. Герман хүмүүсээс өөр тоогдох хүн гэж түүнд байгаагүй. Энэ этгээд орос хүүхдийн тархийг зад буудаж, украйн эмэгтэйчүүдийн гавлыг бут цохиж, еврейчүүдийг амьдаар нь шатаахдаа ер юм бодохгүй л хийж орхино. Учир нь гэвэл эд нар түүнд хүн бишээр тооцогдож байсан юм. Тэр бээр ярианыхаа дунд тэднийг овог нэр, мэргэжил, ямар нэгэн гадаад тэмдгээр нь ер нэрлэж байгаагүй, зөвхөн «Тэр чинь орос», «энэ еврей», «тэр нь польш» гэж л хэлдэг байлаа. Ер нь өөрийнхөө герман хүмүүсийг хүртэл нэг л хачин байдлаар үзэж удаж түдэлгүй л үзэн яддаг болох байхдаа гэсэн сэтгэл төрүүлнэ. Түүний хэлж байгаагаар бол (германчуудыг нэлээд сайн зовоогоод «дасгал хийлгэх» авах хэрэгтэй. Фюрерийн буянаар л ийм аз жаргалтай байгаа бөгөөд ямар цаг хүлээж байгаагаа туйлд нь хүртэл ойлгуулахын тулд тийм зүйлийг хийх хэрэгтэй гэнэ.

	Нюрнбергийн их хуралд оролцож туг барьсан, гитлерийн өмнө бөхөлзөн байсан тухайгаа ярьснаас үзэхэд өөртөө ямар ч ашиг хонжоо хайлгүйгээр сохроор дагалдан явагч хоосон амьтан болжээ гэж ч ойлгож болно. Харин тэгэх нь ээ нацистын идеалист энэ герман арван хоёр жилийн турш ашиг хонжоонд шунан хөрөнгөжиж баяжихын төлөө л гагцхүү мөрөөдөж явжээ. Польшид яаж «хэнээрхэж байсан, хэрэв арван хоёр жил албан хаасан бол польшийн нэгэн тосгоныг эзэмшсэн эзэн болох байлаа гэж шуналтайгаар над ярьж байсан билээ.

	Бауэр надтай тун ойртож байхад нь би ямар ч хардаж сэжиглэсэн байдал төрүүлээгүй бөгөөд үүнийг би түүнд итгэсэндээ ч биш ер бусын ямар нэгэн хувилгаан мэт авьяастайдаа л тэгсэн юм. Орос хүн герман хүний сэтгэлийн зүйд нэвтрэн орж чадах авьяастай гэдэг бодол түүний толгойд ороо ч үгүй юм. Ер нь ч тэгээд арьсны үзлийн үүднээс үзэхэд ч герман хүн хэний ч өмнө бууж өгөхгүй гэсэн бодлоос нь л арийн онцгой санаа, онцгой гэрэл гэгээ нь гарсан юм.

	Фашистын энэхүү хязгаарлагдмал байдал хожим нь над нэг бус удаа тус болсон билээ. Тэд өөрсдийнхөө хамаг хардлага сэжиглэл, гестапогийн эрэл хайгуулын системийн явцад өөрсдийн нь ухаан бодолд бидний нэвтрэн орж, байдлыг нь будилаантуулж чадах бололцоог дутуу үнэлж байлаа... 

	Би Бауэрийн хувьд Калачийн орчим олзлогдсон германы тагнуулын салааны дарга нь байлаа. Чи буцаж «манайханд» очоод гестапод ажиллах болбол томоохон тушаалд гарч болно гэж над сүрхий ч зөвлөдөг байсан юм. Би түүнээс ангиас нөгөөд шилжих ажиллагааны арга зам, албан ажлын байдал, бага тушаалын дарга ахлахдаа ямархуу байдлаар захирагддаг системийн тухай гэх мэтчилний зүйлийг мэдэж авсан юм... 

	Бауэрийн рольд тоглох нь над хамгийн тохиромжтой байна гэдгийг миний командлал зөвшөөрлөө. Яагаад гэвэл, нэгдүгээрт түүний амралтын үнэмлэхийг ашиглан нэгдүгээр сарыг дуустал Германд амралтаа өнгөрүүллээ гэж тайлбарлахаас гадна тамга тэмдэг нь гарах орох холбогдолтой газруудад хэрэглэхэд хялбар байлаа. Хоёрдугаарт тэр хүн төрөл төрөгсөдгүй өнчин болох учир хэнээс ч захидал авахгүй тул миний хувьд бичиг захидалгүй байх нь сэжиг төрүүлэхгүй байсан билээ.

	Гуравдугаарт, Бауэрийн албан хааж байсан хээрийн гестапо бүрэн устгагдсан болохоор тэдний хуучин «албан хаагчдын» аль нэгтэй нь учирч мэдэх золгүй явдлаас зайлсхийх бололцоотой байв. Эцэст нь хэлэхэд ялангуяа Бауэр бол цэргийн мэргэжлийнхээ талаар конторын албан хаагч Шрайбштубын дарга болохоор бичиг баримт нь над яг тохирч түйвээн хядах ажилд оролцохгүйгээр мултарч болох байлаа... 

	Ингээд Бауэртэй би салах ёс гүйцэтгэн генерал дээрээ дахин очлоо. Генерал. миний боловсруулсан төлөвлөгөөг сайшаагаад миний сэтгэл санаа ямар байгаа, өөрийгөө ямар аюултай юманд явж байгаа эсэхээ ойлгож байна уу, үгүй юу ,ямар хүмүүсийн дунд аж төрж, ажиллах болж байгаагаа ойлгож байгаа эсэхийг асууж танилцлаа.

	Би үүнтэй анх уулздагаа бодвол өөртөө овоо итгэлтэй байв. Харин би өөрийнхөө хүмүүсийг байцаан мөрдөх, тамлан тарчилгах үеийг л тэвчин сууж чадахгүй байх гэдгээс л ганцхан айж байсан юм. Гэхдээ энэ ажилд бэлтгэх хэрэгтэй байлаа... 

	Миний бэлтгэл ажил эхэллээ.

	Германы штабын албан ажил, түүний нарийн төвөгтэй ажил зэргийг сурч судалж эхлэв. Энэ сургалт маань программыг багасган түргэвчлэн хийгдсэн боловч би муу биш сурсан. Ялихгүй жижиг юмнаас болоод л амь насанд минь аюул учирч болох тул би бүх юмыг нарийн сайн сурахыг хичээсэн билээ... 

	Би хамгийн сүүлийнхээ орой гэртээ аав, ээж эгчдээ захиа бичлээ. Би одоо өөрийнхөө энэхүү «домогт» ажилдаа хамаг санаа сэтгэл минь явчихсан болохоор захианд бичих үгээ хүчлэн бөөцийлж байв...

	Миний фронтын шугам давах өдөр маань нэгдүгээр сарын 21-нд Лениний ойн өдөртэй яг таарч орхилоо. Миний энэ явж байгаа ажлын гол зорилго бол фашистын яргачид, тэдний туршуул төлөөлөгчид, өдөөн хатгагчдыг илрүүлэх бөгөөд Зөвлөлтийн фронтын ар талд ямар хүмүүсийг оруулахаар бэлтгэж байгаа, тэдний жинхэнэ буюу хуурамч овог нэр, тэд чухам тагнах буюу сөрөх тагнуулын фронтын аль газар хамаарагдах зэргийг мэдэх ёстой байв.

	Би фронтын шугамыг нэвтрэхдээ 6 дугаар армийн «С-1» ангид очихоор амралтаас буцаж яваа Георг Бауэр гэдэг нэртэйгээр Шахтад хүрэх ёстой байлаа. Шахтад манайхан надтай уулзах ёстой бөгөөд тэд нараар дамжуулан би их газартай холбоо барьж байх ёстой юм... Нэгдүгээр сарын 21-ний орой би хоёр офицер, хоёр цэргийн хамт бүхээгтэй «газ» машинаар фронтын шугам руу явлаа.

	Эхний шугамаас тийм ч холгүй машин зогслоо. Тагнан турших цэргүүд түрүүлэн явж бид гурав хойноос нь явсаар окопт хүрлээ. Тагнуулчид шуудууны байрлалт, германы буудлагын нууцавч чухам хаана яаж байгааг товчхон танилцуулахад хурандаа эцсийн тушаал өглөө. Бид тэврэлдэн ёс гүйцэтгэлээ.

	Окопоос гарч фашистын хамгаалалтыг чиглэн мөлхөв. Германчууд манай эхний хэсгийг пулемётоор буудаж ракетын зурвас гэрэл үе үе гэрэлтүүлж байсан боловч их цас, өвс, бут намайг халхлан байлаа. Миний хойно баруухантай манай цэргийн пулемётын дуу тажигнана. Над бага бус туршлага ч байсан түүгээр ч үл барам энэ эхний хэсгийн газар нутгийг сайн мэддэг байсан боловч гурав дөрвөн километр урагшлахдаа окопуудын хоорондуур мөлхсөөр байгаад их цаг алджээ. Шуудуу дотор фашистын нэгэн офицер лааны дэргэд үүргэлэн байхад нь хараад амьд «хэл» бариад авчихмаар их санагдсан авч биеэ барьсаар байв.

	Би нэлээд хэдэн километр газар мөлхөхдөө мөлхөж явган гүйх газраа гүйсээр явлаа. Харин Успенскийн суурин хүртэл аргагүй нуугдах үе болоход нь нуугдан тал дундуур хурдан хурдан алхсаар явсан юм. Би шөнө дундаас хойш уг сууриныг тойрч гарахад голын бүх гарцыг харуул хамгаалалтаар чандалсан тул харуулын цэрэгтэй дайралдаж л байлаа. Баруун Успенскийд гол хөлдсөн боловч дундаа мөс цөмөрч урсгалд туугдан мөсөн доогуур орлоо. Мөсний шаржигнан хагарах, германы цэргийн шуугианаас болж сум шунгинах авч оносонгүй. Зугуухан зууралдаж мөлхсөөр сөнгийн дээр гарлаа. Намайг мөстэй «тулалдаж» явсаар цаг юм уу цаг илүү болтол голын эрэгт хүрлээ. Дорнодоос үүрийн туяа гийв.

	Голын эрэг дээр мөлхөн гаравч хөл зөрүүлэхийн аргагүй болоод арай ядан зүтгэсээр талын эхний овгорт хүрлээ. Хувцсаа тайлж усыг нь базаж мушгин эгшээх гэсэн боловч хамаг хувцас дэрийтлээ хөлдөж эрүү өвдөг зодолдуулна. Бүтэн өдрийн турш сүрлэн бухал дунд сууж орой болохын хэрд чанагш хөдөлж чадмаар болсон авч эргэн тойрон германчууд шулганалдан моторын дуу дүнгэнэнэ.

	Маргааш шөнө нь би тал дундуур гучин километр газар гүйж өглөө болоход Амвросиевк өртөөний нэгэн хуучин саравчинд хүрсэн байв. Тэндээ хувцас хунараа янзлан өмсөөд Уурхайн зүг хөдлөн хүрч өөрсдийнхөө нөхөдтэй уулзан герман цэргийн хувцас авлаа. За ингээд хамгийн сүүлийн гүйцэтгэх ажилдаа орох хэрэгтэй болж амралтын үнэмлэхээ пропускийн газар (энэ газрыг германаар Vrlaubsuber washungsstellen гэж нэрлэдэг байсан юм) тэмдэглүүлэхийн тулд Днепропетровск ба Ясиноват явах боллоо.

	Германаас фронт руу буцаж яваа Георг Бауэр энэ өртөөнүүдээр дамжин ирэх ёстой байлаа. Оппельна, Краков, Львов, Харьковын комендантын дарвал зохих «тамгыг» миний үнэмлэх дээр манай армийн штаб дарж өгсөн боловч ийм ойрхны газрын тэмдгийг «хуурамчаар» үйлдэх нь аюултай байлаа. Учир нь дуртай минутдаа л ийм зондерфюрер түүгээр чинь өнгөрсөн үү? гэж Днепропетровск буюу Ясиноватагаас асууж болох байлаа.

	Энэ ажил ямар ч хүндрэл, зүдэргээгүйгээр бүтсэн юм. Намайг бүртгэж аваад үнэмлэх дээр минь тэмдэг дараад орхих үед л би зүйл дууссан. Георг Бауэр болж хувирлаа. Миний цүнхэнд «Эгчийн бэлэг», «Фатерландын мэндчилгээ» болсон элдэв гурилан боов, өндөгтэй боов, хэдэн шил герман улаан архи байсан юм.

	Одоо нэгэнт яарах юмгүй болж энэ уурхай хүрэх замдаа нутгийн байдалтай танилцахын тулд хүнсний мухлаг комендантуудаар орох нь зүйтэй байлаа. Георг Бауэр нэгэнт өөрийн ангиа хайж яваа тэгээд үнэмлэх бичиг айх юмгүй болсон тул хаагуур ч хамаагүй орох бололцоотой байсан юм.

	Энд германд эзлэгдсэн миний газар нутаг байгаа билээ. Ясиноватагийн өртөөний буудалд эхний минутад л ийм зүйл хараа булаав. Эмч юм уу аль үгүй бол багш ч байж магадгүй гэмээр нэгэн настайвтар хүн зогсож харагдана. Герман бага дарга түүнд дөхөж очоод «Эй, пан комм!» »гэж хашхиран ууттай юм өнөөх хөгшинд үүрүүлж орхиод аваад яв!» гэж хэлээд өөрөө хойноос нь дагасаар явлаа. Мөн энд охид, хөвгүүд бөөн бөөнөөр харуул хамгаалалттай туугдан явахыг нь үзлээ. Тэднийг «Германд явах хүмүүсийн байр» гэж улаан даавуун дээр цагаан үсгээр бичсэн лоозон аятай юм хадаастай дутуу шатсан байшин руу тууж явна... 

	Би гурван өдөр шинэ ахуйд өнгөрөөлөө. Хамгийн эхлээд л нутгийн хүмүүс хүнд бэрх амь зууж хатуу тамлалд тарчилж байгааг харсан. Хотод ч тэр, сууринд ч тэр Герман руу бөөн бөөнөөр нь ачиж хэсэг бүлгээр нь баривчлах, ганга жалганд хоригдсон хүмүүс л хааяагүй дайралдана. Газар сайгүй «Bettehn verboten» (өршөөл гуйхыг хориглоно, гэсэн зарлал хадсан байх бөгөөд гудамж өлсгөлөн гуйлгачнаар дүүрч ялангуяа өлсгөлөн хүүхэд олон байлаа.

	Оршуулгын газар болон хар зах хүн амьтнаар дүүрсэн нь эзлэгдсэн хотын хамгийн хөл ихтэй газар болжээ. Үхэл тахал их болж оршуулга, уншлага, талийгаачийн хойдхыг үйлдэх дуун зогсоо зайгүй үргэлжилнэ.

	Амьд үлдсэн хэсэг нь хар зах руу өөрсдийнхөө хийсэн чихэр,боов,эд хогшлоо барьсаар ирцгээнэ. Мөн энд аль нэгэн авгайчуул, зандалчны буюу цагдаагийн эхнэрүүд эр нөхдийнхөө үхсэн алагдсан хүнээс мулзалж аваад германчуудаас нууж хаасан гутал хувцсыг худалдана. Мөн герман, румынчүүд өөрсдийнхөө зарц нараар дамжуулан цэргийн хуарангаас хулгайлсан «талх, мармелад, хөнжил гудсыг заруулж үнийг нь өөрсдөө авцгаана. Тэдний дотор хориод оны германы харгис цагдаагийн хуучин хувцас өмсөж орос хийцийн гурван винттэй винтов үүрсэн герман цагдаа холхино.

	Би дадаж заншсан орос амьдралын дундаас гарч, ямар нэгэн үл мэдэгдэх хачин хорвоод орчихлоо.

	Яагаад германчууд нутгийн хүмүүстэй эзлэгчдийн «албаны» хэл болгож дайвар үгний нөхцөл залгасан польш хэлээр хазгай мурий ярих болсон юм бол доо. Орос хүмүүст зориулан германы гаргасан сониныг уншлаа. Энд холион бантан болгосон юм их байлаа. Аль эрт өнгөрөөсөн «ноён» «Хатагтай» «Хотын дарга» «Есүс Христ бурхны баяр» «Улаан өндөгний баяр» гэх мэтийн хувьсгалын өмнөх ахуй байдлыг илэрхийлсэн үгнүүд бичжээ. Мөн «Н. П. Гурьянов янз бүрийн загалмай үйлдвэрлэн 50 мөнгөөр буюу илүү үнээр худалдаж байна. Түүнчлэн мөргөлийн судар, титэм ч бас бий» гэсэн зарлал харагдав. Мөн үүний зэрэгцээгээр «Орон сууцны хэлтэс», «Орон сууцны удирдах газар» «Үр тарианы бэлтгэл» гэсэн зөвлөлтийн нэр томьёо ч байв. Тэргүүний өгүүллийг «Газрыг маш хурдан хагалъя!» гэж гарчигласныг бодвол урьд нь зөвлөлтийн хэвлэлд ажиллаж байсан хүн бичсэн бололтой. Тэгээд одоо германы талд орчхоод дадаж заншсан «Үгийн сангаа» өөрчлөх худал үг олж чадахгүйдээ л ингэж бичсэн биз ээ. Гэвч гол утга агуулга нь Гитлерийн нэр алдрыг өргөмжилж, фашист арми, германы амьдрал, «Удирдан хөтлөх үндэстний» хувьд герман хүнийг ч аль болохоор магтаж гайхуулсан байлаа.

	Хотын даргын байшин, цагдаагийн газрын үүд, бохир өртөөний хана туурганд «Гитлер бол чөлөөлөгч!» гэсэн нэг хэвийн бичиг байх нь сонсоход эгдүүцэн зэвүүцмээр байх ажээ.

	Би «надтай адилхан» амралтаас юм уу цэргийн эмнэлгээс буцах замдаа өөрийнхөө албан хааж байсан бут ниргэгдсэн ангиа хайн яваа герман цэргүүд, гол төлөв офицеруудтай танилцав. Бид замын машинд дайгдах буюу эсхүл галт тэргээр явж, офицерын зочид буудалд хамт хонож өнжиж байлаа. Тэд над сүрхий сайн хандан юм нуухгүй ярих бөгөөд түүгээр ч үл барам зарим нууцыг хамаагүй донгосох боловч энэ гол төлөв архины халуунд л тэгдэг байлаа.

	Миний ярьж хөөрч байсан германчууд харин айж хулчийсан хүн байгаагүй нь миний асуултаас тод харагдаж байсан. Нэлээд хэсэг нь «аугаа их Германы» ялалтад итгэж «Дайчин сэтгэл» арийн дуу нь унтарч гуниагүй цоглог байв. Тэд энгийн нэг яриандаа хүртэл германы суртал ухуулга болон Геббельсийн сургаалаас эш татан ярих нь хачирхмаар байлаа.

	Би өөрийнхөө «домогт» үйлээ баяжуулахын тулд тэдний дохио зангаа, зан ааш, намбатай яриа бүрийг нь хүртэл ойлгож авахыг хичээн биеэ дайчилдаг байв.

	Би өөрийгөө шалгаж ч явлаа. Би замд хамт явж тэд нарт гестапод олзлогдсон комиссарууд, оросууд, цэргүүд, сибирь нутгийнхныг хэрхэн байцааж байсан тухай далан худал юм зохион ярихад намайг амаа ангайн гөлийж байгаад л сонсоно... Харин тэд болгоомжилж сэргэмжлэхдээ биднээс дор юм байна билээ.

	Бас тэгээд тэд маш аймхай хулчгарыг нь хэлэх хэрэгтэй. Тэд явах газар болгонд партизанууд дайралдах шиг санагдахаар нь худгийн ус уухаасаа хүртэл айж айлын байшинд хонохдоо зөвхөн комендантын зөвшөөрлөөр очно... 

	6-р армийн штабт генерал Холидт намайг хүлээж авахдаа элэгсэг дотно байсан боловч маш өөнтөгч байртай байсан. Миний хувийн хэрэг хаана байгааг асууж, дараа нь биеийн түүхийг LebensLaut минь гурав дахин бичүүлж байв. Харин энэ үед би сургуулийн багшийнхаа ач гавьяаг санаж байсан бөгөөд хэрэв багш маань ийм зохион бичлэг хийлгэвэл лав тав тавих байсан биз. Ёс төр болгож мянга түмэн юм хийлгэж байснаа арай гэж намайг томилолт авхуулахаар сөрөг тагнуулын дарга комиссар Майснер луу явуулав.

	Гестапогийн байрлаж буй хоёр давхар байшин руу би сэтгэл догдлон явснаа нуухгүй ээ.

	Жижүүрт нь үнэмлэхээ үзүүлэн зорьж ирснээ хэлэв. Бодвол Майснер утсаар түүнд хэлсэн бололтой. Над элэгсгээр хэлэх нь: 

	— Gru B Gott! Тавтай морилно уу!.. Хоёрдугаар давхарт таван номерын өрөөнд ороорой. Таныг тэнд хүлээж байгаа... гэв.

	Хамгийг шийдвэрлэх эхний туршилтад ортол одоо минут тоолох боллоо. Шатаар өгсөж явахдаа зааварлагч нарын сайхан зөвлөгөөг дахин дахин санасан юм. Тухайлбал оронгуутаа л фашист мэндчилгээгээр гар өргөн ёслоод надаас зорьсон хэргийг минь асуухаар төрөлх эх орондоо амралтаа хэрхэн яаж өнгөрүүлснээ болон одоо өөрийнхөө ангийг хайж явна... гэж хэлнэ дээ хэмээн бодлоо. 

	Өрөөний хаалга нээлттэй байсан тул би босгон дээр зогтуслаа... 

	Үрдэс, мөс бүхий хайрцаг дээр нэг хүн түрүүгээ харж хэвтээд ууц нурууны нь арьс урагдан орь дуу тавина. Хажуу өрөөнөөс гарч ирсэн гестапын хүн над руу ч харалгүй нөгөө хүний ууц дундуур резин хоолойгоор ороолгож эхлэв. Тэр хүн газар тэнгэр нийлтэл ёолж орилно.

	Георг Бауэр миний оронд өөрөө орж ирчхээд байсан бол яахыг би мэдэхгүй, харин миний хувьд аймаар болсон. Бүх заавар авсан зүйлээ мартаж орхиод арай л буцаад гүйж орхисонгүй. Тэгсэн бол ч хамаг хэрэг балрах байсан. Тэгэх үед нь би өөрийгөө чи Миронов гэдэг бодлоо тархи толгойноосоо одоохон авч хаячхаад Бауэр ямар байх ёстой яг тийм бай гэж өөртөө тушаав. Тэгээд л ямар нэгэн саад болоод байсан хүн надаас холдоод явчих шиг болж арай гайгүй боллоо. Тэр үеэс хойш би өөрөө өөртэйгөө өөрөөр хэлбэл Мироновтой маргааш өдрийн үүрэгт ажилдаа гарахын өмнө өглөө л «уулзсан» юм. Харин орой болсон хойно өдрийн ажлаа дүгнэж бодоод унтах гээд хэвтэж байхдаа л уулзана. Ингээд л өөр хэн ч биш зөвхөн би Бауэр Георг болж орхиод өрөө тасалгаанд орох болгондоо өсгий тасхийн хавсарч «Халь!» гэж жаахан урам муутайхан хэлдэг боллоо. Учир нь энэ байшинд яг л над шиг цолтой гестапогийнхон хүн тарчлаан тамлана. Бурхан минь ингэхэд Бауэр иймэрхүү тарчлаах ажилд юу ч байсан хамаагүй ихээхэн зориг гарган байсаар дассан байжээ... 

	Яг энэ үеэр нэг хүн,

	— Өө! Шинэ ажилтантай болоо юу! Их таатай байна гэх нь сонсогдлоо.

	Би эргэн харвал комиссар Майснер ба Брандт дагалдагчийнхаа хамт зогсож байв.

	Би нэр усаа хэлээд диван креслууд дээр сууцгаан ярилцаж эхлэв. Гестапочууд хийдэг ажлаа хийж байв. Баригдсан хүн чимээгүй байснаа дахин орилж эхлэхэд Майснер тэр зүг толгой дохиод хэлэх нь: 

	— Герман офицерын хувцастай баригдсан большевик туршуулчин хашхирч байна... гэв.

	Ийм үг сонсоод Георг Бауэрийн байдал яах юм бэ? Би гар дохиж орхиод: 

	— Аа, энэ муусайн оросууд! Хоёр жилийн турш цаадуулыг чинь харахаараа нэг боллоо. Дөнгөж саяхан Шарковын дэргэд (Харьков) мянга мянгаараа овоорч байхыг нь харсан... гэв.

	Тэр дороо «Майн кампф»-ын сургаалаас ярьж эхлэв. Надаас Германд сонин сайхан юу үзэв, хаана байлдаж, ямар ажил хийж явсан зэргийг асууцгааж байгаад дараа нь зөвлөлтийн «ТТ» гэдэг гар буу авчирч өгөөд,

	— Муу биш эд шүү. Хувьдаа авах юм биш үү? гэж асуухад нь,

	— Үгүй ээ, наад бууг чинь барьж үзээгүй, над «Вальтер» байна. Энэ буу наадхаас чинь дээр гэж би хэллээ.

	Майснер аян замдаа ядарч ирээ биз усанд ороод амрах хэрэгтэй гэж зөвлөв. Намайг өрөөнд оруулж төмөр ор дээр богино үстэй дээл хаялаа.

	— Тайван нойрсоорой!...

	Гэвч өө сэв олчих санаатай нэг гестапо ирээд «ярьж» байгаад явахад өөр нэг хүрч ирсээр удаан унтуулсангүй. Шөнийн арван хоёр цагт унтаж байтал минь жижүүрийн туслах гүйж ирээд чангааж эхлэв.

	— Нэр чинь хэн бэ? Бүртгэх хэрэгтэй болоод байна. Хаанаас хүрч ирсэн бэ? гэж шалгаах нь бодвол нойрондоо болоод үг алдчихна байх гэж тэд бодож л дээ... 

	Өглөө түргэн аваад шугам жагсаалд гаргана. Тэр үед намайг зөвлөлтийн жагсаалын дүрмийн дагуу хөдөлж байна уу? гэж команд хэрхэн гүйцэтгэж байгааг минь өө сэв хайн харах болно.

	Албан өрөөндөө урьж авчраад биеийн түүхээ дахин бичиж гарлаа. Хувийн чинь хэрэг хаана байгаа вэ? гэдэг асуудлаа дахин давтаж эхлэв. Би амралтаар явж тэр хойгуур минь анги маань устсан болохоор хаанаас тэр хувийн хэргийг олох юм бэ?.

	Тийнхүү байсаар эцэст нь Берлинээс хувь авчруулахаар болж намайг Брандтын хяналтад Таганрогт явуулах болов.

	Таганрогт очоод ажилд орсон өдөр маань бас л шалгаж туршсан хэвээр байв. Хуучин хэрэг эмхлүүлж оёулахаар өгчхөөд баримт бичиж ашиглаж байна уу аль «Шуурхай гүйцэтгэх төлөвлөгөө» хулгайлж байна уу? гэдгийг өөрсдөө сэм ажиглана. Ямар нэгэн хүнийг баривчлах ордероо ширээн дээр зориуд «мартаж» орхиод тэр хүн урьдчилан сануулах гээд гараад гүйчхэж магадгүй биш биз? гэж намайг тандан ажиглана.

	Баригдсан хүн хотын шоронгоос аваад ир гэж тушаана. Тэнд нь очоод дэвтэрт нь бичиж орхиод нэгэн эрэгтэй хүнийг аваад явлаа. Уян сэтгэлийн үүднээс бол би тэр хүнийг, за нөхөр минь зугтаж амь гар, германы булаан эзлэгчид үхтүгэй! гэж хэлээд л явуулчих байсан. Гэвч энэ бол тагнуулчин хүмүүсийн тэнэг явдал билээ. Тагнуулын үед иймэрхүү хэрэг хийх нь зөвхөн үхэлд хүргэж бүх ажлыг нураах болно.

	Над маш хүнд байсан боловч би тэр хүнийг явуулалгүйгээр гестапод хүргэж өгсөн. Над өөрийнхөө, зөвлөлтийн, орос хүнээ гудамжаар туугаад явж байхад сэтгэл хэчнээн эвгүй байсан гэж санана. Магадгүй буудуулахаар ч ингэж тууж явж болно шүү дээ. Гэвч би түүнийг аврах юу ч хийж чадахгүй байлаа. Нэр усы нь асууж чухам ямар хэргээр баригдсан бэ?... гэж асууж болохгүй байв.

	Дашрамд дурдахад энэ «баригдсан» хүн маань намайг шалгуулахын тулд л зориуд ингэж явсньг нь би хожим мэдсэн юм.

	Намайг эцэст нь хүртэл шалгаж дууссаны дараа Брандт инээж байгаад л энэ тухай над ярихдаа: 

	— Бауэр ээ, бид анхандаа чамайг орос тагнуул л гэж боддог байсан юм!... гэсэн билээ.

	Маш их болгоомжтой байх хэрэгтэй юм байна гэдгийг би ойлгосон юм. Миний зорилго бол эх орондоо ихийг өгч бага зүйлийг гарздах ёстой байсан. Харин 1941 онд бид жагсаалаараа германы пулемётын ам тосон явж байхад сайхан байсан бөгөөд миний хувьд гэвэл «нэг тогооныхон» ийнхүү явах нь их таатай санагдаж байлаа. Хамгийн гол нь хохиролгүй дайтна гэж байж болохгүй нь харамсалтай бөгөөд бид бага хохирлоор ялалтад сайн бэлтгэсэн юм.

	Бодит байдал, бололцоог бодож байж ухаан санаагаараа хүн арддаа туслах ёстой байлаа. Ямар нэгэн гудамжны нэг байшинд яах вэ 15-р байшин гэж бодъё, тэр байшинд удахгүй баривчлах зорилгоор хараа тавиад байгаа зөвлөлтийн эх оронч иргэн нуугдаж байгаа гэж саная. Тэгээд л нэг орой улаан булан юм уу аль театраас гарч явахад чинь замд дайралдсан эхний цэрэг л нэг юм уу хоёрыг нь барьж аваад нөгөө гудамж руу авч яваад 15-р байшинд биш зэргэлдээх байшинд оруулан «бужигнуулж» эхэлнэ. «Танай энд партизан нуугдаж байгаа! Энэ бүхнийг бид тодорхой мэдэж байна!» гэж шуугиан дэгдээх боловч хэнийг ч олохгүй л дээ. Харин маргааш өглөө нь чиний тэр үймээн гаргасныг чинь гудамж даяар мэдэж нөгөө 15-р байшинд нуугдан байсан хүн маань өөр газар шилжиж амжина.

	Аль үгүй бол мөрдөн байцаалт дээр сууж байхдаа байцаагдан буй хүн тамлалт тарчлаалтыг давж чадалгүй өөрийнхөө нөхдийг илчлэх явдал гардгийг үзэж болно. Ийм ч явдал тохиолдож байсан. Харин энд бол өөр төрлийн туслалцаа хэрэгтэй бөгөөд урвах хэргээс хүнийг аварч бусад нөхдөө баллуулахгүйг хичээх хэрэгтэй.

	Шүхэрч Заболотныйг баригдаад байхыг санаж байна. Хэдэн өдрийн турш түүнийг «увдисалж» эцсийн эцэст Заболотный ид шидэд нь автан буулаа. Мөрдөн байцаагч Циприс өрөөнөөсөө баярлан гарч ирээд над руу нүд ирмэн «Ажил үйлс овоо өөдрөг байна, ороод хараад орхи л доо...» гэж хэллээ.

	Би өрөө рүү шагайвал зодуулж нүдүүлэн шарх сорви болсон Заболотный сууж (мөрдөн байцаалт дөнгөж дуусаад л байлаа) байв. Түүний урд тавагтай хоол тавьсныг нь яг л германчууд лугаа адил шуналтайгаар хомхойрон залгина. Би түүний мөрийг нь алгадан янжуур гаргаж өглөө.

	—Орос минь их сайн байна. Бүгдийг хэлэхээр шийдсэн чинь зүйтэй гэв.

	Заболотный хоолоо идээд тамхи сорон утаа манаруулан байх нь хань нөхдөө худалдаж амь мэнд гарлаа гэж бодсон бололтой.

	Танайд, та оросуудын «Намайг хүрэхэд хялбар биш үхэхэд дөрвөн алхам дөт байна...» гэсэн нэгэн сайхан дуу бий гэж би хэлээд гар дохин

	— Чи хүлээнэ үү, байна уу адилхан үхлээс мултрахгүй л дээ! Үхэхэд дөрвөн алхам л дөт гэж би гестапогийн ёжтой хүйтэн инээдээр хөхрөв... 

	Заболотный урвах явдал ямар ч тус өөрт нь хүргэхгүй нь гэдгийг ойлголоо. Ямар ч болох нь ээ түүний цаашдын илэн далангүй ярих хүсэл алга боллоо.

	Хатган өдөөгчдийн аюулгүй байдал одоогийн зохиолчдын дүрсэлж байгаагаар хэн нэгэн хүнийг хээр тал руу юм уу, аль ой руу авч яваад л цааш нь харуулж орхидогтой зарим хэсэг нь огт адилгүй байсан билээ. Тэднийг төөрөгдөлд оруулан германчуудын нүдний өмнө худал хуурмаг мэдээ өгч байна уу, аль заавал сүйрэлд хүрч байна уу гэдгийг тэр шүүн тунгаах хэрэгтэй бөгөөд энэ нь нэлээд хатуу тоглоом шүү. Ийнхүү шүүн тунгаасны эцэст л тэд цаадхыг чинь өөрсдөө аваад явна. Нэг үгээр хэлбэл энэ бол адал явдалт романтикаас хамаагүй хол зовоож тарчилгах их хөлтэй ажил билээ.

	Энэ бол хамгийн өөдгүй, луйварчин, богино бодолтой амьтадтай ажилладаг болохоор заримдаа том операц нь өөрийнхөө даргадаа юм уу аль «эсэсийнхний найз» болгосон шалиг авгайд олж өгсөн наран цэцгийн шил тостой адил тэр дороо л алга болж орхино.

	Хүн гэдэг амьтан тийм доод зэрэгт орж түүгээр ч үл барам гестапогийнхан өөрсдийгөө бүр огт өөрөөр бодож байгааг урьд өмнө би ер боддоггүй байснаа хүлээж байна. Би тэдний хатуу ширүүн авир, цуст хядлагын тухай мэдэж байсан боловч тэдний хорт хэргийн хүрээ, ялаа үргээх зүрхгүй юм шиг гэмгүй царайлан сайхан аашилж байсан хүмүүс тийм аймшигт яргалал үйлдэнэ гэдгийг би төсөөлөн бодож ч чадахгүй байна.

	Тэд бол сайхан сэтгэл гарган хүнтэй эелдэг зөөлөн ярьж инээж хөхөрч байгаад ам өчиг, мэдээ сэлт аваад дараа нь мөн л сайхан инээж байгаад нөгөө хүнээ дагз руу нь буудаж орхино. Тэд шөнийн цагийг хамт өнгөрөөсөн эмэгтэйгээ өглөө нь гарыг нь үнсэж гудамжнаа гаргаж өгөөд дал нуруу руу нь буудаж орхино.

	Хүн алах буудах явдал бол тэдний албан ажил төдийгүй зугаа цэнгэл, амралт болдог юм. Тэд дөхөж ирээд таны дагз руу зааж хөхрөөд: «А,Gеorg! Genickschuß19» гэнэ. Орой нь гуанз рестораны газар тэд өвөр хоорондоо хэнийu яаж буудсан, сум хаагуур нь орсон, амь тавихынхаа өмнө хүн яаж хашхирч орилсон зэргийг эх эх захгүй ярилцана. Хэн нь илүү буудсан байна бас зохих шан ч авна. Энэ тоо зориуд нэмэгдэн хүн бүр өөрийнхөө тоог аль болох аргаар ихэсгэхийг хичээнэ.

	Украйнчуудыг ачаад герман орохоор явж буй цуваа ирснийг санаж байна. Мөрдөн байцаагч Циприс төмөр замын өртөөн дээр хүрч ирээд тэдний дундаас «Энэ хүнийг, тэр хүнийг, наадхыгаа...» гэж зүгээр л хуруугаараа заан гаргуулж аваад хижиг өвчнөөр өвдсөн хүмүүсийг сөнөөж байгаа юм шиг гурван зуун хүнийг буудах тушаал өгсөн юм.

	Хүмүүсийг буудахын өмнө чармай нүцгэн болтол хувцас хунарыг нь тайлаад цаасан хүүдийд хийнэ. Олигтой өөдтэй хувцсыг угааж цусыг нь арилгаад өөртөө авч, үлдэх хэсгийг нь «рейхийн» бэлтгэлийн газар ачуулна.

	Би герман хүний огт хулгай хийдэггүй, үнэнч, ёс төрийн тухай их л сонссон билээ. Гэвч энэ нь маш их хэтрүүлсэн хэрэг байлаа. Тэд нэгжлэг хийж байхдаа заавал нэг юм хармаалж «чимхлээд л байя» гэж хэлээд хөхрөлдөнө. Тэдний хоол хүнсний норм бол өчүүхэн байсан бөгөөд нутгийн бололцоог ашиглан «хоол ундаа сайжруулах» гэдгийг урьдчилан төлөвлөсөн байдгийг хэлэх хэрэгтэй. Хоолны хэмжээ гэвэл өглөө хагас котелка овьёосны кофе, (Boanenkatее — тариагаар хийсэн кофе зөвхөн баяр ёслолын үед өгнө) Үдийн хоол даршилсан махтай, вандуйн шөл, хоёрдугаар хоол нь гурил, будаагаар хайрсан хоолонд хуурай жимс юм уу, аль үгүй бол киселийн зүйлээр шүүс хийгээд өгнө. Оройн хоол нь 20 грамм ургамлын тос, 80 грамм бяслаг юм уу, 50 грамм португал сардин, аль үгүй бол 100 грамм хиам өгнө. Өдөрт хагас талх, 6 янжуурын нормтой билээ. Нэмэгдэл хүнс хоол болгож сард нэг удаа «Баян худалдаачны бараа» хагас шил улаан архи, шил архи, таван хайрцаг янжуур мөн хоёр ширхэг өөрийн үйлдвэрийн дөрвөлжин шоколад олгоно. Хэл ам болж байж офицеруудад сард 54 марк, цэргүүдэд 37 маркийн цалин өгнө. Гэлээ ч гэх нь ээ тэд муугүй хооллож гол юмаар хангагдаж байлаа. Учир нь тэдний «амьдралын гол эхлэл» нь дээрмийн арга байсан юм. Тэд хүнсний даршилсан зүйл, нугас, тахиа, сүү, зэргийг зохион байгуулалттайгаар хулгайлж агуулахад өгөөд дараа нь өвөр хоорондоо зохих хэмжээгээр нь хувааж авна.

	Эд нар бол зориуд нэр заагдан гарч одон медаль, цэргийн цол зүүсэн ёстой дээрэмчид мөн. Тэгээд бас өөрсдийгөө ертөнц дээрх хамгийн соёлч үндэстний төлөөлөгчид гэж үздэг гээч.

	Харин энэ соёлч байдал нь яг тэдний худлаа инээмсэглэл лүгээ адил хуурамч зүйл шүү. Гаднах соёлчихруу байдал нь хүртэл огт худал хуурмаг зүйл. Жишээ нь тэд усанд тун цөөн орж сайндаа л сард нэг хоёр удаа орно. Өглөө гар нүүрээ угаахдаа хүртэл сахал самбаагаа хуссан савантай бохир усаараа нүүрээ хальт мөлт угаасан болно. Өдөр бүр сахлаа хусдагаар боловсон ёсны нэг аугаа илрэл гэж үзээд; «Бид оросын гахай биш! Бид өдөр бүр сахлаа хусдаг!» гэж гайхуулна. Толийтол индүүдэж үнэртэй ус цацсан мундир, гялалзтал арчсан гутал өмсөж илгэн бээлий задгай углачхаад явах боловч хааяа нэг хүний мундирын дороос хиртэй цамц цухуйна.

	Тэдний соёлын болон улс төрийн мэдлэгийн хэмжээ юу ч үгүй зөвхөн нацистуудын практикаар цэнэглэгдсэн байдаг юм. Тэдний гүн ухааны танин мэдэхүй албан өрөө, гуанз рестораны хананд хадаастай байдаг жаазтай шилэн дэх гүн Цеппелин, Мольтке, Гитлерийн хэлсэн үгнээс эш татсан хэдэн үгнээс үл хэтэрнэ. Кант, Гегель, Шопенгауэрын талаарх ойлголт бүдэг бадаг, зөвхөн түүхийн хуудаснаас л эртний грек, ром, эртний герман болон Фридрихийн тухай дуулсан төдий билээ. Би тэдэнд германы түүх, гүн ухаан ба утга зохиолын өчүүхэн мэдлэгээрээ гайхуулагддаг байлаа.

	Тэд намайг «Өө, Георг! Чи бол ёстой профессор!» гэдэг байсан юм.

	Тэдний унших ном гэвэл «20 мөнгөний роман» гэгч ном, ямар нэгэн офицерын хайр дурлалын үйл явдал юм уу аль «УТГ-ын зоорины» тухай гэх мэтийн үл ялих ном уншина. Офицеруудын суудаг нийтийн байрны хананд сэтгүүлийн хуудаснаас хайчлан авсан кино жүжигчид, хагас нүцгэлсэн гоё ганган хүүхнүүдийн зураг л наалттай байна.

	Тэдний хүүхэд ахуй цагаасаа дадаж заншсан уламжлал ба тэдний бэртэгчин нялуун сэтгэл нь ой гутам байдаг юм! Хэрэв гестапогийн дарга юм уу түүний орлогчийн төрсөн өдрийг тэмдэглэхдээ үүр цайх үеэр тэдний доод тушаалын хүмүүс унтлагын нь өрөөнд цугларан германы ямар нэгэн дуу дуулж шинэ төрж байгаа тэр хүнээ сэрээнэ. Үүд хаалган дээр нь цугларсан хүмүүс «Одоо өглөө боллоо. Ах аа сэрээрэй!» гэж баргил дуугаар хашхирахад тэрхүү дарга хэвтэртээ их л сэтгэл хангалуун энэ бүхнийг сонсон хэвтэнэ... 

	Би ихээхэн харамч хүмүүстэй уулзаж учирч байсан. Ширхэг янжуур сохор зоос бүхэнд тэд тооцоолон чичирнэ. Энэ «фронтын офицерууд», «Шуурхай ажилтнууд» нь бүгдээрээ үнэн хэрэг дээрээ өчүүхэн худалдаачид байсан юм. Шороо тоостой талхны булан, ханзарч хуучирсан гэрийн шаахайг хүртэл тэд хаяхгүй хар савандаа хадгалж орхиод сүүлд нь хамт байгаа нутгийн эмэгтэй угаагч, цэвэрлэгч нарт за май үүнийг ав, герман офицер чамд бэлэг болгон өгч байна. Таатай байгаа биз, тийм үү?...гээд л ёсорхуу өгдөг юм. Хэдийгээр тэд хорвоо ертөнцийн ирээдүйн зохион байгуулалт, дэлхийг ноёрхох талаар тэдний ойлголт их зөрөөтэй байсан боловч дайны дараа сайн сайхан амьдрал зохиож, сайн тохилог байшин, гүйлгээний хөрөнгө хэрэгсэл, фабрик, хэсэг газар олж авах гэсэн нэг л зорилготой билээ.

	Энэ зорилгоос нь нэлээд зүйл биелсэн нь гайхмаар шүү. Энүүхэндээ гэхэд тэдний хүсэл биелсэн юм. Миний хамт «ажиллагчдын» дотроос фронтод алагдсан юм уу дайны дараах анхны жилд шүүхэд шилжсэн хэсгээс бусад олонх нь өөрийнхөө төлөвлөж байсны дагуу зохих хүслэнгээ гүйцэтгэсэн билээ. Тэдний дэлгүүр, мухлаг, фабрик, рестораны хаалга одоо Дармшад, Мюнхен Ганноверт хотууд болон баруун герман даяар цөм нээлттэй байна. Тэд дайнд хожжээ.

	Тэгээд бас өөрсдийнхөө эсэн мэнд байгааг ерийн нэгэн санамсаргүй тохиолдол, ялагч орны талаас дутуу дулимаг харсны буюу ер бусын бурхан тэнгэрийн хайр энэрлийн үр дүн гэж үзэхгүй байна. Зөвхөн тэд өөрсдөө герман хүн учир сайн сайхан аж төрөх ёстой! Бусад хүн төрөлхтөн яах вэ муу аж төрөг. Хэдийгээр Гуттенберг, Бертольд Шварц, Гёте нар нь комиссар Брандтад мөрдөн байцаагч Циприст, оберштурмфюрер Дитманд, унтерштурмфюрер Рунцхеймер нарт ямар ч хамаагүй атал герман хүмүүс бид нар Гуттеберг, Бертольд Шварц ба Гёте нарыг бид төрүүлж өгсөн гэж гайхуулна. Брандт, Циприс, Дитман, Рунцхеймер нарын зэрэг этгээдүүд бол өөрсдийгөө бүх хүн төрөлхтнөөс «германы бэлэглэсэн» соёл боловсролыг нь гувчуулан зээлдэж болох эрхтэй гэж үзнэ.

	Тэдний дунд алба хааж байхдаа иймэрхүү яриа залхтлаа би сонслоо! Би энэ «дээд заяатай хүмүүст» бол еврей, польшчууд гэдэг улсыг халдвар бактери мэт тооцож оросуудыг ямар ч боловсролгүй хар зэрлэгүүд (оросын түүхэн дэх хүмүүсээс зөвхөн Екатерина II-ыг л хүндэтгэнэ: «Sie war doch еinе Deutsche!» — Екатерина бол герман үндэстэн байсан юм гэж үздэг байна). Тэд чинь өөрсдийнхөө холбоотныг хүртэл нууж хаалгүй хардаж сэрддэг юм.

	«Өө Румынчууд уу! Тэд чинь алс бөглүү тосгонд хулгай хийлгэхээр явуулсан ромчуудаас гаралтай юм. Тэгэхээр удам судраараа хулгайчид болсон! Италичууд бол ажил хийдэггүй, гуйлгачид билээ. Тэдний дотор гагцхүү Дуче л овоо хүн боловч еврейчүүдтэй нялганаж байдаг том дутагдал бий...» гэж Брандт үнэн сэтгэлээсээ ярьж байсан удаатай билээ.

	Би ийм л эргүүлэг дунд байсан юм даа. Гэвч энэ эргүүлэг дундаас би Их газартайгаа урт уяагаар холбоотой байж эдний хамаг нарийн нууц нь үл үзэгдэх шугамаар дамжиж, чухал чухал мэдээ баримтыг нь дамжуулсаар байсан юм. Би бол зөвлөлтийн энгийн нэгэн тагнуулчин, Улаан армийн жирийн нэг офицерын хувьд ухамсартайгаар хандан туршлага бүхий цуст яргачин дайсны зүрхэнд нь цохилт өгч яваадаа бахархан ажиллах хүслийг минь оргилуулна. Бүх юм атгад нь орж эсэргүүцэх хүн хорвоо дээр байхгүй гэж итгэсэн дэлхийн эзэн байлдан дагуулагч, хувь тавиланг ялгагч энэ «дээд зэргийн ер бусын хүмүүс» маань намайг чухам хэн болохыг мэдсэн ч үгүй, тааж ч чадсангүй.

	Мундаг мундаг генерал, хурандаа, ерөнхий штабын дарга нар германы алдарт академиар хүмүүжсэн улс сууцгаан байлдааны үйл ажиллагаа төлөвлөх нь ямар ч алдаа мадаггүй янги танги зөв байх бөгөөд буруутах номгүй ээ. Учир нь гэвэл, тэдний тархи толгой ажиллаагүй, харин арифмометр, тооцоолон бодох машин ажиллаж, дэлхий дээр хамгийн шилдэг гэж тооцогддог герман инженерүүд тэдэнд зориулан «цэргийн хүчин чадлыг» босгож бүтээж өгсөн юм. Герман мастерууд алтан гараараа ямар нэгэн техникийн бие анги, эрэг шургийг ямар ч өө сэвгүй өнгөлөн гялалзуулах, хичээнгүй бэлтгэгчид ямар бордоогоор фронт дээр буй цэргүүдээ тэжээх, ямраар нь ар талд буй ажилчдыг тэжээх, «Аугаа их германыг» идүүлчихгүйн тулд хорих лагерьд буй хоригдлуудад хэдий хэр калори оруулах зэргийг нарийн тооцжээ. Тэд иймэрхүү байдалтай ажиллаж ч болно амжилт ч гаргаж болно. Учир нь стратегийн бодлоос эхлээд хорих газар буй цэргүүдийг хорин найм тойруулан гүйлгэхэд нь өмсгөдөг туршлагын шаахайн ул хүртэл бодож зохицуулсан журам горимтой болохоор амжилт гаргалгүй яах вэ.

	Энэ бүхэн тооцоологдож бүх систем нь хангагдсан байдаг... 

	Яг энэ үеэр нь фашистын үзэл бодлоор хүн биш, амьд голтой идэж уухаас цаашгүй амьтан гэж тооцогддог Москвагийн залуу Миронов Виктор би ухаан бодол хүч зоригоо илтгэн ажиллаж багахан мэдээ цуглуулж аваад Марус дээр ирнэ. Фашистын гал тогооны газар сав угаагчаар ажилладаг энэ эмэгтэйг германчууд «Марыська» гэж нэрлэнэ. Маруска миний зурвасыг алчуур дотроо нуусны дараа уг мэдээ улам улмаар холдсоор л байдаг байлаа... Тэгээд л аугаа их германы бүтээн босгож хийж байгаа зүйл толгой дээгүүр нь л сүнгэнээд өгөх нь тэр!..

	Миний ажлын гол нэг арга бол баримт бичгээр нь л хөөцөлддөг байлаа. Энэ бол над мэдээллийн маань хамгийн гол шууд холбогдох эх үүсвэр нь болдог байв. Гестапочууд цаасанд л хамаг амь сүнсээ тавьдаг бөгөөд өөрсдийнхөө бүхий л үйл ажиллагаагаа элдэв албархуу ёсыг даган үргэлж бичиж хадгалах дуртайг нь яана.

	Үүний ачаар манай командлал германы байгууллагын зохион байгуулалт, ажил төрлийн нь шинж чанар арга барилыг ойлгож авдаг байсан юм.

	Хоёр дахь нэг арга бол гестапогийн албан хаагчид, армийн сөрөх тагнуулуудтай нөхөрсөг ярилцах явдал байсан.

	Харин ийнхүү ярилцахад сэжиг хардлага авхуулчихаар үг ярих, асуулт тавилгүй байх болон эв зүйг нь олон маш болгоомжтой байх явдал шаардагдана. Харин огт мэдэгдэлгүйгээр наалдан элдэв сэдэв сэм шургуулан үг алдуулах хэрэгтэй билээ. Зарим үед гестапочууд яриандаа ам халаад хэрэгтэй нууцыг донгосож орхидог ч удаа байдаг юм.

	Ажлын өдөр дуусаад орой болоход ямар байдгийг сана л даа. Мөрдөн байцаагчид тарж, хоригдсон улсуудыг тус тусын нь өрөөнд түгжин орхиод, зуны бүгчим халуунд зөвхөн жижүүр л утасны дэргэд уйтгарлан сууна. Би жижүүрийн зүг буулаа. Над ч гэсэн өнөөдөр хаашаа ч явах газар алга аа. Жижүүрийн дэргэд суугаад л дэмий ярьж байлаа. Хүний газар сэтгэлийн угаас ярилцан суух хүн олдох ч мөн ч сайхан шүү. Би өрөөнөөсөө нэг лааз сардин, хагас шил улаан архи авчраад: — Нөхөрлөл гэдэг бол бүхнээс үнэтэй зүйл шүү!.. Ээ, эх орон болсон Рейн нутгийн үнэрээр энэ архи чинь ханхалж байх шив. Нутгийн охид одоо чухам юу хийж байгаа бол? Герман нутаг, бага насаа дурсан санаж, гэр орон гэргий хүүхдийнхээ тухай ярилцан байлаа. Хэзээ нутгийн бараа хардаг юм бол оо? Яриа маань хувирч эргэсэн ажил төрөл рүү шилжиж орлоо. Бид хамгийн гол хэсэг дээр хүндэт үүргийг гүйцэтгэж байгаа нь үнэн хэдий боловч энэ хүн маань рейхад л аваачаад өгөөсэй гэж мөрөөдсөөр байв. Дахау буюу Заксенхаузенд буй хорих лагерьд ажиллаж буй азтай хүмүүс бий. Тэнд зуун жил ч ажилласан болно!.. гэнэ. Би нөхрийнхөө хүсэл бодлыг дэмжиж өглөө. Над бол тагнуулын ажил бүхнээс их таалагддаг. Большевикуудын ар талд орчхоод л ажиллавал мөн ч гоёдоо!.. гэхэд минь хэтэрхий ширүүн юм болно байхаа гэж жижүүр хэлээд толгой сэгсэрнэ. Тэр бээр саяхан «I-с»-д очиход нь тэнд түүний нэг нутгийн хурандаа Модерзоныг оросын нутагт буулгахаар бэлтгэж байжээ. Хөөрхий тэр амьтан эхнэртээ их л санаа зовж байсан. Хэрэв эгж ирэхгүй бол тэр эхнэр нь яадаг бол? гэж хэлэв.

	Бид хурандаа Модерзон түүний эхнэр, амжилтын нь төлөө хундага архиа уугаад дахиад л Германы тухай ярьж эхлэв.

	Би өрөөндөө шөнө орой болсон хойно буцаж ирэв. Одоо миний хамаг анхаарал хурандаа Модерзон дээр төвлөрлөө. Хэд хоногийн дараа «тэр нутагт» түүнийг«элэгсэг дотноор угтах»-аар бэлтгэнэ. Хэн ч тэр (түүнийг дотор миний найз жижүүр хүртэл) хурандаа Модерзон яагаад ийм амархан нурж унасныг мэдэхгүй байх болно... 

	Партизан болон нууц байгууллагынхантай хийх тэдний тэмцэл нэг бус удаа тасарсан билээ. Манай нэг десантыг бут цохих гэж бэлтгэж байгаад «нурсан» тухай би ярьсан. Үүнээс бага боловч тиймэрхүү тохиолдлууд гарч байсан юм.

	Миний албан ажил иймэрхүү байдлаар долоодугаар сарыг дуусгасан юм. Би өөрийнхөө ажил төрлийг гүйцэтгэсээр байсан бөгөөд харин намайг өөрийнхөө ажилтан гэж үзээд орос хэл мэддэг болохоор нь хэлмэрч хийлгэхээр мөрдөн байцаалт дээр байлгах нь намайг тун их зовоодог байлаа.

	Нэгэн удаа «Та нарын хүсэлт ёсоор зондерфюрер Бауэр Георгийн хувийн хэргийн хуулбарыг явуулъя» гэсэн цахилгаан Берлинээс «1-с»-ээр дамжин ирлээ. Жинхэнэ Георг Бауэрийн хувийн хэргийн хуулбар фото зурагтай ирэх нь лавтай болохоор над сайн юм болохгүй нь мэдээж билээ.

	Би энэ тухай Их газар мэдэгдэхэд «ажиллах газраа» нэн яаралтай соль. Хэрэв болохгүй бол Харьковын район буюу Кубанийн тал газар дахь фронтын шугамаар ороод ир гэсэн шийдвэр өглөө.

	Долоодугаар сарын 25-нд Киев орох томилолтыг ашиглан германы цэргийн хувцас өмссөн өөрийнхөө хэсэг нөхдийн хамт Синельниковыг чиглэн хөдлөв. Мөн дахиад л германы хүнсний анги, төмөр замын өртөөний комендантуудтай тулгарч германы цэргийн таньдаг хүмүүстэй дайралдсаар явлаа. Тэр үед Курскийн тойргоос ачигдсан шархтан хүмүүсээр тэр хавийн төмөр замын буудал, бух тэрэг дүүрчээ. Тэдний ихэнх нь эдгэрч буй цэрэг, дарга нарын тусгай батальон буюу амралт буй Крымийн районыг зорин явна.

	Би Зондерфюрер Рудольф Кирштэй танилцлаа. Тэр бээр урьд нь Орлод албан хааж байгаад цусан суулгаар хүнд өвчилснийхөө дараа Гаспрад амрахаар яваа нь энэ байжээ. Кирш бол мөн л Георг Бауэртэй нэг нутгийн хүн бөгөөд миний хэрийн настай 1922 онд төрсөн байв. Бид тун ойролцоо очиж байгаа боловч хэрэгтэй вагон дайралдаж өгөхгүй байсаар Синельниковт хэд хонож орхилоо.

	Энд хоносон хэд хоног бол хамгийн хөгжөөнтэй өдрүүд байсан сан. Рудольф Кирш ухаан жолоогүй «зугаалан» идэж ууж, би ч бас хэцүүдэхийнхээ өмнө цусан суулгаар өвдөх юм уу, аль үгүй бол гэдэс дотроо муутгах хэрэгтэй байсан тул түүхий жимс «чихсээр л» байлаа. Учир нь хувь тавилангүй энэ Рудольф Кирш бол амь насаа над өгч би оронд нь Гаспра дахь германы амралтад амрах ёстой байлаа.

	Гурав дахь өдөр нь шиг санагдана. Кирш, би, хамт яваа нөхөд маань Крым орох гэж яваа ачааны хоосон вагонд орлоо. Синельников, Чаплино хоёр өртөөний хооронд бид Киршийг барьж Бауэрийн үнэмлэх бүхий өөрийнхөө хувцсыг өмсгөн хүлээд морин цамцны нь хормойг вагоны дугуй руу унжуулж орхилоо.

	Одоо хорин жил өнгөрсөн энэ энх тайвны үед ийм ийм явдлаа санан дурсахад эвгүй байна. Харин тэр үед миний өмнө хүн биш, фашист, гестапо, дайсан байсан болохоор илүү шуугиан үймээн гаргахгүйгээр л тэр нохойг цааш нь харуулах тухай л би ганцхан бодож байлаа... 

	Зорьсон ажил бүтэж ингээд «зондеркоманд Георг Бауэрийн» тушаал эцэс болж «Рудольф Кирш» чанагш нэлээд хол явсан билээ...

	 

	 

	Би Гаспрад хэрхэн хүрч ирсэн, амралтад яаж амарснаа тодорхой ярихгүй ээ.

	Би сөрөх тагнуулын 17-р армид албан хааж байгаад тэндээсээ зондеркомандтай хамт Беларуст ба Мозырьт очлоо. Тэнд нутгийн СД-д ажилд орлоо.

	Энд ажиллах миний арга Таганрогыхаас нэг их ялгаатай юм алга байлаа. Миний хувьд «Хүнд ажиллагаа» тийм их биш дайралдаж, би гол төлөв бичиг баримтаар ажиллаж байлаа. Гэвч миний ажилласан бичиг баримт германы ажиллагааг тасалж зөвлөлтийн мянга мянган цэргийн амь насыг авран, германы цэргийн цувааг онхолдуулсан юм. Харин би үүнд шууд гар биеэрээ оролцоогүй билээ. 

	Би Мозырьт байхдаа өдөр бүр Кристмантай уулздаг байлаа. Беларусын партизан нар нэгэнт түүнийг яллах тогтоол гаргасан болохоор бид Кристманыг хулгайлах бодолтой байснаа над нуух хаах хэрэг алга. Түүнийг чухам яаж хулгайлах арга сүйхээг ч нарийн хийсэн байлаа. Гэвч Кристман өөрөө ч гэсэн нэр юм лав хүртэх цаг ойрхон ирсэн гэдгээ, ялангуяа Костюковичид болсон явдлаас хойш бүр ч тааварладаг болсон янзтай байв. Тэгээд ч Кристман намайг Герман руу түргэн буцааж өгөөч гэж даргаасаа гуйж гувшин шахаж шалгаасаар байгаад бидний гараас мултарч чадсан юм.

	Одоо өөртөө тохиолдсон нэг айхавтар явдлыг ярья.

	Дайны өмнө Москвад байхдаа би Аня гэдэг сайн танил хүүхэнтэй байж билээ. Аня манайтай айл байдаг байв. Энэ бүсгүй районы комсомолын хороонд зааварлагч хийдэг байсан юм. Би хэлмэрчийн түр сургуульд орсноосоо хойш түүнтэй нэг өдөр санамсаргүй дайралдав. Тэгэхэд бид хоёр хоёул цэрэг болчихсон байсан болохоор бүр ч дотно болсон юм. Тэгж байтал нөгөөдхийг маань өөр тийш нь явуулж орхив. Би ч бас яваад өгсөн болохоор бидний харилцаа тасарч орхисон юм...

	1943 оны арван хоёрдугаар сард би Мозырийн СТ-д ажиллаж байлаа. Тэгтэл тосгонд нууц бүлгэм зохион байгуулсан Клава Кораблева гэдэг нэртэй зөвлөлтийн шүхэрчин эмэгтэй манай дээр хүргэгдэн ирлээ гэж дуулдлаа. Түүнийг найз нь дайсанд илчлээд өгч орхижээ. Юу гэвэл түүнтэй цуг явсан найз нь германы тагнуул байсан учраас Аняг барьж өгчээ. Тэрхүү баригдсан шүхэрчинтэй нүүр учрахаасаа өмнө нөгөө найз урвагч эмэгтэйг байцаахад байлцаж өчсөн мэдүүлгийг нь би яг үг бүрчлэн дамжуулж байлаа.

	Тэднийг дайсны ар талд буулгахдаа тун бүтэл муутай буулгасан болох нь тодорхой боллоо.

	Клава буухдаа хөлөө булгалж орхиод ойрхон буй нэг айлд очиж, ах дээрээ очихоор яваад замдаа машинаас унаж хөлөө гэмтээж орхилоо хэмээн хэлжээ. Клава тэр тосгонд буусан айлдаа нэлээн удаж эх оронч хүмүүсийг зугуухан зохион байгуулж байлаа. Радио станц бүхий нэгэн эмэгтэй тэдэнд элсэж орсон нь нөгөөх цуг яваа урвагч эмэгтэй байжээ.

	Тэрхүү бүлэгт нутгийн нэг эмэгтэй багш мөн 10—12 комсомолын гишүүн оржээ. Тэдний туслалцаатайгаар германы цэргийн хөдөлгөөнийг ажиглаж байхын тулд замын хажууд окопууд ухжээ.

	Нэлээд хожим төмөр замын нэг ажилчин ба станцын дарга германы цэргийн цувааг ажиглаж байжээ. Уг мэдээ Их газарт радио станцаар дамжуулж байсан аж.

	Зоригжиж мэргэжсэн нууц бүлгийнхэн хорлон сүйтгэх ажиллагаанд хэрэглэхийн тулд Их газраас дамжуулан соронзон тууз авахыг хүсжээ. Ажил яг ид өрнөж байх үед

	Клаваг сөрөх тагнуул барьсан авч хэд хоноод Клаваг суллажээ. Түүнийг суллахад нь нэгэн цагдаа тус хүргэсэн аж. Мэдүүлсэн хүний өчгөөр үзвэл тэрхүү цагдаа Клавад дурласан учир суллуулаад түүний сонирхож байсан мэдээ материалыг нь Клавад мэдээлж байжээ. Радио дамжуулагч цэнэггүй болж зогсоход нууц байгууллагынхан цэнэг олж өгөхөөр оролдож байсан үед л тэд баригджээ. Хамгийн эхлээд радио нэвтрүүлэгч баригдан гестапод хүргэгдэж байцаалгаж байхдаа хар амиа бодон хань нөхдөө илчилжээ. Ганцхан цагдаа л нуугдаж амжжээ. Одоо би энэ ховч этгээдийг харж сууна. Тэрээр германы эрх мэдэлд бүрэн орж миний болон мөрдөн байцаагчийн улаан нүүр өөд дажгүй гөлийж орхиод л мэдүүлгээ дуртай нь аргагүй өгнө.

	Үхлээс айсан зарим нэг хүмүүс хэчнээн юм хийдэг гэж санана! Энэ хүүхэн тун саяхан аюултай ч тулгарч ялалтад ч хүрч явсан билээ. Тэгвэл шийдвэрлэх минутад айх гэдэг итгэлээс хүчтэй болж үхлээс мултрахын төлөө сэтгэл санаагаа бусдад шилжүүлж өглөө. Өгөх, өгөхдөө намайг ингээд л амийг минь аваад явчих байх гэж айсандаа хэт түргэлэн хамаг сэтгэлээ тэдэнд тушаахаар шийджээ. Урвах анхныхаа алхмыг хийхтэйгээ зэрэг л хүн гэдэг амьтан тэр зүйлдээ улайран шулуудаж улам лавшраад өмнөх явдалтайгаа ямар ч юм холбогдуулахгүйн тулд бүх нүх сүвийг таглахыг хичээдэг онцлогийг би нэг биш удаа ажиглалаа.

	Энэ хүүхэн одоо дэргэд маань сууж орхиод л хань нөхдийнхөө нэр усыг нь тоочин нууц дохио, цугларах газар, баримт сэлтийг дэлгэж орхилоо...

	Ийм үед миний гол зорилго бол ядахдаа урвагчийн энэхүү хөөргөсөн шороо тоосыг намтгаж гэнэтийн хашхиралтаар хөөрч шулуудсан бодол санааг нь таслан байцаалтыг өөр тийш нь эргүүлэх явдал билээ. Харин энэ удаа гэвэл би уг явдлыг дэндүү хожуу хийсэн билээ. Учир нь тэрхүү бүлэг бүрэн нурчхаад байлаа...

	Баригдсан хүмүүс хэдийгээр үзэшгүй муухай тамлуулж байсан боловч бууж өгөхгүй хатуу зогсож чадна гэдгийг би мэдэж байсан бөгөөд германчууд Клава Кораблевад онцгой найдлага тавьж цагдаагийн тухай нарийн ширийн мэдэж авахаар түүнээс улиглаж шалгаах байсан гэдгийг би сонссон юм.

	Би энэ Клава гэдэг чухам ямархуу хүн байгааг харах зорилгоор шоронгоос мөрдөн байцаалтад аваад ир гэж дуудлаа...

	Би тэр өдрүүдэд өөр ажилд хамаг анхаарлаа төвлөрүүлсэн байсан болохоор илэрч баригдсан нууц бүлгийнхний түүхт явдал руу анхаарч чадаагүй байсныг хэлэх хэрэгтэй.

	1944 оны эхээр германы их хүрээнд Герман зайлшгүй ялагдах болсон тухай дүгнэлтэд хүрч бууж өгөхөд гарын үсэг зурахыг ярилцаагүй боловч Дорнод компанийн төгсгөл тэдэнд тодорхой болсон юм. Харин тэд өөрсдийнхөө ялагдлын үед хэний ивээлд байх нь хамаагүй гуравдугаар дайныг дэгдээж өш хонзон өвөртлөн энх тайвны цагт ЗХУ-ын эсрэг дайсагнах ажиллагаандаа бэлтгэж эхэлсэн юм. Тухайлбал Беларусаас германы цэргийг явсны дараа тэнд тэдний хэсэг тагнуул туршуул үлдэх ёстой байсан юм.

	Миний гол зорилго бол энэ тагнуулуудыг илрүүлэхэд чиглэж байлаа. Мозырийг чөлөөлсний дараа манай байгууллага фашистын тагнуул, хорлон сүйтгэгчдийг баривчилсан билээ. Беларусь германы гарт орчхоод байсан тэр өдрүүдэд тэдний нэр усыг Их газарт (зондерфюрер Рудольф Киршээс өөр хэн ч дамжуулаагүй) хүргэж өгсөн гэдэгт хэрэгтэн этгээдүүд хардаж сэрдээгүй байлаа... Би энэ үед байдлаа нэлээд сайн бэхжүүлсэн гестапо дахь албан ажил маань бүтэлтэй амжиж ид дундаа буцалж байлаа. Зөвлөлтийн ар талд буулгах германы (бүрэн эрхт) төлөөлөгчийг доктор Эверсийн удирдлагаар чухам хэдийд буулгахаар бэлтгэж эхлэхийг би өдөр бүр хүлээж байлаа. Зөвлөлтийн нутаг дээр германы тагнуулыг аюулгүй «хүлээн авах» горьдлого бүхий бололцоо олдлоо... 

	Ийм нөхцөлд өөрийнхөө өмнө тавигдсан үүргийг нарийн тэвлөрүүлэн боловсруулж хамгийн чанд болгоомжлох нь ойлгомжтой байлаа. Өөр ажилтай хөөцөлдөхийг минь маш хатуу хориглосон байж билээ.

	Хэдий тийм авч энэ Кораблева гэдэг хүүхэнтэй нэлээд ойр танилцаж уулзмаар санагдаад түүний хоригдож буй тасалгаанд нь очихоор явлаа.

	Намайг ороход тэр хүүхэн нэг юм авч байв. (Бодвол германчууд хишиг хүртээсэн юм байлгүй) Тэр бээр над руу эргэн харахад нь л би танилаа... 

	Энэ бол нөгөө Аня маань мөн байв... 

	Намайг харангуутаа хачин их айсан боловч нэг ч үг дуугаралгүй,хуучин таньдаг гэсэн байдал ч ер гаргасангүй. Хоёулаа энд уулзаж ийнхүү хар цагаан дуугүй байх нь хэчнээн бэрх вэ?

	Бид гарлаа. Хуучин муу платье өмсөж турж эцсэн Аня маань урд минь орж би гар буу барьчхаад тууж явлаа.

	Мозырийн гудамжнаа гестапо хүрэх замдаа би;

	— Аня аа! гэж нэрээр нь дуудлаа. Тэгээд— Би өөрийн хүн шүү гэж хэлбэл: 

	— Би мэдэж байна аа... Чиний талаар би сайн юм бодож байна. Чи ч бас миний талаар муу юм битгий бодоорой... гэж Аня эгж харалгүй зөөлхөн хэлэв.

	— Аня ганцхан хийж чадах юм гэвэл одоо хоёулаа л хамт зугтъя. Өөр зам алга гэж намайг хэлэхэд: 

	— Бидэнд зугтах газар алга... Чи нэгэнт энд ирсэн болохоор хийх ажлаа хий. Өөр шилж сонгоод байх юм алга. Чи эндээ үлдэх хэрэгтэй, харин би өөрийнхөө тухай өөрөө бодно... гэж Аня хариулав. Энд бидэнд ямар ч өөрчлөлт гараагүй бөгөөд «сайхан эрмэлзэл» маань өвөр хоорондоо ойлгомжтой байлаа. Бид бол зүгээр нэг тийм «баатрууд» байсан биш харин ажлаа гүйцэтгэж эцсийн хариуцлагыг хүлээж үүрч байсан улсаа. Ганц цэрэг ганцаардахгүй гэдэг яриа байдаг шүү дээ. Бид бол ганц ганцаараа огт байгаагүй, тэнд өвөр хоорондоо харилцан холбоотой ажиллаж байсан зөвлөлтийн бүлэг ажилтнууд байлаа. Энд туршлагатай чекистүүд ба яг л саяхан надтай адил Москва, Ленинград, Минскийн дээд сургуулиудаас ирсэн эрэгтэй эмэгтэй оюутан, комсомолын гишүүд байсан юм.

	Бид Их газраас дэмжлэг авч ажиллагаагаа зохицуулан холбоотой байв. Биднийг энд авчраад зөвхөн орхичихсон хэрэг бишээ. Бид энд цалгих долгионы аясаар дуртай зүг рүүгээ хөвж байна. Биднийг удирдан чиглүүлж үйл ажиллагааг маань засаж залруулж байгаа хүмүүс бий гэдгийг тэд мэдэж байсан төдийгүй бидний төлөө санаа тавьж гэр бүлийг маань асрамжлан халамжилж байлаа. Харин тэгэхдээ хэрэв хэрэгцээ тохиолдвол биднээ үргэлж ширүүн ч асууж шаарддаг удаа байсан юм. Бид бол ёстой л онцгой томилолтоор ажиллаж одоо баатарлаг үйлс гэж нэрлэгдсэн тэр зүйл нь бидний хувьд жинхэнэ ажил төрөл байлаа. Зөвлөлтийн амьдрал ахуйгаас алс заагтай газар ирчхээд ямар ч илэрхий шалгалт хяналтгүй буй чиний ганцхан хамт яваа аль нэгэн залуу юм уу, хүүхэн, хутганы ирэнд тулчхаад байхдаа айсандаа болж ажил төрлөө ч хаясангүй, галзуурч дэмийрсэн ч үгүй байдаг нь учиртай шүү. Алдар гавьяа, сайшаал шагнал авахыг бодоогүй л дээ. Энд бол өөр хэрэг байсан. Нөхдийнхөө өмнө чамд найдвар хүлээлгэсэн улсынхаа өмнө хариуцлагатай үүрэг хүлээсэнд л хамаг учир нь байгаа юм.

	Энэ бол хийсвэр бодол огт биш бөгөөд германы ар талд байгаа хэнээс ч дутуугүй мэдэх бидний дайсныг үзэн ядах, фашизмыг шууд үзэн ядахтай холбоотой хэрэг.

	Би Аняг гестапод авчраад дараа нь шоронд хүргэж өгөхдөө энэ эмэгтэйд хэрхэн туслах билээ гэдэг бодол намайг шаналгааж байлаа. Миний хараанд Роберт Кройцзингер гэдэг нэг австри цэрэг байсан юм. Тэр бээр гестапод ажиллаж байхдаа тийм ч их дуртай биш юм шиг над ажиглагдсан. Алив яргалал тамлалаас айсан ч юм уу аль үнэхээр сэтгэл санаа нь эвгүйдээ ч тийм харагдсан байж болох юм. Үүний зэрэгцээгээр энэ цэрэг Аняд зүгээргүй дотно хандаж нэг л учиртайгаар элэгсэг дотно байлаа.

	Нэг удаа Кройцзингер Аняг дагуулан шоронгийн хашаанд гадаалуулж явахад нь би очиж чиний «хичээж байгааг» мэдэж байна гэж хэлээд Анягийн зүг толгой дохин: 

	— Энэ асуудал тодорхой байна. Цаадхыг чинь тав хоногоос буудна. Үүнийг гүйцэтгэх үүргийг чамд өгнө гэв.

	Кройцзингер өөрийгөө энэ эмэгтэйд «дурлаж байгааг» ажиглаж орхиж дээ гэж мэдсэн учраас ийм үүрэг дарга над өгч болно гэдгийг сайн мэдэж царай нь зэвхийрч орхилоо.

	Бид яг л Ижил мөрний тэнд байсан шигээ хүний атгад байна. Большевикуудын саварт орчхож болно шүү гэж би өөр зүйлийн тухай яриа дэлгэлээ.

	— Чамд ямар хамаа байна вэ! гэж би тоглоомоор хэлээд — Чи бол цэрэг хүн, тэр тусмаа герман биш австри хүн. Энэ охиныг аваад л партизанууд руу зугтаж орхивол таарах юм. Тэгээд л гүйцэх нь тэр. Харин би бол офицер хүн болохоор оросууд тэр дор нь л дүүжилж орхино гэв.

	— Энэ бүхэн дэмий үг л дээ! Герман хүн шиг л тулалдах болно. Бид алагдвал алагдаж л байг харин аугаа их Герман мар...ч л байсан ялна! гэж би үнэнхүү дүр үзүүлэн хэллээ.

	— Би байдлыг Кройцзингерт нэлээд тодорхой хэлж ял зэмлэлээс мултрах бололцоог хэлээд өгчихсөн болохоор ингэж хэлэхгүй бол болохгүй байсан. Энэ үед намайг цааш мэдээлж орхих ямар ч үндэс цухуйлгалгүй өөрийгөө үнэхээр хэвийн, байдалтай байлгаж чадсан л даа. Харин маргааш өглөө Роберт Кройцзингер «гранаттай болгоомжгүй хандсанаас» гранат дэлбэрч гарыг нь тас авсныг мэдлээ. Тэр бээр «тэрхүү тоглоомд» оролцохгүйн тул урьдчилан авсан арга хэмжээ нь энэ байжээ.

	Роберт Кройцзингер нэгэнт ийм байдалд орсон болохоор Аняг аврах явдал нурлаа.

	Энэ бүсгүйтэй хамт оргох зөвшөөрлийг их газраас гуйгаад ч нэмэргүй байлаа. Тэнд надаас огт өөр үйл ажил хүлээж байсан Зөвлөлт Холбоот Улсад буухын өмнөх дасгал сургуулийг хийх ёстой байсан абвер, Польшид миний хийх ажлын суурийг бэлтгэж байв.

	Мөрдөн байцаах ажлыг сунжруулах л ганц зам үлдлээ. Би энэ тактик нэгэн удаа хэрэглэж шоронд нууц байгууллагын дөчин долоон хоригдлыг бөөгнөрүүлэн партизануудыг шорон руу дайртал элдэв арга хэрэглэн тэднийг буудахыг хойшлуулсаар байлаа. Гэвч гестапо эндээс удахгүй нүүх ёстой байсан тул нүүхээсээ өмнө эндхийн бүх асуудлыг аль болохоор хурдан зүйл дуусгах хэрэгтэй байсан болохоор уг хэргийг тийм их сунжруулахад найдаж болохгүй байлаа. Би тийм арга гогцоо хэрэглээд үзлээ. Заримдаа «Урамшуулах арга» болгон гестапынханд баригдсан хүүхнүүдээс хоног өнгөрүүлэхээр гэртээ аваачихыг зөвшөөрдөг удаа ч байсан л даа.

	Би удирдах даргадаа очиж Кораблеваг авъя гэж гуйлаа. Тэр бээр эхлээд зөвшөөрч байснаа дараа нь Кораблева бол хүнд гэмт хэрэгтэн гэж татгалзав.

	Аняг аврахаар шилж авсан арга маань дараа дараалан баларсаар байлаа... 

	Би хорих өрөөнд нь очиж Анятай хэд хэдэн удаа ч уулзлаа. Аня хүнд эрүү шүүлт тэсэж ядан туулж бие нь суларч их турсан авч хань нөхдөөсөө хэнийг ч үл илчлэн хэл амыг нь татлавч үг өчиг өгөөгүй байсан юм.

	Аня хүнд бэрхээр тамлуулсан авч тэр бүхнийг даван туулах арга бүхнийг өөрөө хийсээр байв.

	Нэгэн өглөө жижүүрийн офицер Марханд над дээр ирж Кристманы тушаал ёсоор Аняг цаазаар авлаа гэж ярилаа. Түүнийг цаазлахынхаа өмнө Кристман тамлан тарчлаахаар өөрийнхөө эсэсийнхэнд өгчээ. Марханд чухам яаж тамласныг ширхэг дараалан яриад зэвүүн инээнэ. 

	Би энэ бүхнийг сонсож хүйтнээр инээн байсан боловч түүнийг алж ч чадахгүй алах эрх ч үгүй байв.

	Мөн тэр өдөр нь над Анягийн үзэшгүй муухай болсон хүүрийг үзүүллээ.

	Энэ бол өөрийнхөө хүч чадалгүйг мэдэрсэн надад тохиолдсон хамгийн хүнд бэрх тавилангүй явдал байсан юм. 

	 

	 

	Миний ажлын хамгийн сүүлчийн үе бол абвер ба Польшид намайг Зөвлөлт Холбоот Улсад оруулан хаяхаар бэлтгэж байсан тул орос хэл «улам сурах» мөн түүнчлэн «Зөвлөлтийн амьдралтай» танилцахыг тулган шаарддаг байв.

	Зөвлөлтийн бодит байдлын тухай «Оросын зан чанарын» тухай фашистуудын уншсан лекц сонсох болон орос дахь байр байдлын тухай далан долоон хуудас юм бичсэн мэдээллийг уншихад үнэхээр инээд хүрмээр байдаг сан.

	Бодвол энэ мэдээллийг бичсэн зохиогч ашигтай хэргийн талаар тун бага бодож зөвхөн дарга нарынхаа таалалд тохируулахыг л хичээнэ. Жишээ нь мэдээлэлд Зөвлөлтийн залуучуудын тухай «германчуудын бодлоор, Москва, Ленинград хотуудад хийж буй «аллагын ёс журмын» тухай болон зөвлөлтийн сургуулиудын хүүхдүүдийг хэрхэн зодож жанчиж буй тухай сүр бадруулан мэдээлж байсан юм. Тэд лекцээ орос хүний төрөлхийн анархист, бүхий л засаг төрийг үнэн голоосоо эсэргүүцдэг, түүний хамт «эрэгтэй» хүн шиг өөрөөр хэлбэл герман хүн шиг «хатуу» засаг тогтоон барихыг хүсэн мөрөөддөг «эмэгтэй хүний» хүч чадалтай амьтад гэж дүрсэлдэг юм. Лекторууд оросын хэзээ язаанаасаа уламжлан ирсэн зуун бол бүх юмыг дээгүүр сээхэлзэж дадсан юм гэж германд батална. Гитлерийн тэнэгүүдийн бодож ойлгож байгаагаар оросын ард түмэн бол хамгийн богино бодолтой идэвхгүй хэсэг бөгөөд өлсгөлөн гуйлгачлал дарлал, мөлжлийг үг дуугүй дагах авьяастай улс байлаа.

	Энэ бүхнийг оросын ард түмэн германы цэргийн хүчин чадлыг зад цохиод байсан үед ярьж байсан юм шүү!

	Фашистын хүнд суртлын мухардмал хүч, нэгэн хэвийн хүчин чадал, худал хуурмаг зүйл ийм л байв. Фашистууд зайлшгүй нөхцөлөөрөө заавал үнэн болж бодит зүйл болох дотоодынхоо албан баримтыг хэрэглэхдээ хүртэл худал хэлээд л хуурч мэхэлсэн байдаг... 

	...Би польшид байсан тавдугаар сараас эхлээд наймдугаар сард шалгалтаа хүчтэй болголоо. Би Германд ашиггүй, харин нэн аюултай их даалгаврыг биелүүлж чадах эсэхээ шалгах гэсэн юм. Фашистын «рейх» сөнөж сүйрлээ ч гэсэн «Аугаа их Герман» гэж байхгүй гэдгийг амьдралдаа үргэлж сэтгэн фашистын үзэл санааны эсрэг тэмцэх тэмцлээ үргэлжлүүлэх хэрэгтэй байв. Би үүнийгээ хийсэн... Миний шинэ дарга хөгшин гестапо Кламмт залуухан ажилтан Рудольф Киршийгээ хараад баярлахгүй байж чадсангүй. Тэр бээр надгүй нэг ч алхам гишгэж чадахгүй болж би түүний ухаан санаа, нүд, чих, баруун гар нь байсан юм. Намайг жаахан холдоод орхиход л Руди хаана байна вэ? Нааш нь дуудаад орхи! гэж уурлаж ундууцна.

	1944 оны наймдугаар сарын 6-нд би фюрерт үнэнч байх тангаргаа хоёр дахь удаагаа өгөөд наймдугаар сарын 7-нд Их газарт хамгийн сүүлийнхээ мэдээг холбоо бүхий хүнээрээ дамжуулав.

	Цаашдын маань ажил дараах маягаар эргэлээ. Наймдугаар сарын 8-нд биднийг Познань хотод зөвлөгөөн хийлгэхээр дуудлаа. Тэнд хээрийн гестапо, абверынхан, сөрөх тагнуулын хэлтсийн дарга нар зэрэг гестапогийн ах дүү нар бүгд цугларав. Кламмт бид хоёр ч хамт ирээд л офицеруудын ширээнд цуг сууж хооллож ундална. Би урьд өмнө хэзээ ч ингэж итгэл төгс, бодож санах юмгүй сууж байгаагүй бөгөөд харин ч бүр хөгжилтэй сэргэлэн байсан хүмүүс гэж хэлчихмээр байна. Хамгийн шалгарсан хүмүүс цуглараад хийх гэж буй их зөвлөгөөний өмнө хэлэлцэх гэж буй чухал ажил, сэтгэл санаа хөдөлсөн. тэр нийтийн сэтгэлийг догдолсон долгио ч намайг нөмөрч байлаа... 

	Ямар ч мөнгөөр орж болдоггүй газар луу орж, тийм авсаар хүн орчхож болдоггүй зөвлөгөөнд чи оролцож байна гэж бодоход таатай санагдана.

	Энэ ширээнд хөгжөөн наргиантай сууж хооллож ундлан инээж хөхрөн ярилцаж буй цовоолог хүмүүсийн дотроос нэгэн хүний хараа над дээр тусахыг би ажлаа... 

	Хажуугийн ширээнд миний хуучин дарга байгаад одоо сөрөх тагнуулын 

	6-р армийн дарга болсон комиссар Майснер суугаад намайг харж байв.

	Хэдийгээр би огт санамсаргүй юмтай тулгарч, юм бүхнийг хийхэд бэлэн байдагтаа дасаж дадсан боловч өвдөг минь чичирч эхлэв. Майснер ширээнээсээ босож бидэнд дээр ирээд мөрдөн байцаалт хийж буй юм шиг ширүүн дуугаар асуух нь: 

	— Үхсэн хүн маань амилчхаад яагаад энд хүрээд ирэв? гэхэд нь

	— Ноён комиссар та намайг өөр хүнтэй андуурч байх шиг байна... 

	— Таныг хэн гэж таньдаг байгааг минь удахгүй мэдэх болно. Таганрог, Шахтад таныг би галт тэрэгний дугуйд өртөж амиа алдсан Георг Бауэр л гэж би мэдэж байна...

	— Миний нэр Рудольф Кирш гэдэг ноён комиссар минь: Ноён комиссар Кламмт үүнийг батлаад өгч болно... 

	— Кламмт дуугарсангүй. Тэр бээр айсандаа болоод үнсэн царайлжээ. Үнэхээр ч энэ бол тоглоом биш бөгөөд надаас ч биш харин өөрөөсөө болоод ийм «хайхрамжгүй тэнэг» хэрэг хийсэнд нь түүнийг хэзээ ч өршөөхгүй байсан билээ.

	Зөвлөлтийн тагнуул илрүүлсэн тэгээд бас гол нь өөрийнхөө нөхөр Кламмтыг сүйрүүлж байгаадаа Майснер баяр хөөр болон нэг сумаар хоёр туулай ална гэгч боллоо. Гестапогийнхан хэдийгээр «дайчин нөхөрлөл» гэж их ярьдаг боловч бие биеэ үзэн ядах янз бүрийн далдуур хутгаан бол тэдний зан байдлын гол арга нь байдаг. Майснер намайг зөвлөгөөнд оронгуут л чанга дуугаар«Бидний дунд комиссар Кламмтын ивээлд байгаа олон нэртэй нэгэн ноён байна. Энэ ноён бол нэг удаа үхээд босож иржээ. Хоёр дахь удаагаа үхэхийг нь үзэх болно биз? гэж юм уу аль иймэрхүү л нэг зүйл хэлэхээр бэлдэж байгаа байх гэж би бодож байв.

	Би нэгэнт Кламмтын удирдлагад байгаа болохоор тэр намайг өөрийнхөө эрх тушаалын дагуу баривчилж чадахгүй байсан юм. Харин Кламмт миний өмнөөс болж толгойгоо өнхрүүлдэггүй юм гэхэд албан тушаалаасаа сална гэдгийг хэдийгээр мэдэж ойлгож байсан боловч намайг нэг тийш нь болгох гэж яарсангүй. Тэр өөрийнхөө сүйрэл муу муухайг Майснерын өмнө харуулахгүй гэж шийдээд ямар нэг гэрчийн этгээдгүйгээр намайг зайлуулна хэмээн итгэж байжээ.

	Би Майснерт гудамжинд хамт гаръя гэсэн дохио өглөө. 

	Ноён комиссар аа, энэ яриа болоод байгаа зүйл чинь миний гайхлыг маш их төрүүлж байна. Та ямар үндэстэйгээр миний жинхэнэ нэрийг илчилж орхисон бэ? Аль та «фукс» операцийн тухай мэдээгүй юм уу?.. гэж би нухацтайхан хэлэв.

	Үнэн хэрэг дээрээ ямар ч «фукс» операц байгаагүй бөгөөд би тиймэрхүү байдлаар Майснерыг сандруулан цаг хожих гэсэн юм.

	— Миний Таганрогт тоглосон энэ бүхэн командлалд тодорхой мэдэгдсэн бөгөөд хэрэв хэрэгцээ тохиолдвол та бүхэнтэй зөвлөгөөний дараа ярилцахад бэлэн байна...

	Майснер намайг гайхан харлаа. Би түүнээс салж гуанзанд орохдоо нийтийн өрөөнд биш гарах нууц хаалга бүхий аж ахуйн тасалгаанд орлоо.

	Цагийн дараа би польшийн эх орончдын туслалцаатайгаар манай тагнуулчдын тусгай байгуулсан нууц тасалгаанд сууж байв. Харин нэг сониноос миний зугтсан тухай Майснер, Кламмт хоёрын аль аль мэдэгдээгүй байсныг би хожим мэдсэн билээ. Харин миний тухай ярихдаа намайг нууц байгууллагынханд хулгайлагдсан гэж ярьдаг байжээ.

	Тэр хоёр өрсөлдөгч маань хариуцлага хүлээхээс айж бүх хэргийг таг чиг чимээгүй дарж орхиод санаа амар байсан юм... Магадгүй намайг нуугдаж амжсанд баярлаж ч байж болох юм.

	1944 оны наймдугаар сарын 11 бил үү 12-нд би Их газартаа буцаж эхлээд дивизийн штаб, дараа нь тэндээсээ армийн штабт очлоо. Армийн штабт унтаж байхдаа бүтэн хагас жилийн турш анх удаагаа зүүдэлсэн билээ.

	Дараа нь... Комсомолын гишүүнийхээ батлахыг авч бүх саруудынхаа цалинг аван гэртээ харьсан юм. Улаан тугийн болон эх орны дайны одон, медалиудаар шагнагдав.

	Дайн дууссаны дараа цэргээс халагдаж институтэд орж суралцаж төгсөөд, инженерээр ажиллаж байна. Одоо намын гишүүн, гэр бүлтэй болж охин, хүү хоёртой болсон. Өөр юу хэрэгтэй юм бэ? Энэ хорвоо дэлхий энх тайван байж дахиад л байлдахгүй байвал болох нь тэр. Би юм бүгдийг үзсэн билээ. Дайныг туулах замдаа үзэшгүй муухай хэрэг, урван тэрслэх хэргийг харж явсан боловч над тусалж байсан орос, герман, украйн, беларусь, польш зэрэг олон сайхан үнэнч хүмүүстэй уулзаж учирч явлаа.

	Бүтэн хагас жилийн турш хэдэн арван гестапынхны хэрэг явдлыг хор хөнөөлгүй болгож зөвлөлтийн эх оронч олон хүний амь насыг аварсан боловч харин хамгийн ойр дотно хүнийхээ амийг аварч чадаагүй юм даа.

	Би Анягийн аав ээжид очиж түүний баатарлаг үйлсийн тухай ярьж өгөөд мөн энэ эмэгтэйн дурсгалыг мөнхжүүлэхийг хичээсэн. Гитлерчүүдэд буудуулсан нууц байгууллагын гишүүдийн байгуулсан гавьяа, нэр усыг нь тодруулан гаргахад тусалсан билээ. Миний хийсэн юм ерөнхийдөө ийм байх шив дээ...

	Би өгүүллийг ямар ч өөрчлөлтгүй миний тэмдэглэлийн дэвтэрт яаж бичигдсэн яг л тэр хэвээр нь үгчлэн бичлээ. Эхлээд энэ өгүүллээ «уран сайхны хэлбэрээр» бичих ч юм уу гэж бодсон боловч хүүрнэсэн уран зохиол болгоод байх ч юм алга, тэгээд бас баримт бүхий үйлд хий хоосон юм нэмээд байхдаа ч яах вэ. Өөрөөр хэлбэл Мозырьт үүрт хагацсан дурлалт хоёрын тухай бодит тууж ба Шахтад Георг Бауэрийн ирсэн үйл явдалд хий хоосон чимэг нэмээд хэрэггүй биз дээ... 

	Би тагнуулын тухай олон ном уншиж, олон кино үзсэн билээ. Тэгэхэд романтик хүмүүс, орчин үеийн гоё гангачуул, нүд нь гялалзсан «Оводууд» л тэнд ажиллаж байдаг юм. Харин одоо миний өмнө жирийн нэгэн хүн өөрсдийнхөө домогт амьдралаа ярьсаар сууна. Тэр бээр таны «үнэт цагийг» чинь үрж орхих шиг байна, та өөрийнхөө бичих зүйлд намайг нэг их түвэргэсэн том баатар болгож битгий бичээрэй. Яагаад гэвэл «Дайны үед бид л баатар байсан» юм гэж зовонгуйран хэлнэ.

	Дайн бол дайн, энх тайван бол энх тайван л байгаа. Таганрогийн гестапо, Мозырийн СД, комиссар Кламмт, «тагнуулын гавьяа» зэрэг энэ бүхэн аль хэдийний юм болон өнгөрчээ. Мироновыг аль эрт энх тайвны аж төрөлд орж би л одоо дайн тулалдааны үеийг нь дурсан бодогдуулахад хүргэлээ. Тэр бээр өөрөө өөрийнхөө түүхт явдлыг дурсан ярихдаа тийм их дуртай биш, «байлдааны тохиолын» бичиг баримтаа үзүүлэн нурших хүмүүсийн нэгэн ордог ч хүн бишээ... 

	Одоо бол бид, хоёр өөр үеийн байдалд орчхоод байна. Би өөрийнхөө энэ «материал дотор умбачхаад дөчин дөрөв юм уу дөчин таван оны үеийн байдалд орж Мироновыг «тэр зүгээс» буцаж ирээд байгаа юм шиг өөдөөс нь харж сууна. Харин Миронов жаран таван оны байдалд умбан тэгэх тусмаа жаран таван онд өөрөө үнэхээрийн хэвийн байдалтай байв. Фронтод явсан, фронтын шугам давсан, буцаж ирээд ямар ч «онцгой эрх» эдлэлгүйгээр жагсаалын цэрэг болсон, дараа нь оюутан болж, сургуулиа төгсөөд инженер болсон зэрэг юм бүхэн түүнд «хэвийн байдалтай» л байсан юм.

	Түүний гавьяаг гайхан бишрээд би «домогт баатар» байгаад гэнэт оюутан болж шалгалт шүүлт өгч, зуныхаа амралт аваад «төмс цуглуулахаар» явж байхад болон факультетынхаа ханын сонин гаргаж байхад чи ямар сэтгэгдэл төрж байсныг нь асууж шалгааж байхад Миронов над руу дургүй нь хүрсэн бололтой харж байлаа. Тиймдээ түүний бодлоор ямар ч «онцгой эрх эдэлдэггүй ердийн «хэвийн байдалтай» амьдрал бүхий энэ хүн төгсгөлгүй хэрэг, амь өрсөлдсөн ажил, толгой эргэм гавьяанд дахин орж байгааг ойлгож ядан буй зөвхөн гаднын хүн л ийм асуудлууд тавьж болно байх аа.

	Намайг ямар ч алдаа гаргахгүйн тулд түүнтэй «тагнуулчин хүний гавьяаны сэтгэл зүй» «хөдөлгөөнт шалтгаан» зэргийг тайлбарлан ярилцаж эхлэхэд өөрийнхөө туслалцаагүйгээр нар «домгийн цаанахыг» харах бололцоо олгон Миронов дуугаа хураан уйтгарт байдалд орсон билээ. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	 Зондеркомандад ажиллаж байсныг нь шүүх мэдээгүй билээ. 1943 онд Еськов германы туслах ангид алба хааж байсан гэдэг хэргээр таслан шийтгэгдсэн юм




	[←7]
	 Масонские ложи (чөлөөт чулуучдын эвсэл) — Ёс суртахуунаа сайжруулахыг уриалсан шашны хөдөлгөөн




	[←8]
	 Эдүгээ Баруун Германд иймэрхүү зусар булхай нотолгоог улаан цайм сурталчилдаг болжээ. Дече национал унд зольдатенцейтунг» (1965. № 40) сонинд Ханс Катцер гэгч хүний ач хүүдээ бичсэн захидлыг нийтэлжээ. Энэ нь: Вермахт болон СС-ын цэрэг хувцасны доор хүний сайхан сэтгэл зүрх цохилж байгааг мэд. (Ямар ч боллоо гэсэн «энэ олон гэм хороос» зайлан гарч бүх герман хүнийг гүтгэхийг оролдож байгаа гудамжны утга зохиолын нөлөөнд битгий өртөөрэй... Бусад ард түмэн германаас дээр юм алга. Тэд чинь гоёчлон үймүүлэгч этгээдүүд...» гэжээ




	[←9]
	 Биркампаас өмнө эйнзацгрупп «Д»-ын дарга байсан Олендорф Нюрнбергийн шүүхийн хуралд гэрчээр татагдан өчиг өгөхдөө: «Үхэх, үхэж байгааг ухаарах хоёрын хоорондох зай үнэхээр бага...» хэмээн бахархан өгүүлж билээ. («Нюрнбергийн шүүхийн ажиллагаа» материалын түүвэр 4-р боть 631-р хуудас) 
Чанагш хэлэхдээ: «Бусад арга хэрэглэсээр цаазлах үед төрдөг сэтгэлийн илүүц зовлонгоос ангижруулахын тулд эмэгтэйчүүд, хүүхдийг иймэрхүү хордуулах аргаар цаазлах ёстой байсан юм. Мөн энэ арга нь өөрөө эхнэр хүүхэдтэй хүнд эмэгтэйчүүд, хүүхдийг буудахгүй байх боломж олгож байгаа юм» гэжээ. (Мөн тэнд, хуудас 641)
 




	[←10]
	 Нюрнбергийн таслан шийтгэх хурлын хууль цаазын сэтгэл зүйч Г. Жимбертийн «Нюрнбергийн өдрийн тэмдэглэлд» Ханс Франк, Альфред Розенберг нартай шүүхийн танхимд түүний ярилцсан зүйл бий. Үүнд: 
«Франк Кольтенбруннерийг Освеницимд хоногт хоёр мянган еврейг алж байсан хэрэгт татахыг тэд (шүүгч нар) хүслээ. Тэгвэл Гамбургт хоёр цагийн дотор гучин мянган хүн алж байсныг хэн хариуцах юм бэ? Энэ шударга зүйл үү?!
Розенберг (инээж) «тийм ээ, бид дайнд ялагдсан» гэжээ. (G.M.Gilbert, «Nuremderg diary», германы Nurenbеrger Tagebuch» номоос хэсэглэн авлаа. 257—258-р хуудас)
Нацистын бузар булай үйлсийг дайны үеийн бусад эмгэнэлт явдал, гай хөнөөлтэй зэрэгцүүлэх гэсэн оролдлого бол Гитлерийн гэмт хэрэгтэн хийгээд өнөөдрийн хонзогногчдын нэг шинж чанар нь юм. «Зольдатенцейтунг» сонинд Ханс Катцерын «Ач хүүдээ бичсэн захидалд» өгүүлэхдээ: «Дрезден, Гамбург, Берлинд амь үрэгдсэн гэмгүй олон хүн Германы хорих лагерьд үхэгсдийн адил эмгэнэл хүндэтгэлийг хүлээх ёстой юм» гэжээ




	[←11]
	 «Өөрийн шүүмжлэл» маягтай (еврейг устгах явдал бол тактикийн алдаа) юм нь нацистуудын дунд ялангуяа фашистын герман бут цохигдсоны дараа хамгийн их яригдах болсон юм. Гитлерийн хөдөлмөрийн фронтын удирдагч цэргийн гэмт хэрэгтэн Роберт Лей Нюренбергийн шоронд амиа хорлохын өмнөхөн өөрийнхөө «гэрээслэлд» бичихдээ: Еврейчүүдийг хүйс тэмтрэх гэсэн манай онол бидний цаашдын амжилтыг бууруулж зайлуулсан юм... Үндэсний социалист бид тэрхүү онолоос салах хүчтэй байх ёстой. Идэр залуучууддаа энэ маань алдаатай байсан гэдгийг бид зарлах ёстой... Засаж болшгүй тэрхүү онол шинэ үзлийн анхны тэмцэгч нь болох ёстой...» гэжээ.
Энэ үг бол алдааны тухай биш харин фашизмыг өөрчлөн түүнд «орчин үеийн» арай илүү уян хэлбэр тогтоох гэсэн оролдлого мөн билээ.
Роберт Лей мөн бичихдээ: «Еврейг устгах онолоос салж цэвэрлэгдэн ухаалаг ардчилалтай нийлсэн үндэстний социалист үзэл бол арай үнэ цэнтэй байж магадгүй Германы нийт хэрэгт ч тус болох байх...» гэсэн байв. (А. И. Полотракийн «Нюрнбергийн төгсгөл» гэсэн номоос эш татаж авлаа. М. 1965 он, 44 ба 92-р хуудас,
Үүнийг 1945 онд бичсэн бол 1956, 1960, 1963 онд энэ үг (магадгүй өнөөдөр ч тэгж ярьж сууж болох юм) Гитлерийн өчигдрийн оргодлуудын амнаас Баруун Германд надад сонсогдсоор байлаа. Тэд «Фюрерын» тактикийн гол үндсэн алдаа бол «Еврейн асуудлаар» явуулсан улс төрийн бодлого байсан гэдэг байв. Надтай ярилцаж байсан тэр этгээдүүд амьдаараа нүхэнд булуулж, шатаагдсан, утагч машинд бүтэж үхсэн, буудуулсан зургаан сая хүний тухай өчүүхэн ч болох нь ээ харамсан дурсаагүй юм. Тэд «Хэрэв бид еврейтэй хэл ам хэрүүл хийгээгүй бол Рузвельт дайн хийхгүй байсан», «Еврейчүүдийг хядах онолоос болж бид маш их үнэт мэргэжилтнүүд, физикч, эрдэмтдээсээ салсан юм. Гитлерт сайхан ухаан дутсан юм! Энэ еврейтэй хандсан түүх л хамаг юм балласан» гэх мэтийн элдэв шалтаг заах болсон билээ




	[←12]
	 ЗСБНХУ-ын эзлэгдсэн нутаг дэвсгэр дээр фашистын Германы явуулж байсан эзэмшлийн бодлогын тухай «ялт зорилго бол гэмт арга хэрэглэдэг» гэсэн баримт бичгийн эмхэтгэл (Москва, 1963 он) 41—47 дахь тал. 1941 оны зургаадугаар сарын 20 буюу ЗХУ руу довтлохоос хоёр хоногийн өмнө Альфред Розенбергийн хэлсэн үгнээс хэсэглэн авсныг дор сийрүүлбэл:
«Герман большевикуудтай сүүлчийнхээ дайнд орлоо. Цэргийн ба улс төрийн бодлогын талаар явуулж буй энэ дайныг эцэст нь хүргэх хэрэгтэй. Ингэснийхээ дараа оросын бүх аж ахуй, өсөн төрж буй оросын үндэсний холбоог шинэчлэн байгуулах үед орно... Би энэ үзлийн эсрэг хорин жилийн турш байснаа нуухгүй ээ...
Оросын талаар Дорнодод явуулах Германы зорилго бол хүй нэгдлийн энэ Москваг хуучин ёсонд нь оруулж нүүрийг нь Дорнод руу дахин эргүүлж харуулахад оршино...»
Дайнаас бүр өмнө ялангуяа дайны эхний саруудад Орост ялагдах ерөнхий газрын үнэхээр хэлэлцэн тунгааж байсан хоёр «гол санаа»-тай фашистын «дээд» бас «доод» хүмүүсийн үзэл бодлыг илэрхийлсэн нэгэн сонирхолтой баримтыг би архиваас олж үзсэн юм.
Тэр хоёр «гол санаанд» оросын ард түмнийг боолчлох, сая сая хүний нь хядах, Зөвлөлт Холбоот Улсыг устгах, нутаг дэвсгэрийг нь хуваах бодол санаа нэвт шингэсэн боловч төслийг зохиосон зарим хүмүүсийн хооронд тактикийн зөрөлдөөн байлаа. Арай тэвчээргүй хэсэг нь зөвлөлтийн хүмүүсийг шууд л буудахыг нь буудаж, утагч машинд хийхийг нь хийгээд ихэнх хэсгийг нь устгах санал тавьж байлаа. Зарим нь эхний үед тун болгоомжтой хандах нь чухал гэж үзэж байв.
Түүнд дурдсанаас хэсгийг аваад үзье л дээ:
«Эдийн засаг, аж ахуйн замаар нутгийн хүмүүстэй ойртон хамтран ажиллах нь тустай. Ямар ч хэрэггүй байлаа гэсэн юуны урьд бид оросын цэргүүдийг өөрийнхөө талд татах хэрэгтэй... 
Ер нь бид цаашдаа бидний итгэлийг хүлээсэн, бидэнд үнэнчээ харуулсан оросын хэсэг хүмүүстэй хамтран ажиллахаас татгалзахгүй нь үзтэл илэрхий билээ. Дорнодод хийсэн манай аялал бол манай нийтийн ялалтын нэг хэсэг нь юм. Учир иймд бүх оросыг эзэлж авснаараа манай дайн дуусахгүй. Үүний тулд коммунистуудын эсрэг, еврейчүүдийг үзэн яддаг сэтгэл санаатай орос хүмүүсийг хайхран үзэхгүй, тэдэнтэй хамтран ажиллахгүй байх явдал нь бидний эсрэг тэмцлийн гол үндэс болж өгнө... Тэр нутагт оросын сайн дурын холбооныхон биднийг үнэнхүү сэтгэлээсээ хүлээн авч тэдний тухай ярилцан, олон олон аялдан дагалдагч нартай болж чадах билээ... 
«Коммунизмаас чөлөөлөх» гэдэг нь оросууд дүрвэгчдийг буцаж ирж байна гэж ойлгох хүртэл хүрэлцэхүйц хангалттай шалтгаан болж чадахгүй гэдэг нь яриангүй билээ. Учир иймд өөр арга зүй хайсан нь дээр биш үү. Тухайлбал Оросын эзлэгдсэн нутаг дээрх 25 жил тогтнон буй засаг нь онцгой эрх, баялгийг эзэмшиж чадаагүй ч гэсэн коммунизмын ноёрхолд амьдарсан тэр хүмүүст ерөнхий газар амлалт өгөх нь чухал. Өөрөөр хэлбэл коммунизмыг улсын жирийн нэг улсын засаг биш харин шашин мэт, үзэл онол мэтээр үздэг тэр хүмүүсийг хамгийн түрүүнд устгах ёстой... Иймэрхүү үзэлд ойр дотно буй хүмүүсийг нь бид германы армийн цохилтын дор оросын нэгдсэн ард түмэн гарч ирсэн том аюул учруулахгүйн тулд тэднийг яриангүй дэмжих ёстой... Ийм учраас бид манай дэвшүүлсэн энэхүү томьёоллын тайлбарыг эцэст хүргэж шийдэх замаар германы цусыг хадгалах бодлогыг явуулахын зэрэгцээгээр оросын сайн дурын холбоог байгуулахыг чармайх болно...»
Энэ томьёоллын «тайлбар» болох «эцэст нь хүртэл шийдэх», «германы цусыг хадгалах» гэдэг нь хүмүүсийг үй олноор устгахын тэмдэг мөн нь өнөөдөр бүхэнд илэрхий болжээ

	 Энэ үзэсгэлэн бол Мюнхен хотод 1937 оны зургаадугаар сарын 19-нд нээгдсэн юм. 1939 оны гуравдугаар сарын 20-нд Берлиний гал командын хашаанд уг зургуудыг шатаасан юм

	 Дуурийн (ЦБ)




	[←15]
	 Хэдийгээр «германы иргэн» болсон боловч Вейх Германд очиж чадаагүй юм. Учир нь Улаан арми түүний замыг хаахад тэр герман цэргийн хувцсаа төмөр загалмайнхаа хамт хаяад эх орондоо буцаж буй иргэдийн дунд орон явсаар Кемеровын бөглүү нутагт иржээ




	[←16]
	 Зарим нэгэн гэрчийн этгээдийн нэрийг зохиогч өөрчилжээ

	 Герман хүн




	[←18]
	 Тагнуулчин Мироновын дүр, тагнуулчны хамгийн чадварлаг дүр юм

	 Хөөе Георг оо! Дагзанд нь буудаж орхи!

